
PRÓLOGO
Este libro es el Nuevo Testamento de las Sagradas Escrituras en el idioma 

otomí de la Sierra. Hablan este idioma cerca de 20,000 personas que 
habitan en el municipio de Huehuetla en el estado de Hidalgo y municipios 
colindantes del mismo estado y de los estados de Puebla y Veracruz.

Originalmente el Nuevo Testamento fue escrito en el idioma griego, pero 
como personas de otros países donde no se hablaba el griego querían leerlo 
en su lengua nativa, pronto se empezó a traducir a otros idiomas. Hasta 
la fecha el Nueva Testamento se ha traducido a más de mil quinientos 
idiomas del mundo.

Esta traducción al otomí de la Sierra está basada en el manuscrito griego 
llamado Textus Receptus, que fue el que utilizó Casiodoro de Reina en el 
año 1569. Cipriano de Valera también lo utilizó en su revisión de 1602.

Los traductores del Nuevo Testamento al idioma otomí de la Sierra 
hicieron lo posible por comprender a fondo el significado expresado 
en el original, y para ello se refirieron al manuscrito griego y a varios 
comentarios. Una vez determinado dicho significdo, se esforzaron por 
comunicarlo en otomí con claridad.

Algunas palabras griegas no se pueden traducir al otomí con una sola 
palabra. Por lo tanto, ha sido necesario expresarlas a veces con una frase 
descriptiva, y otras veces efectuando una sustitución de tipo cultural (es 
decir, usando una palabra otomí con función semántica semejante a la 
de la palabra griega). Ciertas palabras griegas tienen un significado tan 
complejo que ha sido necesario usar palabras distintas para traducirlas de 
acuerdo con el significado que la palabra griega tiene en cada pasaje donde 
aparece.

La gramática varía mucho entre los dos idiomas. Si se traducen en forma 
literal, las figuras de construcción o de retórica del griego a veces no se 
entienden en otomí y a veces se entienden mal. Por lo tanto, los traductores 
han procurado expresar el significado del original con naturalidad en 
el otomí. Para lograrlo, han escogido las construcciones gramaticales, el 
orden de las oraciones, las figuras de construcción, y el estilo, no del griego 
ni del español, sino del otomí. En algunos casos ha sido necesario hacer 
explícita aquella información implícita en el manuscrito griego, que sus 

El Nuevo Testamento en el Otomí de la Sierra © La Liga Bíblica 1974, 1999, 2009



lectores comprendieron sin dificultad, para que el lector otomí la pueda 
comprender en la actualidad.

La forma ligüística de la traducción se ha determinado usando como 
colaboradores hablantes nativos del otomí de la Sierra. El significado de la 
traducción se ha comprobado revisando la traducción con varios hablantes 
nativos.

El Nuevo Testamento es uno de los libros más leídos de todos los tiempos. 
Despierta el interés de personas de todas las edades, razas y nacionalidades. 
La vida de los personajes narrada en sus páginas y las enseñanzas que 
contiene, han inspirado la vida de millones de personas. Se espera que 
la lectura de este libro sea benéfica para los otomíes de esa región, y les 
ayude a ser mejores vecinos, mejores mexicanos y mejores ciudadanos del 
mundo.

5

ACLARACIONES SOBRE EL 
ALFABETO OTOMÍ DE LA SIERRA

 Muchas de las letras del alfabeto otomí de la Sierra son iguales a las del alfabeto español, y representan los mismos sonidos; algunas, sin embargo, representan sonidos un poco diferentes; y otras son letras que no se encuentran en el alfabeto español, y representan sonidos que tampoco existen en español.

Muchas de las letras del alfabeto otomí de la Sierra son iguales a las del 
alfabeto español, y representan los mismos sonidos; algunas, sin embargo, 
representan sonidos un poco diferentes; y otras son letras que no se 
encuentran en el alfabeto español, y representan sonidos que tampoco existen 
en español. La guía que a continuación se da, facilitará la lectura de este libro.

Letras que representan sonidos un poco diferentes del español.

x como en ra xaha ‘la tortuga’
z como en ra za ‘el árbol’
f como en ra fani ‘la mula’
j como en ra jʉ ‘el frijol’
h como en ra haho ‘la zorra’
u como en ra u ‘la sal’
u como en ra uąhi ‘el campesino’

Letras que representan sonidos que no se encuentran en español:

ą como en ąhą ‘duerme’
ä como en ra ä ‘la pulga’
į como en ra įtį ‘el borracho’
ɛ como en ɛx ra za ‘tumba el árbol’
ɛ ̨ como en ɛh̨ɛ ̨ ‘viene’
ø como en ra øni ‘el pollo’
ʉ como en ra ʉ ‘el tecolote’
th como en ra thɛni ‘el cuchillo’
 ꞌ como en ra jąꞌi ‘la persona’

El símbolo ( ˊ ), que en español representa el acento, en otomí 
representa el tono alto, que se indica en aquellos prefijos cuya única 
diferencia es el tono.  Por ejemplo:

ra ngu ‘la casa’ da mba ‘irá’
rá ngu ‘su casa’ dá mba ‘fui’

1

Yʉ́m bombøta ra Jesucristo

1  Guehna nꞌda ra søcuą i ja ua 
im ma toꞌo yʉ́ ngʉrpa bøta ra 

Jesucristo. Nuꞌa nꞌda ra Abraham nɛ 
manꞌda ra David nɛ xʉn ngu miꞌda 
gätho yʉ́ ngʉrpa bombøta ʉ.

2
 Nu ra Abraham bim ꞌbʉ a nꞌda rá 

tsꞌʉntꞌʉ ngue ra Isaac. Nu ra Isaac 
xø bim ꞌbʉh rá tsꞌʉntꞌʉ, ra Jacob 
a. Nɛ nu ra Jacob xø bim ꞌbʉh yʉ́ 
tsꞌʉntꞌʉ. Nuꞌa nꞌda ra Judá a nɛꞌʉ 
yʉ́n ꞌyohʉ. Nɛ gueꞌʉ bi xąndgahe 
ʉ dyʉ jąꞌi israelgähe, dyʉ judíohe. 
3

 Nɛ nu ra Judá bim ꞌbʉ i yoho yʉ́ 
tsꞌʉntꞌʉ. Nꞌdamꞌbʉi thoho yoho. 
Nuꞌa nꞌda ra Fares. Nuꞌa manꞌda ra 
Zara. Nɛ nuꞌa rá mbe ʉ rá thuhu ra 
Tamar a. Nɛ nu ra Fares bim ꞌbʉ 
a nꞌda rá tsꞌʉntꞌʉ ngue ra Esrom. 
Nɛ nu ra Esrom, xø bim ꞌbʉh rá 
tsꞌʉntꞌʉ, ra Aram a. 4 Nɛ nu ra Aram 
bim ꞌbʉ a nꞌda rá tsꞌʉntꞌʉ ngue 
ra Aminadab. Nɛ nu ra Aminadab, 
xø bim ꞌbʉ a nꞌda rá tsꞌʉntꞌʉ, ra 
Naason a. Nɛ nu ra Naason, xø bim 
ꞌbʉh rá tsꞌʉntꞌʉ, ra Salmón a. 5 Nu ra 
Salmón xø bim ꞌbʉh rá tsꞌʉntꞌʉ, ra 
Booz a. Nɛ nu ra Booz, rá mbe a ra 
Rahab. Nɛ nu ra Booz xø bim ꞌbʉh 

rá tsꞌʉntꞌʉ, ra Obed a. Nɛ nu rá mbe 
ra Obed, ra Rut a. Nɛ nu ra Obed xø 
bim ꞌbʉh rá tsꞌʉntꞌʉ, ra Isaí a. 6 Nɛ 
nu ra Isaí xø bim ꞌbʉh rá tsꞌʉntꞌʉ, 
ra David a. Nɛ nu ra David gueꞌa 
bin tsꞌʉtꞌabi a. Nɛ nu ra David xø 
bim ꞌbʉh rá tsꞌʉntꞌʉ, ra Salomón a. 
Nɛ nu rá mbe ra Salomón, gueꞌa xí 
du rá ndø rá thuhu Urías.
7

 Nɛ nu ra Salomón xø bim ꞌbʉh 
rá tsꞌʉntꞌʉ, ra Roboam a. Nɛ nu ra 
Roboam xø bim ꞌbʉh rá tsꞌʉntꞌʉ, 
ra Abías a. Nɛ nu ra Abías xø bim 
ꞌbʉh rá tsꞌʉntꞌʉ, ra Asa a. 8 Nɛ nu 
ra Asa xø bim ꞌbʉh rá tsꞌʉntꞌʉ, ra 
Josafat a. Nɛ nu ra Josafat xø bim 
ꞌbʉh rá tsꞌʉntꞌʉ, ra Joram a. Nɛ nu 
ra Joram xø bim ꞌbʉh rá tsꞌʉntꞌʉ, 
ra Uzías a. 9 Nɛ nu ra Uzías xø bim 
ꞌbʉh rá tsꞌʉntꞌʉ, ra Jotam a. Nɛ nu 
ra Jotam xø bim ꞌbʉh rá tsꞌʉntꞌʉ, ra 
Acaz a. Nɛ nu ra Acaz, xø bim ꞌbʉh 
rá tsꞌʉntꞌʉ, ra Ezequías a. 10 Nɛ nu 
ra Ezequías xø bim ꞌbʉh rá tsꞌʉntꞌʉ, 
ra Manasés a. Nɛ nu ra Manasés, xø 
bim ꞌbʉh rá tsꞌʉntꞌʉ, ra Amón a. Nɛ 
nu ra Amón, xø bim ꞌbʉh rá tsꞌʉntꞌʉ, 
ra Josías a. 11 Nɛ nu ra Josías, xø 
bim ꞌbʉh rá tsꞌʉntꞌʉ ra Jeconías a, 
nɛꞌʉ yʉ́n ꞌyohʉ. Nɛ gueꞌʉ yʉ pa bi 

MATEO
Ran ho maꞌdaꞌyo bi ꞌyoꞌtꞌa ra Mateo

tsꞌix ʉ ma mi israelhe dyʉ judíohe 
bʉ ja ra häi Babilonia. Bi zix yʉ́n 
sʉihʉ.
12

 Nɛ nubʉya nu ra Jeconías bin 
xąnd bʉ ra häi Babilonia a, nɛꞌa 
rá tsꞌʉntꞌʉ ngue ra Salatiel. Nu ra 
Salatiel xø bim ꞌbʉh rá tsꞌʉntꞌʉ, ra 
Zorobabel a. 13 Nɛ nu ra Zorobabel 
xø bim ꞌbʉh rá tsꞌʉntꞌʉ ra Abiud 
a. Nɛ nu ra Abiud xø bim ꞌbʉh rá 
tsꞌʉntꞌʉ, ra Eliaquim a. Nɛ nu ra 
Eliaquim xø bim ꞌbʉh rá tsꞌʉntꞌʉ, 
ra Azor a. 14 Nɛ nu ra Azor xø bim 
ꞌbʉh rá tsꞌʉntꞌʉ, ra Sadoc a. Nɛ nu 
ra Sadoc xø bim ꞌbʉh rá tsꞌʉntꞌʉ, ra 
Aquim a. Nɛ nu ra Aquim xø bim 
ꞌbʉh rá tsꞌʉntꞌʉ, ra Eliud a. 15 Nɛ nu 
ra Eliud xø bim ꞌbʉh rá tsꞌʉntꞌʉ, ra 
Eleazar a. Nɛ nu ra Eleazar xø bim 
ꞌbʉh rá tsꞌʉntꞌʉ, ra Matán a. Nɛ nu 
ra Matán xø bim ꞌbʉh rá tsꞌʉntꞌʉ, ra 
Jacob a. 16 Nɛ nu ra Jacob xø bim 
ꞌbʉh rá tsꞌʉntꞌʉ, ra José a. Gueꞌa rá 
ndø ra María a. Nɛ gueꞌa rá mbe ra 
Jesús a, ngue ra Cristo a bʉya, rá 
thahni Oją.
17

 Nɛ gueꞌʉ gätho yʉ́m bombøta 
ra Jesucristo ʉ. Mbʉdi tho ra 
Abraham, ná ꞌdɛꞌmagoho a ra David. 
Nɛ xø bim ꞌbʉh mi ꞌdɛꞌmagoho 
yʉ́m bombøta nɛ gueꞌʉ yʉ pa bi 
tsꞌix pʉ Babilonia. Nɛ xø bim ꞌbʉh 
mi ꞌdɛꞌmagoho, ná ꞌdɛꞌmagoho a ra 
Cristo bʉya.

Nuꞌa bin ja ꞌbʉ mim ꞌbʉh 
ra Jesucristo

18
 Nɛ nuꞌbʉ mim ꞌbʉh ra 

Jesucristo, nuꞌa rá mbe ngue ra 
María bi ꞌyänꞌna ra José, nɛ ya in 
nde din thątꞌui, pɛ nuꞌbʉ hin ním 
ꞌbʉhmi, ya bi hnu ngue in hątꞌʉhni 
ra María, pɛgue bi nɛqui zɛhɛ rá 

tꞌʉhni nangue rá Hogandąhi Oją. 
19

 Nɛ nu ra José bʉya bi bɛn̨i hanja 
bin hątꞌʉhni a ra María. Pɛgue ra 
hocjąꞌi a ra José nɛ him mi nde di 
yąpꞌa ra María bʉ ꞌbʉh ra zɛꞌmi 
pɛgue bi bɛn̨i da hyɛtho. 20 Nɛ nu ra 
José, nuꞌbʉ ngubʉ mim bɛn̨i, bi ꞌuį 
nꞌda ra tꞌį ꞌbʉ min ąpʉ rán ngunsɛ, 
bi nu rám ꞌbɛhni Oją bi ꞌyɛm̨bi:
―Nuꞌi, hague José, rám bomꞌbɛto 

i ra David, xʉn ho ꞌbʉ gam ꞌbʉhmi 
a ra xisu, nguetho nu ra ꞌuɛre dim 
ꞌbʉi, dim ꞌbʉi nangue rá Hogandąhi 
Oją a. 21 Nɛ dim ꞌbʉ a nꞌda rá tsꞌʉntꞌʉ 
ra María, gui xip rá thuhu ra Jesús. 
Nuꞌa ra Jesús nam bøni ngue da 
yąni gätho yʉ́ mijudíohʉ, yʉ israel, 
nangue yʉ́ tsꞌoqui ʉ, bi ꞌyɛm̨pꞌa rám 
ꞌbɛhni Oją a ra José ꞌbʉ min ąha.

22
 Nguetho mayaꞌbʉ thoho bi zän 

Oją a ra María ꞌbʉ mi manꞌa ra 
pøngahyą ngue bi ꞌyɛn̨a:
 23 Nꞌda ra hmute ngue hin jąmꞌbʉ 

nꞌdandį bi zo a nꞌda ran ꞌyohʉ, 
nɛ din hątꞌʉhni.

Nɛ nuꞌa rá tꞌʉhni dim ꞌbʉi da 
tꞌɛm̨bi ra Emanuel, bi ꞌyɛn̨ꞌa 
ra pøngahyą mayaꞌbʉ.

Nɛ nuꞌa ra Emanuel in nde da ma: 
“Dí ꞌbʉhmbʉ Oją.”

24
 Janangueꞌa nuꞌbʉ mi hyax bʉya 

a ra José, bi ꞌyøtꞌe ꞌbɛꞌa bi xi a 
rám ꞌbɛhni Oją, nɛ ꞌbex bi zinꞌa ra 
María. 25 Pɛ him ꞌbexque njuąntho 
bim ꞌbʉhmi, ja gueꞌbʉ bim ꞌbʉh 
rá tsꞌʉntꞌʉ ra María. Nɛ nu ra José 
bʉya bi xih rá thuhu ra Jesús a ra 
tꞌʉhni bim ꞌbʉi.

Nuꞌʉ ꞌda yʉn ꞌyohʉ bi dąnde 
ra Jesús ꞌbʉ min ꞌuɛre

2  Nɛ nu ra Jesús bám ꞌbʉpʉ ra 
hnini Belén guepʉ ra häi Judea. 

SAN MATEO 1 ,  2

Nɛ min tsꞌʉtꞌabi bʉ ja a ra xɛqui a ra 
Herodes, nɛ mí ząm bʉ ra dąhnini 
Jerusalén. Nɛ bi zøm bʉ Jerusalén 
ꞌda yʉn ꞌyohʉ ngue yʉ́ ꞌbɛfi mí hand 
yʉ sø. Nɛ nuꞌʉ bí nɛxpʉ mbɛ ní bøx 
ra hyadi ʉ. 2 Nɛ nuꞌbʉ mi zøm bʉ 
Jerusalén bi ꞌyänꞌdʉ ꞌbʉpʉ:
―Hapʉ i ꞌbʉcua a rá hmutsꞌʉtꞌabi 

yʉ judío ja bim ꞌbʉi, bi ꞌyɛn̨ꞌʉ. 
Nguetho dán nuhe nꞌda ra sø 
njąmꞌbʉ dá nuhe nꞌdandį. Nɛ gueꞌa 
ra hmɛpya bi ꞌyurcahe ngue ya bim 
ꞌbʉi, nɛ bá ɛh̨mbe ya ga thąndehe a, 
bi ꞌyɛn̨ꞌʉ bi nu ra sø.
3

 Nɛ nu ra tsꞌʉtꞌabi Herodes, nuꞌbʉ 
mi sifi ꞌbɛꞌa bi manꞌʉ yʉn ꞌyohʉ bi 
zøm bʉ, bi hyonya thoho nangue a 
ram hma ngue bim ꞌbʉh manꞌda ra 
tsꞌʉtꞌabi. Nɛ gätho ꞌbʉpʉ Jerusalén 
bin su nguetho im bɛn̨i: “Masque 
i ja ꞌbɛꞌa din ja ya,” ɛn̨ ʉ. 4 Nɛ nuꞌa 
ra tsꞌʉtꞌabi Herodes bʉya bi zonꞌdʉ 
yʉ hmumbäją nɛꞌʉ yʉ xänbate niją, 
bi ꞌyänni hapʉ im man yʉ́ søcuą yʉ 
pøngahyą dim ꞌbʉ a rá hmutsꞌʉtꞌabi 
yʉ judío, ngue ra Cristo. 5 Nɛ nuꞌʉ 
bi ꞌyɛm̨bi:
―Guepʉ Belén ra häi Judea 

dim ꞌbʉi, nguetho gueꞌa bi man ra 
pøngahyą ꞌbʉ mayaꞌbʉ ꞌbʉ mi hma 
ngue,
 6 Nu ra hnini Belén bʉ ra häi 

Judea,
ra tꞌʉhnini a, pɛgue din ja tengu 

nꞌda ra dąhnini
nguetho guepʉ dim ꞌbʉpʉ ra 

Hmu
di jamansu ma tꞌʉhni yʉ jąꞌi 

israel,
i ɛn̨ Oją, bi ꞌyɛn̨ꞌa ra pøngahyą 
mayaꞌbʉ, bi ꞌyɛn̨ ʉ yʉ mbäją.
7

 Nuꞌbʉ mi mbencꞌʉ yʉ mbäją 
nɛ yʉ xänbate niją, nu ra Herodes 

bi zonꞌdʉ bi nu ra sø, pɛ njon mi 
ndepe da nu ꞌbʉ mam bá tsꞌi. Nɛ 
nuꞌbʉ mam bá tsꞌi bʉ ꞌbʉh ra 
Herodes, bi ꞌyänni:
―Ma njąmꞌbʉ bi nɛqui a ra sø, bi 

tꞌɛm̨pꞌʉ.
8

 Nɛ nuꞌbʉ mi xifi, nu ra Herodes 
bʉya bi ꞌyɛm̨pꞌʉ bi nu ra sø:
―Ní mbähä bʉ Belén, gui 

hyomhbʉ hapʉ bim ꞌbʉ a ra ꞌuɛre, 
nɛ nuꞌbʉ gá tįmhbʉ hapʉ i ꞌbʉi, gua 
ɛh̨mbʉ gui xijʉ, nɛcä ga mba ga 
thąnde a, bi tꞌɛm̨pꞌʉ bi nu ra sø. Pɛ 
hinga gueꞌa mim bɛn̨ a.

9
 Nɛ nuꞌʉ yʉn ꞌyohʉ bʉya bi mba 

da hyoni hapʉ bim ꞌbʉ a ra ꞌuɛre, 
nɛ xø bi nɛqui mahønꞌa a ra sø xpí 
nu bʉ yʉ́ häi. Nɛ i ꞌbɛtꞌo a. Nɛ nuꞌbʉ 
mi zøm bʉ Belén, bin säya a ra sø 
bʉ din ꞌyɛꞌ̨tꞌui a ra ngu nubʉ mí ꞌbʉ 
a ra ꞌuɛre. 10 Nɛ nuꞌʉ yʉn ꞌyohʉ ꞌbʉ 
mí nu bin säya a ra sø, bin johya 
yʉ́ mbʉi bʉya. 11 Nɛ bi yʉtꞌambo, bi 
nu a ra ꞌuɛre nɛ ra María rá mbe. 
Nɛ bin dąnyahmu, bi dąnde a ra 
ꞌuɛre. Nɛ ꞌbexque bi xoꞌtꞌ yʉ́ ꞌbɛni 
bá tu, nɛ bi un yʉn tꞌunni a ra ꞌuɛre 
ngue ɛm̨mɛ xʉn ngu di muui. Bi 
unna nꞌda ra oro, nɛ rá ndɛga ra za 
bi unni, nɛ nꞌda ra ꞌyɛt̨hi yʉmanꞌu. 
12

 Nɛ nuꞌbʉ min ą ʉ yʉn ꞌyohʉ ngue 
bi nu ra sø, Oją bi ꞌyutꞌa nꞌda ra tꞌį 
ngue nuꞌbʉ bi mbengui hin dí mba 
bʉ bí ꞌbʉh ra Herodes. Janangueꞌa 
nꞌdanni nꞌda ra ꞌyu bi hyąx ꞌbʉ mi 
mbeng bʉ yʉ́ häi bʉya.

Ra Jesús bi tsꞌix bʉ Egipto
13

 Nɛ nuꞌbʉ mí mba ʉ yʉn ꞌyohʉ 
bʉya, nꞌda rám ꞌbɛhni Oją bi xi a ra 
José ꞌbʉ min ąha:
―Dami ndantsꞌi. Dami sixꞌa ra 

ꞌuɛre nɛ a rá mbe. Guiꞌ dahmbʉ, ni 

mbähä bʉ ra häi Egipto nɛ gam 
ꞌbʉhmbʉ bʉ ꞌda yʉ pa. Nɛ him ꞌbex 
gua pengüi, jagueꞌbʉ dá xiꞌaui gua 
pengüi. Nguetho nu ra Herodes da 
hyonꞌa ra ꞌuɛre, nɛ nuꞌbʉ da dįni da 
hyo, bi ꞌyɛm̨pꞌa rám ꞌbɛhni Oją a ra 
José.
14

 Nɛ ꞌbex bi ndancꞌa ra José a ra 
xui a. Bi zix a ra María nɛ rá tꞌʉhni, 
nɛ bi mba bʉ ra häi Egipto. Him bi 
døꞌmi ꞌbɛ da hyatsꞌi. 15 Nɛ bám ꞌbʉpʉ 
Egipto jagueꞌbʉ mi du ra Herodes, 
ja bá pencꞌʉ bʉya. Nɛ bin ja ꞌbɛꞌa bi 
man Oją mayaꞌbʉ, bi ꞌyɛn̨a: “Gan 
zohnꞌna ma tꞌʉhni bʉ Egipto,” i ɛn̨ 
Oją, bi ꞌyɛn̨ꞌa rá pøngahyą.

Ra tsꞌʉtꞌabi Herodes bi 
manda dí ho yʉ tꞌʉhni

16
 Nɛ nu ra Herodes ɛm̨mɛ bin cuɛ 

ngue ya bi thätꞌi, nguetho nuꞌʉ yʉn 
ꞌyohʉ bi nu ra sø hin í mbeng bʉ 
ꞌbʉ mi dįnꞌa ra tꞌʉhni. Janangueꞌa 
bi mbɛnꞌndʉ yʉ́ dofʉi ngue da hyo 
yʉ ꞌuɛre bʉ Belén nɛ yʉ hnini i 
hänbʉ. Nɛ gätho ʉ yʉ tꞌʉhni hinga 
na pɛꞌtsꞌa nyojɛya gätho bi hyo. 
Nguetho bi man ʉ yʉn ꞌyohʉ, ya 
mbɛ má nyojɛya ya bi nɛqui a ra 
sø. 17 Nɛ nuꞌa bin ja, mayaꞌbʉ thoho 
bi man a ra pøngahyą ra Jeremías 
ngue ngubʉ din ja ꞌbʉ mi ꞌyɛn̨a:
 18 Bin ja nꞌda ran tsꞌoni bʉ ra hnini 

Ramá,
ntsꞌɛdi bi mbah yʉ́ xisu yʉ judío,
bin zoni nɛ him bi ꞌyø a bi xi ʉ 

bi hyurpa yʉ́ mbʉi,
nguetho ɛm̨mɛ im bɛn̨ꞌʉ yʉ́ 

tꞌʉhni bi thopi, bi ꞌyɛn̨ꞌa ra 
Jeremías ꞌbʉ mayaꞌbʉ.

19
 Nɛ nuꞌbʉ mi du ra Herodes bʉya 

bi ꞌuį manꞌda rám ꞌbɛhni Oją a ra 
José ꞌbʉ min xui, bʉ ra häi Egipto.

20
 ―Dami ndantsꞌi. Dami six a ra 

tꞌʉhni nɛ a rá mbe. Dami penjʉ bʉ 
ra häi Israel, nguetho ya bi du ʉ mí 
nde xtá hyo a ra tꞌʉhni, bi tꞌɛm̨pꞌa 
ra José.
21

 Nɛ nu ra José bʉya bi hyąx ra 
ꞌyu ní mba bʉ ra häi Israel ꞌbʉ mi 
hyatsꞌi, nɛ bi zix a ra tꞌʉhni nɛꞌa rá 
mbe ra tꞌʉhni bi zitsꞌi, ɛn̨a xtán zøm 
bʉ ra xɛqui Judea. 22 Pɛ nuꞌbʉ mí 
ꞌyø a ra José ngue in tsꞌʉtꞌabi bʉ ra 
Arquelao, bi zu da zøm bʉ mahønꞌa, 
nguetho nu ra Arquelao rá tsꞌʉntꞌʉ 
ra Herodes a. Nɛꞌa xí ꞌuį xø bi bɛm̨ 
bʉya, ngueꞌa hin da mba bʉ Judea. 
Janangueꞌa í mba bʉ ra xɛqui 
Galilea bʉya. 23 Nɛ bi mba dim 
ꞌbʉpʉ ra hnini Nazaret. Janangueꞌa 
bin ja ꞌbɛꞌa xmán tꞌoꞌtꞌi bʉ ja yʉ́ 
søcuą yʉ́ pøngahyą Oją, gue nu ra 
Jesús da tꞌɛm̨bi ra mɛngu Nazaret.

Bi man rám hma Oją bʉ ja 
ra dąpo ra Xuua Nxixyą

3  1-2 Nɛ nubʉya nu ra Xuua 
Nxixyą bi dʉꞌmi bi xih yʉ jąꞌi 

nɛ bi ꞌyɛn̨a:
―Dami päh nin ꞌyomfɛn̨ihʉ 

nguetho ya mi tsꞌʉtho di manda ua 
rá tsꞌɛdi Oją, bi tꞌɛm̨b yʉ jąꞌi.

Nɛ mí ꞌbʉpʉ ja ra dąpo bʉ ra 
xɛqui Judea ꞌbʉ min yąhʉ yʉ jąꞌi a 
ra Xuua.
3

 Nɛ nu a ra Xuua gueꞌa bi man ra 
pøngahyą Isaías mayaꞌbʉ ngue bi 
ma ba ɛh̨ɛ, ꞌbʉ mi ꞌyɛn̨a:

Nꞌda ra jąꞌi din yą bʉ ja ra dąpo 
nɛ da ꞌyɛn̨a:

“Damin sähʉ ga simhbʉ ra Hmu 
mi tsꞌʉtho da zøcua,

dami hoc ni mbʉihʉ ga tømhbʉ 
xʉn ho,” da ꞌyɛn̨a, bi ꞌyɛn̨ a ra 
Isaías mayaꞌbʉ.

SAN MATEO 2 ,  3

El Nuevo Testamento en el Otomí de la Sierra © La Liga Bíblica 1974, 1999, 2009



5

4
 Nu yʉ́ he ra Xuua ám ꞌbe yʉ́ 

xingu yʉ camello, nɛ midín gʉtꞌʉ 
yʉ xifani, nɛ mi sa yʉ tꞌąxi nɛ mi 
si yʉ tꞌafi tꞌasa dąpo. 5 Nɛ nuꞌbʉ mi 
dʉꞌmi bi man rám hman a ra Xuua, 
bi mba ʉ yʉ mɛngu bʉ Jerusalén, bi 
zøm bʉ ꞌbʉh ra Xuua, nɛ yʉ mɛngu 
bʉ ra xɛqui Judea, nɛꞌʉ mi ꞌbʉpʉ 
hänbʉ ra dąthe Jordán, ngue nde 
da ꞌyøde ꞌbɛꞌa da manꞌa ra Xuua. 
6

 Nɛ nu ra Xuua bi xixyąba ʉ toꞌo bi 
ꞌyømanho ꞌbɛꞌa bi ma, nɛ bin juąnni 
nangue yʉ́ tsꞌoqui. Nɛ xʉn ngu bi 
xixyąba bʉ ja ra dąthe Jordán.
7

 Nɛ xʉn ngu ma ngʉrpihe dyʉ 
israelhe, dyʉ judíohe, bi zøm bʉ mí 
ꞌbäh ra Xuua ɛn̨a din xixyą ʉ. Nuꞌʉ 
ꞌda yʉ fariseo ʉ, nɛ ʉ ꞌda yʉ saduceo 
ʉ. Nɛ nu ra Xuua bʉya bi ꞌyɛm̨pꞌʉ:
―Nuꞌahʉ tenguꞌbʉ ni mɛnihʉ yʉ 

pozʉ nguetho gyʉ tontohʉ. Toꞌo 
bi xi ahʉ gua ɛh̨mbʉ ua ngue gua 
ꞌdahmbʉ bʉ ja ran ʉnbi xʉn ʉ tho, bi 
ꞌyɛn̨a. 8 Ha guím bɛm̨hbʉ da zä gan 
yąmhbʉ ꞌbʉ hin gui ꞌyøthʉ a rán säui 
ʉ toꞌo bi päh yʉ́ mbʉi, bi tꞌɛm̨pꞌʉ ma 
ngʉrpihe. 9 Pɛ hin din ja ran ꞌyɛt̨sꞌi ni 
mbʉihʉ ngue gui ꞌyɛm̨hbʉ: “Nugähe 
yʉ́ tꞌʉhnigähe ra Abraham, ya hin 
gan nuhe ran ʉnbi,” hingui sä gui 
ꞌyɛm̨hbʉ, nguetho nɛhya yʉ do i 
ꞌbongua da zä din jąꞌi ngue da ꞌyɛm̨bi 
yʉ́ tꞌʉhni ra Abraham ꞌbʉ gueꞌa da 
nde Oją da ꞌyøtꞌe, bi ꞌyɛn̨ꞌa ra Xuua. 
10

 Nɛ nuꞌa ra aza ya mahoqui xʉn ho 
ngue da ꞌyɛx ʉ yʉ za hingui ho yʉ́n 
dätꞌä, nɛ da thøspʉ ja ra sibi din zø. 
Nɛ nuꞌahʉ tenguꞌbʉ gyʉ zahʉ ngue 
hingui ho yʉ́n dätꞌä, bi tꞌɛm̨pꞌʉ yʉ 
fariseo nɛ yʉ saduceo.
11

 Nɛ xø bi xi ʉ miꞌda:
―Nugä dí xixyą ahʉ nangue ra dehe 

ꞌbʉ ya gá päh ni mbʉihʉ, pɛ nuꞌa 

manꞌda ba ɛh̨ɛ, di hocꞌahʉ nangue 
rá Hogandąhi Oją tenguꞌbʉ nꞌda ra 
sibi. Nɛ nuꞌa, manꞌda i ja rá tsꞌɛdi 
xinda guecä. Hin dí sʉcä tengu a, i 
ɛn̨ a ra Xuua. 12 Nɛ da ꞌyøtꞌ ran juąnbi, 
tengutho ꞌbʉ i pa ma hoqui yʉ jʉ, 
ngue nꞌdanni i pa mꞌbɛꞌtsꞌi ʉ yʉ jʉ nɛ 
nꞌdanni da tꞌɛn ʉ yʉ́ häi. Nɛ nu ʉ yʉ́ 
häi da tꞌupʉ ja ra sibi njąmꞌbʉ i huɛt̨ꞌi, 
bi ꞌyɛm̨b yʉ jąꞌi a ra Xuua.

Bin xixyą ra Jesús
13

 Nɛ nubʉya bi nɛxpʉ ra häi 
Galilea ra Jesús, bi zøm bʉ ja ra 
dąthe Jordán guepʉ ja ra dąpo bí 
ꞌbʉh ra Xuua. Bi zøm bʉ ngue bi 
nde din xixyą a ra Jesús. 14 Pɛ nu ra 
Xuua him mi ndehma di xixyąbi ra 
Jesús, nɛ bi ꞌyɛm̨bi:
―Pɛ nuꞌi guí ɛn̨a ga xixyą i, pɛ go 

man säꞌbe go gui xixyągui, bi ꞌyɛn̨ꞌa 
ra Xuua.
15

 ―Pɛ nuya xʉn ho ꞌbʉ gui 
xixyągui, nguetho i jatho ga øthʉ 
ꞌbɛꞌa bi man Oją, bi ꞌyɛn̨ꞌa ra Jesús.

―Da nde ꞌbʉ, bi ꞌyɛn̨ꞌa ra Xuua bʉya.
16

 Nɛ nuꞌbʉ mi gua a bin xixyą ra 
Jesús nɛ bi bøx bʉ ja ra dehe, ꞌbex 
bi nu ngue bi xoh mahɛt̨sꞌi, nɛ bi 
nu bá cąh rá Hogandąhi Oją tengu 
nꞌda ra tꞌazʉ, bi zøpʉ mí ꞌbä a ra 
Jesús. 17 Nɛ ꞌbex bi tꞌø a nꞌda ra nde 
bí ꞌyɛh̨ mahɛt̨sꞌi, bi ꞌyɛn̨a:
―Nuna guehna ma Tsꞌʉntꞌʉgä 

na, ngue ɛm̨mɛ dídi huɛc̨ä nɛ dí 
numanho, bi ꞌyɛn̨ Oją.

Bi mba ntsꞌä a ra Jesús 
nangue ra zįthu

4  Nɛ nu rá Hogandąhi Oją 
bʉya ꞌbex bi zixpʉ ja ra dąpo, 

in ndepe da mba ntsꞌä a ra Jesús 
nangue ra zįthu.

2
 Nɛ nyote pa nɛ nyote nxui bim 

ꞌbʉpʉ ja ra dąpo, nɛ him bin sihmɛ, 
nɛ ɛm̨mɛ bin tumanthuhu maha. 
3

 Nɛ nubʉya, bi zøm bʉ a ra zįthu 
ngue da zäp rá mbʉi ra Jesús. Nɛ bi 
ꞌyɛm̨bi:

―Nuꞌbʉ majuąni rá Tsꞌʉntꞌʉ i Oją, 
dami japi dim hmɛ yʉ do i ꞌbongua 
nɛ gui si, bi ꞌyɛn̨ꞌa ra zįthu.
4

 Nu ra Jesús bi dąti:
―Hin ga øtꞌä a, bi ꞌyɛn̨a. Nguetho 

mán tꞌoꞌtꞌi bʉ ja rám hman Oją, 
hinga høntꞌa ra hmɛ dám ꞌbʉh 
yʉ jąꞌi pɛ nɛ a gätho i ma Oją, bi 
tꞌɛm̨pꞌa ra zįthu.

5
 Nu ra zįthu xø bi zixpʉ Jerusalén 

a ra Jesús, nɛ bi ꞌyɛx̨pʉ magątsꞌi rá 
ꞌbetꞌe ra dąniją. 6 Nɛ bi ꞌyɛm̨bi:

―Nuꞌbʉ majuąni gueꞌe rá Tsꞌʉntꞌʉ 
i Oją, damin säqui nɛ gui so nʉ häi,

Nɛ Oją ba pɛhn yʉ́m ꞌbɛhni 
mahɛt̨sꞌi ngue da mbäxꞌiꞌi nɛ 
da bɛntꞌi i,

nɛ hin hapʉ gui ꞌuaqui nangue 
yʉ do,

tengutho im mam bʉ ja rám hman 
Oją, bi ꞌyɛn̨ꞌa ra zįthu, bi tꞌɛm̨pꞌa ra 
Jesús bʉya.

7
 Nu ra Jesús bi ꞌyɛn̨a:

―Hąha, gueꞌa i hmam bʉ, pɛ nɛ 
a i hmam bʉ, ngue “Nu Oją ma 
Hmuhʉ njongui sä da zä a ngue da 
bą ꞌbʉ majuąni da ꞌyøtꞌa im manꞌa,” 
bi ꞌyɛn̨ꞌa ra Jesús.

8
 Nɛ xø manꞌdandį bʉya, bi zix 

mahønꞌa ra zįthu a ra Jesús bʉ rá 
nyą nꞌda ra tꞌøhø xʉn hɛt̨sꞌi, nɛ 
bi ꞌyuti gätho na ndoho ra ximhäi 
nɛ gätho ꞌbɛꞌa xʉn ho i ja bʉ ja yʉ 
hnini. 9 Nɛ bi ꞌyɛm̨bi:
―Gätho ga ꞌda a ya ꞌbɛꞌa dá utꞌi i 

ꞌbʉ gan dąnyahmu gui thąndegui, bi 
tꞌɛm̨pꞌa ra Jesús, bi ꞌyɛn̨ꞌa ra zįthu.

10
 Nɛ bi dąh mahønꞌa ra Jesús, bi 

ꞌyɛm̨bi:
―Nuꞌi grá zįthu, dami ꞌdagui 

nanguecä, nguetho nu rám hman 
Oją i ɛn̨a: “Høntꞌa Oją ra Hmu ga 
thąndehʉ nɛ ga ørpahʉ rá ꞌbɛfi a,” 
bi ꞌyɛn̨ꞌa ra Jesús.
11

 Nɛ nubʉya bi ꞌdaꞌa ra zįthu bʉ 
ꞌbʉh ra Jesús, nɛ bá ɛh̨ yʉ́m ꞌbɛhni 
Oją bi zøpʉ mí ꞌbʉ a ra Jesús bʉ 
dąpo nɛ bi ꞌuįn a.

Ra Jesús bi dʉmp rá ꞌbɛfi 
bʉ ra xɛqui Galilea

12
 Nɛ bi bøm bʉ ja ra dąpo a ra 

Jesús bʉya. Nɛ nuꞌbʉ mí bøm bʉ, 
bi ꞌyøde ngue bi jotꞌa fädi ra Xuua 
nxixyą. Janangueꞌa bi mbengda 
bʉ ra häi Galilea. Guepʉ ra hnini 
Nazaret bim ꞌbʉpʉ mahønꞌa. 13 Pɛ 
hinga nyaꞌa bim ꞌbʉpʉ nɛ bi mba 
bʉ ra hnini Capernaum, nubʉ ra 
ndendądehe guepʉ ra xɛqui yʉ́ häi 
mam bombøtahe ra Zabulón nɛ mam 
bombøtahe ra Neftalí. 14-15 Nuꞌbʉ mi 
zøm bʉ a ra Jesús bin ja ꞌbɛꞌa bi ꞌyoꞌtꞌa 
ra pøngahyą Isaías mayaꞌbʉ ngue din 
ja bʉ ra häi Zabulón nɛ ra häi Neftalí, 
i hänbʉ ra dądehe, ꞌdanguadi ra dąthe 
Jordán, ngue nɛ a i tꞌɛm̨bi Galilea, 
guepʉ ꞌbʉ ʉ i thąnde yʉ́ ojązɛhɛ. Nɛ bi 
ꞌyɛn̨ꞌa ra pøngahyą ngue:
 16 Nu yʉ jąꞌi mi ꞌbʉpʉ tenguꞌbʉ i 

bʉpʉ ja ra ꞌbɛxui, nɛ i ja bʉ 
ran dąte,

pɛ nuya bi nɛqui nꞌda ran nɛqui 
ngue di yotꞌi,

bi ꞌyɛn̨ꞌa ra Isaías ꞌbʉ mayaꞌbʉ. Nɛ 
gueꞌa bin ja ꞌbʉ mi zøm bʉ ra Jesús.
17

 Nɛ nu ra Jesús bi dʉꞌmi bi mam 
bʉ rám hma nɛ bi ꞌyɛn̨a:
―Dami päh nin ꞌyomfɛn̨ihʉ 

nangue yʉ tsꞌoqui, ngue da zä di 

manda ua rá tsꞌɛdi Oją bi zøcua guí 
ꞌbʉhmbʉ, bi ꞌyɛm̨b yʉ jąꞌi a ra Jesús 
ꞌbʉ mim ꞌbʉpʉ.

Goho yʉ mbahuą bi dɛnꞌna ra Jesús
18

 Nɛ nꞌda ra pa mí ꞌyo bʉ ja ra 
ndendądehe a ra Jesús nubʉ ra 
häi Galilea, nɛ bi nu yoho yʉn 
ꞌyohʉ din ꞌyohʉ zɛhɛ ʉ. Nuꞌa nꞌda 
ra Simón, gueꞌa ra Pedro a. Nɛ 
nu manꞌda ra Andrés. Nɛ nuꞌʉ 
yʉ mbahuą ʉ, nɛ mi ɛnxitꞌą bʉ 
ja ra dądehe. 19 Nɛ nu ra Jesús bi 
ꞌyɛm̨pꞌʉ:

―Ba tɛngaui, gui xihmbʉ yʉ jąꞌi 
da ꞌyɛc̨ꞌyɛigui, tengu thoho bʉ gní 
thɛui yʉ huą guí øtꞌui, bi ꞌyɛm̨pꞌʉ.
20

 Nɛ ꞌbex bi hyɛpʉ yʉ́ xitꞌą nɛ bi 
dɛnꞌna ra Jesús.
21

 Nɛ bi thopʉya bin ꞌyo mi tsꞌʉ 
a ra Jesús, nɛ bi nu mi yoho yʉn 
ꞌyohʉ din ꞌyohʉ zɛhɛ ʉ, nɛ nu nꞌda 
ra Jacobo, nɛ nu manꞌda ra Xuua, 
gätho yoho yʉ́ tsꞌʉntꞌʉ ra Zebedeo 
ʉ. Nɛ mín ꞌyohʉ a rá ta mi hu bʉ 
ꞌbɛn yʉ́ mbosa, mí ꞌuɛt yʉ́ xitꞌą. Nɛ 
xø bi xi ʉ da dɛnni mahønꞌa. 22 Nɛ 
ꞌbex bi zopʉ rá ta nɛꞌʉ yʉ́ mbosa, 
ꞌbex bi dɛnꞌna ra Jesús bʉya.

Ra Jesús bi xänbi xʉn ngu yʉ jąꞌi
23

 Nɛ nu ra Jesús mí ꞌyo gätho ra 
häi Galilea nɛ mí xänba ʉ yʉ jąꞌi bʉ 
ja yʉ niją nɛ bi ma ꞌbɛpʉ dí manda 
ua rá tsꞌɛdi Oją. Nɛ midí hoc yʉ 
hyɛn̨ni ngue ꞌbɛꞌa gä ní gɛh̨ɛ mí 
hɛm̨pꞌa nꞌda ngu nꞌda. 24 Nɛ gätho 
yʉ jąꞌi bʉ ra xɛqui Siria bi ꞌyøde 
ꞌbɛꞌa øt ra Jesús, nɛ bá thunba ʉ 
yʉ hyɛn̨ni ngue ꞌdahma ꞌdanꞌyo 
yʉn ʉ mí hɛm̨bi nɛꞌʉ mín ꞌyohʉ yʉ 
zįthu, nɛꞌʉ ząntꞌa mi sändąte ꞌda yʉ 
ora, nɛꞌʉ xí tsꞌa rá jąꞌi, nɛ gätho bi 

hocꞌa ra Jesús. 25 Nɛ xʉn ngu yʉ jąꞌi 
bi dɛnꞌna ra Jesús. Mín numanho 
da dɛnthoho yʉ jąꞌi nangue ꞌbɛꞌa 
bi ꞌyøtꞌe. Nuꞌʉ ꞌda yʉ mɛngu bʉ ra 
xɛqui Galilea, nɛ ʉ ꞌda yʉ mɛngu 
bʉ ra xɛqui Decápolis, nɛꞌʉ ꞌda 
mí ꞌbʉpʉ Judea, nɛꞌʉ ꞌda mí ꞌbʉpʉ 
ꞌdanguadi ra dąthe Jordán, nɛꞌʉ ꞌda 
mí ꞌbʉpʉ ra hnini Jerusalén. Gätho 
bi zøm bʉ mi ꞌbʉ a ra Jesús.

Ra Jesús bi mba bʉ ja ra nyuni

5  Nɛ nu ra Jesús ꞌbʉ mi nu yʉ 
jąꞌi ɛm̨mɛ xʉn ngu bi zøpʉ, nɛ 

bi ndex bʉ ja ra nyuni nɛ mi hupʉ. 
Nɛꞌʉ yʉ́ xädi bʉya bi zøm bʉ mí 
hudi, ꞌdarpʉ mi huhmbʉ. 2 Nɛ bi 
xänba ʉ.

Nuꞌʉ i hąn rán jąpi Oją
3

 Nɛ bi ꞌyɛm̨pꞌʉ yʉ́ xädi ra Jesús:
―Nuꞌʉ toꞌo pąsɛ hingui ho yʉ́ mbʉi 

bʉ na nu Oją nɛ da hyon Oją di zɛdi, 
nu Oją da zimanho bʉ di manda rá 
tsꞌɛdi, janangueꞌa mająpi ʉ bʉya.
4

 Nɛ nuꞌʉ tu yʉ́ mbʉi, Oją da 
hyurpa yʉ́ mbʉi, janangueꞌa mająpi 
ʉ.

5
 Nɛ nuꞌʉ im bɛn̨i i cosɛ häi, da 

hyąn a ra hogahäi bi man Oją di 
unni, janangueꞌa mająpi ʉ.

6
 Nɛ nuꞌʉ i humbi da ꞌyøtꞌ ran 

ho, Oją di japi da ꞌyøtꞌe xʉn ho, 
janangueꞌa mająpi ʉ.
7

 Nɛ nuꞌʉ di huɛc̨ yʉ́ mijąꞌihʉ, xin 
di huɛc̨ Oją ʉ, janangueꞌa mająpi ʉ.

8
 Nɛ nuꞌʉ nꞌdatꞌa im bɛn̨i, dim 

ꞌbʉhmbʉ Oją ʉ, janangueꞌa mająpi ʉ.
9

 Nɛ nuꞌʉ øtꞌ ran hocpate, nu Oją 
da ꞌyɛm̨bi yʉ́ tꞌʉhni ʉ, janangueꞌa 
mająpi ʉ.
10

 Nɛ nuꞌʉ i nu ran ʉnbi nangue 
ran ho i øtꞌe, da yʉrpʉ di manda rá 

tsꞌɛdi Oją ʉ, janangueꞌa mająpi ʉ, i 
ɛn̨ꞌa ra Jesús.

11
 Nɛ gan johyahʉ ꞌbʉ i ʉꞌtsꞌahʉ yʉ 

jąꞌi nɛ i thenꞌnahʉ nɛ i xi ahʉ yʉ fɛhni 
ꞌbʉ guí tɛngahʉ, bi ꞌyɛn̨ꞌa ra Jesús. 
12

 Nɛ da hyu ni mbʉihʉ, gan johyahʉ, 
guim bɛm̨hbʉ ngue ꞌdatꞌa ran ʉnbi 
guín nuhʉ ʉ yʉ pøngahyą mam ꞌbɛtꞌo, 
nɛ i ja ꞌbɛꞌa din ꞌda ahʉ ngue am 
ꞌbɛꞌtsꞌi mahɛt̨sꞌi, bi ꞌyɛn̨ꞌa ra Jesús.

Ra ų ua ja ra ximhäi
13

 ―Nuꞌahʉ gyʉ ųhʉ hapʉ ꞌbʉh yʉ 
jąꞌi, nguetho nuꞌa ra ų di hoqui ꞌbɛꞌa 
i pa njapi, nɛ ngutho ahʉ guídí hojʉ 
yʉ jąꞌi, i ɛn̨ a ra Jesús. Pɛ nuꞌbʉ 
bi ꞌbɛh rá tsꞌɛdi ra ų, ya hinꞌyʉ 
ꞌbɛꞌa sä dí hoqui, janangue da mba 
ma bʉntꞌi thoho bʉ häi. Dami 
jamansuhʉ hin din ja bʉ gui ꞌyøthʉ 
tengu a, bi ꞌyɛm̨pꞌʉ yʉ́ xädi ra Jesús.

Ran nɛqui ua ja ra ximhäi
14

 Nɛ bi ꞌyɛn̨ꞌa ra Jesús:
―Nu ahʉ gyʉn nɛquihʉ bʉ ꞌbʉh yʉ 

jąꞌi, bi ꞌyɛm̨pꞌʉ yʉ́ xädi. Dami jafʉ da 
hnu a ran nɛqui. Tengu nꞌda ra hnini i 
ja bʉ ja rá nyą ra tꞌøhø, am ꞌbatho xʉn 
ho ngue hinꞌyʉ ꞌbɛꞌa i juti. 15 Ngutho 
nꞌda ra sibi, hingui sä da mba ma 
cʉꞌtꞌi bʉ ja ra huada ꞌbʉ da mba ma 
søque, i jatho da tꞌɛx̨pʉ mꞌbatho, 
janangueꞌa di yotꞌi gätho ꞌbʉpʉ. 16 Nɛ 
ngutho gui ꞌyøthʉ ngue tenguꞌbʉ gyʉ 
sibihʉ ɛm̨mɛ di hyärpʉ i ꞌbʉh yʉ jąꞌi. 
Janangueꞌa da hnutꞌahʉ xʉn ho nin 
tꞌøtꞌehʉ, nɛ ʉ da ꞌyɛs̨pa Oją ma Tahʉ 
ꞌbʉpʉ mahɛt̨sꞌi ʉ bʉya, bi ꞌyɛm̨pꞌʉ yʉ́ 
xädi ra Jesús.

Ra Jesús bi ꞌyurcahʉ ꞌbɛꞌa nam 
bønꞌʉ yʉ́n tꞌɛd̨i ra Moisés

17
 Nɛ xø bi ꞌyɛn̨ꞌa ra Jesús:

―O guím bɛm̨hbʉ ngue ga ꞌbɛcä 
yʉn tꞌɛd̨i bi man ra Moisés nɛ ꞌbɛꞌa 
bin xänbate ʉ yʉ pøngahyą, pɛ bá 
ɛc̨ä ngue ga utꞌahʉ ꞌbɛꞌa majuąni 
nam bøn ʉ. 18 Majuąni dí xi ahʉ, 
gätho ꞌbɛꞌa ntꞌoꞌtꞌi bʉ, nɛ xínga 
nꞌda ʉ ngue hin din ja, ꞌbʉ guextaꞌa 
i jatho ra ximhäi nɛ mahɛt̨sꞌi. 
19

 Janangueꞌa madí tsꞌʉtho maha 
a ram hma ngue hingui nde da 
ꞌyʉrpa ra güɛnda nꞌda, nɛ i xi ʉ 
miꞌda ngue din jabʉ da ꞌyøtꞌe, pɛ zi 
tsꞌʉtho rá tsꞌɛdi di nɛqui bʉ bí ja rá 
tsꞌɛdi Oją bʉ mahɛt̨sꞌi ꞌbʉ. Pɛ nuꞌʉ 
di jąꞌtsꞌi gätho ʉ mam bʉ ja rám 
hma Oją, nɛ i xi ʉ miꞌda ngue din 
ja bʉ da ꞌyøtꞌe, nɛ manꞌda xʉn ngu 
rá tsꞌɛdi di nɛqui bʉ bí ja rá tsꞌɛdi 
Oją, bi ꞌyɛn̨ꞌa ra Jesús. 20 Nɛ gueꞌa 
dí xi ahʉ a, ndeꞌbʉ manꞌda xʉn ho 
gui ꞌyøthʉ xinda gue ma ngʉrpihʉ 
yʉ fariseo nɛ yʉ xänbate niją. 
Nguetho nuꞌbʉ hin gui ꞌyøthʉ xʉn 
ho, njąmꞌbʉ da zä gui cʉthʉ hapʉ 
di manda rá tsꞌɛdi Oją, bi ꞌyɛm̨pꞌʉ 
yʉ́ xädi ra Jesús.

Ra Jesús bi ma hingui ho ra cuɛ
21

 Nɛ manꞌda bi man ra Jesús, bi 
ꞌyɛn̨a:

―Gueꞌbʉ go mayaꞌbʉ bi sih mam 
bombøtahʉ ran tꞌɛd̨i ngue im ma: 

“O guí hącpahʉ rá te ni mijąꞌihʉ, nɛ 
nu toꞌo da hyącpa rá te rá mijąꞌiui, i 
jatho da tsꞌänba rá muui a bi ꞌyøtꞌe,” 
bi tꞌɛm̨pꞌʉ. 22 Pɛ i jagä manꞌda ga 
xi ahʉ, ngue nuꞌbʉ ꞌboꞌo di cuɛp rá 
mijąꞌiui nangueꞌa bi ꞌyørpe, ngue 
im bɛn̨i di coꞌtsꞌi, guehma da nu 
ran tsꞌɛmbi. Nɛ nuꞌa toꞌo da xih ra 
tsꞌore bʉ ja rá hmi rá mijąꞌiui, da 
tsꞌixpʉ ꞌbʉh yʉ ngʉrpi da tsꞌɛmbi. 
Nɛ nu toꞌo ɛm̨mɛ then rá mijąꞌiui dí 

mba bʉ ja ran tsꞌɛmbi ngue ra sibi 
njąmꞌbʉ i huɛt̨ꞌi, bi ꞌyɛn̨ꞌa ra Jesús.
23

 Janangueꞌa nuꞌbʉ guí pähä 
bʉ ja ra niją ngue guí ɛn̨a gui 
thąndehʉ Oją, pɛ nuꞌbʉ gá sømhbʉ 
bʉ nɛ ꞌbex gá bɛm̨hbʉ ꞌbɛꞌa xquín 
xihmi ni mijąꞌihʉ, 24 gua peng thohʉ 
nɛ ꞌbɛ gui mba bʉ i ꞌbʉ a ni mijąꞌiui 
gam punbaui, ja da zä gui thąndehʉ 
Oją bʉya, bi ꞌyɛn̨ꞌa ra Jesús.

25
 Nɛ nuꞌbʉ guí pąhmbʉ ja ꞌbɛꞌa 

guidín xihmbʉ nꞌda ni mijąꞌihʉ, 
pɛ gan hocpa zɛhɛhʉ, nɛ hin gui 
tømhbʉ da tsꞌix ahʉ bʉ ꞌbʉh 
yʉ tsꞌʉtꞌabi. Nguetho nuꞌbʉ gui 
sømhbʉ bʉ, 26 guehma da jo ahʉ 
nɛ hin da hyɛcꞌa thohohʉ ra zɛꞌmi 
jagueꞌbʉ gui unhdʉ ra mbɛti hangu 
da ꞌyä ahʉ, nɛ xínga nꞌda centavo 
da nde gui ꞌyɛspahʉ, bi ꞌyɛn̨ a ra 
Jesús.

Ra Jesús bi ꞌyɛn̨a hingui 
ho ran ꞌyomtꞌɛn̨i

27
 Nɛ manꞌda bi xih yʉ́ xädi ra 

Jesús:
―Nu manꞌda ran tꞌɛd̨i mayaꞌbʉ 

i ɛn̨a: “O guí øthʉ ran ꞌyomtꞌɛn̨i.” 
28

 Pɛ i jagä manꞌda ga xi ahʉ, ngue 
nuꞌbʉ nꞌda ran ꞌyohʉ da hyantꞌa 
nꞌda ra xisu, nɛ im bɛn̨ꞌa nꞌda 
ran ꞌyomfɛn̨i xʉn tsꞌo nangue a, 
madagueꞌbʉ bi bɛn̨tho, tenguꞌbʉ ya 
bi ꞌyøtꞌ ran ꞌyomtꞌɛn̨i bʉ rá mbʉi a 
bʉya, bi ꞌyɛn̨ a ra Jesús.
29-30

 Janangue nuꞌbʉ i ja a i 
utꞌahʉ ra tsꞌoqui, pɛ gui sąmzɛhɛ 
ni mbʉihʉ madagueꞌbʉ guím 
bɛm̨hbʉ ɛm̨mɛ xʉn ʉ ꞌbʉ gui ꞌyɛshʉ. 
Tenguꞌbʉ xquí hyąꞌa nꞌda ni dähʉ nɛ 
xquí ꞌyɛmhbʉ bʉ maꞌueni nɛ xquí 
nꞌdadä thohohʉ, uague tenguꞌbʉ 
xquí hyɛcꞌa nin ꞌyɛihʉ nɛ xquí 

ꞌyɛmhbʉ bʉ maꞌueni nɛ xquí nꞌdaꞌyɛ 
thohohʉ. Pɛ manꞌda xʉn ho guin 
nuhʉ nangue gá ꞌbɛhmbʉ yʉ tsꞌoqui, 
xinda gueꞌbʉ xquí ꞌyøthʉ yʉ tsꞌoqui 
nɛ xquí ꞌbɛhmbʉ ran ho maząi bʉ ja 
ra sibi.

Ra Jesús bi ꞌyɛn̨a hin da hyɛh 
rá xisu nꞌda ran ꞌyohʉ

31
 Nɛ manꞌda bi man ra Jesús, bi 

ꞌyɛn̨a:
―Nɛ a bi mam ꞌbʉ mayaꞌbʉ gue: 

“Nuꞌbʉ nꞌda ran ꞌyohʉ in nde da 
hyɛh rá xisu, i jatho da ꞌyøtꞌa nꞌda 
ra søcuą din xummi.” 32 Pɛ i jagä 
manꞌda ga xi ahʉ, ngue hingui 
sä da hyɛh rá xisu nꞌda ran ꞌyohʉ 
gueꞌbʉ hingui øtꞌ ran ꞌyomtꞌɛn̨i a ra 
xisu. Nguetho nuꞌbʉ bi hyɛh rá xisu 
nꞌda ran ꞌyohʉ, di japi da ꞌyøtꞌ ran 
ꞌyomtꞌɛn̨i a ra xisu ꞌbʉ bi hyɛgui nɛ 
dim ꞌbʉhmi manꞌda ranꞌ yohʉ. Nɛ 
ꞌbʉ nꞌda ran ꞌyohʉ dim ꞌbʉhmi nꞌda 
ra xisu bi thɛgui, ra ꞌyomtꞌɛn̨i a, bi 
ꞌyɛn̨ a ra Jesús.

Nte ga ndønbahʉ rá thuhu, 
bi ꞌyɛn̨ꞌa ra Jesús

33
 ―Nɛ guí pąhmbʉ ran tꞌɛd̨i mí 

hmam ꞌbʉ mayaꞌbʉ ngue i ɛn̨a: “Pɛ 
nuꞌbʉ gá ndønbahʉ rá thuhu Oją, 
guehma gui jąꞌtsꞌa gá mamhbʉ.” 
34

 Pɛ nuya i jagä manꞌda ga xi ahʉ, 
bi ꞌyɛn̨ꞌa ra Jesús. Hinꞌyʉ ꞌbɛꞌa i sä 
gui ndønbahʉ rá thuhu ꞌbʉ ja a guí 
xihmbʉ ni mijąꞌihʉ ngue guín ndefʉ 
da ꞌyɛc̨ꞌyɛi a guí xihmbʉ. Hingui 
sä gui ndømhbʉ Oją, pɛ ngutho 
hingui sä gui ndømhbʉ mahɛt̨sꞌi, 
nguetho nu bʉ mahɛt̨sꞌi bí ja bʉ 
rá tsꞌɛdi Oją. 35 Nɛ xíngui sä gui 
ndømhbʉ ra ximhäi, nguetho nɛcua 
i ja ua rá tsꞌɛdi Oją. Nɛ xíngui sä 

gui ndømhbʉ ra hnini Jerusalén, 
nguetho rá hnini rá Thahni Oją 
a. 36 Nɛ xíngui sä gui ndømhbʉ ni 
yąhʉ, nguetho ꞌdatꞌa Oją bi zänꞌna, 
nɛ xínga nꞌda ni xtąhʉ sä gui 
sänzɛhɛhʉ gueꞌbʉ xʉn tꞌaxi o gue 
xʉm pothi da gohi. 37 Pɛ nuꞌbʉ ja a 
guí xihmbʉ ni mijąꞌihʉ, “da zä,” ga 
ɛm̨hbʉ ꞌbʉ da zä, “hin da zä,” ga 
ɛn̨thohʉ ꞌbʉ hin da zä. Pɛ gätho 
miꞌda yʉm hma bí nɛxpʉ ja rán 
ꞌyomfɛn̨i ra zįthu, bi ꞌyɛn̨ꞌa ra Jesús.

Bi ꞌyɛn̨ꞌa ra Jesús hin ga 
cosꞌhʉ ꞌbʉ ja a da tꞌørcahʉ

38
 Nɛ xø bi ꞌyɛn̨ꞌa ra Jesús:

―Nuꞌahʉ gá ꞌyøhmbʉ ꞌbɛꞌa bi sih 
mam bombøtahʉ ngue: “Nuꞌbʉ nꞌda 
ra jąꞌi di tsꞌonba rá dä rá mijąꞌiui, 
pɛ nɛ a da mba ma tsꞌonbi rá dä. 
Nɛ nuꞌbʉ rá tsꞌi da ꞌyøcpe, ngutho 
nɛꞌa xin da tꞌøcpa rá tsꞌi.” 39 Pɛ nuya 
i jagä manꞌda ga xi ahʉ ya, ngue 
nuꞌbʉ ꞌbʉ a nꞌda in nde di ʉnꞌnahʉ, 
pɛ o guí sʉhmbʉ a. Nɛ nuꞌbʉ 
ꞌboꞌo da mbɛpꞌahʉ ꞌdanguadi ni 
hmihʉ, gui unhdʉ manꞌda nguadi 
da mbɛpꞌahʉ. 40 Nɛ nuꞌbʉ ꞌboꞌo 
da zix ahʉ bʉ ꞌbʉh ra zɛꞌmi ngue 
da gąnꞌna ni pahnihʉ, pɛ nɛ a ni 
cotohʉ gui unhdʉ. 41 Nɛ nuꞌbʉ i si 
ahʉ gui tuspahʉ rá ꞌbɛni nꞌda ra jąꞌi 
nꞌda ora, xʉn ho ꞌbʉ nyo ora gui 
tuxhʉ a rá ꞌbɛni. 42 Nɛ høntꞌa go toꞌo 
da ꞌyä ahʉ ꞌbɛꞌa i honi, dami unhdʉ. 
Nɛ nuꞌbʉ ꞌboꞌo da mipꞌahʉ ꞌbʉ ja 
a guí pɛsꞌhʉ, pɛ xʉn ho ꞌbʉ gui 
unhdʉ, bi ꞌyɛn̨ꞌa ra Jesús.

Ga huɛc̨ man sʉihʉ, bi ꞌyɛn̨ꞌa ra Jesús
43

 ―Nɛ a nꞌda ram hma mayaꞌbʉ 
i ɛn̨a: “Dami huɛc̨ ni amigohʉ nɛ 
gui ʉcpa nin sʉihʉ,” mí tꞌɛn̨ꞌahʉ. 

44
 Pɛ i ja manꞌda ga xi ahʉ, ngue gui 

huɛc̨ nin sʉihʉ, gan yąmanhohʉ 
ʉ man yʉ tsꞌore nangue ahʉ, nɛ 
gui ꞌyørpahʉ ran ho toꞌo di ʉcꞌahʉ. 
Nɛ dami ꞌyäfʉ rá mate Oją ʉ toꞌo 
i numanꞌʉ ahʉ nɛ ʉ di ʉnꞌnahʉ, bi 
ꞌyɛn̨ a ra Jesús. 45 Nɛ nuꞌbʉ ngubʉ 
gui ꞌyøthʉ, ꞌdaꞌangu gá ꞌyøthʉ a ma 
Tahʉ ꞌbʉpʉ mahɛt̨sꞌi ngue bá pɛnh 
ra ꞌye nɛ ra hyadi. Pɛ hinga hønbʉ 
ꞌbʉ ʉ yʉ hocjąꞌi gue i so ra ꞌye nɛ ra 
hyadi, pɛ nɛpʉ i ꞌbʉh yʉ tsꞌomꞌbäi, 
bi ꞌyɛn̨a. 46 Pɛ nuꞌbʉ høntꞌʉ toꞌo di 
huɛc̨ꞌahʉ guidí huɛj̨ʉ, ꞌbɛꞌa gue gá 
tąhmbʉ ꞌbʉ ngubʉ gá ꞌyøthʉ. Pɛ 
nɛ nꞌdatꞌa gá ꞌyøthʉ ʉ yʉ ziyate 
hyącahäi. 47 Pɛ ha guí ɛm̨hbʉ xʉn 
ho guí øthʉ ꞌbʉ høntꞌʉ ni cuhʉ 
guidí zɛnguahʉ. Nuꞌbʉ guin jahʉ 
bʉ, ꞌdaꞌangu guí øthʉ ʉ i thąnde yʉ́ 
oją zɛhɛ. 48 Pɛ ndeꞌbʉ xʉn hotho gui 
ꞌyøthʉ, nguetho xʉn hotho Oją ma 
Tahʉ bí ꞌbʉpʉ mahɛt̨sꞌi, bi ꞌyɛm̨pꞌʉ 
yʉ́ xädi ra Jesús.

Hin ga øthʉ ran ꞌyɛt̨sꞌi ꞌbʉ dí 
øthʉ yʉn tꞌøtꞌe xʉn ho

6  Nɛ manꞌda bi man ra Jesús, bi 
ꞌyɛm̨pꞌʉ mi ꞌbʉpʉ:

―Pɛ nuꞌbʉ guí øthʉ rá ꞌbɛfi Oją, 
hin gui ꞌyøthʉ da ꞌyɛs̨ꞌa ni mijąꞌihʉ, 
nguetho hin te di ꞌda ahʉ ma Tahʉ 
ꞌbʉpʉ mahɛt̨sꞌi ꞌbʉ din jabʉ gui 
ꞌyøthʉ, bi ꞌyɛn̨ꞌa. 2 Nɛ nuꞌbʉ guín nde 
gui fäxhʉ nꞌda ra hyoya, hin gui 
ꞌyøthʉ ngue da nu ahʉ yʉ jąꞌi, tengu 
øtꞌʉ di yorpa a im bɛn̨i ꞌbʉ di unꞌna 
nꞌda ran tꞌunni yʉ hyoya, ngue di 
um bʉ ja yʉ niją o guepʉ ja yʉ ꞌyu 
ngue in nde da ꞌyɛs̨pa yʉ jąꞌi ꞌbɛꞌa 
i øtꞌe. Majuąni dí xi ahʉ, ya høntꞌa 
ran ꞌyɛt̨sꞌi bi dąha ꞌbʉ ngubʉ i øtꞌe, 
bi ꞌyɛn̨a. 3 Pɛ nuꞌbʉ i ja a guí nde 

gui unhdʉ nꞌda zi hyoya, ndeꞌbʉ hin 
gui xihmbʉ ʉ miꞌda ꞌbɛꞌa gá ꞌyøthʉ. 
4

 Nɛ manꞌda xʉn ho ꞌbʉ hin njon da 
nu ꞌbɛꞌa guídí unhdʉ, pɛ go da nu 
Oją ma Tahʉ, nɛ i ja ꞌbɛꞌa din ꞌda 
ahʉ bʉya, bi ꞌyɛn̨ꞌa ra Jesús.

Hingui yoho guim bɛm̨hbʉ 
ꞌbʉ guí yąhʉ Oją

5
 Nɛ manꞌda dí xi ahʉ:

―Nuꞌbʉ guí yąhʉ Oją, o guí øthʉ 
tengu i øtꞌʉ di yorpa a im bɛn̨i, bi 
ꞌyɛn̨ꞌa ra Jesús. Nuꞌʉ, i ꞌbäpʉ ja yʉ 
niją nɛpʉ ja yʉ xoꞌyu, ɛn̨a i yąhʉ 
Oją pɛ høntꞌa ran ꞌyɛt̨sꞌi im bɛn̨i. 
Majuąni dí xi ahʉ, høntꞌa ran ꞌyɛt̨sꞌi 
bi dąha nangue ꞌbɛꞌa i øtꞌe. 6 Nɛ 
nuꞌbʉ guí yąhʉ Oją gui mbähä bʉ 
njon da nu ahʉ, pɛ Oją ma Tahʉ go 
i nu ahʉ nɛ di ꞌda ahʉ ꞌbɛꞌa guí äfʉ 
a, i ɛn̨a.
7

 Pɛ hinga guextaꞌa ram hma gui 
mamhbʉ ngue nte ní mba tho ꞌbʉ 
guí yąhʉ Oją, tengu i øtꞌʉ tɛn yʉ́ 
oją zɛhɛ. Nɛ sä im bɛn̨i i øꞌa Oją 
ꞌbɛꞌa im ma ꞌbʉ xʉn ngu i xifi. 8 Nɛ 
o guí øthʉ tengu i øtꞌʉ, nguetho nu 
Oją ma Tahʉ ya i pądi ꞌbɛꞌa gätho 
guí homhbʉ gueꞌbʉ hinga ná äfʉ, i 
ɛn̨a. 9 Pɛ guim bɛm̨hbʉ ꞌbʉ guí yąhʉ 
Oją ꞌda yʉm hma tengu dí xi ahʉ 
ngue:

Nuya ma Ta ahe guí ꞌbʉpʉ 
mahɛt̨sꞌi.

Da hnumansu ni thuhu.
 10 Nɛ dín ndehe din ja ua nꞌdihi ni 

tsꞌɛdi ngue di manda ua.
Nɛ da tꞌøtꞌ ua ni pähä ua ja 

ra häi tengu tho i tꞌørpʉ 
mahɛt̨sꞌi.

 11 Nɛ dami ꞌdaje ran tsꞌihmɛ dí 
homhbe ra pa i jabʉ ya.

 12 Dami punga ma tsꞌoquihe, tengu 
thoho bʉ na punbahe ʉ i 
ørcahe ran tsꞌo.

 13 Nɛ o guí hɛgahe da dąje ran tsꞌo, 
pɛ dami yąnje nangue ran tsꞌo.

Nguetho nuꞌi gra hmutsꞌʉtꞌabi, 
gä di manda ua ja ra häi ni 
tsꞌɛdi, nɛ i ja ni tsꞌɛdi mixte 
njąmꞌbʉ da guadi gätho yʉ pa 
maząi.

Nɛ høntꞌa dí xiꞌahe ya.
14

 Nguetho nuꞌbʉ gadí punbahʉ 
yʉ́ tsꞌoqui ni mijąꞌihʉ, ngutho 
da ꞌyøtꞌahʉ Oją ma Tahʉ ꞌbʉpʉ 
mahɛt̨sꞌi, di punꞌna ni tsꞌoquihʉ. 
15

 Pɛ nuꞌbʉ hin gadí punbahʉ ni 
mijąꞌihʉ, nɛ ahʉ hin di punꞌnahʉ 
Oją ma Tahʉ ꞌbʉpʉ mahɛt̨sꞌi ꞌbʉ, bi 
ꞌyɛn̨ꞌa ra Jesús.

Hin gui ꞌyuhmbʉ ꞌbʉ guí ɛtꞌ yʉn 
tsꞌihmɛ ꞌbʉ guín yąhʉ Oją

16
 ―Nɛ nuꞌahʉ, nuꞌbʉ guí nde 

gui ꞌyɛtꞌ nin sihmɛhʉ nꞌda ora 
ngue guim bɛm̨hbʉ Oją, o guí 
øthʉ tengu øtꞌʉ di yorpa a im bɛn̨i. 
Nuꞌʉ i ut yʉ jąꞌi ꞌbɛꞌa øtꞌe, ndeꞌa dí 
hnumanho, pɛ høntꞌa ran ꞌyɛt̨sꞌi bi 
dąha nangue ꞌbɛꞌa bi ꞌyøzɛhɛ, bi 
ꞌyɛn̨ꞌa ra Jesús. 17 Pɛ nu ahʉ, ꞌbʉ guí 
ɛtꞌ nin sihmɛhʉ ngue guím bɛm̨hbʉ 
Oją, pɛ gan ꞌyomanhohʉ tenguꞌbʉ 
ya gán sihmɛhʉ. 18 Nꞌdahma njon da 
bądi ꞌbɛꞌa gá ꞌyøthʉ gue gá ꞌyɛtꞌ nin 
sihmɛhʉ, nɛ høntꞌa Oją ma Tahʉ i 
nu ahʉ ꞌbɛꞌa gá ꞌyøthʉ, nɛ i ja ꞌbɛꞌa 
di ꞌda ahʉ bʉya, bi ꞌyɛn̨ꞌa ra Jesús.

Gui hyomhbʉ ꞌbɛꞌa dí 
nɛcmanho bʉ mahɛt̨sꞌi

19
 Nɛ manꞌda bi man ra Jesús, bi 

ꞌyɛn̨a:

―Hin gui munsꞌhʉ ꞌbɛꞌa gdám 
mɛmbɛtihʉ ua ja ra ximhäi, 
nguetho nuua i ꞌbʉh yʉ zuꞌuɛ ̨ngue 
di tsꞌoni ꞌbɛꞌa gätho guí pɛsꞌhʉ, 
nɛ jaꞌbʉ da boxjua, nɛ jaꞌbʉ da 
bɛ ̨ahʉ yʉ bɛ.̨ 20 Pɛgue gui hyoni 
gui xąnthʉ ꞌbɛꞌa dí hnumanho ahʉ 
bʉ mahɛt̨sꞌi. Nguetho hin te dim 
ꞌbɛpʉ, hin da yʉrpʉ yʉ bɛ ̨ngue da bɛ ̨
ahʉ ꞌbɛꞌa guí pɛsꞌhʉ bʉ, nɛ hin da 
boxjua, nɛ njoꞌo bʉ yʉ zuꞌuɛ ̨ngue 
di tsꞌoni. 21 Nguetho hønbʉ i ja ním 
pɛꞌtsꞌi nꞌda im bɛn̨ rá mbʉi nꞌda. 
Nuꞌbʉ guecua ja ra ximhäi i ja ꞌbɛꞌa 
i pɛꞌtsꞌa nꞌda, høntꞌua im bɛn̨ a nꞌda, 
nɛ nuꞌbʉ guepʉ mahɛt̨sꞌi, guepʉ im 
bɛn̨ a nꞌda ꞌbʉ, bi ꞌyɛn̨ꞌa ra Jesús.

Ran nɛqui ní mbʉi nꞌda
22

 Nɛ xø bi ꞌyɛn̨a:
―Nɛ nuꞌbʉ høntꞌa xʉn ho guím 

bɛm̨hbʉ nɛ guí øthʉ, din ja ahʉ 
tengutho ꞌbʉ nꞌda ra jąꞌi xʉn ho rá 
dä, i handi xʉn ho ran nɛqui, din 
jabʉ ni mbʉihʉ. 23 Pɛ nuꞌbʉ hinga 
gueꞌa guím bɛm̨hbʉ, sä guí ɛm̨hbʉ i 
ja ahʉ ran nɛqui, pɛgue xʉm ꞌbɛxui 
thoho ni mbʉihʉ, tengutho ꞌbʉ nꞌda 
ra jąꞌi ngue hingui ho rá dä, nɛ xʉm 
ꞌbɛxui thoho bʉ i handi, bi ꞌyɛn̨ꞌa ra 
Jesús.

Hin di yoho yʉ́ hmu nꞌda
24

 Nɛ xø bi ꞌyɛn̨a:
―Nɛ hingui sä dim ꞌbʉ i yoho yʉ́ 

hmu nꞌda ra ꞌyɛh̨ɛ. Nguetho nuꞌbʉ 
yoho yʉ́ hmu i ꞌbʉ a nꞌda, nuꞌa 
nꞌda da numanho, nɛ nuꞌa manꞌda 
hin da numanho. Uague nuꞌa nꞌda 
da hyumbi dim pɛhmi a, pɛ nuꞌa 
manꞌda da zocpa thoho rá ꞌbɛfi a. 
Janangueꞌa hingui sä yoho yʉ́ hmu 
da dɛnꞌna nꞌda. Hingui sä da ꞌyɛm̨p 

Oją rá Hmu ꞌbʉ i numanho ʉ yʉ 
mbɛti, nguetho tenguꞌbʉ rá hmu a 
ra mbɛti, bi ꞌyɛn̨ꞌa ra Jesús.

Oją di jamansu yʉ́ ꞌyɛc̨ꞌyɛi
25

 ―Janangueꞌa dí xi ahʉ, hin 
go guim bɛn̨sɛhʉ ꞌbɛꞌa gui sihʉ 
ngue gdám ꞌbʉhmbʉ, nɛ xín guim 
bɛm̨hbʉ ꞌbɛꞌa gui hyehʉ. Pɛ guim 
bɛm̨hbʉ ngue manꞌda di muui ni 
tehʉ xinda gue ʉ nin tsꞌihmɛhʉ, 
nɛ manꞌda di muui ni jąꞌihʉ xinda 
gue ʉ ni hehʉ, bi ꞌyɛn̨ꞌa ra Jesús. 
26

 Dami nuhʉ yʉ doja i ꞌyo hønbʉ 
go hapʉ, nɛ hinꞌyʉ yʉ́ huąhi, nɛ 
xín te i pɛꞌtsꞌi, pɛ dí xi ahʉ, nu Oją 
ma Tahʉ bí ꞌbʉpʉ mahɛt̨sꞌi gätho 
i ꞌuįn ʉ. Nɛ nu ahʉ, manꞌda di mu 
ahʉ xinda gue ʉ yʉ doja, bi ꞌyɛn̨ꞌa 
ra Jesús. 27 Nɛ ha guím bɛm̨hbʉ 
manꞌda nyaꞌa gam ꞌbʉhmbʉ ua 
ja ra ximhäi ꞌbʉ ɛm̨mɛ guím 
bɛn̨dumbʉihʉ ꞌbɛꞌa gätho guidí 
ꞌbɛhmbʉ.

28
 Nɛ hanja ɛm̨mɛ go guím bɛn̨sɛhʉ 

nangue ni hehʉ. Xøgue tsꞌʉtho 
guí ɛc̨ꞌyɛihʉ, bi ꞌyɛn̨ꞌa ra Jesús. Pɛ 
dami nuhʉ yʉ døni i ja bʉ dąpo, nɛ 
nuꞌʉ hingui dim pɛfi nɛ xíngui di 
hoc yʉ́ he. 29 Pɛ dí xi ahʉ, manꞌda 
mahotho yʉ døni xínda gue a rá he 
ra tsꞌʉtꞌabi Salomón ngue mí he ꞌbʉ 
mi ja rá tsꞌɛdi, bi ꞌyɛn̨ꞌa ra Jesús. 
30

 Nɛ ngubʉ bi ꞌyøtꞌa Oją nangue 
yʉ døni, mahotho nám pa ya, nɛ 
nixudi da mba ntsꞌɛqui nɛ da tꞌudi. 
Janangueꞌa guim bɛm̨hbʉ, manꞌda 
xʉn ho da ꞌyøtꞌahʉ Oją xinda gue 
ʉ yʉ døni, bi ꞌyɛn̨ꞌa. 31 Janangue o 
guí ɛm̨hbʉ: “ꞌBɛꞌa hmaha ga sihʉ.” 
Uague: “ꞌBɛꞌa hmaha ga hehʉ.” 
32

 Nguetho nuꞌʉ i thąnde yʉ́ oją 
zɛhɛ, gueꞌa ząi i honꞌʉ, pɛ nuꞌahʉ i 

ꞌbʉpʉ ni Tahʉ bʉ mahɛt̨sꞌi, nɛ i pądi 
ꞌbɛꞌa gä guidí ꞌbɛhmbʉ, bi ꞌyɛn̨ꞌa ra 
Jesús. 33 Janagueꞌa nu ahʉ, mꞌbɛtꞌo 
thoho gan umhbʉ di manda ahʉ rá 
tsꞌɛdi Oją, nɛ gui hyomhbʉ nꞌda ra 
hogambʉi nangue rá pähä Oją, nɛ 
nubʉya di ꞌda ahʉ ꞌbɛꞌa gätho gui 
hyomhbʉ. 34 O guím bɛn̨dumbʉihʉ, 
o guí ɛm̨hbʉ: “ꞌBɛꞌa da zä ga øthʉ 
ꞌbʉ nixudi.” Pɛgue gui tømhbʉ, ꞌbɛ 
nixudi ja gui pąhmbʉ bʉya ꞌbɛꞌa da 
zä gui ꞌyøthʉ. Nꞌda pa ngu nꞌda pa i 
ja ꞌbɛꞌa din ja, bi ꞌyɛn̨ꞌa ra Jesús.

Ra Jesús bi ma hingui ho ran yąpi

7  ―“Nuna bi ꞌyøtꞌ yʉ tsꞌoqui,” 
hin gui ꞌyɛm̨hbʉ, nꞌdahma 

hinga gueꞌa dí tsꞌɛpꞌahʉ a, bi 
ꞌyɛn̨gähe ra Jesús. 2 Pɛ nuꞌbʉ guídi 
yąfʉ ʉ miꞌda ngue guím bɛm̨hbʉ 
hønsɛ ahʉ xʉn ho ahʉ, pɛ Oją hin 
da numanho ahʉ ꞌbʉ. Nɛ ꞌdaꞌingu 
da ꞌyøtꞌahʉ Oją tengu gá ꞌyørpahʉ 
ʉ gá yąfʉ, bi ꞌyɛn̨a. 3 Hanja bi zä 
gá nurpahʉ ra zi häi i o rá dä ni 
mijąꞌihʉ, nɛ hin go guí pąhmbʉ i o 
ra xɛcza ni dähʉ. In jabʉ ní nɛqui ni 
tsꞌoquihʉ. 4 Nɛ ha da zä gui xihmbʉ 
ni mijąꞌihʉ: “Mba ga hąpꞌa ra häi o 
ni dä,” sä gui ꞌyɛm̨fʉ, nɛ go manꞌda 
xʉn ndoho ra xɛcza i o ni dähʉ. 
5

 Ɛm̨mɛ guidí yorpahʉ a guí øthʉ. 
Pɛ ndeꞌbʉ mꞌbɛtꞌo gan hojʉ nangue 
yʉ tsꞌoqui guídi hosɛhʉ, janangueꞌa 
da zä gui hyąmpꞌahʉ ra häi o rá dä 
ni mijąꞌihʉ, bi ꞌyɛn̨ꞌa ra Jesús.

6
 O guidí unhdʉ a xʉn ho ʉ yʉ foꞌyo, 

ndetho da za ahʉ. O gueꞌbʉ guidí 
unhdʉ a di muui ʉ yʉ tsꞌʉdi, ndetho 
da nɛm bʉ häi, bi ꞌyɛn̨ꞌa ra Jesús.

Nuꞌbʉ ja da tꞌäpꞌa Oją di uni
7

 Nɛ xø bi ꞌyɛm̨pꞌʉ:

―Dami ꞌyäfʉ Oją ꞌbɛꞌa guí homhbʉ, 
nɛ nuꞌa di ꞌda ahʉ. 8 Nguetho nuꞌa 
toꞌo da ꞌyädi, Oją di unꞌna bi ꞌyäpi. 
Nɛ nuꞌa toꞌo ja a i honi, di und Oją 
a i honi. Nɛ nuꞌa toꞌo da hyoni da 
socpa nꞌda ra goxthi njutꞌi thoho, 
Oją da xocpa a, bi ꞌyɛn̨ꞌa ra Jesús.

9-11
 Pɛ nuꞌahʉ madagueꞌbʉ gyʉ́ 

tsꞌomꞌbäihʉ, xínga nꞌda ahʉ guidí 
unhdʉ ra do ni tꞌʉhnihʉ ꞌbʉ i äꞌahʉ 
ra hmɛ, nɛ xíng ra cꞌɛy̨ą guidí 
unhdʉ ꞌbʉ i ä ahʉ ra huą, pɛ høntꞌa 
xʉn ho guidí unhdʉ ni tꞌʉhnihʉ. 
Ha maguetꞌa Oją ma Tahʉ ꞌbʉpʉ 
mahɛt̨sꞌi ngue hin di ꞌda ahʉ xʉn ho 
ꞌbʉ ja a guí äfʉ, bi ꞌyɛn̨ꞌa ra Jesús.

12
 Nɛ nuꞌbʉ guí nde da ꞌyøtꞌahʉ ran 

ho ni mijąꞌihʉ, ndeꞌbʉ gui ꞌyørpahʉ 
ran ho. Gueꞌa nam bønꞌa rán tꞌɛd̨i 
ra Moisés nɛ rám hma yʉ pøngahyą 
mayaꞌbʉ, bi ꞌyɛn̨ꞌa ra Jesús.

Nꞌda ran tꞌuti nangue 
ra goxthi nɛ yʉ ꞌyu

13-14
 Nɛ manꞌda bi man ra Jesús, bi 

ꞌyɛn̨a:
―Nuꞌa ní yʉtꞌa nꞌda bʉ ja ra te 

maząi, tenguꞌbʉ nꞌda ra goxthi 
xʉn tsꞌįtꞌi, uague nꞌda ra tꞌʉꞌyu, nɛ 
hingui ngu yʉ jąꞌi i numanho da 
thopʉ. Pɛ dami hyomhbʉ gui cʉthʉ 
bʉ. Nguetho nuꞌa ra goxthi xʉn 
ndoho nɛ ra dąꞌyu ní zix a nꞌda bʉ 
ja ran ʉnbi maząi, nɛ xʉn ngu ʉ yʉ 
jąꞌi i numanho da thopʉ, bi ꞌyɛn̨ꞌa 
ra Jesús.

Ndaꞌa ʉ yʉ hyäte pøngahyą
15

 ―Pɛ gam fähmbʉ nangue yʉ 
hyäte pøngahyą. Nuꞌbʉ i søm bʉ 
guí ꞌbʉhmbʉ, sä øtꞌe tenguꞌbʉ yʉ 
dɛꞌyo ngue xʉn ho, pɛ nu yʉ́ mbʉi 
tenguꞌbʉ nꞌda ra zate. 16 Nɛ da zä 

gui pąhmbʉ yʉ hyäte pøngahyą 
nangue yʉ́n tꞌøtꞌe i øtꞌe, tengu 
thoho yʉ za da bą a nꞌda nangue 
yʉ́n dätꞌä i zʉpʉ. Nguetho hin din 
zʉpʉ ja nꞌda ra za nꞌda ran dätꞌä ꞌbʉ 
hinga gueꞌa rá za a. 17 Pɛ nu ra za 
xʉn ho i zʉh yʉ́n dätꞌä xʉn ho, nɛ 
ngutho ra za hingui ho i zʉh yʉ́n 
dätꞌä hingui ho. 18 Nguetho nuꞌa ra 
za xʉn ho hin da zä din zʉpʉ yʉ́n 
dätꞌä ngue hingui ho, nɛ ngutho 
a ra za hingui ho hin njąmꞌbʉ 
da zä din zʉpʉ yʉ́n dätꞌä xʉn ho. 
19

 Nɛ nu yʉ za hingui ho ʉ yʉ́n 
dätꞌä, da mba ntꞌɛtsꞌi nɛ da tꞌudi. 
20

 Janangueꞌa da zä gui pąhmbʉ ʉ 
yʉ hyäte pøngahyą nangue ꞌbɛꞌa da 
ꞌyøtꞌe, bi ꞌyɛn̨ꞌa ra Jesús.

Ndaꞌa ʉ di manda rá tsꞌɛdi Oją
21

 Nɛ xø bi ꞌyɛn̨ꞌa ra Jesús:
―Nɛ sä ɛn̨a yʉ́ hmujʉ ʉ ꞌda, pɛ 

hin da yʉrpʉ di manda rá tsꞌɛdi 
Oją ʉ. Pɛ høntꞌʉ majuąni i øtꞌ rá 
pähä ma Ta mahɛt̨sꞌi da yʉrpʉ ʉ. 
22

 Nɛ nuꞌbʉ bi zøn ra pa ran juąnbi 
ꞌbʉ rán zɛgui, xʉn ngu da mbarqui 
da ꞌyɛn̨gui: “Ma Hmu, nugähe dá 
mamhbe a nim hma, nɛ nangue ni 
thuhu dá hømhbe thi yʉ zįthu, nɛ 
nangue ni thuhu xʉn ngu yʉn tꞌøtꞌe 
mixte dá øthe,” da ꞌyɛn̨gui. 23 Pɛ 
nugä ga ɛm̨pꞌʉ: “Njąmꞌbʉ dá pą ahʉ. 
Dami ꞌuehmbʉ ua ja ma hmigä, gyʉ 
tsꞌomꞌbäihʉ,” ga ɛm̨bi, bi ꞌyɛn̨ꞌa ra 
Jesús.

Høntꞌa go toꞌo in nde da ꞌyø a 
dím ma, bi ꞌyɛn̨ꞌa ra Jesús

24
 ―Pɛ nuꞌa toꞌo i øh ma nde nɛ 

i øtꞌa ma pähägä, i øtꞌe tengu bi 
ꞌyøtꞌa nꞌda ran ꞌyohʉ ngue mí ja rán 
ꞌyomfɛn̨i nɛ bi hyø a nꞌda rá ngu bʉ 

ja nꞌda ra dongu xʉn juąni. 25 Nɛ 
bin ja nꞌda ra dąꞌye, nɛ ɛm̨mɛ xʉn 
ngu yʉ dehe bi ꞌyugui, nɛ bá ɛh̨ ran 
dąhi xʉn ndoho mí nde xtí yøtꞌa 
ra ngu. Pɛ him bi yøtꞌa, nguetho 
nuꞌa ra ngu mí høpʉ ja ra dongu 
xʉn ho. 26 Pɛ nuꞌa toꞌo i øꞌa dí ma 
nɛ hingui ʉrpa ra güɛnda a, i øtꞌe 
tengu bi ꞌyøtꞌa nꞌda ran ꞌyohʉ ngue 
ra ꞌyąmbʉi, nɛ bi hyøh rá ngu bʉ mi 
ja nꞌda ra ꞌbomu. 27 Nɛ bin ja nꞌda ra 
dąꞌye ngue bi ꞌyuh yʉ dehe, nɛ ran 
dąhi xʉn ndoho, nɛ bi yøtꞌa rá ngu. 
Nɛ ɛm̨mɛ ntsꞌutho bin ja bʉya, bi 
ꞌyɛn̨ꞌa ra Jesús.

Nu yʉ jąꞌi bi numanho 
rán xädi ra Jesús

28-29
 Nɛ nuꞌbʉ mi gua a bi ma ra 

Jesús ꞌbʉ mí hyupʉ ja ra nyuni, nu 
yʉ jąꞌi mi huhmbʉ bʉ bi hyonya ʉ.
―Haguen ja i xänbi xʉn ho, 

nɛ hinga ngubʉ i xängahʉ ma 
xänbatehʉ bʉ ja ra niją, bi ꞌyɛn̨ꞌʉ 
yʉ jąꞌi.

Nguetho nuꞌbʉ mi xänba ra Jesús, 
bi ꞌyuti ngue mi ja rá tsꞌɛdi xʉn ho a.

Ra Jesús bi hocꞌa nꞌda ran 
ꞌyohʉ mi hɛm̨b ra tꞌaxcaꞌya

8  Nɛ nuꞌbʉ mi gua a bi man ra 
Jesús, nɛ bi gąpʉ ja ra nyuni 

bʉya, nɛ ɛm̨mɛ xʉn ngu yʉ jąꞌi mí 
numanho da dɛnthoho mahønꞌa. 
2

 Nɛ bá ɛꞌ̨a nꞌda ran ꞌyohʉ ngue mi 
hɛm̨b ra tꞌaxcaꞌya. Bin dąnyahmu 
bʉ mí ꞌbäh ra Jesús, nɛ bi ꞌyɛm̨bi:
―Gra Hmu, nuꞌbʉ ni pähä, da zä 

gui ꞌuecꞌi tsꞌʉ ran ʉ dí hɛm̨bi.
3

 Nɛ nu ra Jesús bʉya bi uąt rá ꞌyɛ 
bi dädi nɛ bi ꞌyɛm̨bi:
―I jagä ra pähä ngue ꞌbex da zä i. 

Dami yą́ni.

Nɛ nuꞌbʉ mí ꞌyɛm̨bi, ꞌbexgue bi 
yąnꞌa ran ꞌyohʉ. 4 Nɛ nu ra Jesús 
bʉya bi hɛcpa a ran ꞌyohʉ njon 
da xifi toꞌo a bi japi bi yąni, nɛ bi 
ꞌyɛm̨bi:

―Ní mba bʉ ꞌbʉh yʉ mbäją da nu 
i ngue ya bi yąn i, nɛ gui unꞌna nꞌda 
ra ꞌbøtsꞌe tengu i man yʉ́n tꞌɛd̨i ra 
Moisés, bi ꞌyɛn̨ꞌa ra Jesús.

Nɛ ja bi thopʉ ra hnini 
Capernaum bʉya.

Ra Jesús bi hocpa rá ꞌyɛh̨ɛ 
nꞌda ra hmudofʉi

5
 Nɛ nuꞌbʉ mí zøm bʉ ra hnini 

Capernaum a ra Jesús, ꞌbex bá 
ɛ ̨a nꞌda ra hmudofʉi ra mɛngu bʉ 
Roma, nɛ bin cꞌatꞌui nɛ bi ꞌyäp ra 
mate, 6 bi ꞌyɛm̨bi:
―Nuꞌi grá Hmu, nu nꞌda ma ꞌyɛh̨ɛ 

i ꞌbɛm bʉ ja ma ngu, i tsꞌa rá jąꞌi, 
hingui sä di ꞌyąni, ɛm̨mɛ xʉn ꞌdoni, 
bi ꞌyɛm̨bi.
7

 Nɛ nu ra Jesús bi ꞌyɛm̨pꞌa:
―Ga mba bʉ ga hoqui.
8-9

 Pɛ nu ra hmudofʉi bʉya bi 
ꞌyɛm̨bi:

―Hingui jatho gui mba bʉ ja ma 
ngu, grá Hmu, nugä hin dí sʉcä 
tengu e nɛ hin drá judíogä. Pɛ dí 
pądi ngue i ja ni tsꞌɛdi zɛhɛ, ngue 
nuꞌbʉ guim ma da yąni, nɛ ꞌbexgue 
da yąni, bi ꞌyɛn̨a. Tengu thohogä 
bin ꞌdacꞌi tsꞌʉ man tꞌɛd̨i, nɛ nuꞌbʉ i ja 
ꞌbɛꞌa dí xi ʉ ma dofʉi nɛꞌʉ ma ꞌyɛh̨ɛ, 
ꞌbexgue ꞌdahmantho in ja. Nɛ ngutho 
i, da zä guim mantho ua nɛ ꞌbexgue 
da yąm bʉya, bi ꞌyɛn̨ꞌa ra hmudofʉi.
10

 Nuꞌbʉ mí ꞌyøh ra Jesús ꞌbɛꞌa bi 
man a ra hmudofʉi, bi hyonya thoho 
nɛ bi xi ʉ min ꞌyohʉ:
―Majuąni dí xi ahʉ, njąmꞌbʉ 

xtá tįngä nꞌda ma mɛnguhʉ yʉ 

jąꞌi israel dyʉ judíohʉ ngue xtám 
bądi i ja ma tsꞌɛdi xʉn ho tengu 
na ran ꞌyohʉ, bi ꞌyɛn̨ꞌa ra Jesús. 
11

 Guim bɛm̨hbʉ a dí xi ahʉ, xʉn 
ngu yʉ jąꞌi ngue gätho na ndoho ra 
ximhäi, ngue him ma mijudíohʉ, da 
ꞌyɛc̨ꞌyɛigui nɛ da yʉrpʉ di manda rá 
tsꞌɛdi Oją, ꞌdarbʉ dim ꞌbʉhmbʉ ma 
ngʉrpa bombøtahʉ ra Abraham, nɛ 
ra Isaac nɛ ra Jacob. 12 Pɛ xʉn ngu 
ma mijudíohʉ ngue yʉ́n sähʉ xtán 
yʉrpʉ, pɛ manꞌda go da tꞌɛntpʉ ja 
ra ꞌbɛxui ʉ, nɛ din zom bʉ nɛ din 
guxpʉ yʉ́ tsꞌi, bi tꞌɛm̨pꞌʉ yʉ jąꞌi ꞌbʉ 
mi ꞌyɛn̨ꞌa ra Jesús.
13

 Nɛ nubʉya bi tꞌɛm̨pꞌa ra 
hmudofʉi:
―Ní mba ni ngu, ya bin ja a gám 

ma nguetho gá ꞌyɛc̨ꞌyɛi i ja ma 
tsꞌɛdi, bi ꞌyɛn̨ꞌa ra Jesús.

Nɛ ꞌbexgue bi yąn a rá ꞌyɛh̨ɛ bʉya.

Ra Jesús bi hocpa rá suto ra Pedro
14

 Nɛ nuꞌbʉ mí mbencꞌa ra 
hmudofʉi bʉya, xø bi tho a ra Jesús, 
bi zøm bʉ rá ngu ra Pedro. Nɛ bi nu 
ꞌbɛm bʉ rá oi a rá suto ra Pedro, mi 
hɛm̨b ra pa. 15 Nɛ nu ra Jesús bʉya 
bi bɛndba rá ꞌyɛ, nɛ ꞌbex bi bøn a ra 
pa mi hɛm̨bi. Nɛ bi ndancꞌa ra xisu 
bʉya, bi hyonba ra hmɛ a ra Jesús 
nɛ ʉ mín ꞌyohʉ, nguetho ya bi yąnꞌa 
ra xisu bʉya.

Xʉn ngu yʉ hyɛn̨ni bi hocꞌa ra Jesús
16

 Nɛ nuꞌbʉ min xui bʉya xʉn ngu 
yʉ jąꞌi bá tsꞌi bʉ mi ꞌbʉh ra Jesús 
ngue min ꞌyohʉ yʉ zįthu. Nɛ høntꞌa 
nꞌdare bi man ra Jesús, ꞌbexgue 
gätho bi hyøn a thi ʉ yʉ zįthu, nɛ 
bi hocꞌʉ yʉ hyɛn̨ni. 17 Gätho bin ja 
ꞌbɛꞌa bi man a ra pøngahyą Isaías 
mayaꞌbʉ ngue din ja ꞌbʉ mi ꞌyɛn̨a: 

“Da du zɛhɛ ꞌbɛꞌa gätho xʉn hɛį dín 
nuhʉ, nɛ da nusɛ ꞌbɛꞌa gä man ʉ 
dí hɛm̨fʉ,” bi ꞌyɛn̨ꞌa ra Isaías ꞌbʉ 
mayaꞌbʉ.

Yoho yʉn ꞌyohʉ ɛn̨a da 
dɛnꞌna ra Jesús

18
 Nɛ nuꞌbʉ mín nu ra Jesús ngue 

ɛm̨mɛ xʉn ngu yʉ jąꞌi mi ꞌbäpʉ, bi 
ꞌyɛm̨pꞌʉ yʉ́ xädi:

―Masque xʉn ho ꞌbʉ ga thohmbʉ 
ꞌdanguadi ra dądehe, bi ꞌyɛn̨a.

19
 Nɛ nu nꞌda ra xänbate niją bi 

ꞌyɛm̨bi:
―Xänbate i, dín nde ga tɛnꞌni i 

hønbʉ go hapʉ gui mba, bi ꞌyɛm̨pꞌa 
ra Jesús.
20

 Nɛ bi dą a ra Jesús nɛ bi ꞌyɛm̨bi:
―Pɛ nu yʉ haho i ja yʉ́ ngu nɛ yʉ 

doja i ja hapʉ da ꞌyoi. Pɛ nugä ngue 
dán jąꞌigä ua ja ra ximhäi, hinꞌyʉ 
ma ngungä ua, bi ꞌyɛm̨thoho ra 
Jesús.

21
 Nɛ xø bi ꞌyɛn̨ꞌa manꞌda ra jąꞌi 

min ꞌyohʉ bʉya:
―Ma Hmu, dami tøcpi tsꞌʉ, ꞌbɛ ga 

äcä tsꞌʉ ma ta nɛ ga tɛnꞌna bʉya, bi 
ꞌyɛm̨bi.

22
 Bi dąꞌa ra Jesús, bi ꞌyɛm̨bi:

―Tɛnga maha, nuꞌʉ xʉn du da ꞌyä 
ʉ ꞌbʉpʉ, tenguꞌbʉ nɛ ʉ xʉn du ʉ, bi 
ꞌyɛn̨a.

Ra Jesús bi säyaba ran 
dąhi nɛ ra tꞌøthe

23
 Nɛ nuꞌbʉ mi guaꞌa man ra Jesús 

bʉya, ꞌbex bi hyu bʉ ja ra mbosa 
nɛ bi mbähä yʉ́ xädi, dí mba bʉ 
ꞌdanguadi ra dądehe. 24 Nɛ bi mbʉꞌa 
nꞌda ran dąhi tsꞌɛdi bi ꞌyɛn ra dehe, 
nɛ ɛm̨mɛ di thoni yʉ tꞌøthe, bi dons 
i tsꞌʉ ra dehe a ra mbosa. Pɛ nu 
ra Jesús mí ąha, him bi ꞌyʉrpa ra 

güɛnda ꞌbɛꞌa midí ja ra dehe. 25 Nɛ 
bi ꞌyä ʉ yʉ́ xädi nɛ bi ꞌyɛm̨bi:
―Gra Hmu, dami nuhu, guin 

yąnje, nguetho ya in nde ga tonthʉ 
mbo ra dehe, bi ꞌyɛm̨bi.
26

 Nɛ nu ra Jesús bi dądi:
―Hanja, ha ɛm̨mɛ zi tsꞌʉtho guí 

ɛc̨ꞌyɛigahʉ ngue i ja ma tsꞌɛdi, nɛ 
guín suhʉ.

Nɛ nubʉya bi ndancꞌa ra Jesús nɛ 
bi xi a ran dąhi ngue din hɛ ̨nɛ ra 
dehe, nɛ ꞌbexgue bin hɛ ̨bʉya. 27 Nɛ 
nuꞌʉ yʉn ꞌyohʉ bʉya bi hyonya 
thoho ꞌbɛꞌa bi ꞌyøtꞌa ra Jesús.
―ꞌBɛꞌa di ꞌyɛt̨ꞌui na ran ꞌyohʉ, 

nguetho nɛ ran dąhi i øꞌa i xifi, nɛ 
ra dehe i øꞌa i xifi, bin ꞌyɛm̨zɛhɛ ʉ.

Ra Jesús bi hocꞌi yoho yʉn 
ꞌyohʉ min ꞌyohʉ yʉ zįthu

28
 Nɛ nubʉya bi zøm bʉ ꞌdanguadi 

ra dądehe bʉya, nguepʉ ra xɛqui 
Gadara. Nɛ ꞌbex bá ɛp̨ʉ yoho yʉn 
ꞌyohʉ ngue min ꞌyohʉ yʉ zįthu, 
nɛ mán tsꞌutho ʉ, tengutho ʉ yʉ 
zate. Mí ꞌbʉpʉ ja yʉn ꞌyägui ʉ, 
janangueꞌa nu yʉ jąꞌi i su da thopʉ 
hänbʉ ja ran ꞌyägui. Nɛ ꞌbex bá ɛꞌ̨ʉ 
yʉn ꞌyohʉ bin cꞌathʉ a ra Jesús, nɛ 
bi mbafi:
29

 ―ꞌBɛꞌa gní ꞌyɛc̨ua gra Jesús, 
rá Tsꞌʉntꞌʉ i Oją. Ha cpí ꞌyɛh̨ɛ gui 
ʉngahe, nɛ hinga na søn ra pa gui 
ʉngahe, bi ꞌyɛn̨ yʉ zįthu min ꞌyohʉ 
ʉ yʉn ꞌyohʉ.

30
 Nɛ hinga yatho bʉ mi ꞌbʉ i ꞌda 

yʉ tsꞌʉdi. 31 Nɛ nuꞌʉ yʉ zįthu bʉya 
bi ꞌyɛm̨pꞌa ra Jesús:
―Nuꞌbʉ guín nde gui hyønje thi, 

dami ꞌdaje ran tꞌɛd̨i ga cʉthe nʉ ꞌyo 
yʉ tsꞌʉdi, bi ꞌyɛn̨ꞌʉ:

32
 ―Ni mbähä, dami cʉthʉ nʉ, bi 

ꞌyɛn̨ꞌa ra Jesús.

Nɛ nu yʉ zįthu bʉya bi bøm bʉ 
ja rá mbʉi ʉ yʉn ꞌyohʉ, nɛ ꞌbexgue 
bi yʉrpʉ ꞌbʉh yʉ tsꞌʉdi. Nɛ nu yʉ 
tsꞌʉdi bʉya bin tihi nɛ bi gąpʉ ja ra 
nguani, him bi zä bin säya, nin uɛm̨ 
bʉ ja ra dehe, bim ꞌbɛpʉ. 33 Nɛ nuꞌʉ 
mi fä ʉ yʉ tsꞌʉdi bʉya, ꞌbexgue bi 
mba nꞌdihi bʉ ja ra hnini, nɛ nuꞌbʉ 
mi zøm bʉ, bi mam bʉya ngue 
ꞌbɛꞌa bin ja nangue ʉ yʉn ꞌyohʉ 
min ꞌyohʉ yʉ zįthu, nɛ nangue ʉ yʉ 
tsꞌʉdi. 34 Nɛ bá ɛh̨ yʉ mɛngu bʉ ra 
hnini bʉya, bi zøpʉ ꞌbäh ra Jesús, 
nɛ ntsꞌɛdi bi ꞌyäp ra mate ngue da 
mbengui, nguetho him bi numanho 
ꞌbɛꞌa bi ꞌyøtꞌa.

Ra Jesús bi hocꞌa nꞌda 
ran ꞌyohʉ xí tsꞌa rá jąꞌi

9  Nɛ nu ra Jesús bʉya, xø bá hu 
mahønꞌa ra mbosa, bá peng 

bʉ ꞌdanguadi ra dądehe. Bi zøm bʉ 
ra hnini mi ꞌbʉi. 2 Nɛ bá thunba bʉ 
manꞌda ra hyɛn̨ni mahønꞌa, ngue 
nꞌda ran ꞌyohʉ bá ꞌyox ra ꞌbeza 
nguetho midí tsꞌa rá jąꞌi. Nɛ ꞌbexgue 
mí pą a ra Jesús mí ɛc̨ꞌyɛi ʉ ngue i 
jasɛ rá tsꞌɛdi, janangueꞌa bi ꞌyɛm̨pꞌa 
ra hyɛn̨ni:
―O te guím bɛn̨i nꞌyø, nguetho 

ya dá punꞌna ni tsꞌoqui, bi ꞌyɛn̨ꞌa ra 
Jesús.

3
 Nɛ nuꞌʉ ꞌda yʉ xänbate niją bʉya, 

nuꞌbʉ mi ꞌyøde ꞌbɛꞌa bi man ra 
Jesús, ꞌbex bi bɛn̨ ʉ:
―Nuna ran ꞌyohʉ hingui ho i øtꞌ 

na, ha hinga høntꞌa Oją sä di punba 
nꞌda, mi ɛn̨sɛ ʉ.
4

 Pɛ nu ra Jesús ꞌbex bi bądi ꞌbɛꞌa 
mim bɛn̨ꞌʉ yʉ xänbate niją, nɛ bi 
ꞌyɛm̨pꞌʉ:

―Hingui ho guím bɛm̨hbʉ mbo ni 
mbʉihʉ, ngue guí ɛm̨hbʉ hingui ho 

ꞌbɛꞌa dá øtꞌä, bi ꞌyɛn̨a. 5-6 Ha guím 
bɛm̨hbʉ nte ní mbatho dá xicä ran 
ꞌyohʉ, ngue rá tsꞌoqui ya dá punbi. 
Ha guím bɛm̨hbʉ manꞌda xquí 
pąhmbʉ i ja ma tsꞌɛdi ꞌbʉ ga xifi da 
ndantsꞌi, din ꞌyo. Pɛ nuya ga utꞌahʉ 
ngue i ja man tꞌɛd̨igä ua ja ra häi 
ga punba yʉ́ tsꞌoqui yʉ jąꞌi, nugä 
ngue dán jąꞌigä ua ja ra ximhäi, bi 
ꞌyɛm̨pꞌʉ.

Nɛ xø bi ꞌyɛm̨pꞌa ran ꞌyohʉ i tsꞌa 
rá jąꞌi bʉya:
―Dami ndantsꞌi, cąx ni fįdi, ní 

mba ni ngu, bi ꞌyɛm̨bi.
7

 ꞌBex bi ndancꞌa ran ꞌyohʉ mi 
tsꞌa rá jąꞌi, bi mba rá ngu. 8 Nɛ 
nuꞌbʉ mín nu yʉ jąꞌi ꞌbɛꞌa bi ꞌyøtꞌa 
ra Jesús, bin su nɛ bi ꞌyɛs̨pa Oją 
nangue a nꞌda ra jąꞌi bin tꞌunꞌna ran 
tꞌɛd̨i ngue di punba yʉ́ tsꞌoqui yʉ 
jąꞌi.

Ra Mateo bi dɛnꞌna ra Jesús
9

 Nɛ nuꞌbʉ mi bøm bʉ ra Jesús, bi 
thopʉ mi hucä bʉ dí hącä ra renta, 
drá hyącahäigä ngue drá Mateo, nɛ 
bi ꞌyɛn̨gui:
―Dami tɛngui.
Nɛ nubʉya dá ndangui nɛ dá 

tɛnni.
10

 Nɛ nubʉya ꞌdarbʉ dán sihmɛgähe 
ra Jesús yʉ́ xädigähe a ya. Nɛ bi 
zøm bʉ xʉn ngu yʉ ziyate hyącahäi 
nɛ yʉ tsꞌomꞌbäi, ꞌdarbʉ dá huhmbe 
bʉ dán sihmɛhe. 11 Nɛ nu yʉ fariseo 
bʉya, ngue im bɛn̨i hønsɛ xʉn ho, 
ꞌbʉ mi nu ꞌbɛꞌa bi ꞌyøtꞌa ra Jesús, bi 
ꞌyängähe ngue yʉ́ xädigähe bʉya:

―Hanja in jabʉ ni xänbatehʉ 
ꞌdarbʉ i sihmɛhʉ yʉ ziyate hyącahäi 
nɛ yʉ tsꞌomꞌbäi, bi ꞌyɛn̨ꞌʉ.
12

 Nuꞌbʉ mí ꞌyøꞌa ra Jesús ꞌbɛꞌa bi 
man ʉ, bi ꞌyɛm̨pꞌʉ:

―Hingui honi toꞌo da mbäx ʉ 
im bɛn̨sɛ xʉn zaqui tengu ahʉ, pɛ 
høntꞌʉ i pąsɛ xʉm bøca i honi 
toꞌo da mbäx ʉ tengu ya i nde da 
dɛngui, bi ꞌyɛm̨pꞌʉ. 13 Ní mbähä bán 
xähmbʉ bʉ ja ni søcuąhʉ ꞌbɛꞌa nam 
bønꞌa rám hma Oją ngue i ɛn̨a: “Pɛ 
nugä manꞌda dí numanho ꞌbʉ gui 
ꞌyøthʉ ran huɛc̨ate xinda gue ʉ yʉ 
ꞌbøtsꞌe guidí ꞌdajʉ,” i ɛn̨ Oją, i ɛm̨ bʉ 
ja yʉ́ søcuą Oją, bi ꞌyɛn̨ꞌa ra Jesús. 
Nɛ nugä him bá ɛc̨ä gan zonꞌdʉ im 
bɛn̨sɛ xʉn ho, pɛ bá ɛc̨ä gan zonꞌdʉ 
i pądi hingui ho, janangue da zä di 
päh yʉ́n ꞌyomfɛn̨i, bi ꞌyɛn̨ꞌa ra Jesús, 
bi ꞌyɛm̨pꞌʉ yʉ fariseo.

Ra Jesús bi ma ndaꞌa ní pa 
da ꞌyɛꞌtꞌ yʉ́n sihmɛ yʉ́ xädi

14
 Nɛ nꞌda ra pa bʉya bi zøm 

bʉ ꞌbʉh ra Jesús yʉ́ xädi ra Xuua 
Nxixyą, nɛ bi ꞌyänni:
―Hanja dí ɛꞌtꞌähe man tsꞌihmɛ, nɛ 

yʉ fariseo, pɛ nu ni xädi hingui ɛꞌtꞌ 
yʉ́n tsꞌihmɛ ʉ, bi tꞌɛm̨pꞌa ra Jesús.
15

 Ra Jesús bi manꞌa nꞌda ran tꞌuti 
ꞌbʉ mi dądi, bi ꞌyɛm̨bi:

―Pɛ nuꞌʉ i ꞌbʉpʉ ja ran thąti hin 
da du yʉ́ mbʉi, nguetho ꞌbʉpʉ a 
ran ꞌyohʉ din thąti. Pɛ da zøn ra 
ora da tsꞌispa a ran ꞌyohʉ, nɛ ja da 
ꞌyɛꞌtꞌ yʉ́n tsꞌihmɛ bʉya, bi ꞌyɛn̨ꞌa ra 
Jesús.
16

 Pɛ nuꞌa din xä ʉ ma xädigä 
hin da bømanho ꞌbʉ nɛꞌa ram 
hma mayaꞌbʉ da dɛn ya, bi ꞌyɛn̨a. 
Tenguthoꞌbʉ nꞌda ra ꞌyaꞌbøꞌtꞌe ꞌbʉ 
dí ꞌbøꞌtꞌa ra ꞌbøꞌtꞌe maꞌdaꞌyo, hin 
da bømanho, nɛ nuꞌa ra ꞌbøꞌtꞌe 
maꞌdaꞌyo di tsꞌon a ra ꞌyaꞌbøꞌtꞌe. 
17

 Nɛ tengutho i øtꞌ yʉ jąꞌi ꞌbʉ da 
xitꞌ ra guiꞌuva maꞌdaꞌyo bʉ ja ra 
ꞌyambotꞌasɛį, da føꞌa nɛ dim fäni. 

Janangue i xitꞌa ra guiꞌuva maꞌdaꞌyo 
bʉ ja ra mbotꞌasɛį maꞌdaꞌyo, nɛ hin 
da føgue nɛ hin dim fäni, bi ꞌyɛn̨ꞌa 
ra Jesús, bi ꞌyɛm̨pꞌʉ yʉ́ xädi ra 
Xuua.

Ra Jesús bi xoxa nꞌda ra 
hmute xí du, nɛ bi hocꞌa nꞌda 

ra xisu mi hɛm̨b ra mbäji
18

 Nɛ nuꞌbʉ mí yąhʉ ʉ, ꞌbexgue bi 
zøm bʉ nꞌda ra ngʉrpi bʉ ja ra niją, 
nɛ bin dąnyahmu bʉ mí ꞌbäh ra 
Jesús nɛ bi ꞌyɛm̨bi:
―Bi du nꞌda ma tꞌįxu, ꞌyørqui tsꞌʉ 

ra mate ga mbɛ gui cäx ni ꞌyɛ, nɛ da 
dąmbɛn̨i.
19

 ꞌBex bi mba a ra Jesús, bi 
dɛnꞌna bi du rá tꞌʉhni. Nɛ gätho dá 
mbäcähe dyʉ xädigähe. 20 Nɛ nuꞌbʉ 
má mbähmbe bʉ ꞌyu, hin da ná 
sømhbe bʉ ja rá ngu a ra ngʉrpi, bi 
zʉje nꞌda ra xisu ngue ná ꞌdɛꞌmayo 
njɛya min ꞌyoui ra mbäji. Bi hyän 
bʉ rá xʉtha ra Jesús nɛ bi därpa rá 
nyąni rá pahni. 21 Nguetho mí ɛn̨sɛ 
ra xisu: “Go høntho ga thärpa rá 
pahni, ya da yąngui.” 22 Nɛ nuꞌbʉ 
mi därpa rá pahni ra Jesús a ra 
xisu, ꞌbex bi nyɛ ̨a ra Jesús, bi nu a 
ra xisu nɛ bi ꞌyɛm̨bi:
―Damin johya gra xisu, ya bi yąn 

i nguetho gá ꞌyɛc̨ꞌyɛi i ja ma tsꞌɛdi, 
bi ꞌyɛm̨bi. ꞌBexgue gueꞌa ra ora bi 
yąnꞌa ra xisu bʉya.

23
 Nɛ bi tho a ra Jesús bʉya, dá 

søngähe bʉ rá ngunꞌa ra ngʉrpi, nɛ 
mí ꞌbʉpʉ yʉ mbɛꞌbida nɛ xʉn ngu 
yʉ jąꞌi mi ꞌbʉpʉ ngue mí ɛn̨a xtá 
ꞌyäh ra hmute xí du. 24 Nɛ bi ꞌyɛn̨ꞌa 
ra Jesús:
―Dami pømhbʉ thi, nguetho 

nuna ra hmute him bi du, nɛ i ątho, 
bi ꞌyɛm̨bi.

Pɛ bin thetho ʉ yʉ jąꞌi ꞌbʉ mi ꞌyø 
a bi xifi, nguetho mi pą ʉ ya xí du 
ra hmute. 25 Nɛ nuꞌbʉ mi bønꞌʉ yʉ 
jąꞌi bʉya, bi thopʉ mbo mi ꞌbɛn a 
ra hmute ra Jesús, nɛ bi bɛndba rá 
ꞌyɛ ꞌbex bi ndancꞌa nꞌdihi ra hmute. 
26

 Nɛ gätho na ndoho ra xɛqui bʉ bi 
ꞌyø ʉ yʉ jąꞌi ꞌbɛꞌa bin ja.

Yoho yʉ xädä bi hocꞌa ra Jesús
27

 Nɛ bi bøm bʉ rá ngu ra ngʉrpi 
a ra Jesús. Nɛ bi dɛnni yoho yʉ 
xädä, nɛ i mbaꞌtꞌ bʉ ní mba:
―Dami huɛg̨äꞌbe, gram bomꞌbɛto i 

ra David, bi ꞌyɛm̨bi.
28

 Nɛ bi zøm bʉ ja ra ngu a ra 
Jesús, bi dɛnꞌndʉ yʉ xädä. Nu ra 
Jesús bi ꞌyänni:
―Ha guí ɛc̨ꞌyɛiui i ja ma tsꞌɛdigä 

ngue ga xocꞌa ni däui, bi ꞌyɛn̨ a ra 
Jesús.
―Dí ɛc̨ꞌyɛiꞌbe ngue i ja ni tsꞌɛdi, 

gra Hmu, bi ꞌyɛn̨ ʉ yʉ xädä.
29

 Nu ra Jesús bʉya bi därpa yʉ́ 
dä nɛ bi ꞌyɛm̨bi:
―Din ja tengu a gá ꞌyɛc̨ꞌyɛiui, bi 

ꞌyɛm̨bi.
30

 Nɛ ꞌbex bi xo ʉ yʉ́ dä. Nɛ nu ra 
Jesús bʉya bi hɛcpa ʉ yʉn ꞌyohʉ, bi 
ꞌyɛm̨bi:

―Njon gui xihmi ꞌbɛꞌa dá øtꞌaui.
31

 Pɛ høntho bi bøm bʉ yʉ xädä, 
ꞌbex bi xih yʉ jąꞌi ꞌbɛꞌa bi ꞌyørpa ra 
Jesús.

Ra Jesús bi xocpa rá nde nꞌda ra gore
32

 Nuꞌbʉ mi bøn ʉ yʉ xädä, xø bá 
tsꞌinba manꞌda ran ꞌyohʉ a ra Jesús. 
Midí goreba nꞌda ra zįthu min ꞌyoui. 
33

 Nu ra Jesús bʉya bi hyønba thi ra 
zįthu min ꞌyoui a ra gore, ꞌbex bi nyą 
a bʉya. Nu yʉ jąꞌi bʉya bi hyonya 
thoho ꞌbʉ mi nu a bin ja, nɛ bi ꞌyɛn̨a:

―Hinjąmꞌbʉ xtá nuhʉ ua ja ma 
häihʉ ra Israel tengu dí nuhʉ ya, bi 
ꞌyɛn̨ ʉ.

34
 Pɛ nu ʉ yʉ fariseo sä i ɛn̨a:

―Nuna ran ꞌyohʉ i høn a thi yʉ 
zįthu nangue rán tꞌɛd̨i bi unꞌna rá 
hmu yʉ zįthu, sä i ɛn̨ ʉ.

Bi huɛc̨ yʉ jąꞌi ra Jesús
35

 Nɛ nu ra Jesús nząi mi pa bʉ 
ja yʉ hnini nɛ min xänbate bʉ ja 
yʉ niją, nɛ mim mam bʉ ran ho 
maꞌdaꞌyo ngue ꞌbɛpʉ ní manda rá 
tsꞌɛdi Oją. Nɛ midí hoqui høntꞌa 
go man ʉ mi hɛm̨b yʉ jąꞌi. 36 Nɛ bi 
huɛc̨ꞌʉ yʉ jąꞌi a ra Jesús nguetho 
mi ꞌbʉi tenguꞌbʉ yʉ dɛꞌyo ꞌbʉ 
njon midí jamansu, i ꞌyodumbʉi 
thoho. 37-38 Nɛ bi ꞌyɛn̨gähe ngue yʉ́ 
xädigähe:
―Majuąni dí xi ahʉ, xʉn ngu yʉ 

jąꞌi i ꞌbʉi ngue di däp rá mbʉi Oją 
ꞌbʉ ꞌboꞌo da xifi nangueꞌa, pɛ hingui 
ngu i ꞌbʉi ngue da xifi. Ndeꞌbʉ gui 
ꞌyäfʉ Oją di un ra ꞌbɛfi miꞌda da 
mbäxꞌa rá ꞌbɛfi. Tenguꞌbʉ i ja nꞌda 
ra huąhi xʉ ꞌyotꞌi, nɛ hingui ngu 
yʉ mbɛfi, nɛ da ꞌyäpꞌa ra mɛhuąhi 
miꞌda yʉ mbɛfi ꞌdahma da xocꞌa 
nꞌdihi, bi ꞌyɛn̨ꞌa ra Jesús.

Nu ra Jesús bi zänni 
ꞌdɛꞌmayoho yʉ́ xädi

10  Nɛ nu ra Jesús bʉya bi 
zängahe dí ꞌdɛꞌmayoho 

gähe yʉ́ xädigähe, nɛ bi ꞌdaje rán 
tꞌɛd̨i ga hømhbe thi yʉ zįthu nɛ ga 
hoje ꞌbɛꞌa gä nín ʉ i hɛm̨b yʉ jąꞌi.
2

 Nɛ nugähe ꞌdɛꞌmayoho bi 
zängahe, mꞌbɛtꞌo ra Simón, gueꞌa ra 
Pedro, nɛꞌa ra Andrés rán ꞌyohʉ a 
ra Pedro. Nɛ ra Jacobo nɛ a ra Xuua 
rán ꞌyohʉ a ra Jacobo, ngue gätho 

yoho yʉ́ tsꞌʉntꞌʉ ra Zebedeo ʉ. 3 Nɛ 
ra Felipe, nɛ ra Bartolomé, nɛ ra 
Tomás, nɛcä dra Mateogä ngue min 
hącahäigä, nɛ ra Jacobo rá tsꞌʉntꞌʉ 
ra Alfeo, nɛ ra Lebeo ngue gueꞌa rá 
thuhu ra Tadeo; 4 nɛ ra Simón tꞌɛm̨bi 
ra cananista; nɛ ra Judas Iscariote, 
gueꞌa xí dä a ra Jesús. Nɛ guecähe 
ꞌdɛꞌmayoho bi huangähe ra Jesús.

Bi mbɛnꞌdʉ yʉ́ xädi da 
mampꞌa rám hma

5
 Nɛ nuꞌbʉ mí zängahe dí ꞌdɛꞌma 

yohogähe bi ꞌyɛn̨je:
―Nuya hin gui mbähä bʉ i ꞌbʉ ʉ 

him ma mijudíohʉ, dyʉ israelhʉ. 
Xínga guepʉ ra xɛqui Samaria gui 
mbähä. 6 Pɛ nuya gui mbähä bʉ 
ꞌbʉ ʉ ma mɛnguhʉ yʉ israel. Nuꞌʉ 
i ꞌbʉi tengu yʉ dɛꞌyo bi ꞌbɛh ra ꞌyu 
in nde xtán donspʉ ja ran dąte. 7 Nɛ 
nubʉ hapʉ gui mbähä gui ꞌyɛm̨fʉ: 

“Damin umhbʉ ya ngue di manda 
ahʉ rá tsꞌɛdi Oją,” bi ꞌyɛn̨gähe 
ra Jesús. 8 Gui hojʉ ʉ i hɛm̨pꞌa ra 
tꞌaxcaꞌya, nɛ høntꞌa go man ʉ i 
hɛm̨b yʉ jąꞌi, nɛ gui xoxhʉ ʉ xøn 
du, nɛ gui hyømhbʉ thi yʉ zįthu 
in ꞌyohʉ ꞌda yʉ jąꞌi. Nɛ nuꞌbʉ gui 
ꞌyøthʉ ʉ, hin gui ꞌyäh nin zäbihʉ, 
nguetho hin dá pä ahʉ a ma 
tsꞌɛdigä, bi ꞌyɛn̨gähe ra Jesús.

9
 Nɛ hin te ma mbɛti gui hyąxhʉ 

ꞌbʉ gá mbähä, bi ꞌyɛn̨gähe. 10 Nɛ xín 
ni tuꞌdøzą gui tuxhʉ, nɛ høntꞌa ni 
he guí hehʉ nɛ høntꞌa ni thįxfani 
gui ꞌyʉthʉ, nɛ hinꞌyʉ ꞌbɛꞌa gui 
hyąxhʉ, nguetho nubʉ gui sømhbʉ 
i ja nin tꞌɛd̨i ngue da zimanho ahʉ 
ʉ.
11

 Nɛ nuꞌbʉ gá sømhbʉ bʉ ja yʉ́ 
hnini ma mi israelhʉ gui ꞌyänhdʉ 
hapʉ ꞌbʉ a nꞌda ran ꞌyohʉ ngue 

ra hocjąꞌi nɛ nuꞌa gätho yʉ jąꞌi 
i numansu a. Nɛ guepʉ gam 
ꞌbʉhmbʉ bʉ, jagueꞌbʉ gui thohmbʉ 
bʉ manꞌda ra hnini mahønꞌa, bi 
ꞌyɛn̨gähe ra Jesús. 12 Nuꞌbʉ gá 
sømhbʉ bʉ ja rá ngu, gui zɛnguahʉ, 
gui ꞌyäfʉ rán jąpi Oją nangueꞌa. 
13

 Nɛ nuꞌbʉ rán säui a da ꞌyøtꞌahʉ 
ʉ yʉ mɛngu bʉ hapʉ gui sømhbʉ, 
Oją di un rán jąpi gá ꞌyäfʉ bʉya. 
Pɛ nuꞌbʉ hinꞌna, tengutho ꞌbʉ nte 
gamí ꞌyäfʉ. 14 Nɛ nubʉ hapʉ gui 
sømhbʉ, nuꞌbʉ hin da zimanho 
ahʉ nɛ hingui nde da ꞌyømanho a 
guí xihmbʉ, dami pømhbʉ bʉ nɛ 
gui huąjʉ yʉ bøhäi ni guahʉ. Nuꞌa 
nam bønꞌa gui sohmbʉ bʉ ʉ. 15 Nɛ 
majuąni dí xi ahʉ, nu yʉ mɛngu bʉ 
i ja nꞌda ra hnini hin da zimanho 
ahʉ, pɛ nuꞌbʉ bin ja ra pa ran 
juąnbi, manꞌda ɛm̨mɛ xʉn ʉ tho da 
nu, xinda gueꞌʉ mí ꞌbʉpʉ mayaꞌbʉ 
bʉ ja ra hnini Sodoma nɛ ra hnini 
Gomorra, bi ꞌyɛn̨je a ra Jesús.

Yʉn ʉnbi da nu yʉ́ xädi ra Jesús
16

 Nɛ xø bi ꞌyɛn̨a:
―Nuya hønbʉ go hapʉ ga 

pɛnꞌnahʉ, ɛm̨mɛ di ʉnꞌnahʉ ʉ 
ꞌbʉpʉ, tenguthoho yʉ zate di ʉnba 
yʉ dɛꞌyo. Damim fähmbʉ tengu 
yʉ cꞌɛy̨a nɛ gui ꞌyøthʉ tengu øtꞌ yʉ 
tꞌazʉ, høntꞌa ran ho gui ꞌyøthʉ. 17 Nɛ 
gam fähmbʉ, nguetho nu yʉ jąꞌi 
di dä ahʉ bʉ ꞌbʉh yʉ ngʉrpi bʉ 
ja yʉ niją, nɛ da mbɛpꞌahʉ. 18 Nɛ 
da zixꞌahʉ bʉ ꞌbʉh yʉ zɛꞌmi nɛ yʉ 
tsꞌʉtꞌabi, nguetho guí ɛc̨ꞌyɛigahʉ, 
pɛ hinga ndetho da zix ahʉ bʉ. 
Nguetho nuꞌbʉ da zix ahʉ bʉ, da zä 
gui xihmbʉ yʉ zɛꞌmi nɛ yʉ tsꞌʉtꞌabi 
nangue ma thuhugä, nꞌdahma nɛ ʉ 
yʉ judío nɛ ʉ i thąnde yʉ́ oją zɛhɛ 

da ꞌyøde nanguecä. 19 Nɛ nuꞌbʉ da 
tsꞌix ahʉ bʉ ꞌbʉh yʉ tsꞌʉtꞌabi, o guí 
hądumbʉihʉ ꞌbɛꞌa guim mamhbʉ 
o gueꞌbʉ da zä gan yąhʉ uague 
hinꞌna, nguetho Oją di ꞌda ahʉ ran 
ꞌyomfɛn̨i ꞌbɛꞌa gui mamhbʉ ꞌbʉ bi 
mba ma juąnꞌni ahʉ. 20 Nguetho 
hinga guesɛ ahʉ gan yąhʉ ꞌbʉ bi 
mba ma juąnꞌni ahʉ, pɛ gueꞌa rá 
Hogandąhi Oją ma Tahʉ din yą, bi 
ꞌyɛn̨gähe ra Jesús.

21
 Nɛ dim ꞌbʉ i ꞌda di däsɛ yʉ́n 

ꞌyohʉ da mba ntho. Nɛ nuꞌʉ ꞌda di 
däsɛ yʉ́ tsꞌʉntꞌʉ bʉ ꞌbʉh ra zɛꞌmi 
da tho. Nɛ dim ꞌbʉ i ꞌda yʉ tsꞌʉntꞌʉ 
di yąp zɛhɛ yʉ́ ta ngue da tho. Nɛ 
din jabʉ da tꞌørpa ʉ i ɛc̨ꞌyɛigui, bi 
ꞌyɛn̨ꞌa ra Jesús. 22 Nɛ gätho na ndoho 
ra ximhäi da tsꞌan ahʉ nangue 
guí tɛngahʉ, pɛ nuꞌbʉ gui hyäthʉ 
gueꞌbʉ go ran zɛgui, gui tąha gan 
yąmhbʉ bʉya, bi ꞌyɛn̨ꞌa ra Jesús. 
23

 Nɛ nuꞌbʉ nꞌda ra hnini di ʉcꞌahʉ, 
dami ꞌdahmbʉ bʉ, nɛ gui mbähä bʉ 
manꞌda ra hnini bʉya. Nɛ majuąni 
dí xi ahʉ, hin gní täthʉ gätho yʉ 
hnini Israel gui xihmbʉ rám hma 
Oją nɛ gui ꞌdahmbʉ, ꞌbʉ bá pengä.

24-25
 Nɛ tengu thoho nꞌda ra xädi 

hin da tꞌɛm̨bi xʉn ho ꞌbʉ him bi 
tꞌɛm̨bi xʉn ho rá xänbate; nɛ hin 
da hnumanho nꞌda ra ꞌyɛh̨ɛ ꞌbʉ 
him bi hnumanho rá hmu. Nɛ din 
jabʉ da ꞌyøtꞌahʉ, hin da numanho 
ahʉ yʉ jąꞌi, tengu thohogui him 
bi hnumanhogui, nɛ i tꞌɛn̨gui drá 
zįthu, bi ꞌyɛn̨ꞌa ra Jesús.

Ra Jesús bi ma høntꞌa Oją da tsꞌu
26

 ―Janangueꞌa hin gui suhʉ 
ꞌbɛꞌa da ꞌyøtꞌahʉ yʉ jąꞌi, guehma 
gui mamhbʉ a dí xi ahʉ. Hin 
gui cømhbʉ a. 27 Nuꞌa dí xi ahʉ 

ua njonguin nu, dami mamhbʉ 
bʉ ꞌbʉh yʉ jąꞌi, nɛ nuꞌa dí xi ahʉ 
njongui øde, dami mbahmbʉ bʉ ja 
yʉ hnini, da tꞌøpʉ ꞌbɛꞌa gätho dá xi 
ahʉ ya, bi ꞌyɛn̨gähe ra Jesús. 28 Nɛ 
o guí suhʉ ʉ in nde da hyo ahʉ, 
hinꞌyʉ yʉ́ tsꞌɛdi nɛꞌa ni mbʉihʉ di 
juatꞌahʉ. Manꞌda xʉn ho ꞌbʉ gui 
suhʉ a Oją, nɛ høntꞌa i sä di ʉnꞌna 
ni jąꞌihʉ nɛ ni mbʉihʉ bʉ ja ran 
ʉnbi maząi, bi ꞌyɛn̨gähe ra Jesús.

29-31
 Janangue ꞌyo guí 

hądumbʉihʉ, guim bɛm̨hbʉ yʉ doja 
i ꞌbä bʉ ja yʉ täi, hingui ngu di 
muui, pɛ nuꞌʉ xínga nꞌda da du ꞌbʉ 
hin rá pähä Oją da du. Janangueꞌa 
guim bɛm̨hbʉ, hinꞌyʉ ꞌbɛꞌa din 
ja ahʉ ꞌbʉ hin rá pähä Oją din ja. 
Nguetho manꞌda di mu ahʉ bʉ na 
nu Oją xinda gue ʉ yʉ doja, nɛ i 
pądi gätho nangue ahʉ. Janangueꞌa 
hin gan suhʉ, bi ꞌyɛn̨gähe ra Jesús.

Da ma toꞌo tɛn ra Jesús
32

 ―Nɛ gätho toꞌo da mam bʉ 
ꞌbʉh yʉ jąꞌi ngue i tɛngä, nɛcä gam 
ma bʉ ꞌbʉh ma Ta nubʉ mahɛt̨sꞌi 
nangue ʉ. 33 Pɛ nuꞌa toꞌo din cøm bʉ 
i ꞌbʉh yʉ jąꞌi nanguecä, nɛcä xin ga 
cøm bʉ bí ꞌbʉh ma Ta bʉ mahɛt̨sꞌi, 
bi ꞌyɛn̨gähe ra Jesús.

Ra Jesús bi ma da tsꞌʉ ʉ toꞌo da dɛnni
34

 ―Nɛ hin guim bɛm̨hbʉ ngue bá 
ɛc̨ä da zɛh yʉ sʉi, pɛ manꞌda din ja 
yʉ sʉi nanguecä. 35-36 Nu yʉ ꞌyɛc̨ꞌyɛi 
da tsꞌʉpʉ ja rá ngusɛ, nuꞌbʉ hing 
yʉ ꞌyɛc̨ꞌyɛi ꞌbʉpʉ. Nu yʉn ꞌyohʉ din 
sʉhmbʉ yʉ́ ta, nɛ nu yʉ xisu bʉya 
din sʉhmbʉ yʉ́ mbe nɛ ʉ yʉ́ cä, 
nangue ʉ hingui ɛc̨ꞌyɛigui, bi ꞌyɛn̨a.
37

 Pɛ nuꞌbʉ nꞌda ra jąꞌi manꞌda im 
bɛn̨ꞌa rá ta nɛ rá mbe xínda guecä, 

hin ga ɛm̨bi ngue rá hmugui. Nɛ 
nuꞌbʉ nꞌda ra jąꞌi manꞌda im bɛn̨ꞌa 
rá tsꞌʉntꞌʉ nɛ rá tꞌįxu xínda guecä, 
ngutho ʉ hin da zä ga ɛm̨bi ngue 
rá hmugui, bi ꞌyɛn̨ꞌa ra Jesús. 38 Pɛ 
nuꞌbʉ ꞌboꞌo ɛn̨a i tɛngui nɛ hingui 
hätꞌ yʉn ʉnbi da tꞌørpe, nɛcä xín 
ga ɛm̨bi rá hmugui. 39 Nɛ nuꞌa toꞌo 
da zu da thącpa rá te nanguecä, da 
mba ma ʉnbi bʉ ja ran dąte rá te a, 
pɛ nu toꞌo hin da zu da thącpa rá te 
nanguecä, hin da mba ma ʉnbi bʉ 
ja ran dąte a, bi ꞌyɛn̨gähe ra Jesús.

Ra Jesús i man yʉn tꞌunni
40

 Nɛ xø bi ꞌyɛn̨ꞌa ra Jesús:
―Nuꞌa toꞌo da zimanho ahʉ, nɛcä 

xin bi zimanhogui, nɛꞌa bá pɛngä 
xim bi zimanho a. 41 Nɛ nuꞌa toꞌo 
da zimanho nꞌda rá pøngahyą Oją 
nangue a ra ꞌbɛfi i øtꞌe, ꞌdaꞌangu 
ran ho din tꞌunui a ra pøngahyą. 
Nɛ nuꞌbʉ ꞌboꞌo da zimanho nꞌda ra 
hocjąꞌi nangue a ran hocjąꞌi i øtꞌe, 
ꞌdaꞌangu ran ho din tꞌunui a. 42 Nɛ 
nuꞌbʉ nꞌda ra jąꞌi i ja ꞌbɛꞌa di unꞌna 
nꞌda ma xädigä ngueꞌa i tɛngui, 
madagueꞌbʉ høntꞌi tsꞌʉ ra dehe di 
unni, pɛ nɛ a i ja ꞌbɛꞌa din tꞌunni 
ngue manꞌda xʉn ho, bi ꞌyɛn̨ꞌa ra 
Jesús.

Ra Xuua Nxixyą bi manda 
dí änni toꞌo a ra Jesús

11  Nuꞌbʉ mi gua a man ra 
Jesús bʉya, bi mbɛngähe 

dí ꞌdɛꞌmayohogähe. Nɛ nꞌdanni bi 
mbasɛ ra Jesús bʉya. Bi mba bin 
xänbate bʉ miꞌda yʉ hnini bʉ ra häi 
Galilea.

2
 Nɛ mi ofädi ra Xuua Nxixyą, nɛ 

bi sifi ꞌbɛꞌa gätho bi ꞌyøtꞌa ra Cristo, 
janangueꞌa bi mbɛnꞌndʉ yoho yʉ́ 

xädi a ra Xuua. Nɛ nuꞌbʉ mi zøm bʉ 
ꞌbʉh ra Jesús, 3 bi ꞌyänni:

―Ha gueꞌe gra Cristo, gra Thahni 
i Oją, ngue mi hma ba ɛh̨ɛ, uague 
ga thoqui ga tømhbʉ, bi ꞌyɛn̨ꞌʉ yʉ́ 
xädi ra Xuua.
4-5

 Nu ra Jesús bʉya bi ꞌyɛm̨pꞌʉ yʉ́ 
xädi ra Xuua:
―Ni mbɛ bʉ, gui xihmi a ra Xuua 

ꞌbɛꞌa gätho guí øhmi, bi ꞌyɛm̨bi. 
Dami xihmi ꞌbɛꞌa guín nuui, ngue 
nu yʉ xädä bin zø yʉ́ dä ya, nɛꞌʉ 
yʉ dogua i ꞌyo, nɛꞌʉ mi hɛm̨b ra 
tꞌaxcaꞌya ya bi yąn ʉ, nɛꞌʉ yʉ gogu 
ya i øhnahyą ya, nɛꞌʉ ꞌda xøn du i 
pa nsotsꞌi, nɛ yʉ hyoya i si a ram 
hma ngue ꞌbɛpʉ dím pø ʉ. 6 Mająpi 
ʉ toꞌo hin di ʉꞌtꞌ yʉ́ mbʉi nanguecä, 
bi ꞌyɛn̨ꞌa ra Jesús ꞌbʉ mi ꞌyɛm̨pꞌʉ yʉ́ 
xädi ra Xuua.
7

 Nɛ nuꞌbʉ mi mbencꞌʉ yʉ́ xädi ra 
Xuua, nu ra Jesús bi xih yʉ jąꞌi ꞌbɛꞌa 
øtꞌ ra Xuua, nɛ bi ꞌyɛm̨bi:
―ꞌBɛꞌa guí mbähä guin nuhʉ bʉ 

ja ra dąpo ꞌbʉ mi ꞌbʉpʉ ra Xuua. 
Ha gá mbähä gbá nuhʉ nꞌda tengu 
ra xithi i ɛn ran dąhi. 8 Uague gá 
mbähä gbá nuhʉ nꞌda ran ꞌyohʉ 
mahotho rá he mí he. Pɛ guí 
pąhmbʉ toꞌo mahotho yʉ́ he i ꞌbʉpʉ 
ja yʉ nguntsꞌʉtꞌabi ʉ. 9 Uague gá 
mbähä gbá nuhʉ nꞌda rá pøngahyą 
Oją. Majuąni ngue gán nuhʉ nꞌda 
rá pøngahyą Oją, nɛ nuꞌa, manꞌda 
xʉn hɛt̨sꞌi rá tsꞌɛdi a xínda gueꞌʉ 
gä miꞌda yʉ pøngahyą. 10 Nguetho 
gueꞌa ra Xuua a mí hmam bʉ ja rám 
hman Oją mayaꞌbʉ ꞌbʉ mí ꞌyɛn̨a:

Mꞌbɛtꞌo ga pɛhna nꞌda ran ꞌyohʉ 
ngue mam ꞌbɛhni

da xih yʉ jąꞌi ngue da døpꞌeꞌe 
xʉn ho,

bi ꞌyɛn̨ Oją, bi ꞌyɛn̨ꞌa ra Jesús.

11
 Majuąni dí xi ahʉ, njon mí ꞌbʉh 

manꞌda ran ꞌyohʉ manꞌda xʉn hɛt̨sꞌi 
nangue a rá ꞌbɛfi bin tꞌunni xínda 
gue a ra Xuua. Pɛ høntꞌa go toꞌo din 
uni ngue di manda rá tsꞌɛdi Oją, 
madagueꞌa hingui hɛt̨sꞌi rá ꞌbɛfi din 
tꞌunni, pɛ manꞌda xtán hɛt̨sꞌi bʉ dí 
nɛqui, xinda guepʉ ni nɛqui a ra 
Xuua ya, bi ꞌyɛn̨a.
12

 Asta gueꞌbʉ mi dʉmpꞌ rá ꞌbɛfi ra 
Xuua nɛ guehya, i honi da yʉrpʉ di 
manda rá tsꞌɛdi Oją yʉ jąꞌi. Nɛ nuꞌʉ 
i humbi i honi, da dąha da yʉrpʉ, 
bi ꞌyɛn̨ꞌa ra Jesús. 13 Nɛ gueꞌa bi 
man ʉ yʉ pøngahyą mayaꞌbʉ ʉ bin 
ja, nɛ mí ɛm̨ bʉ ja yʉ́n tꞌɛd̨i Oją, nɛ 
gueꞌʉ mí man ʉ ꞌbʉ hín nim ꞌbʉh 
ra Xuua. 14 Nɛ nuꞌbʉ guí ɛc̨ꞌyɛi a dí 
xi ahʉ, gui pąhmbʉ ngue tenguꞌbʉ 
da gue a ra Elías a ra Xuua, ngue 
gueꞌa ra Elías guí tømhbʉ ngue mí 
ꞌbʉh mayaꞌbʉ. 15 Nɛ nuꞌbʉ ꞌboꞌo i ja 
rá zagu di jamansu a dím mangä ya, 
bi ꞌyɛn̨ꞌa ra Jesús.
16

 Ga xi ahʉ ꞌbɛꞌa guí øthʉ ya, 
ngue nte guí ʉrpahʉ ra güɛnda. Guí 
øthʉ tengu i øtꞌ yʉ tꞌʉhni ꞌbʉ in ɛn̨i. 
Din sʉsɛ ʉ, nɛ i xih yʉ́ mitꞌʉhnihʉ: 
17

 “Dá pixtꞌ mam ꞌbixtꞌi pɛ hin gá 
ꞌyʉrpahʉ ra güɛnda, nɛ hin gán 
nɛh̨mbʉ,” i ɛn̨ꞌʉ ꞌda. “Pɛ nugähe 
dá pɛꞌbe nꞌda ra ꞌbɛi ngue tenguꞌbʉ 
xøn du nꞌda, pɛ nte gá bɛm̨hbʉ nɛ 
hin gán zomhbʉ, ” i ɛn̨ꞌʉ miꞌda yʉ 
tꞌʉhni. 18 Nɛ ngutho guí øthʉ, hin 
gá ꞌyʉrpahʉ ra güɛnda a ra Xuua, 
ngue him mi ho yʉ́n sihmɛ nɛ 
him bi zi ra vino, pɛ gá ꞌyɛm̨dahʉ 
in ꞌyoui ra zįthu. 19 Pɛ nugä, dán 
jąꞌigä ua ja ra ximhäi, xʉn ho man 
tsꞌihmɛ ꞌbʉ nꞌdandį nɛ ma tsꞌithegä, 
pɛ xínga guecä guí ʉrcahʉ ra 
güɛnda. Pɛ guí xijʉ yʉ fɛhni, guí 

ɛn̨jʉ: “Nuna ran ꞌyohʉ ran zäthu 
nɛ ra mihni na, nɛ yʉ́ amigo yʉ 
tsꞌomꞌbäi nɛ yʉ ziyate hyącahäi,” 
guí ɛn̨jʉ. Pɛ Oją i pądi ꞌbɛꞌa xʉn ho 
da ꞌyøtꞌe ngue bi zängaꞌbe, bi ꞌyɛn̨ a 
ra Jesús.

Nꞌda ram hma nangue ran ʉnbi da 
nu yʉ jąꞌi him bi päh yʉ́ mbʉi

20
 Nɛ manꞌda ram hma bi man ra 

Jesús nangue yʉ hnini bʉ bi ꞌyøtꞌe 
xʉn ngu yʉ́n tꞌøtꞌe mixte. Nguetho 
nu yʉ jąꞌi bʉ, njąmꞌbʉ bi nde bi 
päh yʉ́ mbʉi, madagueꞌa bi nu yʉ́n 
tꞌøtꞌe mixte. Nɛ bi ꞌyɛn̨ꞌa ra Jesús:

21
 ―Huɛh̨i maha ahʉ gyʉ mɛnguhʉ 

bʉ ra hnini Corazín nɛ ra hnini 
Betsaida, nguetho nuꞌbʉ xcá øtꞌä yʉn 
tꞌøtꞌe xcá utꞌahʉ bʉ ja ra hnini Tiro 
nɛ ra hnini Sidón, xtán du yʉ́ mbʉi 
nangue ran tsꞌo mí øtꞌʉ nɛ xtí päh yʉ́ 
mbʉi ʉ. 22 Janangueꞌa nuꞌbʉ bi zøn ra 
pa din ja ran juąnbi, manꞌda xʉn ʉ tho 
ran ʉnbi gui nuhʉ xinda gue ʉ ꞌbʉpʉ 
Tiro nɛpʉ Sidón, bi ꞌyɛm̨bi. 23 Ngutho 
ahʉ gyʉ mɛnguhʉ ra hnini Capernaum. 
Masque guí ɛm̨hbʉ manꞌda xʉn hɛt̨sꞌi 
rá tsꞌɛdi ni hninihʉ xínda gue ʉ miꞌda. 
Pɛgue hinꞌna, guehma da mba ma 
juadi ahʉ. Nguetho nuꞌbʉ xcá øtꞌä yʉn 
tꞌøtꞌe mixte bʉ ra hnini Sodoma tengu 
dá ørpʉ ja ni hninihʉ, hin xtán guadi 
nangue ra sibi, nguetho xtím päh yʉ́n 
ꞌyomfɛn̨i yʉ mɛngu bʉ, nɛ guextaꞌa di 
jatꞌa ra hnini ya. 24 Pɛ guehma majuąni 
dí xi ahʉ, ꞌbʉ bin ja ran juąnbi, manꞌda 
xʉn ʉ tho ran ʉnbi gui nuhʉ, xínda gue 
a da nu yʉ mɛngu bʉ ra hnini Sodoma, 
bi ꞌyɛn̨ꞌa ra Jesús.

Ra Jesús i hurpa rá mbʉi nꞌda
25

 Nɛ nubʉya nu ra Jesús bin yąui 
Oją nɛ bi ꞌyɛn̨a:

―Ma Ta i, gra Hmu mahɛt̨sꞌi, 
nɛ gra Hmu ua ja ra häi, jamadi 
ya ngue gá japi him bi bąꞌa ram 
hma nangue ni tsꞌɛdi ʉ im bɛn̨sɛ 
ja yʉ́n ꞌyomfɛn̨isɛ, pɛ gá japi bi 
bądi nangueꞌe ʉ i honꞌaꞌi, tengu 
yʉ tꞌʉhni ngue hin te i pądi. 26 Nɛ 
gueꞌa gá ꞌyøtꞌe ma Ta i, ngue gueꞌa 
gá numanhosɛ guí øtꞌe, bi ꞌyɛn̨ꞌa ra 
Jesús ꞌbʉ min yąui Oją rá Ta.

27
 Nɛ xø bi ꞌyɛm̨pꞌʉ yʉ jąꞌi bʉya:

―Gätho ꞌbɛꞌa i ja, bi ꞌdacä ma Ta. 
Nɛ njon da bąqui xʉn ho, hinda 
høntꞌa ma Ta i pąqui. Nɛ njon da 
bądi xʉn ho ma Ta, hinda høngdä 
ngue rá Tsꞌʉntꞌʉgui dí pącä a, nɛ ʉ 
ngue ma pähä ga japi da bądi, bi 
ꞌyɛn̨ꞌa ra Jesús. 28-30 Nɛ nuꞌbʉ gá 
yähmbʉ nɛ gán xømbʉihʉ nangue 
ꞌbɛꞌa gätho guí øthʉ, ba ɛh̨mbʉ 
gui tɛngahʉ, nɛ nugä ga hutꞌa ni 
mbʉihʉ. Nɛ nuꞌa ra ꞌbɛfi dí ꞌda ahʉ 
hingui hɛį a, tenguꞌbʉ dí huthʉ ran 
thuyą dín hyanbahʉ ya. Nɛ nugä dí 
sɛt ma mbʉi nɛ hinꞌyʉ ran ꞌyɛt̨sꞌi 
ma mbʉi, nɛ ga xänꞌnahʉ ngue 
njabʉ gui ꞌyøthʉ, nɛ ga hutꞌa ni 
mbʉihʉ, bi ꞌyɛn̨ꞌa ra Jesús.

Ra Jesús bi ꞌyuti ndaꞌa manꞌda 
xʉn ho xtá ꞌyøtꞌʉ yʉ fariseo

12  Nɛ nuꞌa nꞌda ra pa mi ꞌyo 
a ra Jesús bʉ ja yʉ huąhi. 

Nɛcähe dá mbähmbe yʉ́ xädigähe a, 
ꞌbʉ ra pa ran tsꞌäya. Dá ndehmɛhe 
nɛ dá tʉje ꞌda yʉ trigo. Dá tɛn̨tꞌ ma 
ꞌyɛhe ʉ yʉ trigo nɛ dá sahe. 2 Nu 
yʉ fariseo bi nu ꞌbɛꞌa dá øthe nɛ bi 
ꞌyɛm̨pꞌa ra Jesús:

―Nu ni xädi bi ꞌyøtꞌa hin xtá 
ꞌyøtꞌe, nguetho bi ꞌyøtꞌa nꞌda ra ꞌbɛfi 
ra pa ran tsꞌäya, ꞌbʉ mi dʉc yʉ 
trigo.

3
 Nɛ bi dąꞌa ra Jesús, bi ꞌyɛm̨bi:

―Ha hin gán nuhʉ bʉ ja ni 
søcuąhʉ, ngue nɛ a ra David bi 
mbɛsta a rán tꞌɛd̨i Oją ꞌbʉ mi 
mbähä ʉ ꞌda, nɛ bin tumanthuhu, 
má hinꞌyʉ ꞌbɛꞌa da zi ʉ. 
4

 Janangueꞌa bi yʉrpʉ ja rá ngu Oją, 
bi zi ʉ yʉ ꞌbøxthuhmɛ him mi sä da 
zi ʉ, pɛ høntꞌʉ yʉ mbäją mi si ʉ. Pɛ 
hin guí ɛm̨hbʉ bi ꞌyøtꞌ ra tsꞌoqui ra 
David, bi ꞌyɛn̨ꞌa ra Jesús. 5 Uague 
hin guím bɛm̨hbʉ ꞌbɛꞌa mam bʉ 
ja rán tꞌɛd̨i ra Moisés nangue yʉ 
mbäją ꞌbʉpʉ ja ra niją, ngue nɛꞌbʉ 
ra pa ran tsꞌäya i øtꞌ yʉ́ ꞌbɛfi. Pɛ 
hing ra tsꞌoqui a i øtꞌe, nguetho 
guepʉ ja ra niją dim pɛfi. 6 Nɛ nugä 
dí xi ahʉ, manꞌda xʉn hɛt̨sꞌi ma 
tsꞌɛdigä xínda gue ra niją, hanja guí 
ɛm̨hbʉ bi ꞌyøtꞌ ra tsꞌoqui ma xädigä, 
bi ꞌyɛm̨bi. 7 Pɛ nu ahʉ hin guí 
pąhmbʉ ꞌbɛꞌa nam bønꞌa im ma bʉ 
ja rám hman Oją ngue i ɛn̨a: “Nugä 
manꞌda dí nde din ja nin huɛc̨atehʉ, 
xinda gue gui hyohʉ yʉ zuꞌuɛ ̨ngue 
gui pøscahʉ,” i ɛn̨ Oją, bi ꞌyɛn̨ꞌa 
ra Jesús. Nuꞌbʉ xquí pąhmbʉ ꞌbɛꞌa 
nam bønꞌa, hin xcami yąfʉ ʉ hinꞌyʉ 
yʉ́ tsꞌoqui, bi ꞌyɛn̨ꞌa ra Jesús. 8 Nɛ 
nugä guecä dán jąꞌigä ua ja ra 
ximhäi, drá hmu, nɛ i ja man tꞌɛd̨i 
ga mangä ꞌbɛꞌa da ꞌyøtꞌ yʉ jąꞌi ra pa 
ran tsꞌäya, bi ꞌyɛm̨bi.

Nꞌda ranꞌyohʉ ra mbɛdi 
rá ꞌyɛ bi hocꞌa ra Jesús

9
 Nɛ bi thoh pʉya nɛ bi yʉrpʉ 

ja ra niją. 10 Nɛ nu yʉ́n sʉihʉ a ra 
Jesús mi nde xtán dįnba nꞌda ra 
tsꞌoqui ngue mi sä xtí yąpi, nɛ bi 
tꞌɛm̨pꞌa ra Jesús:
―Ha da zä da mba ma hoqui a ra 

pa ran tsꞌäya nꞌda ra hyɛn̨ni, uague 

hinꞌna, bi ꞌyɛn̨ꞌʉ. Nguetho mí ꞌbʉpʉ 
nꞌda ran ꞌyohʉ ngue ra mbɛdi rá ꞌyɛ.
11

 Nɛ bi dąꞌa ra Jesús:
―Ha i ꞌbʉ a nꞌda ahʉ ngue nuꞌbʉ 

ni dɛꞌyohʉ da däpʉ ja ra hyąhäi 
gueꞌbʉ ra pa ran tsꞌäya, ha hin gui 
jʉxhʉ. 12 Ha má guetꞌa nꞌda ra jąꞌi 
ngue hin da zä da tꞌørpa ran ho ꞌbʉ 
ra pa ran tsꞌäya. Nɛ nuꞌa, manꞌda di 
muui xinda gue yʉ dɛꞌyo, bi ꞌyɛn̨ꞌa 
ra Jesús.
13

 Nɛ nubʉya, bi ꞌyɛn̨ꞌa ra Jesús:
―Dami juąn ni ꞌyɛ, bi tꞌɛm̨pꞌa ran 

ꞌyohʉ.
Nɛ bi juąn bʉya. Nɛ ꞌbex bi gohi 

xʉn ho tengu manꞌda rá ꞌyɛ xʉn ho. 
14

 Nɛ nu yʉ fariseo ɛm̨mɛ bin cuɛ 
bʉya. Bi bøm bʉ ja ra niją, bi nyąsɛ 
ʉ ꞌbɛꞌa dí zä da hyo ra Jesús.

Mayaꞌbʉ bi hma ꞌbɛꞌa 
bi ꞌyøtꞌa ra Jesús

15
 Nɛ nuꞌbʉ mi bɛn̨ꞌa ra Jesús ꞌbɛꞌa 

mi nde xtá ꞌyørpa ʉ yʉ fariseo, bi 
bøm bʉ bʉya, bi mba nꞌdanni, nɛ 
ɛm̨mɛ xʉn ngu yʉ jąꞌi bi numanho 
da dɛnthoho. Nɛ gätho midín hyɛn̨ni 
bi hocꞌa ra Jesús. 16 Nɛ bi xi ʉ njon 
da xifi toꞌo a bi hoqui. 17 Nɛ nuꞌa bi 
ꞌyøtꞌa ra Jesús ngue njon bi ndepe 
da xifi, bin thɛui a mi hma mayaꞌbʉ 
ꞌbʉ mi ꞌyɛn̨ꞌa ra pøngahyą Isaías:
 18 Nuna guehna ma ꞌyɛh̨ɛgä dá 

huahni
ngue ɛm̨mɛ didí huɛc̨ä nɛ i 

hurca ma mbʉi,
ga un ma Hogandąhi
ngue da xi ʉ i thąnde yʉ́ oją 

zɛhɛ, nangue ran juąnbi ga 
øtꞌä ꞌbʉ ran zɛgui ra pa.

 19 Nɛ hin din sʉte a nɛ xín dim 
mbatho, nɛ hingan tsꞌɛdi din 
yą hapʉ din ꞌyo.

 20 Nɛ nuꞌʉ in ja tenguꞌbʉ ra xithi 
bi dompꞌ ran dąhi, da xotsꞌi 
mahønꞌa.

Ngutho ʉ in ja tengu nꞌda ra sibi 
mi tsꞌʉtho da huɛz̨ɛhɛ, di japi 
ngue da dɛ xʉn ho mahønꞌa, 
asta gueꞌbʉ bi zøni dim hmu 
xʉn ho ua ja ra ximhäi, nɛ din 
jabʉ da ꞌyøtꞌe.

 21 Nɛ gätho yʉ jąꞌi ꞌdahma ꞌdanꞌyo 
bʉ na yą da dømpꞌ ran ho da 
ꞌyørpa ʉ, i ɛn̨ Oją, bi ꞌyɛn̨ꞌa ra 
Isaías mayaꞌbʉ.

Gueꞌa bi ma nangue ra Cristo rá 
Thahni Oją.

Bi tꞌɛm̨bi nꞌyoui rá tsꞌɛdi 
ra zįthu a ra Jesús

22
 Nɛ nꞌda ran ꞌyohʉ min ꞌyoui 

ra zįthu nɛ mi xädä nɛ mi gore, 
bi tsꞌixpʉ ꞌbʉ a ra Jesús, ngue di 
hoqui. Nɛ ꞌbexgue bin zø yʉ́ dä, nɛ 
bi nyą bʉya. 23 Nuꞌʉ gätho bi nu 
ꞌbɛꞌa bi ꞌyøtꞌe bi hyonya thoho ʉ, nɛ 
bi ꞌyɛn̨a:
―Masque guehna mi man ʉ yʉ 

pøngahyą, ngue rám bomꞌbɛto 
ra David, ngue rá Thahni Oją, bi 
ꞌyɛn̨ꞌʉ yʉ jąꞌi.

24
 Nɛ nu yʉ fariseo ꞌbʉ mi ꞌyøde 

ꞌbɛꞌa i man yʉ jąꞌi, bin cuɛ ʉ, bi 
ꞌyɛn̨a:

―Nuna ran ꞌyohʉ na i høn a thi 
yʉ zįthu nguetho in ꞌyoui rá tsꞌɛdi a 
yʉ́ hmu, sä ɛn̨ꞌʉ.

25-26
 Nɛ ꞌbex bi bąꞌa ra Jesús ꞌbɛꞌa 

mim bɛn̨ꞌʉ yʉ fariseo nɛ bi ꞌyɛm̨pꞌʉ:
―Pɛ him majuąni guí mamhbʉ, 

nguetho nu ra zįthu hin da zä 
din sʉsɛhʉ yʉ́m fätsꞌihʉ. Nuꞌbʉ 
din sʉsɛ din juasɛ yʉ́ tsꞌɛdi ʉ ꞌbʉ, 
tenguthoho ꞌbʉ nꞌda ra tsꞌʉtꞌabi 
din heque nɛ din tunhdʉ ʉ yʉ́m 

fätsꞌihʉ, di ꞌbɛsɛ yʉ́ tsꞌɛdi ꞌbʉ. Nɛ 
ngutho nꞌda ra hnini o gue nꞌda ra 
ngu ꞌbʉ din heque, pɛ gä dim ꞌbɛ 
ʉ. 27 Nuꞌahʉ guí ɛm̨hbʉ dín ꞌyoꞌbe 
rá tsꞌɛdi ra zįthu, janangueꞌa i sä dí 
høn a thi yʉ zįthu, sä guí ɛm̨hbʉ. Pɛ 
xiꞌbʉ da gueꞌa dí øtꞌä, ha in jabʉ ʉ 
guí xänbahʉ ꞌbʉ i høn a thi yʉ zįthu 
ʉ. Nɛ guesɛ ʉ i utꞌahʉ ngue him 
majuąni a guí mamhbʉ, bi ꞌyɛn̨ꞌa 
ra Jesús. 28 Pɛgue rá Hogandąhi Oją 
dá høn a thi yʉ zįthu nɛ dá utꞌahʉ 
ngue ya di manda rá tsꞌɛdi Oją ua 
guí ꞌbʉhmbʉ, bi ꞌyɛm̨pꞌʉ.

29
 Nɛ tenguthoho nꞌda ran ꞌyohʉ 

ꞌbʉ i ꞌbʉpʉ ja rá ngu, hin njongui sä 
da yʉrpʉ ꞌbʉ hinga mꞌbɛtꞌo da mba 
nthurpi yʉ́ ꞌyɛ, nɛ nuya sä da yʉrpʉ 
nɛ da hyąspi ꞌbɛꞌa gätho i ja bʉ. Dín 
jagä bʉ, him mí sä xcá mispa yʉ 
zįthu ꞌbʉ hin xcá tąpä ʉ yʉ́ hmu, bi 
ꞌyɛn̨ꞌa ra Jesús.

30
 Nɛ nuꞌa toꞌo hingui numansugui, 

man sʉiꞌbe a. Nɛ nuꞌa toꞌo hingui øtꞌ 
ma ꞌbɛfi i di japi dim ꞌbɛ ʉ miꞌda, bi 
ꞌyɛn̨ꞌa ra Jesús.

31
 Janangueꞌa dí xi ahʉ, høntꞌa go 

má tsꞌoqui nɛ høntꞌa go má tsꞌore da 
man a nꞌda, i sä da mba ma punbi, 
pɛ nuꞌbʉ i man ra tsꞌore nangue 
rá Hogandąhi Oją nꞌda, ya hin da 
zä da mba ma punbi nꞌda ꞌbʉ. 32 Pɛ 
dí xi ahʉ, nuꞌbʉ ꞌboꞌo da man ra 
tsꞌore nanguecä, dán jąꞌigä ua ja ra 
ximhäi, pɛ i sä da mba ma punbi a. 
Pɛ nuꞌa da man ra tsꞌore nangue rá 
Hogandąhi Oją, pɛ hin jąmꞌbʉ da 
mba ma punbi a, bi ꞌyɛn̨ꞌa ra Jesús.

Ra Jesús bi ma ꞌdaꞌanguui a rá 
mbʉi nꞌda a rán tꞌøtꞌe nꞌda

33
 ―Pɛ nuꞌbʉ xʉn ho ran tꞌøtꞌe 

ngue dá høn a thi ʉ yʉ zįthu, 

ndeꞌbʉ gui numanhojʉ ꞌbʉ, nguetho 
gui ꞌyɛm̨fʉ xʉn ho ra za gueꞌbʉ 
xʉn ho rán dätꞌä. Pɛ nuꞌbʉ hingui 
ho yʉ́n dätꞌä gui ꞌyɛm̨fʉ hingui ho 
ra za ꞌbʉ. Nguetho nu yʉ́n dätꞌä i 
zʉpʉ da bą a nꞌda ndaꞌa ní za a, bi 
ꞌyɛn̨ꞌa ra Jesús. 34 Nu ahʉ, tenguꞌbʉ 
yʉ́ mɛni ahʉ yʉ pozʉ. Hague dán 
zä gui mamhbʉ nꞌda ra nde xʉn ho 
ꞌbʉ xʉn tsꞌotho ahʉ. Nguetho nuꞌa 
i yupʉ rá mbʉi nꞌda, gueꞌa i pøn 
rá nde nꞌda, bi tꞌɛm̨pꞌʉ yʉ fariseo. 
35

 Nuꞌa ran ꞌyohʉ i yuh ran ho rá 
mbʉi, høntꞌa xʉn ho im ma, pɛ 
nuꞌa ran ꞌyohʉ xʉn tsꞌo, høntꞌa im 
ma, nguetho xʉn yuh ran tsꞌo rá 
mbʉi. 36 Nɛ dí xi ahʉ ngue nuꞌa ra 
pa din ja ran juąnbi, gätho yʉ jąꞌi 
da mba ma juąnbi nangue a him 
bin ꞌyomfɛn̨i ꞌbɛꞌa í mba a bi man ʉ. 
37

 Nɛ nangue yʉm hma gá mamhbʉ 
dí tsꞌänꞌnahʉ ran ʉnbi ꞌda ahʉ nɛ dí 
mba ma thøgue ꞌda ahʉ, bi ꞌyɛn̨ꞌa ra 
Jesús.

Ra Jesús nte ma hmɛpya bi 
ꞌyu ꞌbʉ mi tꞌäp yʉ hmɛpya

38
 Nɛ nubʉya, bi tꞌɛm̨pꞌa ra Jesús, 

bi ꞌyɛm̨pꞌʉ ꞌda ma ngʉrpihe yʉ 
fariseo nɛ yʉ xänbate niją:
―Gra xänbate, dami ꞌyurcahe nꞌda 

ra hmɛpya ngueꞌbʉ majuąni Oją bi 
ꞌdaꞌa ni tsꞌɛdi.

39
 Bi dąꞌa ra Jesús:

―Nuꞌʉ xø ꞌuegue nangue Oją nɛ 
xʉn tsꞌo yʉ́ mbʉi, gueꞌʉ i äh yʉ 
hmɛpya ʉ. Pɛ hin da tꞌut yʉ hmɛpya 
ʉ, pɛ høntꞌa nꞌda ra hmɛpya da tꞌuti, 
tengu bi ꞌyøtꞌa ra Jonás. 40 Ngue 
tengu thoho ra Jonás, hyu pa nɛ 
hyu xui bi ꞌyo bʉ mbo rá foho nꞌda 
ra dąhuą, nɛ ngutho din jacä guecä 
dán jąꞌigä ua ja ra ximhäi, hyupa 

nɛ hyu xui ga o bʉ ꞌbʉ ʉ xʉn du, bi 
ꞌyɛn̨ꞌa ra Jesús ꞌbʉ mi ꞌyɛm̨pꞌʉ. 41 Nɛ 
dí xi ahʉ, nuꞌʉ mí ꞌbʉpʉ ra dąhnini 
Nínive ꞌdarbʉ gam ꞌbähmbʉ ʉ ꞌbʉ 
bin ja ran juąnbi ꞌbʉ ran zɛgui, 
nɛ da ꞌyutꞌahʉ i ja ni tsꞌoquihʉ. 
Nguetho nuꞌʉ ꞌbex bi päh yʉ́ mbʉi 
ꞌbʉ mí ꞌyø a bi man a ra Jonás, pɛ 
nu ahʉ xø hin guín nde gui päh 
ni mbʉihʉ nangueꞌa dí mangä. Nɛ 
nugä, manꞌda xʉn hɛt̨sꞌi ma tsꞌɛdi 
xinda gue ra Jonás, bi ꞌyɛn̨ꞌa ra 
Jesús. 42 Nɛꞌa ra xisu min tsꞌʉtꞌabi 
bʉ Sur, ꞌdarbʉ gam ꞌbähmbʉ a ꞌbʉ 
bin ja ran juąnbi ꞌbʉ ran zɛgui. Nɛ 
da ꞌyutꞌahʉ ngue i ja ni tsꞌoquihʉ. 
Nguetho nuꞌa yatho bá ɛh̨ɛ ngue 
mi nde da ꞌyø a ꞌbɛꞌa bi man a 
ra tsꞌʉtꞌabi Salomón nangue ran 
ꞌyomfɛn̨i bi un Oją, pɛ nuꞌahʉ hin 
guí nde gui ꞌyøhmbʉ a dím mangä. 
Pɛ nugä manꞌda i ja rá tsꞌɛdi mam 
hmangä xinda gue ra Salomón, bi 
ꞌyɛm̨pꞌʉ yʉ fariseo a ra Jesús.

Nu rá mbʉi nꞌda da yʉtꞌ ra zįthu 
mahønꞌa ꞌbʉ hin da bɛn̨ Oją

43
 ―Pɛ nuꞌa ran tsꞌo guidí hohʉ, 

din ja ahʉ tengu bi ꞌyøtꞌa nꞌda ra 
jąꞌi min ꞌyoui nꞌda ra zįthu. Nɛ bi 
bøn a ra zįthu, bin ꞌyo bʉ ja ra 
ꞌyonhäi, mí honi hapʉ din säya pɛ 
him bi dįni hapʉ din säya. Nɛ bi 
mbeng bʉ ja rá mbʉi ra jąꞌi bʉ bá 
nɛtsꞌi. 44 “Manꞌda xʉn ho ꞌbʉ ga 
peng bʉ bá nɛtsꞌi,” bi ꞌyɛn̨sɛ a ra 
zįthu. Nɛ nuꞌbʉ mi mbeng bʉya, bi 
zøm bʉ ja rá mbʉi a ra jąꞌi mahønꞌa, 
nɛ bi nu tenguꞌbʉ nꞌda ra ngu ngue 
mán joqui bʉ rá mbʉi, nɛ njom mí 
ꞌbʉpʉ nguetho him bin ząm bʉ rám 
hman Oją. 45 Nɛ xø bi mba bʉya 
bá si mí yoto yʉ́ minzįthuhʉ ngue 

manꞌda ɛm̨mɛ xʉn tsꞌo i øtꞌe, nɛ bi 
yʉrpʉ, bin säya bʉ rá mbʉi a ra jąꞌi. 
Nɛ manꞌda ɛm̨mɛ xʉn tsꞌo bi ꞌyøtꞌa 
ra jąꞌi bʉya. Nɛ gan jahʉ bʉ, bi 
ꞌyɛm̨pꞌʉ yʉ jąꞌi a ra Jesús.

Ndaꞌa ʉ i din cuhʉ ra Jesús
46

 Nɛ nu ra Jesús mi yąhʉ yʉ jąꞌi 
ꞌbʉ mi zøm bʉ a rá mbe nɛ yʉ́n 
ꞌyohʉ. Bi zøm bʉ ja ra ngu mí ꞌbʉi. 
Pɛ him bi yʉrpʉ, bim ꞌbätho bʉ thi, 
mi nde xtín yąui a rá tsꞌʉntꞌʉ. 47 Nɛ 
nuꞌʉ ꞌda bʉya bi xi a ra Jesús:
―I ꞌbäcua thi ni mbe nɛ nin ꞌyohʉ, 

nɛ in nde gan yąhʉ ꞌna, bi tꞌɛm̨pꞌa 
ra Jesús.
48

 Nɛ bi dą a ra Jesús:
―Ga xi ahʉ toꞌo a ma mbe nɛ toꞌo 

ʉ man ꞌyohʉ.
49

 Nɛ bi ꞌyutꞌʉ yʉ́ xädi bʉya:
―I ꞌbʉcua ya ma mbe nɛ ma cu, 

bi ꞌyɛn̨a. 50 Nguetho høntꞌa go toꞌo i 
øtꞌ rá pähä ma Ta bí ꞌbʉpʉ mahɛt̨sꞌi, 
gue ʉ man ꞌyohʉ ʉ, nɛ gueꞌʉ man ju 
ʉ, nɛ gueꞌʉ ma mbe ʉ, bi ꞌyɛn̨ꞌa ra 
Jesús.

Rán tꞌuti ra mbomhmudä

13  Nɛ nubʉya bi bønꞌa ra Jesús 
bʉ ja ra ngu mí ꞌbʉi, nɛ 

bi mba nín hupʉ ja ra ndendeją. 
2

 Nɛ ɛm̨mɛ bim pɛti bʉ yʉ jąꞌi, 
janangueꞌa nu ra Jesús bi ndexpʉ 
ja nꞌda ra mbosa nɛ bi hyu bʉ. Pɛ 
hingui ꞌyo a ra mbosa, bá copʉ 
ndenthe. 3 Nɛ bi xänba ʉ yʉ jąꞌi, bi 
xi i ꞌda yʉn tꞌuti. Nɛ nuꞌa nꞌda ran 
tꞌuti bi mam bʉ, bi ꞌyɛn̨a:
―Nꞌda ra mbomhmudä bi mba 

bʉ huąhi. 4 Nɛ nuꞌbʉ mi mbon yʉ 
hmudä, nuꞌʉ ꞌda bi zo bʉ ja ra ꞌyu, 
nɛ bá ɛh̨ yʉ doja bi za ʉ. 5 Nɛ nu 
miꞌda yʉ hmudä bi zo bʉ ja yʉ 

ꞌbodo, ꞌbexgue bi bøtsꞌe nguetho 
hingui pidi ra häi. 6 Pɛ nuꞌbʉ 
mambá pøx ra hyadi ꞌbexgue bi 
ꞌyotꞌʉ nguetho him mi ja yʉ ꞌyʉ xʉn 
ho. 7 Nɛ nu miꞌda yʉ hmudä bʉya 
bi zo bʉ ja yʉ ꞌboꞌuįni, nɛ bi bøxꞌʉ 
yʉ hmudä. Pɛ nuꞌbʉ min te yʉ ꞌuįni 
bʉya bi goꞌmi, nɛ bim ꞌbɛdi. 8 Pɛ 
nuꞌʉ ꞌda bi zo bʉ ja ra hogahäi, nɛ 
bin ja xʉn ho ʉ. Nu ꞌda bi ndøꞌa 
nꞌda ciɛnto, nɛ nuꞌʉ ꞌda bi ndøꞌi 
hyąte, nɛ ꞌdäte ma ꞌdɛtꞌa bi ndø ʉ 
ꞌda. 9 Pɛ nuꞌbʉ i ja ni zaguhʉ, dami 
jamansu ꞌbɛꞌa dí xi ahʉ, bi ꞌyɛm̨pꞌʉ 
yʉ jąꞌi a ra Jesús.

I änꞌdʉ yʉ́ xädi ra Jesús hanja 
i xih yʉn tꞌuti yʉ jąꞌi

10
 Nɛ dá xihmbe ra Jesús bʉya, dá 

ɛm̨fe:
―Hanja gní xänba yʉn tꞌuti yʉ jąꞌi, 

nɛ hingui pą ʉ ꞌbɛꞌa nam bøn ʉ, dá 
ɛm̨fe.
11

 Nɛ nu ra Jesús bi dąrcahe bʉya, 
nɛ bi ꞌyɛn̨je:
―Nu ahʉ bin ja ahʉ gá pąhmbʉ 

a njom mi pąh mamꞌbɛtꞌo ꞌbɛpʉ ní 
manda rá tsꞌɛdi Oją, pɛ nuꞌʉ miꞌda, 
him bin japi da bądi, bi ꞌyɛn̨gähe ra 
Jesús. 12 Nɛ tengu thoho a ram hma 
i ɛn̨a: “Nuꞌa i ja, manꞌda xʉn ngu din 
tꞌunni, nɛ nuꞌa zi tsꞌʉtho i ja, nɛꞌa i 
ja da thąnba a,” gan jahʉ bʉ. Nuꞌʉ 
i honi da bądi, manꞌda xʉn ngu da 
bądi. Pɛ nangue ʉ hingui honi da 
bądi, nɛ a zi tsꞌʉ mi pądi da thąnba 
ʉ. 13 Janangueꞌa yʉn tꞌuti thoho dí xi 
ʉ, nguetho i øde pɛ ɛn̨a gueꞌbʉ him 
bi ꞌyøde, nɛ i nu pɛ tengutho ꞌbʉ hin 
te xtá nu; him bi yʉtꞌ yʉ́ mbʉi a dá 
xifi, bi ꞌyɛn̨ꞌa ra Jesús. 14 Nɛ majuąni 
i manꞌa ra pøngahyą Isaías nangue ʉ 
ꞌbʉ mi ꞌyɛn̨ꞌa:

Gui ꞌyøhmbʉ pɛ hin gui pąhmbʉ 
ꞌbɛꞌa gá ꞌyøhmbʉ.

Nɛ gui nuhʉ pɛ hin gui pąhmbʉ 
ꞌbɛꞌa nám bønꞌa guin nuhʉ.

 15 Nguetho nu ni mbʉihʉ ɛm̨mɛ 
xʉm mɛt̨ho,

nɛ njąmꞌbʉ gui ꞌyøhmbʉ, 
tenguꞌbʉ njotꞌi ni guhʉ,

nɛ njąmꞌbʉ gui nuhʉ, tenguꞌbʉ 
guidí tsꞌąntꞌ ni dähʉ,

nɛ hin jąmꞌbʉ i sä da bɛn̨ 
ni mbʉihʉ ngue dim pädi 
nangue ran tsꞌo, ngue ga nyąn 
ahʉ,

i ɛn̨ Oją, bi ꞌyɛn̨ꞌa ra pøngahyą 
Isaías ꞌbʉ mayaꞌbʉ, bi ꞌyɛn̨ a ra 
Jesús.
16

 Pɛ nuꞌahʉ mająpi ahʉ nguetho 
i nu ni dähʉ nɛ i øh ni guhʉ, bi 
ꞌyɛn̨gähe ra Jesús. 17 Majuąni dí xi 
ahʉ ɛm̨mɛ xʉn ngu yʉ́ pøngahyą 
Oją nɛ xʉn ngu yʉ jąꞌi ngue ꞌdatꞌ 
Oją mim bɛn̨i, mí nde xtá nuna 
gätho guí nuhʉ ya, pɛ him bi zä bi 
nu; nɛ ɛm̨mɛ mí nde xtá ꞌyøhna guí 
øhmbʉ ya, pɛ him bi zä bi ꞌyøde, 
nguetho him mí zøn ra ora xtám 
bądi, bi ꞌyɛn̨gähe dyʉ xädigähe ra 
Jesús.

ꞌBɛꞌa rán thɛui a ran tꞌuti 
ra mbomhmudä

18
 ―Nɛ nuya ga xi ahʉ ꞌbɛꞌa nam 

bønꞌa rán tꞌuti a ra mbomhmudä, bi 
ꞌyɛn̨gähe ra Jesús. 19 Nɛ nuꞌa toꞌo bi 
sih ram hma ngue di manda ua rá 
tsꞌɛdi Oją, nɛ him bi bądi ꞌbɛꞌa nam 
bønꞌa, in ja tengu ʉ yʉ hmudä bi zo 
bʉ ja ra ꞌyu, nɛ ꞌbex bá ɛꞌ̨a ra zįthu 
bi hyąx a ra hmudä bi thupʉ ja yʉ́ 
mbʉi ʉ. 20 Nɛ nuꞌʉ yʉ hmudä bi zo 
bʉ ja yʉ do, tenguꞌbʉ nꞌda ra jąꞌi 
ɛm̨mɛ di johya ꞌbʉ ja bi ꞌyø a ram 

hma, pɛ maxøtsꞌe thoho. 21 Nɛ hinga 
gätho mbo yʉ́ mbʉi, nguetho hinꞌyʉ 
yʉ́ ꞌyʉ xʉn ho, nɛ go zi tsꞌʉ din ʉnbi 
nangue a ram hma, ꞌbexgue da 
ꞌuegue. 22 Nɛ nuꞌa ra hmudä dá xi 
ahʉ bi zo bʉ ja yʉ ꞌuįni, nam bøni 
tengu nꞌda ra jąꞌi bi ꞌyø a ram hma, 
pɛ høntꞌa ɛm̨mɛ im bɛn̨ ra ximhäi 
nɛ ra mbɛti ngue i hätꞌi, janangueꞌa 
bi japi bim ꞌbɛ a nɛ hin te bin ja 
rá ꞌbɛfi Oją nangueꞌa ra jąꞌi tengu 
a. 23 Pɛ nuꞌa ra hmudä dá ma ngue 
bi zo bʉ ja ra hogahäi, nam bøni 
tengu ʉ i ømanho a ram hma nɛ i 
pądi ꞌbɛꞌa yʉ́n thɛhʉ a, nɛ din te 
xʉn ho ʉ nɛ da ndøgue tengutho yʉ 
hmudä, ngue nuꞌʉ ꞌda bi ndøꞌa nꞌda 
ciɛnto, nɛꞌʉ ꞌda bi ndø a hyąte, nɛ ʉ 
ꞌda bi ndø a ꞌdäte ma ꞌdɛtꞌa.

Rán tꞌuti ra hmudä xʉn 
ho nɛ a hingui ho

24
 Nɛ nu ra Jesús bʉya bi xih 

miꞌda yʉn tꞌuti ʉ yʉ jąꞌi, nɛ bi 
ꞌyɛm̨bi:

―Nuꞌbʉ bi ꞌyøtꞌ ran tsꞌʉtꞌabi Oją, 
in ja tengutho ꞌbʉ nꞌda ra jąꞌi bi 
du a nꞌda yʉ hmudä xʉn ho bʉ ja 
rá huąhi. 25 Pɛ nuꞌbʉ mín xui nɛ 
gätho bin ąha, bi mba a rán sʉiui nɛ 
ꞌdarbʉ bi duhmi a nꞌda yʉ hmudä 
hingui ho bʉ ja rá huąhi, nɛ bi mba 
bʉya. 26 Nɛ nuꞌbʉ mí bøx bʉya, bi 
bøxꞌʉ xʉn ho nɛ ʉ hingui ho, ꞌdarbʉ 
bi bøtsꞌe. 27 Nɛ nuꞌʉ yʉ́ ꞌyɛh̨ɛ bʉya 
bi mba bi xi ʉ yʉ́ hmu: “Nu yʉ 
hmudä gá tupʉ ja ra huąhi, xʉn ho 
ꞌbʉ gmi tuhu, hapʉ bi nɛqui ʉ yʉ 
hmudä hingui ho,” bi ꞌyɛm̨bi. 28 Nɛ 
nu ʉ yʉ́ hmu bʉya bi ꞌyɛm̨bi: “Nɛ 
masque nꞌda man sʉiꞌbe bá ɛh̨ɛ bi 
tsꞌonga ma huąhi,” bi ꞌyɛn̨a. “Ha 
ga xathʉ ʉ yʉ paxi hingui ho,” bi 

ꞌyɛn̨ꞌʉ yʉ́ ꞌyɛh̨ɛ bʉya. 29 Nɛ nu yʉ́ 
hmu bi ꞌyɛm̨bi: “Hinꞌna, hin da 
zä gui mbähä gui xathʉ ʉ yʉ paxi 
hingui ho, nguetho xøhma tsꞌʉrpʉ 
thoho nɛ ʉ xʉn ho gui xathʉ. 
30

 Manꞌda xʉn ho gui hyɛthohʉ 
ꞌdarpʉ din te, ja gueꞌbʉ bin ja ran 
sofo. Nɛ nubʉya ga xi ʉ yʉ mbɛfi 
ngue nuꞌʉ hingui ho di pɛti nɛ 
da ꞌyudi, nɛ nu ʉ xʉn ho bʉya da 
mbɛꞌtsꞌ bʉ ja ma ngu,” bi ꞌyɛn̨ ʉ yʉ́ 
hmu, bi ꞌyɛn̨ꞌa ra Jesús.

Nɛ guehna manꞌda ran tꞌuti bi 
mam ꞌbʉ mi xi ʉ yʉ jąꞌi.

Rán tꞌuti rá hmudä ra mostaza
31

 Nɛ manꞌda ran tꞌuti bi manꞌa ra 
Jesús nɛ bi ꞌyɛn̨a:
―Nɛ tengu nꞌda rá hmudä ra 

mostaza bi dupʉ ja rá huąhi nꞌda ra 
jąꞌi. Nɛ zi tsꞌʉtho a, ɛm̨mɛ manꞌda 
zi tsꞌʉ xínda gue ʉ miꞌda yʉ hmudä. 
32

 Pɛ nuꞌbʉ bin te nɛ manꞌda xʉn 
ndoho bʉ ni nɛqui, madagueꞌbʉ ra 
cꞌani thoho, pɛ i te tenguꞌbʉ nꞌda ra 
za guepʉ da zä da ꞌyøtꞌ yʉ́ ꞌbafi yʉ 
doja bʉ ja yʉ́ ꞌyɛ. In jabʉ rá tsꞌɛdi 
Oją bʉ ni nɛqui ngue di manda ua, 
bi ꞌyɛn̨ꞌa ra Jesús.

Rán tꞌuti rá íxi ra hocjʉni
33

 Nɛ manꞌda ran tꞌuti bi ma ra 
Jesús nɛ bi ꞌyɛn̨a:
―Nɛ tengu ra íxi ꞌbʉ din japꞌa ra 

hocjʉni, nɛ gätho bi nden a ra jʉni 
bʉya. In jabʉ rá tsꞌɛdi Oją bʉ ni 
nɛqui ngue di manda ua, bi ꞌyɛn̨a.

Mayaꞌbʉ bi tsꞌänni da man 
yʉn tꞌuti a ra Jesús

34
 Nɛ ngubʉ bi ꞌyøtꞌa ra Jesús, 

høntꞌʉ yʉn tꞌuti bi ꞌyutꞌʉ yʉ jąꞌi ꞌbʉ 
mi xänbi. 35 Nɛ gueꞌa bi manꞌa ra 

pøngahyą mayaꞌbʉ ngue din ja ꞌbʉ 
mi ꞌyɛn̨a:

Ga utä yʉ jąꞌi yʉn tꞌuti,
Ga xänba a njon mi pądi asta 

gueꞌbʉ go mi mbʉh ra ximhäi,
i ɛn̨ Oją, bi ꞌyɛn̨ꞌa ra Isaías ꞌbʉ mim 
pøngahyą.

ꞌBɛꞌa rán thɛui a rán tꞌuti ra 
hmudä xʉn ho nɛꞌa hingui ho

36
 Nɛ nubʉya bi xi ʉ yʉ jąꞌi a ra 

Jesús ngue da mbengui. Nɛ nuꞌbʉ 
gätho mí mba ʉ, bi mba ra Jesús 
bʉ ja ra ngu. Nɛ dá tɛndähe bʉya. 
Nɛ nuꞌbʉ mí hyupʉ ja a ra ngu, dá 
änhde:
―Dami xije tsꞌʉ ꞌbɛꞌa nam bønꞌa 

ran tꞌuti gá ma nangue ra hmudä 
hingui ho bi dupʉ rá huąhi a ran 
ꞌyohʉ, dá ɛm̨fe.

37
 Nɛ bi ꞌyɛn̨gähe ra Jesús bʉya:

―Nuꞌa nam bøni ngue yʉ hmudä 
xʉn ho ʉ dí tucä, guecä dán jąꞌigä 
ua ja ra ximhäi. 38 Nɛ nu a ra huąhi 
nam bøni gueꞌa ra ximhäi. Nɛ nuꞌa 
ra hogahmudä nam bøni gueꞌʉ di 
manda rá tsꞌɛdi Oją ʉ. Nɛ nuꞌa ra 
hmudä hingui ho nam bøni yʉ jąꞌi 
ngue rá mbɛti ra zįthu. 39 Nɛ nu a 
rán sʉiui a rá mbɛti ra huąhi ngue 
bi dupʉ yʉ hmudä hingui ho, gueꞌa 
ra zįthu a. Nɛ nuꞌa ran sofo nam 
bøni rán zɛgui ra pa. Nɛ nuꞌʉ yʉ 
mbɛfi da xoqui nam bøni ngue yʉ́m 
ꞌbɛhni Oją mahɛt̨sꞌi. 40 Nɛ tengu 
thoho ʉ yʉ hmudä bi bøtsꞌe ngue 
hingui ho nɛ bi mba ma muntsꞌi 
nɛ bi mba ntꞌudi, din ja bʉ ꞌbʉ ran 
zɛgui ra pa. 41 Nugä ngue dán jąꞌigä 
ua ja ra ximhäi, ꞌbʉ rán zɛgui ra pa 
ga pɛnꞌdʉ mam ꞌbɛhni di pɛti gätho 
nangu yʉ jąꞌi ra ximhäi. Nɛ gätho 
ʉ bi ꞌyøtꞌ ran tsꞌo da thøn a thi, nɛ 

ʉ gätho midí parpa yʉ́ mijąꞌihʉ da 
ꞌyøtꞌ yʉ tsꞌoqui. 42 Nɛ da thøspʉ ja ra 
sibi njąmꞌbʉ i huɛt̨ꞌi, guepʉ din zoni 
nɛ din guxtꞌ yʉ́ tsꞌi bʉ. 43 Nɛ nubʉya, 
nuꞌʉ toꞌo i øtꞌ rá pähä Oją, di nɛc 
thoho tengu ra hyadi bʉ di manda 
rá tsꞌɛdi ma Tahʉ mahɛt̨sꞌi. Toꞌo 
gätho ja yʉ́ zagu, di jamansu a dím 
mangä ya, bi ꞌyɛn̨gähe ra Jesús.

Rán tꞌuti a ra mbɛti man tꞌągui
44

 Nɛ manꞌda ran tꞌuti bi manꞌa ra 
Jesús, bi ꞌyɛn̨a:
―Nu nꞌda ran ꞌyohʉ bi dįnꞌa nꞌda 

ra mbɛti bʉ mbo ra häi ngue ɛm̨mɛ 
di muui a. Nɛ bi gärpʉ mahønꞌa. Nɛ 
midí johya, nɛ bi mba bʉya da mbä 
ꞌbɛꞌa gätho mi pɛꞌtsꞌi guepʉ bi zä bi 
dänꞌa ra xɛqui a guepʉ bi dįnꞌa di 
muui, ngue mi pądi manꞌda da dąpi 
bʉ. Nɛ din jabʉ gui ꞌyøthʉ ngue 
ɛm̨mɛ gui hyomhbʉ ngue di manda 
rá tsꞌɛdi Oją, bi ꞌyɛn̨ꞌa ra Jesús.

Rán tꞌuti a ra do ɛm̨mɛ di 
muui xʉm hmadi

45
 Nɛ xø bi ꞌyɛn̨a:

―Nu nꞌda ra pøhø ngue mi honi da 
dän yʉ do i thįm bʉ mbo ra dehe xʉm 
hmadi di muui. 46 Nɛ nuꞌbʉ mí dįn a 
nꞌda manꞌda mahotho xinda gueꞌʉ gä 
min nu mamꞌbɛtꞌo, bi mbä ꞌbɛꞌa gätho 
mí pɛꞌtsꞌi nɛ bi dänꞌa ɛm̨mɛ mahotho 
bʉya. Nɛ din jabʉ gui ꞌyøthʉ ngue 
ɛm̨mɛ gui hyomhbʉ ngue di manda rá 
tsꞌɛdi Oją, bi ꞌyɛn̨ꞌa ra Jesús.

Rán tꞌuti nꞌda ra xitꞌą án 
tꞌɛi bʉ ja ra dądądehe

47
 Nɛ manꞌda bi manꞌa ra Jesús, bi 

ꞌyɛn̨a:
―Nuꞌa ní ꞌyøtꞌ ran tsꞌʉtꞌabi Oją, in 

ja tengu nꞌda ra xitꞌą ngue i pa ntꞌɛi 

bʉ ja ra dądądehe, nɛ i thɛ høntꞌa 
go ní huą i ꞌbʉpʉ mbo ra dehe. 48 Nɛ 
nuꞌbʉ ya bi yuꞌa yʉ́ xitꞌą yʉ mbahuą, 
da gʉx bʉya, da mba nín hupʉ ja ra 
ndenthe nɛ da huanꞌdʉ yʉ huą xʉn 
ho da ꞌyʉrpʉ ja yʉ́ ꞌbøtsꞌe nɛ nuꞌʉ 
hingui ho bʉya di bʉntꞌi. 49-50 Nɛ 
din jabʉ ꞌbʉ rán zɛgui ra pa, ꞌdarbʉ 
dim ꞌbähmbʉ ʉ yʉ tsꞌomꞌbäi ʉ xʉn 
ho bi ꞌyøtꞌe. Nɛ nu yʉ́m ꞌbɛhni Oją 
mahɛt̨sꞌi da huanꞌdʉ yʉ tsꞌomꞌbäi nɛ 
da ꞌyɛntpʉ ja ra sibi njąmꞌbʉ i huɛt̨ꞌi, 
nguepʉ din zom bʉ ʉ nɛ din guxt 
pʉ yʉ́ tsꞌi, bi ꞌyɛn̨gähe ra Jesús.

Mahyoni a mi pɛzɛhɛ nɛꞌa 
xø bi dįm maꞌdaꞌyo

51
 Nɛ nuꞌa ra Jesús bʉya bi 

ꞌyɛn̨gähe yʉ́ xädigähe:
―Ha guí pąhmbʉ a dí xi ahʉ ya.
―Hąha, ma Hmu, ya dí pąhmbe a 

guím ma, dá ɛm̨bähe a.
52

 Nɛ xø bi ꞌyɛn̨gähe bʉya:
―Nuꞌʉ midín xäh ram hma 

mayaꞌbʉ, nɛ a ram hma maꞌdaꞌyo 
da hyumbi din xädi, ngue ꞌbɛpʉ ní 
manda rá tsꞌɛdi Oją, hin te di ꞌbɛh 
rán xädi ʉ bʉya, nɛ da zä da xänba 
ʉ miꞌda. Din ja tenguꞌbʉ nꞌda ra jąꞌi 
i ja ꞌbɛꞌa i pɛꞌtsꞌi ngue gä mahyoni. 
Nɛꞌa bi zocpa yʉ́m bombøta nɛꞌa 
bi dįnsɛ. Janangueꞌa hin te di ꞌbɛ 
ʉ ꞌbʉpʉ ja rá ngu, bi ꞌyɛn̨gähe ra 
Jesús.

Yʉ mɛngu bʉ rá hnini zɛhɛ him 
bi ꞌyɛc̨ꞌyɛi rá tsꞌɛdi ra Jesús

53
 Nɛ nuꞌbʉ mi guaꞌa bi man ra 

Jesús bʉya bi bøm bʉ. 54 Nɛ bi mba 
bʉ rá hnini zɛhɛ ngue Nazaret. Nɛ 
bin xäpʉ ja ra niją, nɛ nu yʉ jąꞌi 
bʉya bi hyonya thoho ꞌbɛꞌa bi ꞌyøtꞌa, 
nɛ bi ꞌyɛn̨a:

―Hapʉ bí hyą rán ꞌyomfɛn̨i na, 
ngue da zä da ꞌyøtꞌa i øtꞌe. 55 Ha 
hinga guehna rá tsꞌʉntꞌʉ ra yaxi na, 
ngue i ꞌbʉcua rá mbe í María. Nɛ 
nu yʉ́n ꞌyohʉ ra Jacobo nɛ ra José 
nɛ ra Simón nɛ ra Judas. 56 Nɛ ʉ 
yʉ́n ju dí ꞌbʉhmbʉ ua. Pɛ hapʉ bí 
hyą a ran ꞌyomfɛn̨i na, bi ꞌyɛn̨ ʉ yʉ́ 
mɛnguhʉ. 57 Nɛ him bi numanho a 
ra Jesús. Pɛ nu ra Jesús bi ꞌyɛm̨pꞌʉ:
―Gätho yʉ jąꞌi in jabʉ. Nubʉ ja 

yʉ́ hnini zɛhɛ hin da hnumanho 
nꞌda rá pøngahyą Oją, xínga gueꞌʉ i 
ꞌbʉpʉ rá ngu da numanho, bi ꞌyɛn̨ꞌa 
ra Jesús.

58
 Janangueꞌa hingui ngu yʉn 

tꞌøtꞌe mixte bi ꞌyørpʉ, ngue him bi 
ꞌyɛc̨ꞌyɛi ʉ ꞌbʉpʉ.

Ra Xuua Nxixyą bi thɛcpa rá ꞌyʉga

14  Nɛ min tsꞌʉtꞌabi bʉ ra xɛqui 
Galilea a ra Herodes. Nɛ 

nuꞌbʉ mi sifi ꞌbɛꞌa gä bi ꞌyøtꞌa ra 
Jesús ꞌbʉ min ꞌyo bʉ, bi ꞌyɛn̨ꞌa:

2
 ―Masque ra Xuua Nxixyą 

a, bi dąmbɛn̨i bʉ ꞌbʉ ʉ xʉn du, 
janangueꞌa i ja rá tsꞌɛdi xʉn ho i øtꞌ 
yʉn tꞌøtꞌe mixte, bi ꞌyɛm̨ bʉya.

3-5
 Nguetho guesɛ a ra Herodes 

bi hyo a ra Xuua Nxixyą. Bin cuɛ a 
ra Herodes ꞌbʉ mi sifi ngue hingui 
ho a bi ꞌyøtꞌe ngue bi zinsɛ a rá 
ꞌbɛpo, nuꞌa ra xisu mi ꞌbʉhmi a ra 
Felipe ꞌbʉ mi sinꞌa ra Herodes. Nɛ 
nuꞌa ra xisu, ra Herodías a. Nɛ bi 
ꞌyɛn̨ꞌa ra Xuua: “Hingui ho gá ꞌyøtꞌe 
ngue gá sinba rá xisu a nin ꞌyohʉ,” 
bi tꞌɛm̨pꞌa ra Herodes. Bin cuɛtho 
ra Herodes bʉya bi gotꞌa fädi a 
ra Xuua nɛ bi manda dí tuꞌtꞌi con 
yʉ cadena. Nɛ mim bɛn̨i xta hyo 
a ra Xuua, pɛ him bi hyo nguetho 
mi su din cuɛ yʉ jąꞌi, ngue nu yʉ 

jąꞌi mi pądi rá pøngahyą Oją a ra 
Xuua. 6 Pɛ nuꞌbʉ mi zøn ra pa bin 
ja rá ngopa a ra Herodes ꞌbʉ mi 
dät ra jɛya mahønꞌa, bi ꞌyøtꞌa nꞌda 
ran tsꞌihmɛ nɛ bin nɛ a rá tꞌįxu a 
ra Herodías. Nɛ bi numanho a ra 
Herodes a ran hnɛi bi ꞌyøtꞌ bʉya. 
7

 Nɛ bi ꞌyɛm̨pꞌa ra hmute: “Dami 
ꞌyädi ꞌbɛꞌa gätho guí nde gui ꞌyäqui. 
Majuąni dí xi i, ga ꞌda i ꞌbɛꞌa gätho 
gui ꞌyäqui,” bi ꞌyɛn̨ꞌa ra Herodes. 
8

 Nɛ nuꞌa ra hmute bʉya bi ꞌyä a 
rá yą ra Xuua Nxixyą ngue di o ra 
mbohi, nguetho gueꞌa xí xi a rá 
mbe a da ꞌyäpꞌa.

9
 Nɛ bi du rá mbʉi a ra Herodes 

bʉya, him mi ndehma da hyo a ra 
Xuua, pɛ hinꞌyʉ ꞌbɛꞌa sä da ꞌyøtꞌe 
nguetho ya xí xifi di unni ꞌbɛꞌa 
gä da ꞌyäpi, nɛ ya xí ꞌyøh yʉ jąꞌi 
di unni ꞌbɛꞌa gätho da ꞌyäpi. 10 Nɛ 
bi manda bʉya ngue da mba ba 
thɛcpa rá yą ra Xuua Nxixyą bʉ ja 
ra fädi, nɛ ba jätꞌa nꞌda ra mbohi 
din tꞌunꞌna ra hmute. 11 Nɛ nuꞌbʉ 
min tꞌunni bi dɛn a ra mbohi bi 
unꞌna rá mbe bʉya.
12

 Nɛ nu yʉ́ xädi ra Xuua bʉya, bá 
tunba a rá ngøcꞌyɛi bʉ ja ra fädi, bi 
ꞌyägui. Nɛ bi mba bʉya bá xi a ra 
Jesús ngue ya bi du ra Xuua.

Bi ꞌuįnꞌi cʉtꞌa mahuąhi 
yʉn ꞌyohʉ ra Jesús

13
 Nɛ nu ra Jesús ꞌbʉ mí ꞌyøde bi 

du ra Xuua, ꞌbex dá mbähmbe dá 
huhe bʉ ja ra mbosa mí nde xcá 
sømhbe bʉ ꞌdanguadi, mi ɛn̨a xcám 
ꞌbʉsɛhe nꞌda zi ora. Pɛ nuꞌbʉ mi pą 
ʉ yʉ jąꞌi ngue dá mbähmbe bʉ a ra 
Jesús, nɛ ʉ bá nɛxpʉ ja yʉ́ hnini bi 
dɛngähe, bin ꞌyogua thoho gätho bʉ 
ja rá nyąni a ra dądehe. 14 Nɛ nuꞌbʉ 

má cąhmbe bʉ ja ra mbosa a ra 
Jesús, xʉn ngu ʉ yʉ jąꞌi xí zøm bʉ. 
Nɛ ɛm̨mɛ bi huɛc̨ꞌʉ bʉya nɛ bi hoqui 
høntꞌa go toꞌo mí ʉ. 15 Nɛ nuꞌbʉ min 
de bʉya dá ɛm̨bähe a ra Hmu:
―Ya bin de ya, nɛ njongui ꞌbʉcua 

ja ra xɛqui ua, dami xih yʉ jąꞌi da 
mba bʉ ja yʉ hnini nɛ da däm bʉ 
ꞌbɛꞌa da zi, dá ɛm̨bähe a.

16
 Nɛ bi ꞌyɛn̨ꞌa ra Jesús:

―Pɛ hingui jatho da mba, pɛ 
guesɛ ahʉ dami ꞌuįmhbʉ, bi 
ꞌyɛn̨gähe.

17
 Nɛ dá thąhmbe bʉya:

―Pɛ hinꞌyʉ ꞌbɛꞌa da zi, nɛ høntꞌi 
cʉtꞌa yʉ hmɛ i ja ua nɛ yoho yʉ huą, 
dá ɛm̨fe bʉya.
18

 ―Bá cʉhʉ ua, bi ꞌyɛn̨ꞌa ra Jesús.
19

 Nɛ bi xih yʉ jąꞌi ngue din säya 
bʉ ja yʉ tꞌɛi, nɛ bi hyąn ʉ cʉtꞌa 
yʉ hmɛ nɛ yoho yʉ huą. Bi ndøsꞌ 
mahɛt̨sꞌi nɛ bi ꞌyäp rán jąpi Oją, 
nɛ bi xɛm bʉya nɛ bi ꞌdacähe dá 
darpähe yʉ jąꞌi. 20 Gätho bin sihmɛ 
ʉ yʉ jąꞌi nɛ bin niyą nɛ bi bong 
miꞌda yʉ xɛqui bi yuꞌi ꞌdɛꞌma yoho 
yʉ ꞌbøtsꞌe. 21 Nɛ nuꞌʉ gätho bin 
sihmɛ í juaꞌi cʉtꞌa mahuąhi ʉ yʉn 
ꞌyohʉ, nɛ hin njon bi mbeh yʉ xisu 
xinga gue yʉ tꞌʉhni.

Bin ꞌyo maxøtsꞌe ra dądehe a ra Jesús
22

 Nɛ nubʉya, bi xije ga mbähmbe 
ngue ga ꞌdaxhe ra dądehe mahønꞌa. 
Dá huhe a ra mbosa dá mbähmbe 
bʉya. Go bi gosɛ bʉ a ra Jesús, bin 
ꞌyɛh̨mbʉ yʉ jąꞌi. 23 Nɛ nuꞌbʉ mi mba 
ʉ yʉ jąꞌi bi ndezɛhɛ bʉ ja ra nyuni 
nɛ bi nyąui bʉ Oją. Bá hazɛhɛ bʉ a. 
24

 Nɛ nuꞌbʉ má mbähmbe ngue dá 
huhe ra mbosa, ꞌbʉ mi zøm made 
ra dehe, bi zɛh ran dąhi nɛ ɛm̨mɛ 
bin ja yʉ tꞌøthe, nɛ tsꞌɛdi midí cosꞌa 

ra mbosa. 25 Nɛ nuꞌbʉ ya mbɛ mí 
tsꞌʉtho da hyatsꞌi, nɛ ꞌyo a ra Jesús 
bʉ maxøtsꞌe ra dehe ngue da zʉꞌa ra 
mbosa. 26 Nɛ nuꞌbʉ mambá ɛp̨ʉ ra 
Jesús, nɛ i ꞌyo bʉ maxøtsꞌe ra dehe 
dá handähe bʉya, ba ɛp̨ʉ nɛ hin 
dí pąhmbe ngue gueꞌa. Ɛm̨mɛ dán 
suhe nɛ dá mbahmbe:
―Ba ɛh̨nʉ nꞌda ra ánima, dá ɛm̨hbe.
27

 Nɛ bi dąrcähe a ra Jesús:
―Dami hyuthʉ nzambʉi, o guín 

suhʉ, guecä, bi ꞌyɛn̨gähe.
28

 Nɛ bi dątꞌa ra Pedro bʉya:
―Nuꞌbʉ gueꞌe ma Hmu i, dami 

jaqui nɛcä dan ꞌyo maxøtsꞌe ra dehe 
nɛ ga søm bʉ guí ꞌbäi, bi ꞌyɛn̨ꞌa.
29

 ―Ba ɛc̨ua, bi ꞌyɛn̨ꞌa ra Jesús, bi 
tꞌɛm̨pꞌa ra Pedro bʉya.

Nɛ nuꞌa ra Pedro bʉya bi gąpʉ 
ja ra mbosa nɛ bi dʉꞌmi bin ꞌyo 
maxøtsꞌe ra dehe ngue in nde da 
zøm bʉ bí ꞌbä a ra Jesús. 30 Pɛ bi nu 
ngue ɛm̨mɛ ntsꞌɛdi ran dąhi nɛ ꞌbex 
bin su bʉya, nɛ bi dʉꞌmi bi dontꞌa 
mbonthe. Nɛ ntsꞌɛdi bi mbah pʉya:
―Ma Hmu, dami yąngui, bi ꞌyɛn̨a.
31

 Nɛ ꞌbex bi bɛndba rá ꞌyɛ a ra 
Jesús bʉya.
―Hanja tsꞌʉtho guí ɛc̨ꞌyɛi ngue i ja 

ma tsꞌɛdi nɛ ꞌbexgue gá su ꞌbɛꞌa gán 
nu, bi ꞌyɛm̨pꞌa rá hmu.
32

 Nɛ nuꞌbʉ mi hyu ra mbosa a ra 
Pedro nɛ ra Jesús bʉya, ꞌbex bin hɛ ̨
a ran dąhi. 33 Nɛ nugähe mí huhmbe 
bʉ mbo ra mbosa dán dąnyahmuhe 
bʉ mí ꞌbä a ra Jesús nɛ dá ɛm̨fe:
―Majuąni maha, gueꞌe rá Tsꞌʉntꞌʉ 

i Oją, dá ɛm̨fe.

Bi hocꞌʉ yʉ hyɛn̨ni bʉ ra 
hnini Genesaret a ra Jesús

34
 Nɛ dá thohmbe bʉya dá sømhbe 

bʉ ꞌdanguadi ra dehe bʉ mi ja ra 

xɛqui Genesaret. 35 Nɛ nuꞌʉ yʉ jąꞌi 
mi ꞌbʉpʉ, ꞌbʉ mi nu bi zøm bʉ ra 
Jesús, ꞌbexgue bi mbɛnh ra nde 
hønbʉ go hapʉ ja yʉ hnini ngue 
ya mí ꞌbʉpʉ ra Jesús. Nɛ bá tsꞌinbi 
gätho yʉ hyɛn̨ni bʉ mi ꞌbʉcähe a ra 
Jesús. 36 Nɛ bi ꞌyäh ra mate ʉ ngue 
bi därpa rá nyąni rá pahni ra Jesús, 
nɛ ꞌbex bi yąn ʉ bʉya.

Ra Jesús bi ma ꞌbɛꞌa di 
tsꞌonba rá mbʉi nꞌda

15  Nɛ nubʉya bá ɛ ̨i ꞌda ma 
ngʉrpihe ngue yʉ fariseo 

nɛ yʉ xänbate niją. Bá nɛxpʉ 
Jerusalén ʉ, nɛ bi ꞌyänꞌna ra Jesús:

2
 ―Hanja ʉ ni xädi hingui tɛn yʉ́n 

tꞌøtꞌe mam bombøtahʉ nɛ him ꞌbɛ i 
xʉtꞌyɛ ꞌbʉ i sihmɛ, bi ꞌyɛn̨ꞌʉ.

3
 Bi dą a ra Jesús nɛ bi ꞌyɛm̨bi:

―Pɛ nɛ ahʉ guí fɛsthohohʉ rán 
tꞌɛd̨i Oją ꞌbʉ guí homhbʉ gui ꞌyøtꞌ 
nin tꞌøtꞌe zɛhɛhʉ, bi tꞌɛm̨pꞌʉ yʉ 
fariseo. 4 Nguetho i mam bʉ ja rám 
hman Oją: “Gui numansu ni ta nɛ 
ni mbe.” Nɛ a i mam bʉ ngue: “Nuꞌa 
toꞌo san rá ta nɛ rá mbe i jatho da 
tho,” bi ꞌyɛn̨ꞌa ra Jesús. 5 Pɛ nu ahʉ, 
ꞌdanꞌyo thoho guí mamhbʉ, ngue 
guí ɛm̨hbʉ xʉn ho ꞌbʉ di yąrpa Oją 
a mi ja ngue xtá mbäxꞌa rá mbe o 
gue rá ta nꞌda ran ꞌyohʉ. Nɛ hin gá 
xihmbʉ ngue him bi numansu rá ta 
ꞌbʉ ngubʉ bi ꞌyøtꞌe. 6 Gá ꞌyɛm̨hbʉ nte 
ní mba tho yʉ́n tꞌɛd̨i Oją ꞌbʉ guím 
bɛn̨sɛ nin tꞌɛd̨ihʉ, bi ꞌyɛn̨ꞌa ra Jesús, 
bi tꞌɛm̨pꞌʉ yʉ fariseo. 7 Pɛ ɛm̨mɛ 
guidí yorpahʉ a guím bɛm̨hbʉ, bi 
ꞌyɛm̨pꞌa ra Jesús. Majuąni bi man 
Oją bʉ ja rá søcuą ra Isaías ꞌbɛꞌa guí 
øthʉ ngue bi ꞌyɛn̨a:
 8 Nuya yʉ jąꞌi ya i ɛs̨qui nangue yʉ́ 

nde,

SAN MATEO 14 ,  15

El Nuevo Testamento en el Otomí de la Sierra © La Liga Bíblica 1974, 1999, 2009



34

pɛ maxøtsꞌe thoho nɛ hinga 
gätho yʉ́ mbʉi.

 9 Nɛ säti thoho ꞌbʉ i thąndegui,
nguetho høntꞌʉ yʉ́n tꞌɛd̨i zɛhɛ i 

xänba ʉ miꞌda,
i ɛn̨ Oją, bi ꞌyɛn̨ꞌa ra Isaías ꞌbʉ 
mayaꞌbʉ, bi ꞌyɛn̨ꞌa ra Jesús.
10

 Nɛ nubʉya, nu ra Jesús bi 
zonꞌdʉ yʉ jąꞌi:
―Dami ꞌyøhmbʉ ꞌbɛꞌa dí xi ahʉ 

janangueꞌa gui pąhmbʉ ꞌbɛꞌa nam 
bønꞌa. 11 Hinga gueꞌa i tsꞌi di tsꞌonba 
rá mbʉi nꞌda, pɛ gueꞌa ní bøm bʉ rá 
nde nꞌda, bi ꞌyɛn̨ꞌa ra Jesús.
12

 Nɛ dá mbähmbe bʉ mi ꞌbäh ra 
Jesús.
―Nuꞌʉ yʉ fariseo bi bɛm̨anꞌʉ a 

gám ma, dá ɛm̨fe.
13

 Nɛ bi dąh ra Jesús, bi ꞌyɛn̨a:
―Høntꞌa go ꞌbɛꞌa ma paxi him 

bi ꞌyɛz̨ɛhɛ ma Ta, i jatho da mba 
nsatꞌi. 14 Nte guim bɛm̨hbʉ nangue 
ʉ nguetho tenguꞌbʉ i xädä ʉ, nɛ 
ɛn̨a da ꞌyutꞌ ra ꞌyu yʉ́ mixädähʉ. 
Nɛ nuꞌbʉ nꞌda ra xädä i sixꞌa rá 
mixädäui, thąmbɛn̨i tho gätho 
yoho da zo bʉ ja nꞌda ra hyąhäi, bi 
ꞌyɛn̨gähe ra Jesús ꞌbʉ má ɛm̨fe.

15
 Nu ra Pedro bʉya bi xi a ra 

Jesús:
―Dami xije nangue a ran tꞌuti gá 

ma mahɛꞌ̨bʉ, ꞌbɛꞌa nam bønꞌa, bi 
ꞌyɛm̨bi.

16
 Nɛ bi dąꞌa ra Jesús:

―Ha nɛ ahʉ xíngui tsꞌʉ guí 
pąhmbʉ ꞌbɛꞌa nam bønꞌa dí xi ahʉ, 
bi ꞌyɛn̨a. 17 Ha hin guí pąhmbʉ 
nu ꞌbɛꞌa da zi nꞌda, da yʉrpʉ ja 
rá nde nɛ da mba bʉ ja rá foho, 
nɛ hingui ząm bʉ, bi ꞌyɛn̨gähe. 
18

 Pɛ nu ꞌbɛꞌa gätho da bøn bʉ ja 
rá nde nꞌda í nɛxpʉ rá mbʉi nɛ 
gueꞌa di tsꞌonꞌa nꞌda. 19 Nguetho 

guepʉ mbo rá mbʉi nꞌda ni nɛxꞌʉ 
yʉ tsꞌonꞌyomfɛn̨i, ran thodu, ran 
ꞌyomtꞌɛn̨i madagueꞌbʉ bin thątꞌa 
nꞌda o hin gana din thąti, nɛ yʉm fɛ,̨ 
nɛ yʉ fɛhni, nɛ yʉn tsꞌante, nɛ gueꞌʉ 
gätho ní nɛxpʉ rá mbʉi nꞌda ʉ. 20 Nɛ 
gätho ʉ gueꞌʉ ní tsꞌomꞌbäi nꞌda ra 
jąꞌi ʉ. Pɛ nuꞌbʉ bin sihmɛ nɛ him 
bi ꞌyøtꞌa ran tꞌøtꞌe ngue din xʉtꞌyɛ, 
hinga gueꞌa dán tsꞌonꞌa, bi ꞌyɛn̨gähe 
ra Jesús.

Nꞌda ra xisu hin rá mɛnguhʉ 
a ra Jesús bi ꞌyɛc̨ꞌyɛi a rá 
tsꞌɛdi nɛ bi yąnꞌa rá tꞌįxu

21
 Nɛ nubʉya dá pømhbe bʉ a ra 

Jesús dá mbähmbe bʉ ja rá xɛqui ra 
hnini Tiro nɛ ra hnini Sidón. 22 Nɛ 
dán cꞌathe nꞌda ra xisu ra mɛngu 
Canaan, hing ra israel a. Nɛ tsꞌɛdi bi 
mbafi, bi ꞌyɛm̨pꞌa ra Jesús:
―Gra Hmu, rám bomꞌbɛto i ra 

David, din ja nin huɛc̨ate nangue 
ma tꞌįxu in ꞌyoui nꞌda ra zįthu ngue 
ɛm̨mɛ di ʉnbi.

23
 Nu ra Jesús bi thotho, tenguꞌbʉ 

him bi ꞌyø a bi xifi. Nugähe bʉya dá 
xihmbe ra Jesús:
―Dami ꞌyørpa ra mate a ra xisu, 

janangueꞌa da mbengui, nɛ i mbafi 
i tɛngahʉ.

24
 Nu ra Jesús bʉya bi ꞌyɛn̨a:

―Nu Oją bá pɛngui ga ørpa rá ꞌbɛfi 
ngue høntꞌʉ ma mɛnguhʉ yʉ israel 
ga jamansu, nguetho i ꞌbʉi tengu yʉ 
dɛꞌyo bi ꞌbɛh ra ꞌyu, bi ꞌyɛn̨a.

25
 Pɛ nu ra xisu bi zøm bʉ ꞌbäh ra 

Jesús bin dąnyahmu nɛ bi ꞌyɛm̨bi:
―Gra Hmu, dami zɛqui.
26

 Pɛ nu ra Jesús bi ꞌyɛm̨bi:
―Hingui ho ꞌbʉ nꞌda ran ꞌyohʉ 

da hyąnba rá hmɛ yʉ́ tꞌʉhni, go di 
unꞌdʉ yʉ tꞌʉꞌyo, bi ꞌyɛm̨bi.

Ngubʉ bi xifi nguetho hing ra 
israel a ra xisu. 27 Bi ꞌyɛn̨ꞌa ra xisu 
bʉya:
―Majuąni guím ma gra Hmu, pɛ 

nɛꞌʉ yʉ tꞌʉꞌyo i si yʉ xɛca hmɛ ꞌbom 
bʉ ja ra ꞌbimɛxa ngue i hɛ ʉ yʉ́ 
hmu.
28

 Ra Jesús bʉya bi ꞌyɛm̨pꞌa ra 
xisu:
―Gra xisu, ɛm̨mɛ guí ɛc̨ꞌyɛi xʉn 

ho a ma mate. Janangueꞌa din ja a 
gá ꞌyädi, bi ꞌyɛm̨bi.

Nɛ ꞌbexgue gueꞌa ra ora bi yąnꞌa 
rá tꞌįxu.

Bi hoc miꞌda yʉ hyɛn̨ni a ra Jesús
29

 Nɛ nubʉya nu ra Jesús bi 
bøm bʉ. Dá mbähmbe bʉ ja ra 
ndendądehe bʉ Galilea nɛ dá texhe 
bʉ ja ra nyuni, nɛ bi hyupʉ a ra 
Jesús. 30 Nɛ xʉn ngu yʉ jąꞌi bi zøm 
bʉ mi hudi, nɛ bá tsꞌinba yʉ dogua, 
nɛ yʉ xädä, nɛ yʉ gore, nɛ yʉ doꞌyɛ, 
nɛ xʉn ngu miꞌda yʉ mbɛdi nɛ yʉ 
hyɛn̨ni bá tsꞌinba bʉ mi huꞌa ra 
Jesús. Nɛ nu ra Jesús bʉya gätho 
bi hocꞌʉ. 31 Nɛ nu yʉ jąꞌi bi hyonya 
thoho ꞌbʉ mi nu bin yą yʉ gore nɛ 
bin ꞌyo ʉ mí dogua nɛ bi yąnꞌʉ mi 
doꞌyɛ, nɛ bin zø yʉ́ dä ʉ mi xädä. 
Nɛ nuꞌbʉ mi nu ꞌbɛꞌa bi ꞌyøtꞌa ra 
Jesús, bi ꞌyɛs̨pa Oją, ngue ma Ojąhe 
dyʉ israelhe. Nɛ hyu pa dán degähe 
bʉ yʉ jąꞌi.

Bi ꞌuįnꞌi goho mahuąhi 
yʉn ꞌyohʉ ra Jesús

32
 Nɛ nu ra Jesús bi zongahe bi 

ꞌyɛn̨gähe:
―Ɛm̨mɛ dím bɛn̨gä yʉ jąꞌi i ꞌbʉcua 

nguetho ya ná hyupa i ꞌbʉcua nɛ 
hinꞌyʉ ꞌbɛꞌa da zi yʉ. Nɛ nuꞌbʉ ga 
xifi da mba bʉ yʉ́ ngu, masque hin 

da hyätꞌi da zøm bʉ ja yʉ́ ngu, bi 
ꞌyɛn̨ꞌa ra Jesús.

33
 Nɛ dá ɛm̨hbe bʉya:

―Pɛ hin hapʉ ga tįmhbʉ ra hmɛ 
ga unhndʉ yʉ jąꞌi, nguetho ɛm̨mɛ 
xʉn ngu i ꞌbʉcua, nɛ njongui ꞌbʉcua 
ngue ga tämfʉ ra hmɛ, dá ɛm̨fe.
34

 ―Hangu guí hąhʉ ra hmɛ thą, 
bi ꞌyɛn̨ꞌa ra Jesús.
―Yoto thoho yʉ hmɛ nɛ zi yoho yʉ 

tꞌʉhuą, dá ɛm̨fe.
35

 Nɛ nu ra Jesús bi xih yʉ jąꞌi din 
säya bʉ häi. 36 Nɛ bi hyąnꞌʉ yʉ hmɛ 
a ra Jesús nɛ yʉ huą, nɛ bi ꞌyäp rán 
jąpi Oją nangue ʉ bi hyąni. Nubʉya, 
nu ra Jesús bi xɛn yʉ hmɛ nɛ yʉ 
huą nɛ bi dargähe ngue ga unhde 
yʉ jąꞌi bʉ mí hudi. 37 Nɛ gätho ʉ mí 
ꞌbʉpʉ bin sihmɛ ʉ nɛ bin niyą, nɛ bi 
bongui yoto yʉ ꞌbøtsꞌe ꞌbʉ mi niyą. 
38

 Nɛ goho mahuąhi ʉ yʉn ꞌyohʉ 
bin sihmɛ, nɛ njom bi mbeh yʉ xisu 
nɛ yʉ tꞌʉhni. 39 Nɛ nu ra Jesús bʉya 
bi xih yʉ jąꞌi da mbeng yʉ́ ngu. Nɛ 
nuꞌbʉ mi mbeng yʉ jąꞌi bʉya dá 
mbähmbe mahønꞌa a ra Jesús, dá 
huhe ra mbosa mahønꞌa ngue ga 
sømhbe bʉ ra xɛqui Magdala.

Yʉ́ ngʉrpi yʉ judío bi ꞌyäh 
miꞌda yʉ hmɛpya

16  Nɛ nuꞌbʉ ma sømhbe bʉ, bi 
zøm bʉ ꞌda ma ngʉrpihe 

ngue yʉ fariseo nɛ yʉ saduceo, in 
nde da zäp rá mbʉi a ra Jesús, bi 
ꞌyɛm̨bi:

―ꞌYurcahe nꞌda ra hmɛpya ngue 
ga pąhmbe majuąni Oją bá pɛnꞌni i, 
bi ꞌyɛn̨ꞌʉ.
2

 ―Pɛ nuꞌehʉ, bi ꞌyɛn̨ꞌa ra Jesús, 
guí nuhʉ xʉn thɛni yʉ güi ꞌbʉ xøn 
de nɛ guí ɛm̨hbʉ bʉya ngue din 
hyadi ꞌbʉ bi hyatsꞌi. 3 Nɛ nuꞌbʉ 

guí nuhʉ tsꞌʉtho xʉn thɛni yʉ 
güi ꞌbʉ xudi, guí ɛm̨hbʉ din dąꞌye 
bʉya. Ɛm̨mɛ guidí yorpahʉ a guím 
bɛm̨hbʉ. Hanja ngue guí pąhmbʉ 
ꞌbɛꞌa nam bønꞌʉ yʉ güi guí nuhʉ nɛ 
hin go guí pąhmbʉ ꞌbɛꞌa nam bøn 
yʉ hmɛpya guí nuhʉ ya, bi ꞌyɛn̨ꞌa 
ra Jesús. 4 Nu ahʉ guí ꞌbʉhmbʉ 
ya, gue ahʉ gyʉ tsꞌomꞌbäihʉ, xcá 
ꞌuehmbʉ bʉ rá ꞌyu Oją, nɛ sä guí 
ähmbʉ ra hmɛpya ya pɛ hin da 
tꞌutꞌahʉ ra hmɛpya. Pɛ høntꞌa ra 
hmɛpya da tꞌutꞌahʉ tengu bi ꞌyøtꞌa 
ra Jonás mayaꞌbʉ, bi ꞌyɛn̨ꞌa ra Jesús 
bi ꞌyɛm̨pꞌʉ yʉ fariseo. Nɛ xø dá 
mbäcähe a ra Jesús bʉya.

Ra Jesús bi xih yʉ́ xädi di jamansu 
nangue rá íxi yʉ fariseo

5
 Nɛ nubʉya dá penje mahønꞌa 

ꞌdanguadi ra dądehe a ra Jesús. Nɛ 
dá pumbɛn̨ihe a ra hmɛ nząi mí 
sihe ngue min ꞌyoui ra íxi. 6 Nu ra 
Jesús bʉya bi ꞌyɛn̨gähe:
―Damim fähmbʉ nangue yʉ́ íxi 

yʉ fariseo nɛ yʉ saduceo, bi ꞌyɛn̨a.
7

 Nɛ dá ɛn̨sɛhe:
―I man na ya ngue him bá hąhʉ 

ra hmɛ.
8

 Nɛ nu ra Jesús bi bądi ꞌbɛꞌa dá 
bɛm̨hbe nɛ bi ꞌyɛn̨je:
―Hanja guí ɛm̨hbʉ: “Hinꞌyʉ 

ra hmɛ ga sihʉ.” Pɛ tsꞌʉtho guí 
ɛc̨ꞌyɛihʉ. 9 Ha gá pumbɛn̨ihʉ ꞌbʉ 
má ꞌuįngä goho mahuąhi yʉn ꞌyohʉ 
ngue høntꞌi yoto yʉ hmɛ nɛ yoho 
yʉ tꞌʉhuą, nɛ bi bong thoho yoto 
yʉ ꞌbøtsꞌe yʉ hmɛ. 10 Nɛꞌbʉ má ꞌuįnꞌi 
cʉtꞌa mahuąhi yʉn ꞌyohʉ ngue 
høntꞌi cʉtꞌa yʉ hmɛ mi ja, nɛ xʉn 
ngu yʉ ꞌbøtsꞌe bi yu ꞌbʉ mi bongui. 
11

 Hanja hin gá pąhmbʉ ꞌbʉ má xi 
ahʉ nangue yʉ́ íxi yʉ fariseo nɛ yʉ 

saduceo, pɛ hin nangue ʉ yʉ hmɛ 
dá xi ahʉ, bi ꞌyɛn̨gähe.
12

 Ja dá pąhmbe bʉya ꞌbɛꞌa nam 
bønꞌa bi xije ra Jesús. Dá pąhmbe 
ngue gueꞌa yʉ́n xädi yʉ fariseo 
nɛ yʉ saduceo, nɛ hinga gueꞌa 
njuąntho ra íxi bi ma.

Ra Pedro bi ma toꞌo a ra Jesús
13

 Nɛ nubʉya dá mbähmbe ra 
Jesús bʉ ra xɛqui Cesarea, guepʉ 
min tsꞌʉtꞌabi ra Felipe. Nɛ bi 
ꞌyängahe dyʉ xädigähe ra Jesús:

―ꞌBɛꞌa im bɛn̨ꞌʉ yʉ jąꞌi ngue 
toꞌogä, ngue guecä dán jąꞌigä ua ja 
ra ximhäi, bi ꞌyɛn̨a.
14

 Dá thąthe bʉya:
―Nuꞌʉ ꞌda yʉ jąꞌi im bɛn̨i gueꞌe 

gra Xuua Nxixyą, nɛ nuꞌʉ ꞌda im 
bɛn̨i ngue gueꞌe gra Elías mi ꞌbʉh 
mayaꞌbʉ. Nɛ nuꞌʉ ꞌda im bɛn̨i gueꞌe 
grá Jeremías ngue mayaꞌbʉ xøn du, 
uague manꞌda rá pøngahyą Oją, i 
ɛn̨ꞌʉ, dá ɛm̨fe bʉya.
15

 Nu ra Jesús bʉya bi ꞌyängähe:
―Xiꞌahʉ, ꞌbɛꞌa guím bɛm̨hbʉ ngue 

toꞌogä.
16

 Ra Simón Pedro bʉya bi dąti:
―Gueꞌe rá thahni i Oją ngue ra 

Cristo, rá Tsꞌʉntꞌʉ i Oją i ꞌbʉi.
17

 Ra Jesús bi ꞌyɛm̨bi:
―Mająpi i gra Simón, rá tsꞌʉntꞌʉ i 

ra Jonás, nguetho nuꞌa gá ma hinga 
nꞌda ra jąꞌi bi bɛn̨ꞌni i, pɛgue Oją ma 
Ta bí ꞌbʉh mahɛt̨sꞌi bi bɛn̨ꞌni i. 18 Pɛ 
nɛꞌa dí xi i, nuꞌi gra Pedro, nuꞌa ni 
thuhu nam bøni gue ra do. Nguetho 
tengu ꞌbʉ da gueꞌe gra dongu guepʉ 
dí mbʉh rán ngu Oją, nangueꞌe ga 
dʉꞌmä ga pɛtꞌʉ da ꞌyɛc̨ꞌyɛigui. Nɛ 
hinꞌyʉ ꞌbɛꞌa da zä di jua ʉ, xíng ran 
dąte, bi ꞌyɛn̨ꞌa ra Jesús. 19 Nɛ ga ꞌda 
a nꞌda nin tꞌɛd̨i ngue gui xih yʉ jąꞌi 

ꞌbɛpʉ dí yʉtꞌa nꞌda bʉ di manda Oją. 
Tenguꞌbʉ ga ꞌda a nꞌda ran sogui 
ngue gui xocpʉ di manda rá tsꞌɛdi 
Oją. Nɛ nuꞌa gui ꞌyɛm̨bi hingui ho 
ua ja ra ximhäi, nɛpʉ mahɛt̨sꞌi da 
tꞌɛm̨bi hingui ho a. Nɛ ngutho a gui 
ꞌyɛm̨bi xʉn ho, nɛpʉ mahɛt̨sꞌi da 
tꞌɛm̨bi xʉn ho a, bi ꞌyɛn̨ꞌa ra Jesús.
20

 Pɛ nubʉya, nu ra Jesús bi 
hɛgähe hin ga mamhbe bʉ ꞌbʉh 
yʉ jąꞌi ngue guesɛ a rá Thahni Oją, 
ngue ra Cristo.

Ra Jesús bi ma da tho nɛ da dąmbɛn̨i
21

 Nɛ nuꞌa ra pa a, bi dʉꞌmi bi xije 
jatho da mba bʉ Jerusalén di ʉnba 
bʉ ʉ ma ngʉrpihe, ngue yʉ dącꞌyɛi 
nɛ yʉ mbäją nɛ yʉ xänbate niją. Nɛ 
bi xije da tho nɛ da dąmbɛn̨i ꞌbʉ 
ná hyupa. 22 Nɛ nubʉya bi zixpʉ 
maꞌueni a ra Pedro nɛ bi zʉi, bi 
ꞌyɛm̨bi:

―O guidí japi da bɛntꞌi i, damin 
yąni, bi tꞌɛm̨pꞌa ra Jesús, bi ꞌyɛn̨ꞌa 
ra Pedro.
23

 Nɛ bi dąꞌa ra Jesús:
―Dami pøni gra zįthu. Ní mba, 

nguetho guí ɛn̨gui hin ga øtꞌä a bi 
zän Oją. Hinꞌyʉ nin ꞌyomfɛn̨i tengu 
im bɛn̨ Oją, pɛ høntꞌa im bɛn̨ yʉ 
jąꞌi guím bɛn̨i, bi ꞌyɛn̨ꞌa ra Jesús, bi 
tꞌɛm̨pꞌa ra Pedro.
24

 Nɛ nubʉya, bi ꞌyɛn̨gähe:
―Pɛ toꞌo gätho in nde da dɛngui 

i jatho hin da bɛn̨ꞌa rá pähä zɛhɛ 
nɛ da hyät yʉn ʉnbi madagueꞌbʉ 
da tho. 25 Nguetho nuꞌa toꞌo di 
huɛc̨zɛhɛ rá te, da mba ma ʉnbi 
rá te bʉ ja ran dąte, pɛ nuꞌa toꞌo 
hingui su da thącpa rá te nanguecä, 
da dįnꞌa ra te maząi a. 26 Pɛ nuꞌbʉ 
nꞌda ra jąꞌi, madague da ꞌyøtꞌe 
rá mbɛti ꞌbɛꞌa gätho i ja ua ja ra 

ximhäi, pɛ nte ní mbatho ꞌbʉ him 
bi pøh rá te. Nguetho njoꞌo nꞌda ra 
jąꞌi da zä da guzɛhɛ rá te, bi ꞌyɛn̨ꞌa 
ra Jesús. 27 Nguetho nugä ngue dán 
jąꞌigä ua ja ra ximhäi, nɛ din jagä 
rá tsꞌɛdi ma Ta bʉ mahɛt̨sꞌi ꞌbʉ 
bá pengä mahønꞌa, nɛ gätho yʉ́m 
ꞌbɛhni ban ꞌyohe ꞌbʉ bá ɛc̨ä. Nɛ i ja 
ꞌbɛꞌa ga undä nangue ꞌbɛꞌa bi ꞌyøtꞌa 
nꞌda ngu nꞌda yʉ jąꞌi. 28 Majuąni 
dí xi ahʉ, hinga gä gní tuhʉ ꞌbʉ 
bi dʉꞌmi di manda ma tsꞌɛdi ua, 
guecä dán jąꞌigä ua ja ra ximhäi, bi 
ꞌyɛn̨gähe ra Jesús.

Nꞌda ran tꞌuti bi ꞌyøtꞌ ra Jesús

17  Nɛ nuꞌbʉ mi tho i ꞌdato pa 
nu ra Jesús bi zix ra Pedro 

nɛ ra Jacobo nɛ ra Xuua, rán ꞌyohʉ 
ra Jacobo, nɛ bi mbähä bʉ ja ra 
tꞌøhø. 2 Nɛ nuꞌbʉ mí zøm bʉ, bim 
päꞌa ra Jesús. Nu rá hmi bi hyätꞌi 
tenguꞌbʉ ra hyadi, nɛ nu rá he bi 
tꞌaxqui tenguꞌbʉ ran nɛqui. 3 Nɛ 
nuꞌʉ ma mixädihe min ꞌyohʉ, bi nu 
bi zøm bʉ ra Elías nɛ ra Moisés, bin 
yąhʉ ra Jesús.
4

 Nɛ nu ra Pedro bʉya bi ꞌyɛm̨pꞌa 
ra Jesús:
―Gra Hmu, xʉn ho ngue dí 

ꞌbʉhmbe ua, nɛ ga høcähe hyu yʉ 
tꞌʉngu. Nu nꞌda gam ꞌbʉsɛ, nu nꞌda 
dim ꞌbʉh ra Moisés, nɛ nuꞌa manꞌda 
dim ꞌbʉh ra Elías, bi ꞌyɛn̨ꞌa ra Pedro.

5
 Pɛ nuꞌbʉ mí yą ra Pedro, bi nɛqui 

nꞌda ra güi di fɛxni, ngue bi goꞌbʉ, 
nɛ bi ꞌyøꞌa nꞌda ra nde bin yą bʉ ja 
ra güi: “Guehna ma Tsꞌʉntꞌʉgä na, 
ɛm̨mɛ dídi huɛc̨ä na nɛ dí numanho. 
Dami ꞌyøhmbʉ ꞌbɛꞌa i xi ahʉ.” Gueꞌa 
bi manꞌa ra nde bi ꞌyøpʉ.

6
 Nɛ nuꞌbʉ mí ꞌyø a ra nde ʉ ma 

mixädihe ꞌbex bin dąnyahmu bʉ 

häi nɛ bi nyetho nguetho bin su 
ʉ. 7 Nɛ nu ra Jesús bʉya bi mba bʉ 
mín dąnyahmu ʉ nɛ bi ꞌyɛm̨bi:
―Dami ndanjʉ, o guín suhʉ.
8

 Nɛ nuꞌbʉ mi ndøxꞌʉ bʉya njom 
bi nu, pɛ høntꞌa ra Jesús mí ꞌbäpʉ.

9
 Nɛ nuꞌbʉ mam bá ɛp̨ʉ ꞌyu bʉ ja 

ra tꞌøhø bʉya, bi ꞌyɛn̨ꞌa ra Jesús:
―Nuya njon gui xihmbʉ ꞌbɛꞌa gá 

nuhʉ bʉ, jagueꞌbʉ dá thąmbɛn̨igä 
bʉ ꞌbʉ ʉ xøn du, nugä ngue dán 
jąꞌigä ua ja ra ximhäi, bi tꞌɛm̨pꞌʉ.
10

 Nɛ nu ma mixädihe bʉya bi 
ꞌyänni:

―Hanja i ɛn̨ꞌʉ yʉ xänbate niją 
ngue mꞌbɛtꞌo thoho ba pencꞌa ra 
Elías, nɛ ja ba ɛꞌ̨a rá Thahni Oją 
ngue ra Cristo bʉya, bi ꞌyɛn̨ꞌʉ.
11

 ―Majuąni im ma ngue mꞌbɛtꞌo 
ba ɛh̨ ra Elías di hoqui gätho. 12 Pɛ 
dí xi ahʉ, ya bi zøh ra Elías nɛ njon 
bi bądi ngue gueꞌa. Pɛgue bi mba 
ma ʉnbi nɛ bi mba ma ʉcpi, nɛ 
ngutho da tꞌørcä ya, nugä ngue dán 
jąꞌigä ua ja ra ximhäi, bi ꞌyɛn̨ꞌa ra 
Jesús.
13

 Ja bi bą ʉ ma mixädihe bʉya 
gue tenguꞌbʉ ra Elías a ra Xuua 
Nxixyą.

Nu ra Jesús bi hocꞌa nꞌda ra sändąte
14

 Nɛ nuꞌbʉ mi zøm bʉ ꞌbʉh yʉ 
jąꞌi, bi zøm bʉ nꞌda ran ꞌyohʉ bʉ mí 
ꞌbäh ra Jesús, nɛ bi ꞌyɛm̨bi:

15
 ―Gra Hmu, dami ꞌyørqui tsꞌʉ 

ran huɛc̨ate a ma tsꞌʉntꞌʉ, jantꞌa 
thoho i sändąte nɛ hønbʉ go i so 
ꞌbʉ xø ꞌyagui. Jaꞌbʉ i so bʉ ja ra sibi, 
nɛ jaꞌbʉ i so bʉ ja ra dehe, hønbʉ 
go hapʉ ꞌyo ꞌbʉ xøn zändąte. 16 Nɛ 
bá sigä bʉ mi ꞌbʉ ʉ ni xädi, pɛ him 
bi zä bi hyącpa a ran ʉ in ꞌyoui, bi 
ꞌyɛn̨ꞌa ran ꞌyohʉ.

17
 Nɛ bi ꞌyɛn̨ꞌa ra Jesús:

―Gyʉ tsꞌomꞌbäihʉ, hin guí 
ɛc̨ꞌyɛihʉ Oją xʉn ho. Hangu yʉ 
pa ga tøpꞌa thoho ahʉ ngue gui 
ꞌyɛc̨ꞌyɛigahʉ, bi ꞌyɛn̨ꞌa ra Jesús. Bá si 
ni tsꞌʉntꞌʉ guím ma, bi tꞌɛm̨pꞌa ran 
ꞌyohʉ.

18
 Nuꞌbʉ mi zøpʉ bʉya, nuꞌa ra 

Jesús bi zʉ a ra zįthu min ꞌyoui, 
nɛ bi xifi da bøni. ꞌBex bi yąnꞌa ra 
tsꞌʉntꞌʉ bʉya.
19

 Mꞌbɛjua bʉya bin yąhʉ ʉ ma 
mixädihe a ra Jesús nubʉ dám 
ꞌbʉsɛhe.

―Hanja him bi zä dá høngähe thi 
a ra zįthu min ꞌyoui a ra tsꞌʉntꞌʉ, bi 
ꞌyɛn̨ꞌʉ.

20
 Bi dą a ra Jesús nɛ bi ꞌyɛn̨a:

―Him bi zä gá hyømhbʉ thi ra 
zįthu, nguetho tsꞌʉtho guí ɛc̨ꞌyɛihʉ. 
Manꞌda zi tsꞌʉtho ni tꞌɛc̨ꞌyɛihʉ 
xinda gue nꞌda rá hmudä ra cꞌu 
ngue ɛm̨mɛ zicuɛ. Nɛ nuꞌbʉ da zøni 
gui ꞌyɛc̨ꞌyɛihʉ tengu nꞌda rá hmudä 
ra cꞌu, da zä gui xihmbʉ nꞌda ra 
tꞌøhø: “Dami ꞌuegue gui thąn nʉ 
nꞌdanni,” gui ꞌyɛm̨fʉ, nɛ da ꞌuegue. 
Hin te gui hyɛm̨fʉ ꞌbʉ majuąni gui 
ꞌyɛc̨ꞌyɛihʉ. Gätho xʉn hɛį i sä gui 
ꞌyøthʉ, bi ꞌyɛn̨je. 21 Pɛ nuꞌʉ ꞌdaꞌʉ yʉ 
zįthu tengu min ꞌyoui a ra tsꞌʉntꞌʉ, 
xʉn hɛį da hyøn a thi ʉ, pɛ høntꞌbʉ 
ɛm̨mɛ hąh rá mbʉi din yąui Oją nɛ 
da ꞌyɛꞌtꞌ ran tsꞌihmɛ nꞌda, da zä da 
hyøn a thi ʉ, bi ꞌyɛn̨gähe ra Jesús.

Ra Jesús bi ma mahønꞌa 
da tho nɛ da dąmbɛn̨i

22-23
 Nɛ nuꞌbʉ mán ꞌyohe bʉ ra 

häi Galilea, bi ꞌyɛn̨je mahønꞌa a ra 
Jesús:
―Nugä ngue dán jąꞌigä ua ja ra 

ximhäi, dan dägä bʉ ꞌbʉh yʉ jąꞌi 

ngue da thogä. Pɛ ga thąmbɛn̨i ꞌbʉ 
ná hyu pa, bi ꞌyɛn̨ꞌa ra Jesús. Nɛ 
ɛm̨mɛ bi du ma mbʉigähe bʉya.

Nꞌda ran tꞌänni toꞌo i jut ra 
mbɛti nangue ra niją

24
 Nɛ nuꞌbʉ má sømhbe bʉ ra 

hnini Capernaum a ra Jesús, bi 
tꞌɛm̨pꞌa ra Pedro:
―Xi ni xänbatehʉ, ha hingui jutꞌa 

ra mbɛti dí hąxähe nangue ra niją, 
bi tꞌɛm̨bi.
25

 Bi dą a ra Pedro bʉya:
―Hąhą i jutꞌi, bi ꞌyɛm̨pꞌʉ.
Nɛ nubʉya nuꞌbʉ mi yʉrpʉ ja 

ra ngu xín säya a ra Jesús, ꞌbex bi 
tꞌänꞌna ra Pedro:
―ꞌBɛꞌa guím bɛn̨i gra Simón, ha 

nɛꞌʉ yʉ́ tꞌʉhni yʉ tsꞌʉtꞌabi i jutꞌa ra 
mbɛti ua ja ma häihʉ, uague høntꞌʉ 
yʉ jąꞌi thoho, bi ꞌyɛn̨ꞌa ra Jesús.

26
 Bi dą a ra Pedro:

―Nuꞌʉ yʉ jąꞌi thoho.
―Janangueꞌa hin mán zähmaꞌbe 

ga jutꞌä ꞌbʉ hingui jutꞌʉ yʉ́ tꞌʉhni 
yʉ tsꞌʉtꞌabi, bi ꞌyɛn̨ꞌa ra Jesús.

27
 ―Pɛ ni mba bʉ ja ra dądehe, 

gui hyʉꞌtsꞌa nꞌda ra huą, nɛ gui 
xemba rá nde. Gui tįm bʉ nꞌda 
ra mbɛti, ngueꞌa xøtꞌa ga jutꞌui a 
ra cota a ra niją, nꞌdahma hin da 
bɛm̨anꞌʉ ʉ i hąx ra mbɛti, bi ꞌyɛn̨ꞌa 
ra Jesús.

Ra Jesús bi ma toꞌo xtán 
hɛt̨sꞌi bʉ dán nu Oją

18  Nɛ xø dá änhde a ra Jesús:
―Xiya, toꞌo manꞌda xʉn 

hɛt̨sꞌi rán tꞌɛd̨i bʉ na hnu bʉ di 
manda rá tsꞌɛdi Oją, dá ɛm̨fe.
2

 Nu ra Jesús bʉya bi zohna nꞌda 
ra tꞌʉhni nɛ bi gʉtsꞌi bi mbämpꞌʉ 
made, 3 nɛ bi ꞌyɛn̨je:

―Majuąni dí xi ahʉ, ndeꞌbʉ 
gui päh ni mbʉihʉ gui cohmbʉ 
tenguꞌbʉ gyʉ tꞌʉhnihʉ, nuꞌbʉ 
hinꞌna hin gui sä gui cʉthʉ bʉ di 
manda rá tsꞌɛdi Oją ꞌbʉ, bi ꞌyɛn̨je. 
4

 Nɛ nuꞌa toꞌo da gohi tenguꞌbʉ ra 
tꞌʉhni nɛ da ꞌyøtꞌe ngue hinꞌyʉ rá 
tsꞌɛdi, gueꞌa xtán hɛt̨sꞌi rán tꞌɛd̨i bʉ 
na hnu bʉ di manda rá tsꞌɛdi Oją. 
5

 Nɛ nuꞌa toꞌo da numanho nꞌda ra 
tꞌʉhni nangue ma thuhugä, nam 
bøni bi zingä bʉya, bi ꞌyɛn̨gähe ra 
Jesús.

Yʉn tꞌʉꞌtꞌate i ja ua
6

 ―Pɛ nuꞌbʉ ꞌboꞌo di japi da ꞌue a 
nꞌda ra tꞌʉhni ngue i ɛc̨ꞌyɛigui, xʉn 
ʉtho ran ʉnbi da nu. Manꞌda xʉn ʉ 
xinda gueꞌbʉ da tꞌɛrpa ra dojʉni rá 
ꞌyʉga nɛ da thørpʉ ja ra dądehe, bi 
ꞌyɛn̨ꞌa ra Jesús.

7
 ―Nhuɛc̨ate ahʉ nangue 

yʉm ꞌbɛpate xʉn ngu da tꞌøtꞌahʉ. 
Guehma gui nuhʉ ʉ, pɛ í huɛh̨i 
maha toꞌo di ꞌbɛpꞌahʉ, bi ꞌyɛn̨a.

8
 Pɛ nuꞌbʉ guí ɛm̨hbʉ gueꞌa ni 

ꞌyɛhʉ o gue ni guahʉ di ꞌbɛpꞌahʉ 
gui ꞌyøthʉ ra tsꞌoqui, pɛ xʉn ho ꞌbʉ 
gui hyɛjʉ gui ꞌyɛmhbʉ bʉ yatho. 
Nguetho manꞌda xʉn ho ꞌbʉ dan 
ꞌdatho ni guahʉ o gue dan ꞌdatho ni 
ꞌyɛhʉ ꞌbʉ gá mba bʉ ja ra te maząi, 
xinda gueꞌbʉ di yoho ni ꞌyɛ o gue 
di yoho ni gua nɛ gui mba bʉ ja ra 
sibi njąmꞌbʉ da huɛt̨ꞌi. 9 Nɛ ngutho 
ꞌbʉ guí ɛm̨hbʉ gueꞌa nꞌda ni dähʉ di 
ꞌbɛpꞌahʉ gui ꞌyøthʉ ra tsꞌoqui, pɛ xʉn 
ho ꞌbʉ gui hyąhmbʉ gui ꞌyɛmhbʉ bʉ 
yatho. Nguetho manꞌda xʉn ho ꞌbʉ 
dan ꞌdatho ni dähʉ ꞌbʉ gui cʉthʉ bʉ 
ja ra te maząi xinda gueꞌbʉ di yoho 
ni dähʉ nɛ gui mba bʉ ja ra sibi 
njąmꞌbʉ da huɛt̨ꞌi, bi ꞌyɛn̨ꞌa ra Jesús.

Ran tꞌuti nangue ra dɛꞌyo bim ꞌbɛdi
10

 ―Dami jamansuhʉ a guí øthʉ. 
Hin gui ꞌyøthʉ tenguꞌbʉ nte di muui 
ʉ zicuɛ, nguetho dí xi ahʉ nu yʉ́m 
ꞌbɛhni Oją di jamansu ʉ, nɛ ząi i 
ꞌbʉpʉ ja rá hmi ma Ta bʉ mahɛt̨si ʉ 
yʉ́m ꞌbɛhni. 11 Nguetho nugä, ngue 
dán jąꞌigä ua ja ra ximhäi, bá ɛc̨ä 
ngue ga nyąnba yʉ́ te ʉ xøm ꞌbɛdi 
nangue yʉ tsꞌoqui, bi ꞌyɛn̨ꞌa ra 
Jesús.
12-13

 ―ꞌBɛꞌa guím bɛm̨hbʉ bi ꞌyøtꞌa 
nꞌda ran ꞌyohʉ ngue mí si nꞌda 
ciɛnto yʉ́ dɛꞌyo. Nɛ bim ꞌbɛ a nꞌda. 
Ha him bi hyonꞌa bim ꞌbɛdi. Pɛ bi 
zopʉ ʉ goho ꞌdäte ma ꞌdɛꞌma gʉto 
bʉ mi sapaxi ʉ, bi mba bi hyonꞌa 
bim ꞌbɛdi. Nɛ nuꞌbʉ mi dįni, manꞌda 
bin johya nangueꞌa, xinda gueꞌʉ 
miꞌda ngue him bim ꞌbɛdi. 14 In 
jabʉ ma Tahʉ bí ꞌbʉpʉ mahɛt̨sꞌi, 
in ndepe xinga nꞌda dim ꞌbɛdi, 
madagueꞌa hin te di muui bʉ na 
hnu, bi ꞌyɛn̨ꞌa ra Jesús.

Nꞌda ran hocpi nangue yʉ ꞌyɛc̨ꞌyɛi
15

 Nɛ manꞌda ram hma bi man ra 
Jesús, bi ꞌyɛn̨gähe:
―Nuꞌbʉ nꞌda ni cuhʉ bʉ ja ram 

pɛti, ꞌbʉ hinga gueꞌa da ꞌyøtꞌe e, 
gui xi ꞌbʉ guí ꞌbʉsɛui, janangueꞌa 
da bądi hingui ho a bi ꞌyøtꞌe e, 
bi ꞌyɛn̨gähe ra Jesús. Nɛ nuꞌbʉ bi 
ꞌyømanho a gui xifi, ya gá tąha gá 
hocpa rá mbʉi a ni cu. 16 Pɛ nuꞌbʉ 
hingui ʉrpa ra güɛnda a gá xifi, gui 
six manꞌda o gue mí yoho yʉ cu din 
testigo nangueꞌa guí mammi. 17 Pɛ 
nuꞌbʉ guextaꞌa him bi ꞌyʉrpathoho 
ra güɛnda a guí mammi mahønꞌa, 
gui mam bʉ ja ram pɛti bʉya. Nɛ 
nuꞌbʉ him bi ꞌyʉrpa ra güɛnda 

a ꞌbɛꞌa gá xihmbʉ bʉ, pɛgue gui 
ꞌyøthʉ tenguꞌbʉ hin ni cuhʉ a bʉya, 
bi ꞌyɛn̨gähe ra Jesús.
18

 ―Majuąni dí xi ahʉ, nu ꞌbɛꞌa 
guí ɛm̨hbʉ hingui ho ua ja ra 
ximhäi, nɛpʉ mahɛt̨sꞌi i tꞌɛm̨bi 
hingui ho a. Nɛ ngutho a guí ɛm̨fʉ 
xʉn ho, nɛpʉ mahɛt̨sꞌi i tꞌɛm̨bi xʉn 
ho a, bi ꞌyɛn̨gähe ra Jesús.
19

 ―Nɛ nuꞌbʉ guí yohmi ꞌbʉ 
nꞌdatꞌa guím bɛm̨mi ꞌbʉ ja a guí 
ähui ma Tahʉ ꞌbʉpʉ mahɛt̨sꞌi, nuꞌa 
di ꞌda aui a gá ꞌyähui. 20 Nguetho 
nuꞌbʉ dim pɛti nangue ma thuhugä 
ꞌda, madagueꞌbʉ yoho o gue hyu, 
pɛgue dí ꞌbä i nde bʉ, bi ꞌyɛn̨ꞌa ra 
Jesús.

21
 Nɛ bi ꞌyänꞌna ra Pedro:

―Gra Hmu, xiꞌbʉ ja ꞌbɛꞌa da 
ꞌyørca nꞌda ra jąꞌi, hangu yʉ nidi ga 
punbi. Ha xøtꞌa yoto nidi, bi ꞌyɛn̨ꞌa 
ra Pedro.
22

 Bi dą a ra Jesús:
―Hinga høntꞌi yoto nidi, pɛ 

ndeꞌbʉ thocpa tho gui punbahʉ, bi 
ꞌyɛn̨ꞌa ra Jesús.

Nꞌda ran tꞌuti a him bi 
punba rá mimbɛfiui

23
 ―Janangueꞌa dí xi ahʉ, nuꞌa 

nán tsꞌʉtꞌabi Oją, i øtꞌe tengu bi 
ꞌyøtꞌa nꞌda ra tsꞌʉtꞌabi ꞌbʉ mi ꞌyʉrpa 
ra güɛnda hangu in dupate yʉ́m 
fätsꞌihʉ. 24 Nɛ nuꞌbʉ mi nu rá søcuą, 
ꞌbexgue bi manda ba tsꞌi a nꞌda ngue 
min dupate yʉ millone thoho. 25 Pɛ 
nuꞌa ra jąꞌi, hinꞌyʉ ꞌbɛꞌa mi ja ngue 
xtán zä xtán gutꞌa min dupate. Nɛ 
nu ra tsꞌʉtꞌabi bʉya, mi nde xtá 
mbä a, nɛ yʉ́ tꞌʉhni, nɛ rá xisu 
mí ꞌbʉpʉ ja rá ngu, nɛ ꞌbɛꞌa gä mi 
pɛꞌtsꞌi, ngue da gutꞌa ndupate. 26 Nɛ 
nuꞌa ran ꞌyohʉ bʉya bin dąnyahmu 

nɛ ntsꞌɛdi bi ꞌyäp ra mate a rá hmu: 
“Gra hmu, tøcpi tsꞌʉ, jante tho ga 
jutꞌi i.” 27 Nu rá hmu bʉya bi huɛc̨ꞌa, 
nɛ bi punba a rán dupate nɛ bi thøh 
pʉya. 28 Pɛ nuꞌbʉ mi nɛxpʉ, bin 
cꞌatꞌui nꞌda rá mimbɛfiui xí hmitꞌi 
tsꞌʉ ra mbɛti. Nuꞌa xí mba ma 
thøgue bʉya, ꞌbexgue bim bɛntꞌąte, 
bi bɛndba rá ꞌyʉga a bin cꞌatꞌui, nɛ 
bi ꞌyɛm̨bi: “Curca a ma mbɛti guí 
tuc ya,” bi ꞌyɛm̨bi. 29 Nɛ nuꞌa rá 
mimbɛfiui bʉya bin dąnyahmu nɛ 
ntsꞌɛdi bi ꞌyäp rá mate, bi ꞌyɛm̨bi: 

“Tøcpi tsꞌʉ, jante tho ga jutꞌi i,” 
bi ꞌyɛm̨bi. 30 Pɛ nuꞌa xí mba ma 
punbi him bi døꞌmi, bi gotꞌa fädi, 
ɛm̨bi din ofädi jagueꞌbʉ da gutꞌa 
in dupate. 31 Nɛ nu yʉ́ mimbɛfiui 
bʉya ɛm̨mɛ bi bɛn̨dumbʉi ꞌbɛꞌa bi 
ꞌyøtꞌa xí mba ma punbi, nɛ bi mba 
bi xi a rá hmu ꞌbɛꞌa bi ꞌyøtꞌa. 32 Nu 
yʉ́ hmu bʉya bi manda bá tsꞌi a 
ran ꞌyohʉ mahønꞌa nɛ bi ꞌyɛm̨bi: 

“Gra tsꞌomꞌbäi, nugä dá punꞌni i ꞌbʉ 
gmí ꞌyäc ra mate, madagueꞌa xʉn 
ngu guí tuqui. 33 Ndeꞌbʉ nɛꞌe xquí 
huɛc̨ꞌa ni mimbɛfiui,” bi ꞌyɛn̨ꞌa rá 
hmu. 34 Ɛm̨mɛ bin cuɛ a rá hmu, bi 
manda da jotꞌi gueꞌbʉ go bi gutꞌa 
gätho yʉ millone min dupatesɛ, bi 
ꞌyɛn̨ꞌa ra Jesús, ꞌbʉ mi man a ran 
tꞌuti.
35

 Din jabʉ da ꞌyøtꞌahʉ ma Tahʉ 
ꞌbʉpʉ mahɛt̨sꞌi ꞌbʉ hin gui punbahʉ 
ni mijąꞌihʉ ngue gätho ni mbʉihʉ, 
bi ꞌyɛn̨gähe ra Jesús.

Manꞌda ram hma nangue ran hyɛgui

19  Nɛ nuꞌbʉ mi guaꞌa man ra 
Jesús, bi bøm bʉ Galilea, 

bi hyąx ra ꞌyu ni mba bʉ ra xɛqui 
Judea, ꞌdanguadi ra dąthe Jordán. 

2
 Nɛ xʉn ngu yʉ jąꞌi bi dɛnthoho nɛ 

bi hoqui xʉn ngu yʉ hyɛn̨ni.
3

 Nɛ nubʉya, bi zøm bʉꞌda ma 
ngʉrpihe ngue yʉ fariseo, bʉ mi 
ꞌbäh ra Jesús . Mí honi ꞌbɛꞌa dí yąpi, 
nɛ bi ꞌyɛm̨bi:
―Ha sä da hyɛh rá xisu nꞌda ꞌbʉ 

madí tsꞌʉtho ꞌbɛꞌa da ꞌyøtꞌe, bi 
ꞌyɛn̨ꞌʉ.

4
 Nu ra Jesús bi dąti:

―Ha hin gá nuhʉ bʉ ja rám hman 
Oją , ngueꞌbʉ rá mbʉdi thoho 
ra ximhäi bi zän Oją nꞌda ran 
ꞌyohʉ nɛ nꞌda rá xisu. 5 Nɛ i mam 
bʉ: “Nu nꞌda ran ꞌyohʉ him man 
da dɛnꞌna rá ta o rá mbe ꞌbʉ dim 
ꞌbʉhmi rá xisu, pɛ dim ꞌbʉhmi da 
gohi tenguꞌbʉ nꞌdan jąꞌitho,” i ɛm̨ 
bʉ ja rám hma Oją. 6 Janangueꞌa 
nuꞌbʉ nꞌda ran ꞌyohʉ i ꞌbʉhmi rá 
xisu, pɛ hingui yonjąꞌi bʉ na hnu, 
nꞌdatho. Nɛ nuꞌa bi zän Oją, dim 
ꞌbʉi tenguꞌbʉ nꞌdan jąꞌitho,pɛ hin 
njon da bɛn̨i din hyɛgui, bi ꞌyɛn̨ꞌa ra 
Jesús, bi tꞌɛm̨pꞌʉ yʉ fariseo.

7
 ―Hanja gní ꞌyɛn̨je, nɛ nu ra 

Moisés bi ma da tꞌøtꞌa nꞌda rá søcuą 
ran xuni ꞌbʉ da hyɛh rá xisu nꞌda 
ran ꞌyohʉ, bi ꞌyɛn̨ꞌʉ yʉ fariseo.

8
 Xø bi ꞌyɛn̨ꞌa ra Jesús bʉya:

―Gueꞌa bi ꞌyoꞌtꞌa ra Moisés, 
nguetho ɛm̨mɛ xʉm mɛ ni mbʉihʉ. 
Pɛ nuꞌbʉ rá mbʉdi ra ximhäi him 
mín jabʉ. 9 Nɛ dí xi ahʉ, nuꞌbʉ nꞌda 
ran ꞌyohʉ bi hyɛh rá xisu nɛ him 
mi ꞌyomtꞌɛn̨i a rá xisu, pɛ nuꞌbʉ bin 
thątꞌui manꞌda ra xisu a ran ꞌyohʉ, 
ya i ꞌyomtꞌɛn̨i a bʉya. Nɛ ngutho 
ꞌbʉ nꞌda ran ꞌyohʉ din thątꞌui nꞌda 
ra xisu bi thɛgui, nɛ a ra ꞌyomtꞌɛn̨i a 
bʉya, bi ꞌyɛn̨ꞌa ra Jesús.
10

 Nɛ nubʉya, dá ɛm̨bähe ra Jesús:

―Nuꞌbʉ hingui sä da hyɛh rá xisu 
nꞌda, manꞌda xʉn ho ꞌbʉ hin din 
thątꞌa nꞌda ꞌbʉ.
11

 Ra Jesús bi ꞌyɛn̨a:
―Pɛ hinga gätho da zä din jabʉ, 

pɛ høntꞌʉ bi zän Oją din jabʉ. 
12

 Nguetho i ꞌbʉ i ꞌda ngue him 
bim ꞌbʉh rá xisu nguetho yʉ mbɛdi 
gueꞌbʉ go mim ꞌbʉi. Nɛ nuꞌʉ miꞌda 
yʉn ꞌyohʉ him bim ꞌbʉh yʉ́ xisu 
nguetho bi mbocpa ʉ yʉ́ hmu. Nɛ 
nuꞌʉ miꞌda, yʉ́ pähä zɛhɛ him bim 
ꞌbʉh rá xisu nguetho gueꞌa í tsꞌänni 
ngue hin dim ꞌbʉh rá xisu, ngue nte 
di hɛn̨i nangue rá ꞌbɛfi Oją mahɛt̨sꞌi 
da ꞌyøtꞌe. Nuꞌa toꞌo da bɛn̨ꞌna ram 
hma na, gueꞌa da bą a, bi ꞌyɛn̨ꞌa ra 
Jesús.

Ra Jesús bi ꞌyäp rán jąpi 
Oją nangueꞌʉ yʉ tꞌʉhni

13
 Nɛ nubʉya bá tsꞌinba ꞌda yʉ 

tꞌʉhni bʉ mi ꞌbʉh ra Jesús, ngueꞌa 
mi hndepe da dospa yʉ́ yą yʉ tꞌʉhni, 
nɛ da ꞌyäp rán jąpi Oją nangue ʉ yʉ 
tꞌʉhni. Nugähe bʉya, dá hɛcpähe ʉ yʉ́ 
ta ʉ yʉ tꞌʉhni ngue hin da thopʉ ꞌbä 
a ra Jesús. 14 Pɛ nu ra Jesús bi ꞌyɛn̨je:
―O guí hɛcpahʉ yʉ tꞌʉhni ngue him 

ba thocua, pɛ dami jafʉ ba thocua, 
nguetho nuꞌʉ toꞌo di manda rá tsꞌɛdi 
Oją, tenguꞌbʉ yʉ tꞌʉhni ʉ, bi ꞌyɛn̨a.
15

 Nɛ bi dospa yʉ́ yą yʉ tꞌʉhni 
bʉya nɛ bi ꞌyäp rá mfätsꞌi Oją. Nɛ 
nuꞌbʉ mi jua a bi ꞌyøtꞌa ra Jesús, dá 
pøngähe bʉ bʉya.

Nꞌda ra mɛmbɛti bi nyąui ra Jesús
16

 Nɛ manꞌda ra tsꞌʉntꞌʉ bi mba bʉ 
ꞌbä a ra Jesús nɛ bi ꞌyɛn̨a:

―Hoga xänbate i, ꞌbɛꞌa nin ho da 
zä ga øtꞌä ngue ga tįngä ra te, bi 
ꞌyɛn̨a.

17
 Ra Jesús bi ꞌyɛm̨pꞌa:

―Ha guím bɛn̨i ꞌbɛꞌa guí ma ngue 
guí ɛn̨gui xʉn hogui, nguetho høntꞌa 
xʉn ho a Oją. Pɛ nuꞌbʉ guín nde gui 
tįn ra te, dami jąꞌtsꞌʉ yʉn tꞌɛd̨i.
18

 ―Ndaꞌa nín tꞌɛd̨i, bi ꞌyɛn̨ꞌa ra 
tsꞌʉntꞌʉ.
19

 Bi dąꞌa ra Jesús:
―O guí hącpa rá te ni mijąꞌiui, o 

guí ꞌyomtꞌɛn̨i, nɛ o guím pɛ ̨, nɛ o 
guí man yʉ fɛhni, nɛ gui numansu 
ni ta nɛ ni mbe, nɛ gui huɛc̨ ni 
mijąꞌiui tenguꞌbʉ da guesɛ i, bi 
ꞌyɛn̨ꞌa ra Jesús.

20
 ―Gätho ʉ xtá jąꞌtsꞌi gueꞌbʉ go 

mán tꞌʉhni, ꞌbɛꞌa manꞌda di ꞌbɛdi ga 
øtꞌe, bi ꞌyɛn̨ꞌa ra tsꞌʉntꞌʉ.
21

 Nu ra Jesús bi ꞌyɛm̨pꞌa:
―Nuꞌbʉ guí nde gui tįn ra te, ní 

mba bá pä ꞌbɛꞌa gätho i ja i, nɛ gui 
darpa yʉ hyoya a rá muui ꞌbɛꞌa 
gätho gá pä, nɛ din jaꞌa manꞌda di 
muui bʉ mahɛt̨sꞌi bʉya, nɛ nubʉya 
ba ɛh̨ɛ gui tɛngui.
22

 Pɛ nu ra tsꞌʉntꞌʉ ꞌbʉ mí ꞌyø a bi 
xifi, ɛm̨mɛ bi du rá mbʉi, nguetho 
ɛm̨mɛ xʉn ngu ꞌbɛꞌa gä mi ja, nɛ bi 
mbeng thoho bʉya.
23

 Nɛ nu a ra Jesús bʉya:
―Majuąni dí xi ahʉ, bi ꞌyɛn̨a, xʉn 

hɛį da yʉrpʉ di manda rá tsꞌɛdi Oją 
nꞌda ra mɛmbɛti. 24 Dami ꞌyøhmbʉ 
mahønꞌa. Manꞌda hingui hɛį da 
yʉtꞌa ra camello bʉ ja rá gu ra 
ꞌyofani, xinda gueꞌa nꞌda ra mɛmbɛti 
da yʉrpʉ di manda rá tsꞌɛdi Oją ,bi 
ꞌyɛn̨je.

25
 Nɛ dá hyonya thohohe ꞌbʉ má 

øhmbe bi ma ra Jesús. “Toꞌo maha 
da zä din yąni,” dán ꞌyɛm̨ zɛhɛhe 
bʉya.
26

 Bi hyɛr̨cähe ra Jesús nɛ bi 
ꞌyɛn̨je:

―Hin da zä da ꞌyøzɛhɛ yʉ jąꞌi, pɛ 
nuꞌa Oją hingui hɛm̨pꞌa da ꞌyørpa ʉ 
yʉ jąꞌi.

27
 Nu ra Pedro bʉya bi ꞌyɛm̨pꞌa ra 

Jesús:
―Gra Hmu, nugähe dá socähe 

gätho ꞌbɛꞌa mí pɛtsꞌähe nɛ dá 
tɛnꞌnahe , ꞌbɛꞌa maha ga tįmhbe ya.
28

 Ra Jesús bʉya bi ꞌyɛn̨je:
―Majuąni dí xi ahʉ, ꞌbʉ bin ja 

maꞌdaꞌyo mahɛt̨sꞌi nɛ maꞌdaꞌyo ra 
ximhäi, din ja ma tsꞌɛdi mixte, ga 
hupʉ ja ma mɛxa ga øtꞌ ran tsꞌʉtꞌabi, 
nugä ngue dán jąꞌigä ua ja ra 
ximhäi. Nɛ ahʉ guí ꞌdɛꞌmayoho ahʉ, 
ꞌdarbʉ ga huhmbʉ, ga comhbʉ ma 
tsꞌɛdigä, nɛꞌahʉ ga juąnbahʉ ma mi 
israelhʉ dyʉ judíohʉ, bi ꞌyɛn̨gähe 
ra Jesús.
29

 Nɛ manꞌda bi man ra Jesús, bi 
ꞌyɛn̨a:

―Nuꞌa toꞌo bi zoh rá ngu, o gue 
rán ꞌyohʉ o gue rán ju, o gue rá ta 
o gue rá mbe, o gue rá xisu o gue 
yʉ́ tꞌʉhni bi zogui ngue bi dɛngui, 
o gue rá huąhi, da dąha manꞌda 
xʉn ngu xinda guetꞌa nꞌda ciɛnto 
nidi, nɛ a ra te maząi da hyąni, bi 
ꞌyɛn̨gähe ra Jesús. 30 Pɛgue nuꞌʉ im 
bɛn̨i i ꞌbɛtꞌo dim ꞌbɛjua ʉ. Pɛ nuꞌʉ 
tꞌɛm̨bi i ꞌbɛjua, dim ꞌbɛtꞌo ʉ, bi 
ꞌyɛn̨gähe ra Jesús.

Nꞌda ran tꞌuti bi ꞌyøtꞌa nꞌda ra mɛꞌbɛfi

20  Nɛ manꞌda ran tꞌuti bi man 
ra Jesús, bi ꞌyɛn̨a:

―Nuꞌbʉ bi ꞌyøtꞌ ran tsꞌʉtꞌabi Oją , 
din ja tengu bi ꞌyøtꞌa nꞌda ran ꞌyohʉ 
mí ja ra dąhuąhi. Midi ꞌyonba yʉ 
mbɛfi ꞌbʉ xudi thoho. 2 Nɛ ꞌbex bi 
xifi hangu da guꞌtꞌi, nɛ bi mba bʉ ja 
rá huąhi ʉ bʉya. 3 Nuꞌbʉ mbɛ gʉto 
xudi, xø i ꞌyo bʉ hnini a ra mɛꞌbɛfi 

mahønꞌa, nɛ bi nu ꞌda yʉn ꞌyohʉ 
mi ꞌyotho bʉ nɛ bi mbɛn bʉ ja rá 
huąhi. 4 “Ní mbähä, gam pɛhmbʉ, 
ga jutꞌahʉ hangu dí nde ahʉ gui 
tąhmbʉ,” bi ꞌyɛm̨bi. Nɛ bi mba 
ʉ bʉya. 5 Nɛ nuꞌbʉ mi hyuxyadi, 
xø ꞌyo bʉ ja ra hnini mahønꞌa ra 
mɛꞌbɛfi nɛ bi mbɛnh miꞌda bʉ rá 
huąhi. Nɛꞌbʉ mi zønꞌa hyu nde, xø 
bi mbɛnh miꞌda. 6 Nɛꞌbʉ mi zøn 
a cʉtꞌa nde, xø ꞌyo bʉ mahønꞌa 
nɛ bi nu bʉ miꞌda yʉ jąꞌi: “Hanja 
ngue xcán dethohʉ, ” bi ꞌyɛm̨bi. 
7

 “Nguetho njon bi xije ra ꞌ bɛfi,” bi 
ꞌyɛn̨ꞌʉ. Nɛ bi ꞌyɛm̨pꞌʉ: “Ní mbähä bʉ 
ja ma ꞌbɛfigä gam pɛhmbʉ bʉ, ga 
jutꞌahʉ hangu dín ndegä ga jutꞌahʉ,” 
bi ꞌyɛm̨bi. 8 Nuꞌbʉ min de bʉya nu 
ra mɛꞌbɛfi bi xi a rá ngʉrpa mbɛfi: 

“Dami zonꞌdʉ yʉ mbɛfi, mꞌbɛtꞌo gui 
jutꞌʉ mꞌbɛjua bi zøni,” bi ꞌyɛm̨pꞌa. 
9

 Nɛ nuꞌbʉ mi mba njuꞌtꞌi ʉ xi zøm 
bʉ ja ra huąhi ꞌbʉ cʉtꞌa nde, bin 
juꞌtꞌi tenguꞌbʉ gä ra pa xtím pɛfi. 
10

 Nɛ nuꞌbʉ min juꞌtꞌʉ bi mbʉmxudi 
ra ꞌbɛfi, bi bɛn̨i ngue manꞌda xtán 
dąha xʉn ho xinda gueꞌʉ nꞌda ora 
tho bim pɛfi. Pɛgue ꞌdaꞌangu bi 
dąha. 11 Janangueꞌa bin cuɛ ʉ ꞌda 
12

 nɛ bi ꞌyɛm̨pꞌa ra mɛꞌbɛfi: “Hanja 
ngue ꞌda angu gá jurcahe ʉ mꞌbɛjua 
bi zøhø, nɛ tsꞌʉtho bim pɛ ʉ. Pɛ 
nugähe, gätho ra pa dám pɛhmbe, 
madagueꞌa xʉm pa ra hyadi,” bi 
ꞌyɛm̨bi. 13 Pɛ bi dąti, bi ꞌyɛm̨pꞌa nꞌda 
mí ꞌbäpʉ: “Xiꞌe nꞌyø, nte man tsꞌo 
dá øtꞌe e. Ha hinga gueꞌa dá xi i dá 
jutꞌi i. 14 Dami hyąnꞌa nin zäbi, ní 
mba. Nugä, i ja ma pähä ꞌda angu 
ga jutꞌahʉ ʉ rán zɛgui bi zøhø. 15 Ha 
hinꞌyʉ man tꞌɛd̨i ga øtꞌä a dín nde 
ga øtꞌä nangue ma mbɛti, uague guí 
sɛya nguetho dá ørpa ran hocjąꞌi 

nꞌda,” bi ꞌyɛn̨ꞌa ra mɛꞌbɛfi bʉya, bi 
ꞌyɛn̨ꞌa ra Jesús ꞌbʉ mi man a ran 
tꞌuti. 16 Nɛ ngubʉ din ja ꞌbʉ bin 
tsꞌʉtꞌabi Oją . Nuꞌʉ mꞌbɛjua dim 
ꞌbɛtꞌo ʉ, nɛ nuꞌʉ ꞌbɛtꞌo dim ꞌbɛjua 
ʉ. Xʉn ngu bi zonhd Oją , pɛ hinga 
gätho bi huahni, bi ꞌyɛn̨gähe ra 
Jesús.

Xø bi ma mahønꞌa ngue da du 
nɛ da dąmbɛn̨i ra Jesús

17
 Nɛ nuꞌbʉ mi tsꞌʉtho ga sømhbe 

bʉ Jerusalén, dí ꞌyohe bʉ ja ra 
nguani. Nɛ bi gʉgähe bʉ maꞌueni 
tsꞌʉ a ra Jesús, dí ꞌdɛꞌmayohohe, nɛ 
bi ꞌyɛn̨je:
18

 ―Nuya ga mbähä bʉ Jerusalén. 
Nuꞌbʉ dá sømhbʉ bʉ, da mba ma 
dägä bʉ ꞌbʉh yʉ hmumbäją nɛ yʉ 
xänbate niją , ngue da hyogä, guecä 
dán jąꞌigä ua ja ra ximhäi. 19 Nɛ di 
dägä bʉ ꞌbʉ ʉ him ma mijudíohʉ, 
nɛ din thengui nɛ da thɛxcä nɛ di 
cuarcä bʉ ja ra za, ga tu bʉ, nɛ 
da tꞌägui. Pɛ nuꞌbʉ ná hyupa ga 
thąmbɛn̨igä, bi ꞌyɛn̨gähe ra Jesús.

Rá mbe ra Jacobo nɛ ra Xuua bi ꞌyäp 
rá mate ra Jesús nangue yʉ́ tsꞌʉntꞌʉ
20

 Nɛ nuꞌa rá mbe ra Jacobo nɛ ra 
Xuua, ngue yʉ́ tsꞌʉntꞌʉ ra Zebedeo 
ʉ, bin dąnyahmu bʉ ja a rá gua ra 
Jesús, in nde ꞌbɛꞌa da ꞌyäpi. 21 Nɛ nu 
ra Jesús bi ꞌyɛm̨bi:
―ꞌBɛꞌa guí nde ga øtꞌe e, bi ꞌyɛm̨bi.
―Dami ꞌyørca ra mate ngue nuꞌbʉ 

gui ꞌyøtꞌ ran tsꞌʉtꞌabi,ꞌda xtí hyutꞌʉ 
ma tꞌʉhni, bi ꞌyɛn̨ꞌa ra xisu.
22

 Bi dą a ra Jesús:
―Pɛ hin guí pądi ꞌbɛꞌa nam bønꞌa 

gá ꞌyäqui.
Nɛ bi ꞌyänꞌna ra Jacobo nɛ ra 

Xuua:

―Ha guí ɛn̨a nɛꞌaui gui hyätꞌui gui 
nuui ran ʉnbi tengu gan nugä, bi 
ꞌyɛn̨ꞌa ra Jesús.

Nɛ bi dą ʉ bʉya:
―Hąha, ga hätꞌbe.
23

 ―Majuąni maha, nɛꞌaui gui 
nuui ran ʉnbi tengu gan nugä, pɛ 
hingui sä ga ꞌdaꞌa ran tꞌɛd̨i guí ähmi. 
Pɛ gueꞌa ma Ta di un rán tꞌɛd̨i toꞌo 
in ndepe ꞌda xtí hyutho ꞌbʉ dán 
tsꞌʉtꞌabigä, bi ꞌyɛn̨ꞌa ra Jesús.
24

 Nɛ nugähe dí ꞌdɛtꞌagähe bʉya 
dán cuɛ ꞌbʉ má øhmbe a ꞌbɛꞌa bi 
man ʉ yoho. 25 Nɛ gä bi zongahe ra 
Jesús dí ꞌdɛꞌmayohohe, nɛ bi ꞌyɛn̨je:
―Nuꞌʉ yʉ tsꞌʉtꞌabi ua ja ra ximhäi 

i øtꞌ yʉ́ ꞌyɛh̨ɛ toꞌo gätho di manda, 
nɛ tenguꞌbʉ maguesɛ yʉ́ tsꞌɛdi 
ʉ. 26 Pɛ nuꞌahʉ hinga gueꞌa gui 
ꞌyøthʉ a. Pɛgue gan ꞌyɛh̨ɛ thohohʉ 
nangue ʉ miꞌda ꞌbʉ guí nde din ja 
ni tsꞌɛdihʉ. 27-28 Nɛ nuꞌahʉ ꞌbʉ guín 
nde gam ꞌbɛtꞌohʉ, gui ꞌyøthʉ ngue 
hinꞌyʉ ni tsꞌɛdihʉ nɛ gan ꞌyɛh̨ɛ 
thohohʉ, tengu thohogä ngue dán 
jąꞌigä ua ja ra ximhäi, him bá ɛc̨ä 
dam hmugä, pɛ bá ɛc̨ä dan ꞌyɛh̨ɛgä 
nɛ ga dä ma te gan yąnba yʉ́ te yʉ 
jąꞌi, bi ꞌyɛn̨je ra Jesús.

Yoho yʉ xädä bi hocꞌa ra Jesús
29

 Nɛ nuꞌbʉ xø má nɛxhe bʉ ra 
hnini Jericó, xʉn ngu yʉ jąꞌi bi 
dɛntho na ra Jesús. 30 Nɛ mí hupʉ 
yoho yʉ xädä bʉ ja ra ndenꞌyu. 
Nuꞌbʉ mí ꞌyøde mba bʉ ra Jesús, bi 
mbafi:
―Grá Hmu, rám bomꞌbɛto i ra 

David, dami huɛg̨äꞌbe, bi ꞌyɛn̨ꞌʉ yʉ 
xädä.

31
 Nɛ nu yʉ jąꞌi min ꞌyohʉ ra Jesús 

bi hɛcpa ʉ yʉ xädä. Pɛ manꞌda bi 
mba ʉ, bi ꞌyɛm̨ mahønꞌa:

―Grá Hmu, rám bomꞌbɛto i ra 
David, dami huɛg̨äꞌbe, bi ꞌyɛn̨ꞌʉ.

32
 Nu ra Jesús bʉya ꞌbʉ mí ꞌyø a 

man ʉ yʉ xädä, bi ꞌyänni:
―ꞌBɛꞌa guín nde ga øtꞌaui, bi 

ꞌyɛm̨pꞌʉ.
33

 Nuꞌʉ bi dąti:
―Grá Hmu, xoga ma däꞌbe, bi 

ꞌyɛn̨ꞌʉ.
34

 Ɛm̨mɛ bi huɛc̨ꞌa ra Jesús ʉ, bi 
därpa thoho yʉ́ dä, ꞌbex bi xoh yʉ́ 
dä nɛ bi dɛnꞌna ra Jesús bʉya.

Yʉ jąꞌi bi ꞌyɛs̨pa a ra Jesús 
ꞌbʉ mí yʉrpʉ Jerusalén

21  Nɛ bi zøm bʉ ja ra 
ndehnini Betfagé, nubʉ ja 

ra nyuni Olivos, nɛ him ma yabʉ ra 
hnini Jerusalén. Nu ra Jesús bʉya 
bi mbɛnꞌndʉ yoho ma mixädihe, 
2

 nɛ bi ꞌyɛm̨bi:
―Ní mbɛ nʉ ja ra tꞌʉhnini, guehnʉ 

gua tįmmi nꞌda ra buru in ꞌyoui 
rá bąsi. Bá xocui, nɛ bá siui ua ʉ. 
3

 Nuꞌbʉ da tꞌɛn̨ꞌaui ꞌbɛꞌa gui jahui, 
“Nuꞌa ra hmu da hyonꞌi tsꞌʉ nɛ 
ꞌbexgue ba sinꞌa thohoꞌbe,” gui ꞌyɛm̨ 
thohoui, bi ꞌyɛn̨ꞌa ra Jesús.
4

 Nɛ guehna bi man ra pøngahyą 
mayaꞌbʉ ngue din ja ꞌbʉ mi ꞌyɛn̨a:
 5 Gui ꞌyɛm̨fʉ yʉ mɛngu bʉ 

Jerusalén:
“Dami nuhʉ ya ba ɛc̨ua ni 

hmutsꞌʉtꞌabihʉ,
nɛ hin din ꞌyɛt̨sꞌi, ba hyuxꞌa nꞌda 

zi buru thoho
bán ꞌyoui rá bąsi ,” gui ꞌyɛm̨fʉ,

bi ꞌyɛn̨ꞌa ra pøngahyą mayaꞌbʉ.
6

 Nu ma mixädihe bʉya bi mba 
nɛ bi ꞌyøtꞌa bi xih ra Jesús. 7 Nɛ bá 
si ra buru nɛꞌa rá bąsi, nɛ bi gąspa 
yʉ́ coto nɛ bi hyuxꞌa ra Jesús bʉya. 
8

 Nɛ nu yʉ jąꞌi ɛm̨mɛ xʉn ngu ʉ bi 

dɛnni nɛ bi mbøh yʉ́ coto bʉ ja ra 
ꞌyu nɛ yʉ́ pahni, nɛ yʉ́ paxi yʉ za bi 
mbøcpa bʉ ngue da thopʉ ra Jesús. 
Nɛ bi ꞌyɛt̨ꞌinde ra Jesús. 9 Nɛ nuꞌʉ 
i ꞌbɛtꞌo nɛꞌʉ bim ꞌbɛjua bi mbʉh na 
thuhu bʉya, bi ꞌyɛn̨a:
―Mixte thoho rá tsꞌɛdi rám 

bomꞌbɛto ra David. Nɛ xʉn ngu 
rán jąpi in ꞌyoui, nguetho bá ɛh̨ɛ 
nangue rá thuhu Oją, ra Hmu. 
Mixte thoho Oją mahɛt̨sꞌi, bi ꞌyɛn̨ꞌʉ 
yʉ jąꞌi bʉ ni ́mba.
10

 Nɛ nuꞌbʉ bi yʉrpʉ Jerusalén ra 
Jesús, gätho mi ꞌbʉpʉ ja ra hnini bi 
hyonya thoho, nɛ bi ꞌyänꞌndʉ mín 
ꞌyohʉ ra Jesús:

―Toꞌo nín ꞌyohʉ na, bi ꞌyɛn̨ꞌʉ.
11

 ―Guehna ra pøngahyą, ra Jesús, 
ra mɛngu Nazaret bʉ ra häi Galilea, 
bi ꞌyɛn̨ꞌʉ bi tꞌänni.

Bi hyøn a thi ʉ mim pä 
bʉ ja ra niją ra Jesús

12
 Nɛ nuꞌbʉ mi zøm bʉ Jerusalén a ra 

Jesús bi yʉrpʉ ja rá dąniją Oją, bi hyøn 
a thi gätho ʉ miḿ pä bʉ nɛꞌʉ mín täi 
bʉ. Nɛ bi ndønpa yʉ́ mɛxa ʉ midi ́päh 
yʉ mbɛti, nɛ bi bʉntpa yʉ́n thutsꞌi ʉ mi 
pä yʉ tsꞌąha, nɛ bi ꞌyɛm̨pꞌʉ:
13

 “Í thø a ma ngu ngue da mba 
nthąndegä bʉ,” i ɛn̨ Oją, i ɛm̨ bʉ ja 
rám hma. Pɛ nuꞌahʉ gá ꞌyørpadahʉ 
tenguꞌbʉ ra hyądo guepʉ niń ꞌyąnꞌʉ 
yʉ bɛ,̨ bi ꞌyɛn̨ꞌa ra Jesús.
14

 Nɛ nuꞌbʉ mi ́ꞌbʉpʉ ja ra dąniją, 
xø bi zøm bʉ miꞌda yʉ xädä, nɛꞌʉ 
mi dogua. Nu ra Jesús bi hocꞌʉ 
bʉya. 15 Pɛ nu yʉ hmumbäją nɛ yʉ 
xänbate niją him bi numanho yʉ́n 
tꞌøtꞌe bi ꞌyøtꞌa ra Jesús bʉ. Nɛ bin 
cuɛ ꞌbʉ mí ꞌyø a bi manꞌʉ yʉ tꞌʉhni 
ꞌbʉ mi ́ꞌyɛn̨a: “Mająpi rám bomꞌbɛto 
ra David,” bi tꞌɛm̨pꞌa ra Jesús:

16
 ―Ha hin gui ́øꞌa ꞌbɛꞌa man yʉ 

tꞌʉhni ngue i ɛꞌ̨tsꞌi i, bi tꞌɛm̨pꞌa ra 
Jesús.
―Di ́øcä a i manꞌʉ, bi ꞌyɛn̨ꞌa. Pɛ xi 

ahʉ ha hin guiḿ bɛm̨hbʉ a i mam 
bʉ ja rám hma Oją ngue i ɛn̨a:

Gá japi bi bømanho a i man
ʉ yʉ tꞌʉhni ꞌbʉ i ɛꞌ̨tsꞌi i,

bi tꞌɛm̨pꞌa Oją ꞌbʉ mi tꞌɛm̨bi,bi 
ꞌyɛn̨ꞌa ra Jesús.

17
 Nɛ bi zotpʉ ʉ yʉ hmumbäją nɛ 

yʉ xänbate, dá mbäcähe a ra Jesús, 
bán oxähe bʉ ja ra hnini Betania.

Ra Jesús bi japi da ꞌyotꞌa nꞌda ra za
18

 Nɛ nuꞌbʉ mi ́hyax bʉya, xø dá 
pengähe a ra Jesús bʉ Jerusalén. 
Nɛ bin tumanthuhu bʉ ꞌyu. 19 Nɛ bi 
nu nꞌda ra za bʉ ja ra ndenꞌyu, bi 
mba ɛn̨a da dʉcpa nꞌda rán dätꞌä. Pɛ 
høntꞌʉ yʉ́ paxi mi ja. Nɛ bi ꞌyɛn̨ꞌa ra 
Jesús:
―Nuya, njąmꞌbʉ din zʉh nin dätꞌä 

ya.
Nɛ ꞌbexgue bi ꞌyotꞌa ra za bʉya.
20

 Nuꞌbʉ mán nuhe bi ꞌyotꞌa ra za, dá 
hyonya thohohe nɛ dá änhde ra Jesús:
―Hanja i ́ꞌyotꞌa nꞌdihi ra za, dá ɛm̨fe.
21

 Bi dąꞌa ra Jesús:
―Majuąni dí xi ahʉ, nuꞌbʉ gui 

ꞌyɛc̨ꞌyɛigahʉ xʉn ho, nɛ nꞌdatꞌa guim 
bɛm̨hbʉ a rá tsꞌɛdi Oją, hinga høntꞌa 
dá øtꞌä sä gui ꞌyøthʉ, pɛ sä gui ꞌyøthʉ 
manꞌda xʉn hɛį. Sä gui xihmbʉ nʉ 
ra tꞌøhø: “Dami ꞌuegue guin hyøzɛhɛ 
bʉ ja ra deją,” gui ꞌyɛm̨fʉ, nɛ da ꞌueh 
pʉya. 22 Nɛ nu Oją di ꞌda ahʉ ꞌbɛꞌa gä 
gui ́äfʉ ꞌbʉ nꞌdatꞌa guím bɛm̨hbʉ a rá 
tsꞌɛdi Oją, bi ꞌyɛn̨gähe ra Jesús.

Bi tꞌänꞌna ra Jesús toꞌo bi un rán tꞌɛd̨i
23

 Nɛ nuꞌbʉ má sømhbe bʉ 
Jerusalén, xø bin xänbate bʉ ja 

ra dąniją a ra Jesús. Nɛ xø bi mba 
bʉ yʉ hmumbäją nɛ miꞌda ma 
ngʉrpihe, nɛ bi ꞌyän mahønꞌa:
―Hanja gni ́ꞌyøtꞌa njabʉ. Toꞌo bi 

ꞌdaꞌa nin tꞌɛd̨i, bi ꞌyɛn̨ꞌʉ.
24-25

 Bi ꞌyɛn̨ꞌa ra Jesús bʉya:
―Nɛcä ga änꞌnahʉ toꞌo bi un rán 

tꞌɛd̨i ra Xuua ngue bi ꞌyøtꞌ ran xixyą. 
Hague Oją uague yʉ jąꞌi. Nuꞌbʉ gui 
xijʉ, nɛcä ga xi ahʉ toꞌo bi ꞌdacä 
man tꞌɛd̨i bʉya, bi ꞌyɛn̨ꞌa ra Jesús.

Nɛ bin ꞌyɛm̨zɛhɛ ʉ yʉ hmumbäją 
nɛ yʉ xänbate niją:
―"Bɛꞌa gue ga xihmbʉ, nguetho 

nuꞌbʉ ga ɛm̨fʉ, “Oją bi un rán tꞌɛd̨i 
a ra Xuua,” nɛ da ꞌyɛn̨a: “Hanja 
hin gá ꞌyɛc̨ꞌyɛihʉ thą.” 26 Nɛ nuꞌbʉ 
ga ɛm̨fʉ, “yʉ jąꞌi thoho bi un rán 
tꞌɛd̨i ra Xuua,” pɛ da zʉjʉ yʉ jąꞌi ꞌbʉ, 
nguetho im bɛn̨ ʉ ngue rá pøngahyą 
Oją a ra Xuua, bin ꞌyɛm̨zɛhɛ ʉ.

27
 Janangueꞌa bi ꞌyɛm̨pꞌa ra Jesús:

―Hin di ́pąhmbe, bi ꞌyɛn̨tho ʉ.
Nu ra Jesús bʉya bi ꞌyɛn̨a:

―Xińga guecä ga xi ahʉ toꞌo bi 
ꞌdacä man tꞌɛd̨i ga øtꞌä a di ́øtꞌä, bi 
tꞌɛm̨pꞌʉ.

Ran tꞌuti a yoho yʉ 
tsꞌʉntꞌʉ bi sih ra ꞌbɛfi

28
 Nɛ manꞌda bi man ra Jesús, bi 

ꞌyɛn̨a:
―Nu nꞌda ran ꞌyohʉ mi ́ꞌbʉ i yoho 

yʉ́ tsꞌʉntꞌʉ. Nɛ bi ꞌyɛm̨pꞌa nꞌda rá 
tsꞌʉntꞌʉ: “Ni ́mba bʉ huąhi, bám 
pɛfi,” bi ꞌyɛm̨bi. 29 Nɛ bi dąꞌa rá 
tsꞌʉntꞌʉ: “Hinꞌna, hin ga mba,” bi 
ꞌyɛn̨tho. Pɛ mꞌbɛjua bin ꞌyomfɛn̨i tsꞌʉ 
nɛ bi mba bim pɛfi. 30 Nɛꞌa manꞌda 
rá tsꞌʉntꞌʉ bi xifi da mba mahønꞌa. 

“Hąha, ga mba,” bi ꞌyɛn̨a. Pɛ him bi 
mba, bi ꞌyɛn̨ꞌa ra Jesús. 31 Nɛ xø bi 
ꞌyänꞌndʉ yʉ xänbate niją:

―Nuya, dami xiqui nangue ran 
tꞌuti dá xi ahʉ, ndaꞌa ni ́tsꞌʉntꞌʉ 
ngue njuąntho bi ꞌyøtꞌa rá pähä rá 
ta, bi ꞌyɛn̨ꞌa ra Jesús.

Nuꞌʉ bi dąti:
―Masque nuꞌa ra tsꞌʉntꞌʉ him mi 

nde da mba ꞌbʉ ra mbʉdi, gueꞌa 
njuąntho bi ꞌyøtꞌa rá pähä rá ta, bi 
ꞌyɛn̨ꞌʉ.

Nɛ nubʉya bi ꞌyɛn̨ꞌa ra Jesús:
―Guehma majuąni di ́xi ahʉ, 

nu yʉ ziyate hyącahäi nɛ yʉ xisu 
ꞌyomtꞌɛn̨i, manꞌda da yʉrpʉ di 
manda rá tsꞌɛdi Oją, pɛ nu ahʉ 
hin gui cʉthʉ bʉ. 32 Nguetho 
nuꞌbʉ mi xiꞌahʉ a ra Xuua 
Nxixyą, bi xänꞌnahʉ a ra ꞌyu xʉn 
ho, nɛ nu ahʉ hin gá ꞌyɛc̨ꞌyɛihʉ. 
Pɛ nu yʉ hyącahäi nɛ yʉ xisu i 
ꞌyomtꞌɛn̨i,manꞌda go bi ꞌyɛc̨ꞌyɛi ʉ nɛ 
bi päh yʉ́ mbʉi. Nɛ nuꞌbʉ gmi ́nuhʉ 
ʉ, nɛ guextaꞌa hin gá nde gá päh ni 
mbʉihʉ, bi tꞌɛm̨pꞌʉ yʉ hmumbäją 
nɛ yʉ xänbate niją.

Rán tꞌuti yʉ tsꞌomꞌbäi mbɛfi
33

 Nɛ bi ꞌyɛm̨ mahønꞌa ra Jesús:
―ꞌYøhmbʉ tsꞌʉ manꞌda ran tꞌuti ga 

xi ahʉ. Mi ́ꞌbʉ a nꞌda ran ꞌyohʉ mi 
ja rán uąndätꞌä, nɛ bi føꞌtꞌe, nɛ bi 
hyø a nꞌda ra ngu guepʉ da thɛmpꞌ 
yʉ guindätꞌä. Nɛ bi mbäꞌma nꞌda ra 
jądo xʉn hɛt̨sꞌi, da ndexꞌʉ da nu rá 
häi.

Nɛ nubʉya bi hmit yʉ́ häi ʉ ꞌda 
yʉ mbɛfi, nɛ bi nde bi mba nꞌdanni 
a ran ꞌyohʉ bʉya. 34 Nɛ nuꞌbʉ mi 
tsꞌʉtho din ja yʉn dätꞌä, bá pɛhnꞌi 
ꞌda yʉ́ ꞌyɛh̨ɛ da duspa ʉ yʉ́n dätꞌä, 
nguetho gueꞌa án yąhʉ a, ngue di 
unꞌni tsꞌʉ ꞌbɛꞌa da bøm bʉ. 35 Pɛ 
nuꞌʉ yʉ mbɛfi bi bɛntꞌʉ yʉ́m ꞌbɛhni 
a ra hmu. Nuꞌa nꞌda bi mbɛmthoho. 

Nuꞌa manꞌda bi hyotho. Nɛ nuꞌa 
manꞌda, bi hyøta dotho a. 36 Nɛ xø 
mahønꞌa, bá pɛhn miꞌda xʉn ngu 
yʉ́ ꞌyɛh̨ɛ ngue xtan duspa yʉ́n dätꞌä 
a rá mbɛti ran uąndätꞌä. Pɛ nuꞌʉ yʉ 
mbɛfi xø bi bɛnt mahønꞌa ꞌbʉ mi 
zøpʉ ʉ, nɛ ꞌdaꞌangu bi tꞌørpe tengu 
bi tꞌørpa ʉ mbʉdi bi zøpʉ.
37

 Nɛ nubʉya bá pɛnꞌna rá tsꞌʉntꞌʉ 
zɛhɛ a rá mbɛti ra huąhi. Bi 
bɛn̨i: “Masque da numansu na ma 
tsꞌʉntꞌʉ.” 38 Pɛ nuꞌbʉ mi ́nu ba ɛp̨ʉ 
rá tsꞌʉntꞌʉ, nu yʉ mbɛfi xø bi bɛn̨ꞌʉ: 

“Nuna, rá tsꞌʉntꞌʉ zɛhɛ, da gohmi 
ra häi na ꞌbʉ bi du rá ta. Pɛ mbähä 
ga hohʉ, janangue ga cosɛhʉ ra häi 
bʉya.” 39 Nɛ bi bɛnt bʉya, bi zixpʉ 
maꞌueni nɛ bi hyo, bi ꞌyɛn̨ꞌa ra Jesús.
40

 Nu ra Jesús bi ꞌyänꞌndʉ mi ́
ꞌbäpʉ:

―Xiꞌbʉ da mbasɛ na ra hmu, ꞌbɛꞌa 
da japꞌʉ yʉ́ mbɛfi ꞌbʉ, bi ꞌyɛm̨pꞌʉ.
41

 Bi dą ʉ bʉya:
―Masque da hyo ʉ yʉ́ mbɛfi, 

nguetho ɛm̨mɛ yʉ tsꞌomꞌbäi ʉ, nɛ 
nu rá häi bʉya di hmitꞌʉ i pądi da 
guꞌtꞌa ra renta ꞌbʉ bi zøn ra pa da 
guꞌtꞌi, bi ꞌyɛn̨ꞌʉ.
42

 Nɛ xø bi ꞌyɛm̨ bʉya:
―Ha njąmꞌbʉ gá nuhʉ bʉ ja rám 

hma Oją a ram hma i ɛn̨a:
Nuꞌa ra do bi bʉntꞌʉ yʉ gądo ꞌbʉ 

mi hyøh ra ngu,
gueꞌa ra do manꞌda mahyoni, 

tengu thoho yʉ guangu.
Gueꞌa bi zän Oją a,
nɛ gui hyonya thohohʉ,

i ɛm̨ bʉ rám hma Oją, bi ꞌyɛn̨ꞌa ra 
Jesús.

Nɛ gueꞌa i mam bʉ nangue a 
rá Thahni Oją ngue ra Cristo. 
43

 Janangueꞌa di ́xi ahʉ, Oją him 
bi numanho a gá ꞌyøthʉ nɛ da 

thąnꞌnahʉ a ra ꞌbɛfi bʉ di manda rá 
tsꞌɛdi Oją, din tꞌunꞌdʉ miꞌda ngue 
da ꞌyøtꞌmanho a ra ꞌbɛfi gmi ́øthʉ. 
44

 Nɛ nuꞌa ra do bi mba ma bʉntꞌi, 
tenguꞌbʉ nꞌda ra xįndo i ti bʉ ja ra 
ꞌyu. Nɛ høntꞌa go toꞌo da dąng bʉ 
ja ra do, din tʉni, nɛ høntꞌa go toꞌo 
da zɛꞌma ra do, ꞌbexgue da ꞌyɛtꞌi, bi 
ꞌyɛn̨ꞌa ra Jesús.

45
 Nuꞌbʉ mi ꞌyøꞌa bi man a ra 

Jesús, bi bą ʉ yʉ fariseo nɛ yʉ 
hmumbäją, gue guesɛ ʉ bi ꞌyøtꞌʉ 
bi sifi. 46 Nɛ mi ́nde ꞌbexgue xtám 
bɛntꞌa ra Jesús, pɛ him bi bɛntꞌi, 
nguetho mi su ʉ yʉ jąꞌi, ngue mi 
ɛn̨ꞌʉ, rá pøngahyą Oją a ra Jesús.

Nꞌda ran tꞌuti ngue ran thąti

22  Nɛ xø bi thoqui bi xänba 
yʉ jąꞌi nangue yʉn tꞌuti 

thoho bi man a ra Jesús, nɛ bi 
ꞌyɛm̨pꞌʉ:

2
 ―Nuꞌa ni ́manda rá tsꞌɛdi Oją, i 

tꞌøtꞌe tengu bi ꞌyøtꞌa nꞌda ra tsꞌʉtꞌabi. 
Nuꞌa ra tsꞌʉtꞌabi bi zänꞌna nꞌda ra 
ngo ꞌbʉ min thąta nꞌda rá tsꞌʉntꞌʉ. 
3

 Nɛ bi mbɛnꞌdʉ yʉ́m ꞌbɛhni ngue 
ba sinba yʉ́ amigo, pɛ him bi nde 
bá ɛh̨ɛ. 4 Nɛ xø bi mbɛhn miꞌda, bi 
ꞌyɛm̨bi: “Dami xihmbʉ ma amigo ba 
ɛh̨ɛ, nguetho ya dá hoc ran tsꞌihmɛ. 
Dá manda bi tho ꞌda man dąni 
xʉn zaqui nɛ ya gätho mahoqui, i 
ɛn̨ꞌa ra hmu, gui ꞌyɛm̨fʉ.” Nɛ gueꞌa 
bi man ʉ yʉ́m ꞌbɛhni. 5 Pɛ him bi 
ꞌyʉrpatho ra güɛnda ʉ yʉ́ amigo, 
nɛ bi mba da huąhi a nꞌda, nu 
manꞌda bi mba bám pätho, 6 nɛ nuꞌʉ 
miꞌda bi bɛnt thoho yʉ́m ꞌbɛhni nɛ 
i thenthoho nɛ bi hyo ʉ. 7 Nuꞌbʉ 
mi ́ꞌyø a bin ja, ɛm̨mɛ bin cuɛ ra 
tsꞌʉtꞌabi bʉya, bi mbɛnh yʉ́ dofʉi 
bá ho ʉ yʉ hyote nɛ bi ꞌyumpꞌa yʉ́ 

hnini. 8 Nɛ bi xih mahønꞌa ʉ yʉ́m 
ꞌbɛhni: “Nuya him bá ɛꞌ̨ʉ ma amigo 
nguetho hing yʉ́n sähʉ ba ɛh̨ɛ. 9 Ni ́
mbähä bʉ ja yʉ ꞌyu nɛ gbá sihʉ ua 
høntꞌa go má jąꞌi gba tįmhbʉ bʉ, 
nguetho ya ma hoqui ꞌbɛꞌa da zi ua 
ja ran thąti.” 10 Nu yʉ́m ꞌbɛhni bʉya 
bi mba bʉ ja yʉ ꞌyu nɛ bá pɛn bʉ ja 
ran thąti toꞌo gätho bin cꞌathʉ bʉ, 
pɛ hinga mfądi ꞌbʉ yʉ tsꞌomꞌbäi o 
gue yʉ hocjąꞌi ꞌda. Nɛ bi yupʉ ja rá 
ngu ra tsꞌʉtꞌabi yʉ jąꞌi.
11

 Nɛ nu ra tsꞌʉtꞌabi bʉya bi yʉrpʉ 
mbo da nu ʉ yʉ jąꞌi bi zøm bʉ. Nɛ 
bi nu nꞌda ran ꞌyohʉ ngue him mi 
he ʉ yʉ́ he i the ꞌbʉ in ja nꞌda ran 
thąti. 12 Nɛ bi ꞌyɛn̨ꞌa ra tsꞌʉtꞌabi 
bʉya: “Xiꞌi grán ꞌyohʉ, hanja gá 
cʉtꞌua nɛ hin guí he yʉ́n säui da the 
ua ja ran thąti,” bi ꞌyɛm̨bi. Pɛ nu 
ran ꞌyohʉ him bi zä bi dąti. 13 Nɛ bi 
ꞌyɛm̨pꞌʉ yʉ́ ꞌyɛh̨ɛ ra tsꞌʉtꞌabi: “Dami 
turpahʉ yʉ́ gua na ran ꞌyohʉ nɛ yʉ́ 
ꞌyɛ, nɛ gui ꞌyɛnthʉ bʉ ja ra ꞌbɛxui. 
Din zom bʉ nɛ din guxpʉ yʉ́ tsꞌi 
ʉ,” bi ꞌyɛn̨ꞌa ra tsꞌʉtꞌabi, bi ꞌyɛn̨ꞌa ra 
Jesús. 14 Nguetho xʉn ngu i tsꞌohni 
pɛ hinga gä yʉ́n sähʉ ngue da 
yʉrpʉ, bi ꞌyɛn̨a.

Nꞌda ran tꞌänni nangue ra 
renta bi tꞌänꞌna ra Jesús

15
 Nɛ nubʉya bi mba ʉ yʉ fariseo. 

Nꞌdanni bá nyąsɛ ʉ, bi hyoni ꞌbɛꞌa 
dí ʉcpa ra Jesús ngue di yąpi. 
16

 Janangue bi ꞌbɛhn pʉ ꞌbʉh ra 
Jesús ʉ miꞌda yʉ́ mifariseohʉ, nɛ 
miꞌda ma ngʉrpihe mi tɛnꞌna ra 
tsꞌʉtꞌabi Herodes. Nuꞌbʉ mi zøm bʉ, 
bi ꞌyɛn̨ꞌʉ:
―Grá xänbate, dí pąhmbe gätho 

majuąni guím ma, bi ꞌyɛm̨pꞌa ra 
Jesús ʉ. Nɛ guí u a majuąni rá ꞌyu 

SAN MATEO 21 ,  22

El Nuevo Testamento en el Otomí de la Sierra © La Liga Bíblica 1974, 1999, 2009



49

Oją, nɛ hin guí su ꞌbʉ da hnumanho 
i ogue hinꞌna, bi ꞌyɛn̨ꞌʉ. 17 Pɛ dín 
ndehe gui xije tsꞌʉ ꞌbɛꞌa guím bɛn̨i. 
Ha din thɛui yʉ́n tꞌɛd̨i Oją ngue dí 
juthe ra renta a ra tsꞌʉtꞌabi Roma in 
tsꞌʉtꞌabi ua, uague hinꞌna.
18

 Pɛ nu ra Jesús bi bądi ꞌbɛꞌa mim 
bɛn̨ꞌʉ ngue in nde da dįni ꞌbɛꞌa dí 
yąpi. Janangueꞌa bi ꞌyɛm̨bi:
―Ɛm̨mɛ guidí yorpahʉ a guím 

bɛm̨hbʉ. Høntho guí nde gui 
sägdahʉ. 19 Xi ni mbɛti gní jut ni 
rentahʉ, ga nugä, bi ꞌyɛn̨ꞌa ra Jesús.

Bi unꞌna ra mbɛti bʉya. 20 Nɛ 
nuꞌbʉ mi nu a ra mbɛti, bi ꞌyɛn̨ꞌa ra 
Jesús:
―Toꞌo rá hmi na i cuat na ra mbɛti, 

nɛ toꞌo rá thuhu mán tꞌoꞌtꞌi ua, bi 
ꞌyɛn̨ꞌa ra Jesús.

21
 ―Rá hmi ra tsꞌʉtꞌabi Roma nɛ 

rá thuhu a, bi ꞌyɛn̨ꞌʉ.
Nu ra Jesús bʉya bi ꞌyɛm̨pꞌʉ:

―Nuꞌa rá mbɛti ra tsꞌʉtꞌabi gui 
unhdʉ a. Nuꞌa xin rá mbɛti Oją, gui 
unhdʉ Oją a, bi ꞌyɛn̨ꞌa ra Jesús.
22

 Nɛ nuꞌbʉ mí ꞌyø a bi man ra 
Jesús, bi hyonya thoho ʉ ngue mi 
nde xtí yąpi. Nɛ xø bi mbatho ʉ.

Nꞌda ran tꞌänni gueꞌbʉ bi 
dąmbɛn̨i ʉ xøn du

23
 Nɛ mꞌbɛjua bʉya xø bi zøm bʉ 

ꞌda ma ngʉrpihe ngue yʉ saduceo. 
Nuꞌʉ him mi ɛc̨ꞌyɛi ngue da 
dąmbɛn̨i ʉ xøn du, nguetho mi ɛn̨ꞌʉ, 
nu rá mbʉi nꞌda, ma zä dim ꞌbɛ ꞌbʉ 
bi du. Nɛ nuꞌʉ bi ꞌyänꞌna ra Jesús, 
bi ꞌyɛm̨bi:
24

 ―Xänbate i, dím bɛn̨thohe ran 
tꞌɛd̨i bi man ra Moisés, ngue nuꞌbʉ 
da du nꞌda ran ꞌyohʉ, ꞌbʉ ꞌbʉh rá 
xisu, nɛ hin ním ꞌbʉ a nꞌda rá tꞌʉhni 
ꞌbʉ mi du, nuꞌa rán ꞌyohʉ din thątui 

a rá xisu a ra du, nɛ nuꞌbʉ dim 
ꞌbʉh rá mbʉdi tꞌʉhni, da tꞌɛm̨bi rá 
tꞌʉhni a xí du. 25 Pɛ mí ꞌbʉcua yoto 
yʉn ꞌyohʉ midín ꞌyohʉzɛhɛ ʉ. Nuꞌa 
ra mbʉdi nꞌyohʉ bin thątui nꞌda ra 
xisu, pɛgue bi du nꞌdihi a ran ꞌyohʉ. 
Nɛ hin ním ꞌbʉh yʉ́ tꞌʉhni ꞌbʉ mi 
du, janangueꞌa bi zinba rá xisu a 
rán ꞌyohʉzɛhɛ. 26 Pɛ nɛꞌa guextaꞌa bi 
du nꞌdihi, nɛ hin ní dįntho rá tꞌʉhni 
a ra xisu ꞌbʉ mi du. Janangueꞌa xø 
bim ꞌbʉhmi a manꞌda rá mbegue. 
Nɛ bin ja gueꞌbʉ go mi dätꞌi bim 
ꞌbʉhmi gätho ʉ yʉ́ mbegue a ra xisu. 
27

 Mꞌbɛjua bʉya nɛsɛ ra xisu bi du, 
bi ꞌyɛn̨ꞌʉ. 28 Nuya, dami xije ꞌbɛꞌa 
din ja ꞌbʉ majuąni da dąmbɛn̨i ʉ 
xøn du, ngue guí mamhbʉ. Ndaꞌa 
nín ꞌyohʉ da ꞌyɛm̨bi rá xisu a ra 
xisu, nguetho gätho yoto bim 
ꞌbʉhmi, bi ꞌyɛm̨pꞌa ra Jesús ꞌbʉ mi 
denthoho ʉ.
29

 Bi dątꞌa ra Jesús:
―Nu ahʉ guídí ꞌbɛthohʉ, nguetho 

hin guím bɛm̨hbʉ ꞌbɛꞌa mam bʉ ja 
rá tꞌohni Oją, nɛ xín guí pąhmbʉ 
rá tsꞌɛdi Oją. 30 Nuꞌbʉ bi dąmbɛn̨i 
ʉ xøn du, ya him man ja ran thąti, 
pɛgue dim ꞌbʉtho tengu yʉ́m 
ꞌbɛhni Oją mahɛt̨sꞌi, bi ꞌyɛn̨ꞌa ra 
Jesús.

31-32
 Nɛ nangueꞌa ram hma ngue 

da dąmbɛn̨i ʉ xøn du. Ha hin gá 
nuhʉ bʉ ja rá tꞌohni Oją ꞌbɛꞌa bi ma 
nangue ʉ ma ndu mbombøtahʉ ꞌbʉ 
mi ꞌyɛn̨a: “Nugä drá Ojągä, nu ra 
Abraham nɛ ra Isaac nɛ ra Jacob, 
i ɛc̨ꞌyɛigui,” bi ꞌyɛn̨ Oją. Ngubʉ 
im ma nguetho guextaꞌa i ꞌbʉh yʉ́ 
mbʉi ʉ, bi ꞌyɛn̨ꞌa ra Jesús.
33

 Nɛ nuꞌʉ yʉ jąꞌi ꞌbʉ mí ꞌyø a bi 
man ra Jesús, bi hyonya thoho a bi 
xifi ꞌbʉ mi xänbi.

Ra Jesús bi ma ndaꞌa nín 
tꞌɛd̨i manꞌda mahyoni

34
 Nɛ nu miꞌda ma ngʉrpihe 

ngue yʉ fariseo, ꞌbʉ mi nu hinꞌyʉ 
manꞌda sä da manꞌʉ yʉ saduceo, 
bin ꞌyänzɛhɛ ꞌbɛꞌa mí sä ngue 
dí yąpꞌa ra Jesús. 35 Nuꞌa nꞌda ra 
xänbate nangue ʉ yʉ fariseo bʉya, 
bi ꞌyänꞌna ra Jesús:
36

 ―Xänbate i, bi ꞌyɛn̨a, ndaꞌa rán 
tꞌɛd̨i Oją hnɛhi thoho ga øtꞌähe.
37

 Bi dą a ra Jesús bʉya:
―Nuꞌa ran tꞌɛd̨i i ɛn̨a: “Gam 

bɛm̨hbʉ Oją ngue gätho ma mbʉihʉ, 
nɛ gätho ma jąꞌihʉ , nɛ gätho man 
ꞌyomfɛn̨ihʉ.” 38 Guehna ran tꞌɛd̨i 
i ꞌbɛtꞌo na, nangue ʉ gä miꞌda yʉn 
tꞌɛd̨i. 39 Nɛꞌa ɛn̨a: “Dami huɛc̨ ni 
mijąꞌihʉ tengu bʉ gní huɛc̨zɛhɛ ni 
jąꞌihʉ.” Guehna ná yoho ran tꞌɛd̨i 
guextaꞌa mahyoni na. 40 Nɛ nuꞌbʉ gá 
ꞌyøthʉ ya yoho yʉn tꞌɛd̨i, tenguꞌbʉ 
gá jąshʉ gätho yʉ́n tꞌɛd̨i ra Moisés 
nɛ yʉ́m hman yʉ́ pøngahyą Oją, bi 
ꞌyɛn̨ꞌa ra Jesús.

Toꞌo rá ꞌyʉ a ra Cristo
41

 Nɛ guextaꞌa mi ꞌbäpʉ yʉ fariseo, 
42

 nɛ bi tꞌɛm̨pꞌʉ bʉya:
―ꞌBɛꞌa guím bɛm̨hbʉ, toꞌo rá ꞌyʉ a 

ra Cristo, rá Thahni Oją, bi ꞌyɛm̨pꞌʉ, 
bi ꞌyɛn̨ꞌa ra Jesús.

Bi dą ʉ yʉ fariseo bʉya:
―Nu rá Thahni Oją, rám bomꞌbɛto 

ra David a, bi ꞌyɛn̨ꞌʉ.
43

 Nɛ xø bi ꞌyɛn̨ꞌa ra Jesús:
―Pɛ nɛ guesɛ ra David bi ꞌyɛm̨bi 

rá hmu a ra Cristo ꞌbʉ hin ním ꞌbʉi, 
nguetho bi ꞌyɛn̨a:
44

 Nu Oją bi ꞌyɛm̨pꞌa ma Hmu:
“Hyucua ja man ꞌyɛi ga conhui 

ma tsꞌɛdi gueꞌbʉ go dá tąpä 

gätho ʉ man sʉihʉ ngue gui 
manda ʉ bʉya,” bi tꞌɛm̨pꞌa ma 
Hmu, bi ꞌyɛn̨ꞌa ra David, ꞌbʉ 
mi bɛn̨ba rá Hogandąhi Oją 
ꞌbɛꞌa bi ma.

45
 Hanja i ɛm̨bi rá hmu nɛ xin rám 

bomꞌbɛto a rá Thahni Oją, ngue ra 
Cristo, bi ꞌyɛn̨ꞌa ra Jesús, bi ꞌyɛm̨pꞌʉ.
46

 Nɛ hinꞌyʉ ꞌbɛꞌa bi zä dí dąti, 
janangueꞌa him manꞌdandį bi zä da 
ꞌyänꞌndʉ yʉ fariseo bʉya.

Bi man ra Jesús ꞌbɛꞌa nam bønꞌa 
øtꞌʉ yʉ fariseo nɛ yʉ xänbate niją

23  Nɛ nu ra Jesús bi xi ʉ yʉ 
jąꞌi, nɛcähe bʉya:

2
 ―I ja yʉ́n tꞌɛd̨i da xänꞌnahʉ ʉ 

yʉ́n tꞌɛd̨i ra Moisés ʉ yʉ xänbate 
niją nɛ yʉ fariseo. 3 Dami ꞌyøhmbʉ 
ꞌbʉ i xänꞌnahʉ ʉ, pɛ hin gui 
ꞌyøthʉ tengu yʉ́n tꞌøtꞌe i sänzɛhɛ, 
nguetho ꞌdanꞌyo thoho gä miꞌda 
i øtꞌe. 4 Nɛ xʉn hɛį i xi ahʉ gui 
ꞌyøthʉ, tenguꞌbʉ nꞌda ra ꞌbɛni 
xʉn hyʉ i xi ahʉ gui tuxhʉ, pɛ 
nusɛꞌʉ xíngui tsꞌʉ in nde da ꞌyøtꞌa 
i sän zɛhɛ. 5 Nɛ høntꞌa i honi da 
hnumanho yʉ́n tꞌøtꞌe i ørpʉ ꞌbʉh yʉ 
jąꞌi. Janangueꞌa di cuat yʉ́ dɛ ̨yʉ́n 
tꞌɛd̨i Oją ngue xʉn ndoho nɛ i pätꞌ 
yʉ́ ꞌyɛ, nɛ ɛm̨mɛ di ho di hoc yʉ́n 
zʉdi yʉ́ nyąmpahni. 6 Nɛ ɛm̨mɛ di 
ho rá mbʉdi din sihmɛ bʉ i tꞌøtꞌ 
yʉn tsꞌihmɛ; nɛ di ho da mipʉ 
ja ran thutsꞌi mahoqui bʉ ja ra 
niją. 7 Nɛ ɛm̨mɛ di ho da tꞌɛs̨pa ꞌbʉ 
din zɛnguate. Nɛ i honi da tꞌɛm̨bi 
yʉ́ xänbate ʉ. Høntho in nde da 
hnumansu.
8

 Pɛ nu ahʉ o guí ndehʉ da tꞌɛn̨ 
ahʉ gyʉ xänbatehʉ, nguetho 
høngdä ni Xänbatejʉ ngue drá 
Thahnigä, nɛ nuꞌahʉ guidín cuhʉ, 

bi ꞌyɛn̨gähe ra Jesús. 9 Nɛ hin gui 
ꞌyɛm̨fʉ ni tahʉ ꞌda ʉ i ꞌbʉcua ja ra 
häi, nguetho nuꞌa ni Tahʉ bí ꞌbʉpʉ 
mahɛt̨sꞌi a. 10 Nɛ xín gui ndehʉ ngue 
da tꞌɛn̨ ahʉ gyʉ hmuhʉ, nguetho 
guecä drá Thahni Oją ngue ra 
Cristo, ni Hmujʉ. 11 Nuꞌa toꞌo din 
ꞌyɛh̨ɛ thoho nangue yʉ́ mijąꞌihʉ, pɛ 
gueꞌa manꞌda xtán hɛt̨sꞌi bʉ dá nu 
Oją a. 12 Nguetho nuꞌa i øtꞌe ngue 
xʉn hɛt̨sꞌi, manꞌda zi cuɛ bʉ dá nu 
Oją a, pɛ nuꞌa i øtꞌe ngue hingui 
hɛt̨sꞌi, pɛ manꞌda xtán hɛt̨sꞌi bʉ dá 
nu Oją a, bi ꞌyɛn̨ꞌa ra Jesús.
13

 Nɛ nubʉya bi ꞌyɛm̨pꞌʉ yʉ 
xänbate niją nɛ yʉ fariseo:
―Huɛh̨i maha ahʉ, gyʉ xänbatehʉ 

bʉ ja ra niją, nɛ gyʉ fariseohʉ, 
ɛm̨mɛ guidí yorpahʉ a guím 
bɛm̨hbʉ, nguetho gá xihmbʉ ʉ mín 
nde xtán yʉrpʉ di manda rá tsꞌɛdi 
Oją, ngue xquí ꞌyuthʉ ra ꞌyu, pɛ nɛ 
tenguꞌbʉ gá corpa zɛhɛhʉ ra goxthi, 
nguetho ꞌdanꞌyo thoho gá xänbahʉ. 
Nɛsɛ ahʉ hin da zä gui cʉthʉ bʉ, bi 
ꞌyɛn̨ꞌa ra Jesús.

14
 Huɛh̨i maha ahʉ, gyʉ 

xänbatehʉ nɛ gyʉ fariseohʉ, ɛm̨mɛ 
guidí yorpahʉ a guí øthʉ. Sä nyaꞌa 
guí yąhʉ Oją bʉ ja yʉ́ ngun yʉ xisu 
xøn du yʉ́ ndø, ngue guí ɛm̨hbʉ 
guí äfʉ rám fätsꞌi Oją ʉ, pɛ nɛ 
guí hąspahʉ ꞌbɛꞌa bi zopa yʉ́ ndø. 
Janangueꞌa manꞌda xʉn ʉtho ran 
ʉnbi gui nuhʉ.
15

 Huɛh̨i maha ahʉ, gyʉ 
xänbatehʉ nɛ gyʉ fariseohʉ, ɛm̨mɛ 
guidí yorpahʉ a guí øthʉ. Säti 
thoho gán ꞌyohʉ hønbʉ go hapʉ nɛ 
yatho gá mbähä, ngue gá sømhbʉ 
bʉ ꞌbʉ ʉ i thąnde yʉ́ oją zɛhɛ, ngue 
gá xihmbʉ da dɛnꞌna nin xädihʉ. 
Pɛ nuꞌa toꞌo bi dɛnꞌnahʉ manꞌda gá 

jafʉ bim ꞌbɛdi, nɛ ꞌda gdí mbähä bʉ 
ja ran ʉnbi maząi, bi ꞌyɛm̨pꞌʉ.
16

 Huɛh̨i maha ahʉ, gyʉ ngʉrpihʉ, 
pɛgue tenguꞌbʉ gyʉ xädähʉ nɛ guí 
xihmbʉ ʉ guí xänbahʉ: “Nuꞌbʉ 
ja ꞌbɛꞌa bi ma nꞌda ra jąꞌi, nɛ bi 
ndønba rá thuhu ra niją, hingui 
jatho di jąꞌtsꞌa,” guí ɛm̨fʉ. “Pɛ 
nuꞌbʉ bi ndønba a rá oro i ja bʉ 
ja ra niją, i jatho di jąꞌtsꞌa bi ma,” 
guí ɛm̨hbʉ. 17 Gyʉ ꞌyąmbʉihʉ nɛ 
gyʉ xädähʉ. Guí ɛm̨hbʉ manꞌda 
di muui ra oro xinda gue ra niją, 
pɛgue hinꞌna maha nguetho gueꞌa 
ra niją ní tꞌɛm̨bi xʉn ho a ra oro i 
ja bʉ, bi ꞌyɛn̨ꞌa ra Jesús. 18 Nɛ guí 
ɛm̨hbʉ: “Nuꞌbʉ ja ꞌbɛꞌa bi man a 
nꞌda ra jąꞌi, nɛ bi ndønba rá thuhu 
ran tsꞌäya bʉ ja ra niją, guí ɛm̨hbʉ 
hingui jatho di jąꞌtsꞌi. Pɛ nuꞌbʉ bi 
ndønba rá thuhu ran tꞌunni i høxpʉ 
ja ran tsꞌäya, ya ra tsꞌoqui a bʉya 
ꞌbʉ him bi jąꞌtsꞌi,” guí ɛm̨hbʉ. 19 Gyʉ 
ꞌyąmbʉihʉ, tenguꞌbʉ gyʉ xädähʉ. 
Guí ɛm̨hbʉ manꞌda di muui ʉ yʉ 
ꞌbøtsꞌe i ja bʉ xinda gue ran tsꞌäya. 
Pɛgue hinꞌna maha, gueꞌa ran tsꞌäya 
ní tꞌɛm̨bi xʉn ho ʉ yʉ ꞌbøtsꞌe bí ja 
bʉ. 20 Nguetho nuꞌa bi ndønba rá 
thuhu ran tsꞌäya bʉ ja ra niją, hinga 
høntꞌa ran tsꞌäya, pɛ gätho í ndønba 
rá thuhu ꞌbɛꞌa gätho høxpʉ. 21 Nɛ 
nuꞌa toꞌo bi ndønba rá thuhu ra 
niją, hinga høntꞌa ra niją bi ndønba 
rá thuhu, pɛ nɛ a rá thuhu Oją bi 
ndønbi, nguetho rá ngu Oją a ra 
niją. 22 Nɛꞌbʉ nꞌda bi ndønba rá 
thuhu mahɛt̨sꞌi, pɛ hinga høn bʉ 
mahɛt̨sꞌi bi ndøni, pɛ nɛ a rá thuhu 
Oją bi ndønbi, nguetho bí ꞌbʉpʉ Oją 
bʉ mahɛt̨sꞌi.

23
 Huɛh̨i maha ahʉ gyʉ xänbatehʉ 

nɛ gyʉ fariseohʉ, ɛm̨mɛ guidí 

yorpahʉ a guí øthʉ. Hin njąmꞌbʉ gá 
pumbɛn̨ihʉ gá hyąxhʉ bʉ ja ra niją a 
ná ꞌdɛtꞌa yʉ́ ꞌyɛt̨hi yʉ tʉhʉ bi bøxpʉ 
ja ni huąhihʉ, tengu bi man ra 
Moisés, pɛ gá pumbɛn̨ihʉ ʉ yʉn tꞌɛd̨i 
manꞌda mahyoni, ngue i ɛn̨a: “ꞌDa 
gdí numanhohʉ ni mijąꞌihʉ, nɛ din 
ja nin huɛc̨atehʉ, nɛ gui ꞌyɛc̨ꞌyɛihʉ 
Oją.” Guehya ndeꞌbʉ manꞌda gan 
ɛh̨ya gui ꞌyøthʉ, madagueꞌbʉ gui 
thoqui gui ꞌyøthʉ ʉ miꞌda. 24 Pɛ gá 
ꞌyøthʉ tenguꞌbʉ gám fähmbʉ ngue 
xínga nꞌda ra ꞌuɛ ̨i sä di uąshʉ ꞌbʉ 
ja a guí sihʉ, pɛ nuꞌa go ra fani nɛ 
manꞌda go hin gá nuhʉ ꞌbʉ gmí 
tuthʉ a, nguetho hin guí pąhmbʉ 
ndaꞌa nín tꞌɛd̨i manꞌda xʉn ndoho.
25

 Huɛh̨i maha ahʉ gyʉ xänbatehʉ 
nɛ gyʉ fariseohʉ, ɛm̨mɛ guidí 
yorpahʉ a guím bɛm̨hbʉ. Gá 
ꞌyɛm̨hbʉ xʉn hotho ahʉ, pɛ gá 
ꞌyøthʉ tenguꞌbʉ nꞌda ra baso bi mba 
mꞌberpe bʉ maxøtsꞌe, pɛ hinga nɛpʉ 
mbo. Nɛ tenguꞌbʉ nꞌda ra mbohi 
høn bʉ ní ndi a häi bi ꞌberpe, nɛ 
guín jahʉ bʉ nguetho ɛm̨mɛ i yuh 
ni mbʉihʉ nangue ram fɛ ̨nɛ ran 
tsꞌiyate. 26 Gyʉ xädähʉ, ndeꞌbʉ gui 
ꞌyøthʉ tenguꞌbʉ nɛpʉ mbo bin sʉtꞌi 
nꞌda ra mbohi, nɛ majuąni xtán ho 
ahʉ bʉya, bi ꞌyɛn̨ꞌa ra Jesús.
27

 Huɛh̨i maha ahʉ gyʉ xänbatehʉ 
nɛ gyʉ fariseohʉ, ɛm̨mɛ guidí 
yorpahʉ a guím bɛm̨hbʉ. Nɛ guín 
jahʉ tenguꞌbʉ ra jądo bʉ ja ran 
ꞌyägui ngue xʉn tꞌaxi maxøtsꞌe, nɛ 
mahotho, pɛ nubʉ mbo, yupʉ yʉ 
doꞌyodu nɛ gä miꞌda xʉn xątho. 
28

 Guín jahʉ bʉ. Nubʉ na nu ahʉ yʉ 
jąꞌi, ɛn̨a xʉn ho ahʉ. Ɛm̨mɛ guidí 
yorpahʉ a guím bɛm̨hbʉ nɛ ɛm̨mɛ 
yuh ran tsꞌo ni mbʉihʉ, bi ꞌyɛn̨ꞌa ra 
Jesús.

29
 Pɛ í huɛh̨i maha ahʉ gyʉ 

xänbatehʉ nɛ gyʉ fariseohʉ. Guidí 
yorpahʉ a guí øthʉ. Gá hocpahʉ 
yʉ́ jądonꞌyägui ʉ yʉ́ pøngahyą Oją 
mayaꞌbʉ bi hyo nim bombøtahʉ, 
nɛꞌʉ yʉ́ jądonꞌyägui ʉ guí ɛm̨fʉ 
yʉ hocjąꞌi gá hocpahʉ. 30 Nɛ sä 
guí ɛm̨hbʉ: “Nuꞌbʉ di ꞌbʉhmbʉ 
ʉ ꞌbʉ mi hyo yʉ́ pøngahyą Oją 
ʉ mam bombøtahʉ, nɛ xcá uthʉ 
ngue hingui ho a bi ꞌyøtꞌe, nɛ 
xcá ꞌuethohʉ,” guidín ꞌyɛm̨fʉ. 
31

 Janangueꞌa gadín juąnzɛhɛhʉ ya 
ngue yʉ́ ꞌyʉ ahʉ yʉ hyote. 32 Dami 
juahmbʉ a ra ꞌbɛfi bi ꞌyutꞌahʉ nim 
bombøtahʉ, bi ꞌyɛn̨ꞌa ra Jesús.

33
 Tenguꞌbʉ gyʉ pozʉhʉ. Hin da zä 

gui ꞌdahmbʉ bʉ ja ra sibi njąmꞌbʉ i 
huɛt̨ꞌi. 34 Nguetho, nuꞌbʉ ba pɛnꞌnahʉ 
ma pøngahyą nɛ ma xänbate, hin 
gui simanhohʉ ʉ, gui hyohʉ ʉ ꞌda, 
nɛ gui cuathʉ bʉ ja ra za ʉ ꞌda, nɛ 
gui fɛhmbʉ ʉ ꞌda bʉ ja ni nijąhʉ. Nɛ 
ɛm̨mɛ gui ʉcpadahʉ ʉ ꞌda ꞌbʉ i ꞌyo 
bʉ ja ni hninihʉ. 35 Nɛ nangue a gui 
ꞌyøthʉ, tenguꞌbʉ gá hyosɛhʉ ʉ gä yʉn 
hocjąꞌi bi tho gueꞌbʉ go rá mbʉdi ra 
ximhäi, ꞌbʉ mí tho ra Abel ngue man 
ra hocjąꞌi nɛ asta gueꞌbʉ mi tho a 
ra Zacarías, rá tsꞌʉntꞌʉ ra Berequías, 
gá hyohʉ bʉ ja rá goxthi ra niją. 
36

 Majuąni dí xi ahʉ, tenguꞌbʉ ni 
tsꞌoqui zɛhɛhʉ ʉ gä yʉn thote i jatho 
ya, nɛ da tsꞌänꞌnahʉ ran ʉnbi nangue 
ʉ, bi ꞌyɛn̨ꞌa ra Jesús, bi tꞌɛm̨pꞌʉ yʉ 
xänbate niją nɛ yʉ fariseo.

Bi huɛc̨ꞌʉ yʉ mɛngu 
Jerusalén ra Jesús

37
 Nɛ nubʉya bi xi a nꞌda ram hma 

ʉ yʉ mɛngu bʉ Jerusalén, bi ꞌyɛm̨bi:
―Ɛm̨mɛ dím bɛn̨ ahʉ gyʉ 

mɛnguhʉ Jerusalén. Nząi guí hohʉ 

SAN MATEO 23

El Nuevo Testamento en el Otomí de la Sierra © La Liga Bíblica 1974, 1999, 2009



53

yʉ pøngahyą, nɛ guidí batꞌadohʉ 
ʉ miꞌda ba pɛnꞌnahʉ Oją. Nɛ xʉn 
ngu yʉ nidi dím bɛn̨gä xcá pɛtꞌahʉ 
xcá jamansu ahʉ, tenguꞌbʉ nꞌda ra 
sumfø di pɛt yʉ́ tꞌʉhni nɛ i compꞌ rá 
hua, pɛ nuꞌahʉ, hin gá ndehʉ xcá ja 
ahʉ bʉ, bi ꞌyɛn̨ꞌa ra Jesús. 38 Dami 
nuhʉ ya, nu ni hninihʉ tenguꞌbʉ 
ya njongui ꞌbʉpʉ ya, 39 nguetho hin 
gui nujʉ mahønꞌa jaqueꞌbʉ bi zøn 
ra ora ba pengä ua nɛ gui ꞌyɛs̨cahʉ. 

“Mająpi a ba ɛh̨ɛ nangue rá thuhu 
ma Hmuhʉ Oją,” gui ꞌyɛn̨jʉ, bi 
ꞌyɛn̨ꞌa ra Jesús.

Bi ma ra Jesús da guah ra dąniją

24  Nɛ nubʉya, nu ra Jesús ꞌbʉ 
mi bøm bʉ ja ra dąniją, dá 

utähe ꞌbɛꞌa gä mí ja bʉ ja ra ngu.
―Mahotho ua, dá ɛm̨fe.
2

 Pɛ nu ra Jesús bi ꞌyɛn̨je:
―Guí nuhʉ ngue mahotho i ja ua, 

pɛ gätho da mba nsoꞌtꞌi, nɛ xínga 
nꞌda ra do din tøcua ngue hin da 
mba ma juadi, bi ꞌyɛn̨ꞌa ra Jesús.

Mꞌbɛtꞌo din ja yʉ hmɛpya 
ꞌbʉ ran zɛgui

3
 Nɛ dá nɛxähe dá mbähmbe bʉ 

ja ra nyuni Olivos. Nɛ ní mipʉ ra 
Jesús dá ändähe ꞌbʉ njom mí øde, 
yʉ́ xädigähe:
―Dín ndehe gui xije ndaꞌa ní pa 

din ja a gám mam bʉ ja ra niją. 
ꞌBɛꞌa ní hmɛpya din ja ꞌbʉ guá 
pengui mahønꞌa nɛꞌbʉ ran zɛgui ra 
pa, dá ɛm̨fe bʉya.
4

 Nɛ bi ꞌyɛn̨gähe ra Jesús:
―Damim fähmbʉ ꞌdahma njon 

da hyä ahʉ. 5 Nguetho xʉn ngu yʉ 
hyäte ba ɛh̨ɛ da ꞌyɛn̨a: “Nugä, guecä, 
rá thahnigä Oją, drá Cristogä,” da 
ꞌyɛn̨ ahʉ. Nɛ xʉn ngu da hyätꞌʉ 

nangue ra fɛhni da man ʉ. 6 Nɛ 
nuꞌbʉ gui ꞌyøhmbʉ ngue din ja 
yʉ sʉi, o gueꞌbʉ gui ꞌyøhmbʉ i ja 
bʉ ja ꞌda yʉ hnini ya, pɛ o guín 
suhʉ, nguetho jatho din ja ʉ. Nɛ 
nuꞌbʉ bin ja ʉ, xínga gueꞌbʉ rán 
zɛguiꞌbʉ. 7 Nguetho da ndantsꞌʉ ꞌda 
yʉ tsꞌʉtꞌabi din sʉhmbʉ ʉ yʉ́ mi 
tsꞌʉtꞌabihʉ, nɛ da ndancꞌʉ ꞌda yʉ 
hnini din sʉhmbʉ miꞌda yʉ hnini. 
Nɛ xʉn ngu yʉ nidį din ja ra thuhu, 
nɛ ra dągɛh̨ɛ,̨ nɛ din ja yʉ ꞌyąmhäi 
bʉ ja yʉ xɛqui ua ja ra ximhäi. 8 Pɛ 
nuꞌʉ, yʉ́ mbʉdi thoho yʉn ʉnbi din 
ja ʉ.

9
 Nɛ da mba ma dä ahʉ nɛ da tsꞌix 

ahʉ ngue din ʉnꞌnahʉ, nɛ da tho 
ahʉ ꞌda ahʉ. Nɛ gätho yʉ jąꞌi da 
zan ahʉ nguetho guí tɛngahʉ. 10 Nɛ 
nuꞌʉ ꞌda mí ɛc̨ꞌyɛigui, mꞌbɛjua da 
ꞌuesɛ. Nɛ guesɛ ʉ di dä ʉ ma ꞌyɛc̨ꞌyɛi 
da mba ma ʉnbi. 11 Nɛ dim ꞌbʉi 
xʉn ngu yʉ hyäte pøngahyą nɛ xʉn 
ngu yʉ jąꞌi da hyätꞌʉ. 12 Nɛ nangue 
a ran tsꞌo xtá ngu, him ma din ja 
yʉ́n huɛc̨ate ʉ ꞌda. 13 Pɛ nuꞌa da 
hyätꞌi gueꞌbʉ go ran zɛgui, da dąha 
dim pø a. 14 Nɛ gätho na ndoho ra 
ximhäi da hma ꞌbɛꞌa da zä dí yʉrpʉ 
di manda rá tsꞌɛdi Oją nꞌda. Nɛ 
gätho yʉ jąꞌi ꞌdahma ꞌdanꞌyo bʉ na 
yą da sifi, nɛ nubʉya, gueꞌa ra pa 
ran zɛgui a bʉya, bi ꞌyɛn̨ꞌa ra Jesús.
15-16

 Nu ra pøngahyą Daniel 
mayaꞌbʉ bi ma ngue din ja nꞌda 
ran tsꞌo di tsꞌoni gätho. Janangueꞌa 
nuꞌbʉ gá nuhʉ da mbʉdi din ja bʉ 
ja ra dąniją a, dami ꞌdahmbʉ bʉ 
ra xɛqui Judea, ní mbähä bʉ ja yʉ 
dąpo. Nguetho ntsꞌutho ran ʉnbi 
din jabʉ. 17 ꞌBex gui mbähä. Nuꞌbʉ 
gdi tøhmbʉ bʉ maxøtsꞌe ra tøcangu, 
hin gui cʉthʉ mbo ra ngu ngue 

gui hyąxhʉ ꞌbɛꞌa di ja bʉ. Dami 
ꞌdathohʉ. 18 Nɛ nuꞌbʉ gdi ꞌbähmbʉ 
bʉ ja ni huąhihʉ, hin ꞌbɛ gui mbähä 
bʉ ni ngumhbʉ ngue gba cą ni 
xiꞌyohʉ. Dami ꞌdathohʉ. 19 Huɛc̨ate 
ʉ yʉ xisu in hątꞌʉhni ʉ yʉ pa ʉ, 
nɛꞌʉ i ꞌbʉh yʉ́ ꞌuɛre, nguetho xʉn 
hɛį thoho da ꞌda ʉ. 20 ꞌYäfʉ rá mate 
Oją hinga gueꞌʉ yʉ pa xtan sɛ din ja 
ahʉ ran ꞌdagui, nɛ xínga gueꞌbʉ ra 
pa ran tsꞌäya, nguetho i man ʉ yʉn 
tꞌɛd̨i hinga yatho gan ꞌyohʉ a ra pa 
ran tsꞌäya. 21 Dami ꞌyäfʉ rá mate 
Oją, nguetho nuꞌa ran ʉnbi din ja, 
hin jąmꞌbʉ nꞌdandį xøn ja gueꞌbʉ 
go rá mbʉdi ra ximhäi. Nɛ nuꞌbʉ ya 
bin ja, hin manꞌdandį din ja a ran 
ʉnbi tengu a. 22 Nɛ nu Oją da zänba 
thoho ʉ yʉn ʉnbi din ja nangue a 
di huɛc̨ꞌʉ xí huahni. Nuꞌbʉ hinꞌna, 
njon da bongui.
23

 Nuꞌʉ yʉ pa ʉ, “Dami nuhʉ ua, 
i ꞌbäcua ra Cristo,” da ꞌyɛn̨ ahʉ. 
Nɛ nuꞌʉ miꞌda da ꞌyɛn̨ ahʉ: “Dami 
nuhʉ i ꞌbähnʉ ra Cristo.” Pɛ o guí 
ɛc̨ꞌyɛihʉ ʉ. 24 Nguetho xʉn ngu yʉ 
hyäte dim ꞌbʉi, sä da ꞌyɛn̨ꞌʉ: “Guecä, 
rá thahni Oją, drá Cristogä,” sä 
da ꞌyɛn̨ꞌʉ. Nɛ xʉn ngu da ꞌyɛn̨a 
ngue dim pøngahyą nangue Oją, 
nɛ da ꞌyøtꞌ yʉ hyonya ntꞌøtꞌe nɛ yʉ 
hmɛpya ngue da nde da hyät yʉ jąꞌi. 
Nɛ da hyoni ꞌbɛꞌa da zä dí hyätꞌʉ 
xí huahn Oją. 25 Nuya gätho dá xi 
ahʉ guepʉ da zä gui pąhmbʉ ꞌbɛꞌa 
din ja. 26 Janangue nuꞌbʉ da ꞌyɛn̨ 
ahʉ: “Ní mbähä, bí ꞌbäpʉ maꞌueni 
a ra Cristo,” da ꞌyɛn̨ꞌahʉ, pɛ o guí 
pähä. O gue da ꞌyɛn̨ꞌahʉ: “Bá cʉthʉ 
ua, i ꞌbäcua ra Cristo,” da ꞌyɛn̨ꞌahʉ, 
pɛ o guí cʉthʉ bʉ. 27 Nguetho nuꞌbʉ 
bá pengä ua mahønꞌa, nugä ngue 
dán jąꞌigä ua ja ra ximhäi, dan jagä 

tengu rán nɛqui ra huɛi ngue dam 
ꞌbathogä gätho ra ximhäi. 28 Nɛ 
tengu i øtꞌ yʉ pada, ɛm̨mɛ di pɛti 
bʉ ꞌbɛn ʉ xʉn du, din jabʉ a ran 
tsꞌɛmbi din ja bʉ ꞌbʉ ʉ yʉ tsꞌomꞌbäi.

ꞌBʉ bá peng ra Jesús
29

 Nɛ xø bi thoqui bi man ra Jesús 
nɛ bi ꞌyɛn̨a:
―Nuꞌbʉ bin ja a ran ʉnbi bʉya, 

him man di nɛc ra hyadi nɛ ra ząna, 
nuꞌʉ yʉ sø ꞌbʉpʉ mahɛt̨sꞌi da dägui. 
Gätho bí ja bʉ mahɛt̨sꞌi gä di ꞌbɛh 
yʉ́ tsꞌɛdi ʉ. 30 Nɛ nubʉya di nɛqui 
bʉ mahɛt̨sꞌi ra hmɛpya nanguecä 
ngue dán jąꞌigä ua ja ra ximhäi, nɛ 
gätho yʉ hnini ua ja ra ximhäi din 
su. Nɛ da nugui ba ɛc̨ä bʉ ja yʉ 
güi, dan ꞌyoꞌbe ma tsꞌɛdi tąte thoho, 
mixte thoho, bi ꞌyɛn̨ꞌa ra Jesús. 
31

 Nɛ ntsꞌɛdi din yą ra thʉxi. Nɛ 
ba pɛnhdä yʉ́m ꞌbɛhni Oją di pɛti 
gätho ʉ bi huahn Oją, gä na ndoho 
ra ximhäi.
32

 Guim bɛm̨hbʉ ꞌbɛꞌa dí øthʉ ua 
ma häihʉ dyʉ israelhʉ, ngue nuꞌbʉ 
dí nuhʉ bi mbʉdi dim pʉh yʉ́ mbʉi 
ꞌda yʉ za, ya dí pąhmbʉ mi tsꞌʉtho 
ba ɛp̨ʉ yʉ́ pa ra paꞌye. 33 Nɛ ngutho 
ꞌbʉ guín nuhʉ bin ja gätho ya yʉn 
ʉnbi dí xi ahʉ, gui pąhmbʉ bʉya 
ngue mbɛ rán zɛgui. 34 Nɛ majuąni 
dí xi ahʉ, di ꞌbʉtho ua ꞌda ahʉ ꞌbʉ 
bi mbʉdi din ja. 35 Nu ra ximhäi nɛ 
mahɛt̨sꞌi da zøni da gua ʉ, pɛ nuꞌa 
mam hmangä njąmꞌbʉ da gua a.
36

 Pɛ njongui pądi ndaꞌa ní pa din 
ja a dím mangä ya, xínga gueꞌʉ yʉ́m 
ꞌbɛhni Oją mahɛt̨sꞌi nɛ xínga guengä 
rá Tsꞌʉntꞌʉgä Oją dí pądi, pɛ høntꞌa 
Oją ma Ta i pą a ra ora din ja.

37
 Nɛ tengu thoho bin ja ꞌbʉ mí 

ꞌbʉh ra Noé, ngutho din ja ꞌbʉ bá 

pengä mahønꞌa, nugä ngue dán 
jąꞌigä ua ja ra ximhäi. 38 Nu yʉ 
pa ʉ ngueꞌbʉ mi tsꞌʉtho din ja ra 
dąmbʉntꞌi, nu yʉ jąꞌi mi ꞌbʉhmbʉ 
ra Noé høntꞌa ran tsꞌihmɛ mim bɛn̨i 
nɛ høntꞌa ran thąti mí honi, gueꞌbʉ 
go mí yʉrpʉ ja ra mbosa ra Noé. 
39

 Nɛ him bi ꞌyʉrpa ra güɛnda a bi 
sifi ngue din ja ra ꞌye, jagueꞌbʉ mi 
mbʉh ra ꞌye, nɛ bi yuh ra dehe ua 
ja ra häi nɛ gätho bi gua ʉ. Nɛ din 
jabʉ ꞌbʉ bá pengä mahønꞌa, guecä 
dán jąꞌigä ua ja ra ximhäi. 40 Nɛ 
dim ꞌbʉ i yoho yʉn ꞌyohʉ bʉ ja a ra 
huąhi, nuꞌa nꞌda da mba ntsꞌitsꞌi nɛ 
manꞌda da tsꞌopʉ. 41 Nɛꞌbʉ di cʉm 
bʉ ja nꞌda ra ngu yoho yʉ xisu, nuꞌa 
nꞌda da mba ntsꞌitsꞌi nɛ nu manꞌda 
da tsꞌopʉ.
42

 Janangueꞌa dí xi ahʉ, o guí 
tonspahʉ ra tꞌąha, nguetho hin 
guí pąhmbʉ ꞌbɛꞌa ní ora ba ɛ ̨a ni 
hmuhʉ. 43 Nuꞌbʉ nꞌda ran ꞌyohʉ 
xtám bądi ndaꞌa ní xui xtán yʉrpʉ 
yʉ bɛ ̨bʉ ja rá ngu, xtín äthą, xtán 
døꞌmi, nɛ hin xtá japi xtá nyʉrpʉ ja 
rá ngu ngue da bɛp̨i ꞌbɛꞌa i ja bʉ. Pɛ 
hingui pądi ꞌbɛꞌa ní pa, janangueꞌa i 
tøꞌmi gätho yʉ pa. 44 Janangueꞌa dí 
xi ahʉ, damin sähʉ nguetho tsꞌʉrpʉ 
thoho ga søcä, guecä dán jąꞌigä ua 
ja ra ximhäi, ngue ra ora njongui 
tøcpä ga søcä, bi ꞌyɛn̨ꞌa ra Jesús.

Rán tꞌuti ra hogambɛfi nɛ 
ra tsꞌomꞌbäi mbɛfi

45-46
 Nɛ xø bi ꞌyɛn̨a:

―Dami ꞌyøthʉ tenguꞌbʉ gyʉ 
hogambɛfihʉ. Nuꞌa ra ngʉrpambɛfi 
ꞌbʉ xʉn ho i øtꞌe, nɛ nuꞌbʉ da mba 
nꞌdanni rá hmu da zopʉ ja rá ngu, 
da ꞌyøtꞌe tenguꞌbʉ i ꞌbʉsɛ bʉ rá hmu. 
Nɛ nuꞌbʉ bá pencꞌa rá hmu, bi nu 

bi jamansu rá ꞌbɛfi, nɛ xʉn ngu ran 
jąpi da nu a bʉya. 47 Majuąni dí xi 
ahʉ, nuꞌa ra ngʉrpambɛfi, manꞌda 
din tꞌun ra tsꞌɛdi, nɛ ꞌbɛꞌa gätho i 
pɛꞌtsꞌa rá hmu di jamansu a. 48 Pɛ 
nuꞌbʉ ra tsꞌomꞌbäi a ra ngʉrpambɛfi, 
nɛ im bɛn̨i ngue him ꞌbe ba pencꞌa 
rá hmu, 49 nɛ di ʉnba yʉ́ ꞌyɛh̨ɛ nɛ i 
tɛnthoho yʉ mihni, 50 tsꞌʉrpʉ thoho 
ba pencꞌa rá hmu nꞌda ra pa ngue 
hingui pą a ra ngʉrpambɛfi. 51 Nɛ 
nubʉya din tꞌunꞌna nꞌda ran ʉnbi 
xʉn ʉtho, nɛ nꞌdatꞌa ran ʉnbi da 
nuhʉ ʉ di yorpa a im bɛn̨i. Nɛ din 
zom bʉya nɛ din guxtpʉ yʉ́ tsꞌi 
bʉ ja ran ʉnbi maząi, bi ꞌyɛn̨ꞌa ra 
Jesús.

Nꞌda ran tꞌuti nangue yʉ 
hmute xtí hyʉn yʉn thąti

25  Nɛ xø bi ꞌyɛn̨a:
―Nuꞌbʉ bi ꞌyøtꞌ ran 

tsꞌʉtꞌabi Oją, din ja tengu bin ja ꞌbʉ 
min ja nꞌda ran thąti. Nuꞌa toꞌo gä 
bin sä, bi thopʉ mbo, pɛ nuꞌʉ him 
bin sä, bi gopʉ thi ʉ. Nuꞌbʉ min ja 
ran thąti, ꞌdɛtꞌa yʉ hmute bi mba, 
ɛn̨a xtín hyʉmhbʉ ʉ din thąti. Nɛ 
bá thɛ yʉ́ bombilla mi tømꞌma ran 
ꞌyohʉ din thąti. 2 Pɛ nuꞌʉ cʉtꞌa yʉ 
hmute yʉ ꞌyąmbʉi ʉ, nɛ nuꞌʉ mi 
cʉtꞌa bin ꞌyomfɛn̨i ʉ. 3 Nɛ nuꞌʉ yʉ 
ꞌyąmbʉi him bi dux manꞌda ra sibi 
ngue xta xirpa yʉ́ bombilla ꞌbʉ bin 
the a po bʉ. 4 Pɛ nuꞌʉ bin ꞌyomfɛn̨i, 
bi dux yʉ́ sibi ngue da xirba rá 
bombilla ꞌbʉ bin the a po bʉ. 5 Nɛ 
nuꞌa ran ꞌyohʉ him ꞌbe bi zøm bʉ. 
Nɛ nu yʉ døꞌmate bi zʉh ra tꞌąha 
ʉ. 6 Nuꞌbʉ made ra xui bi ꞌyø a nꞌda 
ra nde bi ꞌyɛn̨a: “Ya ba ɛc̨ua ran 
ꞌyohʉ, ndanshʉ, ba thąhmbʉ,” bi 
ꞌyɛn̨a. 7 Gätho bi ndang bʉya nɛ bi 

hoc yʉ́ sibi ʉ. 8 Pɛ nuꞌʉ yʉ ꞌyąmbʉi, 
bi ꞌyɛm̨pꞌʉ bin ꞌyomfɛn̨i: “ꞌDaje tsꞌʉ 
ni sibihʉ nguetho i nde da huɛt̨ ma 
bombillahe,” bi ꞌyɛn̨ꞌʉ. 9 Pɛ bi dą ʉ 
bi dux yʉ́ sibi: “Hin da zä, nguetho 
nuꞌbʉ ga ꞌda ahe go da huɛt̨ꞌ ma 
sibihʉ ꞌbʉ. Pɛ xʉn ho ꞌbʉ gui 
mbähä gba tämhbʉ.” 10 Pɛ nuꞌbʉ mi 
mba ba tän ra sibi, ꞌbexgue bi zøm 
bʉ a ran ꞌyohʉ din thąti. Nɛ nuꞌʉ yʉ 
hmute bi dux yʉ́ sibi bi yʉrpʉ mbo 
ngue da nu ra ngo ran thąti, nɛ ꞌbex 
bi mba njutꞌi ra goxthi bʉya. 11 Nɛ 
nuꞌbʉ mi zøm bʉ ʉ xí mba bá tän ra 
sibi, bi nu ngue njutꞌi tho ra goxthi, 
nɛ bi mba ʉ, bi ꞌyɛn̨ꞌʉ: “Gra hmu, 
grá hmu, dami xoqui,” bi ꞌyɛn̨ꞌʉ. 
12

 Pɛ nuꞌa ra hmu bi dątꞌʉ: “Hin dí 
padi toꞌo ahʉ,” bi ꞌyɛm̨bi, nɛ him bi 
xocpi, bi ꞌyɛn̨ꞌa ra Jesús.
13

 Nɛ bi ꞌyɛn̨je ra Jesús bʉya:
―Gueꞌa dí xi ahʉ, ndeꞌbʉ gan 

äthąhʉ nguetho hin guí pąhmbʉ a 
ra pa ba pengä ua, guecä dán jąꞌigä 
ua ja ra ximhäi, bi ꞌyɛn̨ꞌa ra Jesús 
ꞌbʉ mí ꞌyɛn̨gähe.

Nꞌda rán tꞌuti yʉ ꞌyɛh̨ɛ 
bi tsꞌocpa ra mbɛti

14
 Nɛ manꞌda ran tꞌuti bi man ra 

Jesús, nɛ bi ꞌyɛn̨a:
―Nuꞌbʉ bi ꞌyøtꞌ ran tsꞌʉtꞌabi Oją, 

da ꞌyøtꞌe tengu bi ꞌyøtꞌa nꞌda ran 
ꞌyohʉ ꞌbʉ mi zonꞌndʉ yʉ́ ꞌyɛh̨ɛ, bi 
ꞌyänꞌna rá mbɛti xí zocpi. Nguetho 
nuꞌbʉ mí mba nꞌdanni nꞌda ra häi, 
bi zonꞌndʉ yʉ́ ꞌyɛh̨ɛ da zocpa rá 
mbɛti.
15

 Nu nꞌda rá ꞌyɛh̨ɛ bi zocpa 
cʉtꞌa mahuąhi ngue di pɛpi; nɛ nu 
manꞌda, yo mahuąhi bi zocpa a; nɛ 
nu manꞌda bi zocpa nꞌda mahuąhi. 
Bi unni hangu xøtꞌa di pɛpi nꞌda 

ngu nꞌda. Nɛ bi mba bʉya. 16 Nɛ 
nuꞌa bi unni cʉtꞌa mahuąhi, bi pɛpi 
nɛ bi dąh mi cʉtꞌa mahuąhi. 17 Nɛꞌa 
bi unni yomahuąhi, yomahuąhi 
xø bi dąpi. 18 Pɛ nuꞌa bi unꞌna nꞌda 
mahuąhi, bi mba bá cätꞌa häi a rá 
mbɛti xi unꞌna rá hmu.
19

 Nɛ him ꞌbe bá penc rá hmu. 
Pɛ nuꞌbʉ mi zøhø bi zonꞌndʉ yʉ́ 
ꞌyɛh̨ɛ mahønꞌa ngue da nu ꞌbɛꞌa 
xí ꞌyøtꞌʉ. 20 Mꞌbɛtꞌo bi zønꞌa xín 
tꞌunni cʉtꞌa mahuąhi, nɛ bi däpꞌa 
rá hmu cʉtꞌa mahuąhi ngue rá 
mbɛti zɛhɛ rá hmu. Nɛ xø bi unꞌna 
xí dąha ngue mi cʉtꞌa mahuąhi, 
nɛ bi ꞌyɛm̨bi: “Grá hmu, i ja ua ni 
mbɛti, nɛhna cʉtꞌa mahuąhi dá 
tąha,” bi ꞌyɛm̨bi. 21 “Xʉn ho,” bi 
ꞌyɛn̨ꞌa rá hmu. “Nuꞌi grá hogambɛfi,” 
bi tꞌɛm̨ bʉya. “Xʉn ho gá ꞌyørpa a 
tsꞌʉtho dá ꞌda i, janangueꞌa ga ꞌda 
i manꞌda xʉn ngu ya. Bá thocua 
mbo ꞌdatꞌua dan johyaui,” bi ꞌyɛn̨ꞌa 
rá hmu. 22 Nɛ xø bi zøm bʉ manꞌda 
xí unni yo mahuąhi, nɛ bi ꞌyɛn̨a: 

“Grá hmu, i ja ua ra mbɛti gá ꞌdaqui, 
nɛhna mi yomahuąhi dá tąha i ja 
ua,” bi ꞌyɛm̨pꞌa rá hmu. 23 Nɛ nuꞌa 
rá hmu bʉya bi ꞌyɛm̨bi: “Xʉn ho, 
grá hogambɛfi, xʉn ho gá ꞌyøtꞌe, 
madagueꞌbʉ hingui ngu dá ꞌda i, 
nuya manꞌda xʉn ngu ga ꞌda i. Bá 
thocua mbo ꞌdatꞌua dan johyaui,” 
bi ꞌyɛm̨bi. 24 Pɛ nuꞌbʉ mí zøm bʉ a 
xi hyąnꞌa nꞌda mahuąhi, bi ꞌyɛm̨pꞌa 
rá hmu: “Grá hmu, mí pącä ngue 
hinꞌyʉ nin huɛc̨ate nɛ nząi guí 
honi ꞌbɛpʉ gdí hyąnba rá mbɛti 
yʉ jąꞌi nɛ gui hyąnba yʉ́ huąhi ʉ 
ꞌda. 25 Janangueꞌa dá pɛsꞌ thoho a 
gá ꞌdaqui, dí su gui sʉqui ꞌbʉ xcá 
ꞌbɛtho, nɛ i ja ua ni mbɛti gá ꞌdac 
ya,” bi ꞌyɛn̨a. 26 Nɛ nuꞌa rá hmu 

bʉya bi ꞌyɛm̨bi: “Gra ndødąnhyɛį, 
hingui ho gá ꞌyøtꞌe ngue hin gá 
pɛpꞌa ra mbɛti. 27 Nuꞌbʉ guí pądi 
ngue dí numanhogä ga tącä, sä 
xquí hmi a ra mbɛti nɛ xtán dąh 
rán zäbi, nɛ hin xtím ꞌbɛh pʉya,” bi 
ꞌyɛn̨ꞌa rá hmu. 28 Nɛ bi ꞌyɛm̨pꞌʉ miꞌda 
yʉ́ ꞌyɛh̨ɛ mí ꞌbäpʉ: “Hyąnba na ra 
mbɛti, dami unꞌna bin tꞌunni ꞌdɛtꞌa 
mahuąhi. 29 Nguetho nuꞌa bim pɛfi 
xʉn ho, manꞌda xʉn ngu din tꞌunni. 
Pɛ nuꞌa him bim pɛfi, pɛ da thąnba 
a zi tsꞌʉ mí pɛꞌtsꞌi. 30 Nɛ nuna ra 
tsꞌomꞌbäi mbɛfi na, bá høthʉ bʉ ja 
ra ꞌbɛxui guepʉ din zom bʉ nɛ din 
guxtpʉ yʉ́ tsꞌi,” bi ꞌyɛn̨ꞌa ra hmu 
bʉya, bi ꞌyɛn̨ꞌa ra Jesús ꞌbʉ mi man 
na ran tꞌuti. Nɛ njabʉ din ja ꞌbʉ bi 
ꞌyøtꞌa ran tsꞌʉtꞌabi Oją.

Ran tꞌuti nangue ran 
tsꞌɛmbi da tꞌørpa yʉ jąꞌi

31
 Nɛ bi ꞌyɛm̨ mahønꞌa ra Jesús:

―Nuꞌbʉ bá pengä, nugä ngue 
dán jąꞌigä ua ja ra ximhäi, dam 
mixtegä, dan tsꞌʉtꞌabigä; dan ꞌyohe 
yʉ́m ꞌbɛhni Oją nɛ ga hupʉ ja ma 
mɛxa ngue din ja ma tsꞌɛdi xʉn 
ho. 32 Nɛ dim pɛti gätho yʉ jąꞌi gä 
na ndoho ra ximhäi bʉ ga hucä. 
Nɛ gätho ga huanꞌdʉ tengu øtꞌa 
nꞌda ra mbändɛꞌyo, ngue nꞌdanni 
ga fäꞌbʉ yʉ dɛꞌyo nɛ nꞌdanni ga 
fäꞌbʉ yʉ dɛnzu. 33 Nɛ nu yʉ dɛꞌyo 
ga fämpꞌʉ ja man ꞌyɛi nɛ nu yʉ 
dɛnzu ga fämpꞌʉ ja ma gąha. 34 Nɛ 
ga ɛm̨pꞌʉ dim ꞌbäpʉ man ꞌyɛi: “Ba 
ɛh̨mbʉ ua, bi jąpꞌahʉ Oją. Ga ꞌda 
ahʉ ra tsꞌɛdi án tsꞌänni ngue gui 
hyąmhbʉ gueꞌbʉ go rá mbʉdi ra 
ximhäi,” ga ɛm̨pꞌʉ. 35 “Nguetho gá 
ꞌdajʉ ra hmɛ ꞌbʉ mán tumanthuhu; 
nɛ gá ꞌdajʉ ra dehe ꞌbʉ mán tuthe; 

nɛ gá säyagahʉ ꞌda ahʉ ꞌbʉ mán 
ꞌyo bʉ nꞌdanni ni hninihʉ. 36 Nɛ gá 
ꞌdajʉ ma he ꞌbʉ gmí nuhʉ hinꞌyʉ ma 
hegä; nɛ gá nuc ꞌbʉ mán hyɛn̨ni, nɛ 
gá zɛnguagahʉ ꞌbʉ mán ofädi,” ga 
ɛm̨pꞌʉ, bi ꞌyɛn̨ꞌa ra Jesús. 37 Nɛ da 
ꞌyɛn̨cꞌʉ: “Grá Hmu, ꞌbɛꞌa ní pa dá 
øtꞌahe a guím ma. Hin dím bɛm̨hbe 
ngue gán tumanthuhu nꞌdandį nɛ 
gamá ꞌuįn ahe. Nɛ hin dím bɛm̨hbe 
ngue gán tuthe nɛ xcá ꞌda ahe ra 
dehe. 38 Nɛ hin dím bɛm̨hbe ꞌbʉ 
xcamá säya ahe, nɛ xcá ꞌda ahe 
ni he. 39 Nɛ hin dím bɛm̨hbe ꞌbʉ 
gamán hyɛn̨ni o gue gamán ofädi 
ngue xcá nu ahe,” da ꞌyɛn̨gui. 40 Nɛ 
nugä drá hmutsꞌʉtꞌabigä, ga ɛm̨bä 
ʉ bʉya: “Majuąni dí xi ahʉ, nuꞌa 
ran ho gá ꞌyørpahʉ nꞌda ma cuhʉ, 
madagueꞌa nte di muui bʉ na hnu, 
pɛ guecä gá ꞌyørcä a,” ga ɛm̨pꞌʉ 
bʉya, bi ꞌyɛnꞌa ra Jesús.
41

 ―Nɛ nubʉya, nugä drá 
hmutsꞌʉtꞌabigä, ga ɛm̨pꞌʉ ꞌbäpʉ 
ja ma gąha: “Dami ꞌuehmbʉ ua 
ja ma hmi, ní mbähä bʉ ja ra sibi 
njąmꞌbʉ da huɛt̨ꞌi, nguepʉ dá sänni 
din zø a ra zįthu nɛ ʉ yʉ́ mizįthuhʉ. 
42

 Nguetho dán tumanthuhu nɛ hin 
gá ꞌuįnjʉ, nɛ dán tuthe, nɛ hin gá 
sithegahʉ, 43 nɛ hin gá säyagahʉ ꞌbʉ 
mán ꞌyo bʉ nꞌdanni, nɛ hin te má 
he gá ꞌdajʉ ꞌbʉ gmín nuhʉ hinꞌyʉ 
ma hegä; nɛ hin gá nugui ꞌbʉ mán 
hyɛn̨ni, nɛ hin gbán nujʉ ꞌbʉ mán 
ofädi,” ga ɛm̨pꞌʉ. 44 Nɛ nuꞌʉ da 
ꞌyɛn̨gui: “Grá hmu, ꞌbɛꞌa ní pa dá nu 
ahe ngue gán tumanthuhu o gue 
gán tuthe o gue gán ꞌyo bʉ nꞌdanni 
ra hnini. Nɛ ꞌbɛꞌa ní pa dá nuhe hin 
mí he ni he; o gue xquín hyɛn̨ni o 
gue xcamín ofädi,” da ꞌyɛn̨ꞌʉ. 45 Pɛ 
nugä drá hmutsꞌʉtꞌabigä, ga ɛm̨pꞌʉ 

bʉya: “Majuąni dí xi ahʉ, nꞌda ma 
cu madagueꞌa nte di muui bʉ na 
hnu, ꞌbʉ hin gá ꞌyørpahʉ ran ho, 
nɛcä hin gá ꞌyørcahʉ ran ho,” ga 
ɛm̨pꞌʉ. 46 Nɛ nu ʉ bʉya da nu ran 
ʉnbi maząi. Pɛ nuꞌʉ bi ꞌyøtꞌ ran ho 
din ja ra te maząi ʉ, bi ꞌyɛn̨ꞌa ra 
Jesús.

Nu yʉ ngʉrpi bi ma da bɛntꞌ ra Jesús

26  Nɛ nuꞌbʉ mi gua a bi man 
ra Jesús, bi ꞌyɛn̨gähe:

2
 ―Nuya man yopa thoho di 

ꞌbɛdi ngue din ja ra dąmpɛti a ran 
dąbaxjua, nɛ nubʉya da mba ma 
dägä ngue da mba ma cuatigä bʉ 
ja ra za, guecä dán jąꞌigä ua ja ra 
ximhäi, bi ꞌyɛn̨gähe ra Jesús.

3
 Pɛ nuꞌʉ ma ngʉrpihe ngue yʉ 

hmumbäją, nɛ yʉ xänbate niją, nɛ 
yʉ dącꞌyɛi, bim pɛti bʉ mbo rá 
mbäꞌtꞌi rá ngu ra Caifás, nuꞌa mi 
hmumbäją a ra jɛya a. 4 Nɛ bi nyąsɛ 
ʉ, bi ma ndaꞌa ní fɛhni da xi a ra 
Jesús ngue da bɛntꞌi da hyo. 5 Nɛ bi 
ma, ꞌbɛ da gua a ra dąmpɛti, ja da 
tho a. Nguetho bi zu din junthʉ yʉ 
jąꞌi mi ꞌyo bʉ ja ram pɛti.

Nꞌda ra xisu bi hocpa rá 
ngøcꞌyɛi ra Jesús

6
 Nɛ nuꞌbʉ mi mbeng bʉ ra hnini 

Betania a ra Jesús, bi zøm bʉ ja 
rá ngu a ra Simón mí hɛm̨b ra 
tꞌaxcaꞌya mamꞌbɛtꞌo. 7 Nɛ bi hyupʉ 
mi ja a rá mɛxa a, ɛn̨a din sihmɛ. 
Bi zøm bʉ nꞌda ra xisu mí tu nꞌda 
ra xaro xʉm hmadi, án tꞌøtꞌe ra do 
ra alabastro. Nɛ mi po bʉ ra ꞌyɛt̨hi 
yʉmanꞌu, nɛꞌa ɛm̨mɛ di muui a. Nɛ 
nuꞌbʉ mi zøm bʉ a ra xisu bʉ i hudi, 
bi xoꞌtsꞌa rá ꞌyɛt̨hi bi xispa rá yą ra 

Jesús. 8 Nɛ dán cuɛhe ꞌbʉ mán nuhe 
ꞌbɛꞌa bi tꞌørpa ra Jesús, nɛ dá ɛm̨hbe:

―Ndetho bi xispa ra ꞌyɛt̨hi, 9 xʉn 
ho ꞌbʉ xta ꞌbä, xtá mba ma darpi yʉ 
hyoya a ra mbɛti, dá ɛm̨hbe bʉya.
10

 Nɛ bi bąꞌa ra Jesús ꞌbɛꞌa dá 
bɛm̨hbe, nɛ bi ꞌyɛn̨je:
―Hanja gní ʉnbahʉ rá mbʉi na 

ra xisu, nɛ xʉn ho ꞌbɛꞌa bi ꞌyørque. 
11

 Nu yʉ hyoya nząi gamꞌbʉhmbʉ 
ua ʉ, nɛ høntꞌa go má pa da zä gui 
fäxhʉ ʉ. Pɛ nugä hin dan ząngä ua, 
bi ꞌyɛn̨gähe ra Jesús. 12 Nuna ra xisu 
bi hoga ma ngøcꞌyɛi ꞌbʉ mi xiscä ra 
ꞌyɛt̨hi, ngue da mba ntꞌäguigä bʉ ja 
ran ꞌyägui. 13 Nɛ majuąni dí xi ahʉ, 
hønbʉ go hapʉ da hman a rán ho 
maꞌdaꞌyo Oją, nɛhna da hman na bi 
ꞌyørcä na ra xisu, nꞌdahma hønbʉ go 
hapʉ da fɛn̨ꞌa, bi ꞌyɛn̨ꞌa ra Jesús.

Nu ra Judas bi ma di dä ra Jesús
14

 Nɛ nubʉya, nuꞌa ma mixädihe ra 
Judas Iscariote, bi mba bi nyąhʉ yʉ 
hmumbäją 15 nɛ bi ꞌyɛm̨bi:
―Hangu gui ꞌdajʉ ngue ga dä ahʉ 

ra Jesús, bi ꞌyɛm̨pꞌʉ.
Nɛ ꞌbexgue bi unni ꞌdäte ma ꞌdɛtꞌa 

yʉ mbɛti ngue ra tꞌaxi bʉya. Nɛ xø 
bi mbeng bʉ ꞌbʉ a ra Jesús bʉya. 
16

 Pɛ ɛm̨mɛ mí honi ꞌbɛꞌa ní ora da 
zä dí dä a ra Jesús.

Rán tsꞌihmɛ ra Hmu
17

 Nɛ nuꞌa rá mbʉdi pa ra dąmpɛti 
nangue ran dąbaxjua ꞌbʉ ząi dí sihe 
a ra hmɛ hinguin ꞌyoui ra íxi, ngue 
dyʉ judíohe, dyʉ israelhe, dá änhde 
ra Jesús yʉ́ xädigähe:
―Hapʉ guín nde ga hoje a rán 

tsꞌihmɛ ram baxjua ga sihʉ ya, dá 
ɛm̨fe.

18
 Nɛ bi xi ʉ yoho ma mixädihe a 

ra Jesús, nɛ bi ꞌyɛm̨pꞌʉ:
―Ní mbɛ bʉ ja ra hnini Jerusalén 

nɛ gui xihmi a ran ꞌyohʉ, gui 
ꞌyɛn̨ui: “Nugä, ya mi tsꞌʉtho da zøn 
ma ora, nɛ dí nde ga si rán sihmɛ 
ram baxjua bʉ ja ni ngu, nɛ ʉ ma 
xädigä, i ɛn̨ꞌa bá pɛngähe,” gui 
ꞌyɛn̨ui.

19
 Nɛ bi ꞌyøtꞌa bi xi ʉ bʉya, nɛ bi 

hocꞌa rán zibde a ram baxjua ʉ 
bʉya. 20-21 Nuꞌbʉ mín de bʉya, dá 
sømhbe bʉ Jerusalén, ꞌdarpʉ dán 
sihmɛhe bʉ ja ra mɛxa ra Jesús, nɛ 
bi ꞌyɛn̨je:
―Majuąni dí xi ahʉ, i ꞌbʉ a nꞌda 

ahʉ ngue gui däjʉ, bi ꞌyɛn̨je.
22

 Nɛ ɛm̨mɛ bi du ma mbʉihe, nɛ 
nꞌda ngu nꞌdagähe dá ɛm̨fe:
―Grá hmu, ha guengä ga dä i, dá 

ɛm̨fe nꞌda ngu nꞌdaje.
23

 Nɛ bi dą a ra Jesús:
―Gueꞌa dí comꞌbe ma mbohi ua dí 

sihmɛhʉ, gueꞌa di dägä a, bi ꞌyɛm̨ 
bʉya. 24 Guecä ngue dán jąꞌigä ua 
ja ra ximhäi, da tꞌørcä ꞌbɛꞌa gätho 
i mam bʉ ja rám hma Oją ya, pɛ í 
huɛh̨i maha a ran ꞌyohʉ ngue nuꞌa 
di dägä. Manꞌda xʉn ho ꞌbʉ hin 
xtím ꞌbʉ a, bi ꞌyɛn̨ꞌa ra Jesús.

25
 Nɛ bi dąꞌa ra Judas bʉya:

―Xänbate i, ha guecä.
―Hąha, gueꞌe, bi ꞌyɛm̨pꞌa ra Jesús.
26

 Nɛ nubʉya bi hyącꞌa ra hmɛ ra 
Jesús nɛ bi ꞌyäp rán jąpi Oją, bi xɛm 
bʉya, bi darcähe a.
―Dami sihʉ na, guehna nim bøni 

ma ngøcꞌyɛi na, bi ꞌyɛn̨je.
27

 Nɛ bi dɛcꞌa ra vaso mi po rán 
gui ra uva bʉya, bi un ra jamadi 
Oją mahønꞌa, nɛ bi ꞌdaje a ra vaso, 
bi ꞌyɛn̨je:

―Gätho dami sihʉ, 28 guehna 
nam bøni, ma jigä ngue bi hocꞌa 
ra ꞌdaꞌyo ꞌyu bi ꞌyøtꞌahʉ Oją na. Nɛ 
dim fäni dí punba yʉ́ tsꞌoqui yʉ jąꞌi. 
29

 Nɛ dí xi ahʉ, him manꞌdandį ga 
sigä ra guindätꞌä jagueꞌbʉ bi zøn ra 
pa ga sihʉ maꞌdaꞌyo bʉ di manda rá 
tsꞌɛdi ma Ta, bi ꞌyɛn̨gähe ra Jesús.

Ra Jesús bi bądi din cønꞌa ra Pedro
30

 Nɛ dán tuhmbe a ra thuhu nɛ 
dá mbähmbe bʉ ja ra nyuni Olivos 
bʉya. 31 Nɛ bi ꞌyɛn̨gähe ra Jesús 
mahønꞌa:
―Dí pądi, nuꞌbʉ ni xui, gätho gui 

soga thohohʉ, bi ꞌyɛn̨gähe ra Jesús. 
Nɛ gueꞌa ntꞌoꞌtꞌi bʉ ja rám hman 
Oją, i ɛn̨a: “Ga ho ra mbändɛꞌyo nɛ 
din ꞌuɛx̨tꞌʉ yʉ́ dɛꞌyo bʉya,” i ɛn̨ Oją, 
bi ꞌyɛn̨ꞌa ra Jesús. 32 Pɛ nuꞌbʉ dá 
thąmbɛn̨igä, ga mbagä bʉ Galilea 
ní tįn ahʉ bʉ, bi ꞌyɛn̨gähe ngue yʉ́ 
xädigähe.

33
 Nɛ bi ꞌyɛn̨ꞌa ra Pedro:

―Madagueꞌbʉ gätho da ꞌuegue pɛ 
nugä, hinꞌnagä, bi ꞌyɛn̨ꞌa.
34

 Bi dą a ra Jesús:
―Majuąni dí xi i, guetꞌa ra xui i 

jabʉya ná hyundį xquí cønc ꞌbʉ bi 
mbah ra øni.
35

 Nu ra Pedro bi dąti mahønꞌa:
―Madagueꞌbʉ ꞌdarpʉ ga tuui, pɛ 

njąmꞌbʉ ga cønꞌi, bi ꞌyɛn̨a.
Nɛ nꞌdatꞌa gätho dá mamhbe ngue 

hin ga ꞌuehmbe ʉ ma mixädihe.

Ra Jesús bi du rá mbʉi bʉ ja 
ra nuąndätꞌä Getsemaní

36
 Nɛ nuꞌbʉ má sømhbe bʉ 

ra nyuni Olivos, dá cʉthe a ra 
Jesús bʉ ja ra nuąndätꞌä mí ɛm̨bi 
Getsemaní.

―Dami huhmbʉ ua ya, ga mbagä 
ua njongua tsꞌʉ, da nyąꞌbe Oją ma 
Ta, bi ꞌyɛn̨je.

37
 Nɛ hyu ʉ ma mixädihe bi 

zitsꞌi, bi zixꞌa ra Pedro nɛꞌʉ yoho 
yʉ́ tsꞌʉntꞌʉ ra Zebedeo. Nɛ ɛm̨mɛ 
manꞌda bi du rá mbʉi a ra Jesús. 
38

 Nɛ bi ꞌyɛm̨pꞌʉ ma mixädihe min 
ꞌyohʉ:

―Ɛn̨a da føh ma mbʉi a ra 
dumbʉi, ɛn̨a ga tugä. Dami tøcpahʉ, 
ꞌdatꞌa dan äthąhʉ, bi ꞌyɛm̨pꞌʉ.

39
 Nɛ xø bi dąm mi tsꞌʉ ra Jesús 

bʉ mi huhmbʉ ʉ, nɛ bin dąnyahmu 
bʉ, bi nyeꞌma häi, bi nyąui Oją, bi 
ꞌyɛm̨bi:

―Ma Ta i, nuꞌbʉ da zä, dami japi 
hin gan nugä a ra mbohi xcá sänni; 
pɛ hin dín nde ma pähä zɛhɛ pɛ 
høntꞌa go ni pähä zɛhɛ gui ꞌyøtꞌe, bi 
ꞌyɛm̨pꞌa Oją.

40
 Nɛ bá peng bʉ mí hu ʉ xí zopʉ 

bʉya, nɛ mí ą ʉ. Nɛ bi ꞌyɛm̨pꞌa ra 
Pedro:
―Ha xínga nꞌda zi ora xquí sɛthʉ 

a ra tꞌąha, ngue ꞌbɛ xcán hyʉmhbʉ 
tsꞌʉ. 41 Damin äthąhʉ nɛ gui nyąhʉ 
Oją, guepʉ da zä hin hapʉ gui tąnjʉ 
ꞌbʉ bi tsꞌä ahʉ ya, nguetho nu ní 
mbʉi nꞌda i ja ra pähä nangue Oją, 
pɛ nu ní ngøcꞌyɛi nꞌda xʉn güentꞌi 
thoho.
42

 Nɛ ná yondį bʉya bi mba bi 
nyąui Oją mahønꞌa:
―Ma Ta i, nuꞌbʉ ya hin da zä ga 

socä a xcá sänni, pɛ høntꞌa ni pähä 
zɛhɛ gui ꞌyøtꞌe, bi ꞌyɛn̨ꞌa ra Jesús.
43

 Nɛ xø bi mbeng bʉ mi ꞌbʉ ʉ ma 
mixädihe. Xø mí ątho ꞌbʉ xø mi 
zøm bʉ mahønꞌa, nguetho ɛm̨mɛ 
mí nde tꞌąha ʉ. 44 Nɛ xø bi zopʉ 
ʉ mahønꞌa, ya ná hyundį bʉya bi 
mbengui di nyąui Oją, nɛ guextaꞌa 

bi ma. 45 Nɛ xø bi mbeng bʉ mí ꞌbʉh 
ma mixädihe mahønꞌa, nɛ bi ꞌyɛm̨bi:
―Nuya, ꞌdaꞌangutho ꞌbʉ gán 

ąhmbʉ ya o hinꞌna, nguetho ya bi 
zøn ra ora da mba ma dägä bʉ ꞌbʉh 
yʉ tsꞌomꞌbäi, guecä dán jąꞌigä ua 
ja ra ximhäi. 46 Dami ndanshʉ, ga 
mbähä ba nuhʉ ya ba ɛc̨ua ngue di 
dägä, bi ꞌyɛm̨pꞌʉ.

Bi fɛntꞌa ra Jesús
47

 Nɛ guextaꞌa mí yąhʉ ʉ ma 
mixädihe ꞌbʉ mi zøm bʉ a ra Judas, 
nꞌda ma mixädihe dí ꞌdɛꞌmayoho 
gähe. Nɛ bán ꞌyohʉ xʉn ngu yʉ 
jąꞌi ba hyą yʉ́ juai nɛ yʉ tsꞌąza. Nɛ 
gueꞌʉ yʉ́m ꞌbɛhni yʉ hmumbäją nɛ 
yʉ dącꞌyɛi, ma ngʉrpa judíohe. 48 Nɛ 
nuꞌa di dä ra Jesús bi xi a nꞌda ran 
tꞌuti da ꞌyøtꞌ ꞌbʉ bi zøm bʉ: “ Nuꞌa 
ga sʉs ꞌbʉ dán zɛnguaꞌbe, gueꞌa 
guim bɛnthʉ a,” bi ꞌyɛn̨ꞌa ra Judas. 
49

 Janangueꞌa nuꞌbʉ mí zøm bʉ ꞌbä 
a ra Jesús, bi ꞌyɛm̨bi:
―Xʉde ya ꞌbʉ, grá xänbate , bi 

ꞌyɛm̨bi.
Nɛ bi zʉspa rá ꞌyogu bʉya. 50 Nɛ bi 

dąꞌa ra Jesús bʉya:
―Xiꞌe nꞌyø, ha gueꞌa gní ꞌyɛ ̨a.
Nɛ nuꞌʉ miꞌda bʉya bi hyäm bʉ 

ꞌbä a ra Jesús nɛ bi bɛntꞌi.
51

 Nɛ nuꞌa nꞌda ma mixädihe min 
ꞌyohʉ ra Jesús, bi cꞌosꞌ rá juai nɛ bi 
zɛcpa rá gu a rá ꞌyɛh̨ɛ ra hmumbäją. 
52

 Nɛ bi ꞌyɛn̨ꞌa ra Jesús bʉya:
―Dami pɛꞌtsꞌa ni juai bʉ ja rán tꞌo. 

Nuꞌʉ din tuhni nangue ra juai, nɛꞌʉ 
dí du ra juai ʉ, bi ꞌyɛm̨pꞌa. 53 Ha guí 
ɛn̨a hin xtan zä ga äpꞌa rám fätsꞌi 
Oją ma Ta nɛ ba pɛnhua ꞌdɛꞌmayo 
muntsꞌi yʉ́m ꞌbɛhni da yąngui, bi 
ꞌyɛm̨pꞌa nꞌda ma mixädihe. 54 Pɛ 
nuꞌbʉ da gueꞌa xcá mangä a, hague 

dán zä ga jąꞌtsꞌä a bi man rá tꞌohni 
Oją, ngue ꞌbɛꞌa i jatho din ja, bi 
ꞌyɛn̨ꞌa ra Jesús.

55
 Nɛ bi ꞌyɛm̨pꞌʉ yʉ jąꞌi bʉya:

―ꞌBɛꞌa guí homhbʉ ua ngue guí 
hą ni juaihʉ nɛ ni zahʉ. Ha guí 
ɛm̨hbʉ drá bɛg̨ä, nɛ nyaꞌa thoho dá 
xänꞌnahʉ bʉ ja ra dąniją nɛ njąmꞌbʉ 
gá bɛndgahʉ bʉ, bi ꞌyɛm̨pꞌʉ. 56 Pɛ 
gueꞌa din ja a tengu bi manꞌʉ yʉ́ 
pøngahyą Oją ꞌbʉ mayaꞌbʉ, bi 
ꞌyɛn̨ꞌa ra Jesús.

Nɛ nugähe bʉya dyʉ xädigähe, 
ꞌbexgue dá ꞌdahmbe,dá sohmbe bʉ 
ra Hmu.

Bi juąnba a ra Jesús ʉ 
yʉ́ ngʉrpi yʉ judío

57
 Nɛ bi bɛntꞌa ra Jesús, bá si bʉ 

ꞌbʉh ra Caifás, ngue ra ngʉrpa mbäją. 
Nɛ ya xím pɛti gätho ma xänbate 
nijąhe nɛ yʉ dącꞌyɛi, ma ngʉrpihe 
dyʉ judíohe. 58 Nɛ bi dɛnꞌna ra Pedro 
bʉya pɛgue a ná ꞌbɛjua thoho, bi 
zøm bʉ ja rá ngunꞌyu a ra hmumbäją 
bʉ hapʉ xí zønꞌa ra Jesús. Nɛ ꞌdarbʉ 
bi hyuhmbʉ ʉ yʉ asmayo, ngue in 
nde da nu a da tꞌørpa a ra Jesús.
59

 Nɛ nuꞌʉ yʉ hmumbäją nɛ yʉ 
dącꞌyɛi nɛ gä miꞌda ma ngʉrpihe 
dyʉ judíohe, dyʉ israelhe, mi honꞌa 
nꞌda ra fɛhni ngue da zä dí yąpꞌa nɛ 
da hyo. 60 Pɛ guehma nte bi dįnbi, 
madagueꞌbʉ xʉn ngu ʉ bin juąnni, 
bi ꞌyɛm̨bi majuąni ʉ yʉ́ fɛhni. Nɛ 
mꞌbɛjua bʉya, bi zøm bʉ yoho yʉn 
ꞌyohʉ din testigo, 61 nɛ bi ꞌyɛn̨ꞌʉ:

―Nuna ran ꞌyohʉ na bi ꞌyɛn̨a: 
“Nugä da zä ga xoꞌtꞌra dąniją nɛ man 
hyupa thoho da zä ga høe mahønꞌa,” 
bi ꞌyɛn̨a, bi ꞌyɛn̨ꞌʉ bin juąn bʉ.

62
 Nɛ bi ndancꞌa ra hmumbäją 

bʉya bim ꞌbäi, bi tꞌɛm̨pꞌa ra Jesús:

―Hanja hin guí thąti ꞌbɛꞌa i man 
ya yʉn ꞌyohʉ.

63
 Pɛ nu ra Jesús bin hɛt̨ho. Nɛ bi 

ꞌyɛn̨ꞌa ra hmumbäją bʉya:
―Nangue rá thuhu Oją mahɛt̨sꞌi, 

dami xije ꞌbʉ majuąni gueꞌe grá 
Thahni, grá Cristo, rá Tsꞌʉntꞌʉ i Oją, 
bi tꞌɛm̨pꞌa ra Jesús.

64
 Bi dą a ra Jesús bʉya:

―Gueꞌa gám ma. Nɛ dí xi ahʉ, 
guin nujʉ, guecä dán jąꞌigä ua ja 
ra ximhäi, dam mixtegä ga comꞌbe 
rá tsꞌɛdi Oją tąte thoho rá tsꞌɛdi. 
Nɛ guin nujʉ ꞌbʉ bá cącä mahɛt̨sꞌi 
mahønꞌa, ba ɛc̨ä bʉ ja yʉ güi, bi 
tꞌɛm̨pꞌa ra hmumbäją.

65
 Nɛ nu ra hmumbäją bʉya, bi 

dʉnsɛ rá pahni. Nam bøni ɛm̨bi 
hingui ɛs̨pa Oją ra Jesús nangueꞌa 
bi ma. Nɛ bi ꞌyɛn̨a:
―Nuna ran ꞌyohʉ na, bi man ra 

tsꞌore nangue Oją. Him man ga 
homhbʉ yʉ testigo. Nɛ gätho gahʉ 
dá øhmbʉ a bi ma. 66 ꞌBɛꞌa guí 
ndehʉ ga øthʉ ya, bi tꞌɛm̨pꞌʉ yʉ́ 
mingʉrpihʉ.

Bi dą ʉ:
―Nuna i ja rá tsꞌoqui, i jatho da 

du, bi ꞌyɛn̨ꞌʉ.
67

 Nɛ nubʉya, ꞌdahma ꞌdanꞌyo 
bi tꞌørpa ra Jesús. Bi zox ʉ ꞌda, bi 
mbɛꞌmi ʉ miꞌda , bi mbɛnpa rá hmi 
ʉ miꞌda, 68 bi ꞌyɛm̨bi:
―Nuꞌbʉ majuąni grá Thahni i Oją, 

ngue ra Cristo, dami xije toꞌo bi 
mbɛpꞌi i.

Nɛ ɛm̨mɛ bi denthoho.

Ra Pedro bi gønꞌa ra Jesús
69

 Nɛ nu ra Pedro mi hupʉ thi bʉ 
ja ra ngunꞌyu, nɛ nu nꞌda ra xisu rá 
ꞌyɛh̨ɛ ra hmumbäją, bi mba bʉ hu a 
ra Pedro, bi ꞌyɛm̨bi:

―Ɛn̨a nɛꞌe gmín ꞌyohʉ na ra Jesús 
ra mɛngu Galilea, bi ꞌyɛm̨pꞌa ra 
Pedro.
70

 Nɛ bi dąꞌa ra Pedro, bin cøni:
―Hin dí pądi, bi ꞌyɛn̨ꞌa.
Nɛ gätho ʉ mi ꞌbʉpʉ bi ꞌyø a bi 

man ra Pedro.
71

 Nɛ nuꞌbʉ mi nde da bønꞌa ra 
Pedro, bi nu manꞌda ra xisu bʉya nɛ 
bi ꞌyɛm̨pꞌʉ mí ꞌbʉpʉ:
―Nuna ran ꞌyohʉ na min ꞌyoui 

ra Jesús, ra mɛngu bʉ Nazaret, bi 
ꞌyɛn̨ꞌa ra xisu.

72
 Nɛ xø bin cønꞌa ra Pedro:

―Majuąni dím mangä ngue hin 
dí pącä a ran ꞌyohʉ guím ma, bi 
ꞌyɛm̨pꞌa ra xisu.

73
 Mꞌbɛjua bʉya nu ʉ ꞌda mi ꞌyo 

bʉ, bi mba bʉ ꞌbäh ra Pedro, nɛ bi 
ꞌyɛm̨bi:

―Majuąni maha, nɛꞌe gmín 
ꞌyohʉ a, mfądi thoho ni ndehʉ nɛ 
ꞌdaꞌangu bʉ gna yąhʉ a, bi ꞌyɛm̨pꞌa.

74
 Nɛ ntsꞌɛdi bi mam bʉya nɛ bin 

juąnni, bi ꞌyɛn̨a:
―Oją i pądi majuąni hin dí pącä 

a ran ꞌyohʉ guí mamhbʉ, bi ꞌyɛn̨ꞌa 
ra Pedro.

Nɛ ꞌbexgue bi mbah ra tamfø 
bʉya. 75 Nɛ nu ra Pedro bʉya, ja 
bi bɛn̨ꞌa xí man a ra Jesús ꞌbʉ mi 
ꞌyɛm̨bi: “Dí pądi hin ní mbah ra 
tamfø ꞌbʉ na hyundį xquí cøngui.” 
Nɛ bi nɛxpʉ bʉya nɛ ɛm̨mɛ bin zoni, 
xʉn ʉ bi bɛn̨i nangue a bi ꞌyøtꞌe.

Ra Jesús bi mba ma dä bʉ 
ꞌbʉh ra tsꞌʉtꞌabi Pilato

27  Nɛ nuꞌbʉ mi hyax bʉya, 
gätho yʉ hmumbäją nɛ yʉ 

dącꞌyɛi, ma ngʉrpihe dyʉ judíohe, 
dyʉ israelhe, ꞌdaꞌangu bi bɛn̨i ngue 
di dä ra Jesús bʉ ꞌbʉ a ra tsꞌʉtꞌabi, 

ngue da hyo. 2 Nɛ án thuꞌtꞌi ꞌbʉ 
mi mba ma dä bʉ ꞌbʉ a ra Poncio 
Pilato, ra tsꞌʉtꞌabi bʉ a.

Bi zʉt rá ꞌyʉga ra Judas
3

 Nɛ nuꞌa ra Judas xí dä a ra Jesús, 
ꞌbʉ mi ꞌyøde ꞌbɛꞌa bi man ʉ ma 
ngʉrpihe ngue da hyo a ra Jesús, bi 
mba bʉya bi cospa a ꞌdäte ma ꞌdɛtꞌa 
yʉ mbɛti ngue ra tꞌaxi xí unꞌndʉ yʉ 
hmumbäją, bi bɛn̨i ꞌbɛꞌa bi ꞌyøtꞌe. 
4

 Nɛ bi ꞌyɛn̨ꞌa ra Judas:
―Hingui ho hma a dá øtꞌe. Dá 

fänba rá ji nꞌda ran ꞌyohʉ hinꞌyʉ rá 
tsꞌoqui, bi ꞌyɛm̨pꞌʉ yʉ hmumbäją.

Pɛ nuꞌʉ bi dąti:
―Him ma güɛndagähe ꞌbɛꞌa gá 

ꞌyøtꞌe. Ya guí pąꞌa guím bɛn̨sɛ bʉ, bi 
ꞌyɛn̨ꞌʉ yʉ hmumbäją.

5
 Bá ɛn bʉ ra mbɛti bʉ ja ra niją a 

ra Judas bʉya, nɛ bi mba bá sʉt rá 
ꞌyʉga bʉ ja ra ndehnini.

6
 Nɛ nuꞌʉ yʉ hmumbäją bi hyąxꞌa 

ra mbɛti nɛ bi ꞌyɛn̨a:
―Hingui sä ga pɛsꞌhʉ ua na ra 

mbɛti ngue dim pɛcua mahønꞌa, 
nguetho rán jutꞌiui ra ji na, bi 
ꞌyɛn̨ꞌʉ, nɛ gueꞌa i mam bʉ ja man 
tꞌɛd̨ihʉ.
7

 Nɛ bin ꞌyänni ꞌbɛꞌa di japꞌa ra 
mbɛti. Nɛ bi bɛn̨i da dämba nꞌda 
xɛqui rá häi a ra ꞌyøtꞌatsꞌøe, guepʉ da 
tꞌäh yʉ ꞌdamhnini ꞌbʉ da du bʉ. 8 Nɛ 
asta guetya ní huti “rá häi ra ji” a ra 
xɛqui bʉ. 9 Nɛ nuꞌa bin ja, mayaꞌbʉ 
bi manꞌa ra pøngahyą Jeremías ngue 
din ja ꞌbʉ mí ꞌyɛn̨a ngue: “Da thąx 
i ꞌdäte ma ꞌdɛtꞌa yʉ mbɛti ngue ra 
tꞌaxi, rá muui a ra jąꞌi. Gueꞌa bi man 
ʉ yʉ mɛngu israel ngue di muui. 
10

 Nɛ bi dänba rá häi a ra ꞌyøtꞌatsꞌøe, 
ngubʉ bi xicä ra Hmu,” bi ꞌyɛn̨ꞌa ra 
Jeremías ꞌbʉ mayaꞌbʉ ꞌbʉ mí ma.

Ra Pilato bi juąnba a ra Jesús
11

 Nuꞌbʉ mim ꞌbäpʉ ja rá hmi ra 
tsꞌʉtꞌabi Pilato, bi ꞌyɛm̨pꞌa ra Jesús:
―Ha gueꞌe grá hmutsꞌʉtꞌabi yʉ 

judío, bi tꞌɛm̨bi.
Bi dą a ra Jesús:
―Gueꞌa guím ma.
12

 Nɛ nuꞌbʉ mi yąpꞌʉ yʉ 
hmumbäją nɛ miꞌda ma ngʉrpihe a 
ra Jesús, pɛ hin te i tątho a ra Jesús. 
13

 Nu ra Pilato bi ꞌyɛm̨pꞌa ra Jesús:
―Ha hin guí øꞌa i manꞌʉ di yąpꞌi i, 

nɛ hin guí thąti.
14

 Pɛ nu ra Jesús guextaꞌa hin te 
bi ma. Nɛ ɛm̨mɛ bi hyonya thoho 
ra tsꞌʉtꞌabi, him mi pądi ꞌbɛꞌa sä da 
bɛn̨i.

Bi hma da mba ma cuati 
bʉ ja ra pontꞌi ra Jesús

15
 Nɛ nu ra tsꞌʉtꞌabi nząi midi thø 

a nꞌda ra ofädi ꞌbʉ ra pa ra dąmpɛti 
ran dąbaxjua. Midi thøꞌa toꞌo bi 
huanꞌndʉ yʉ jąꞌi. 16 Nɛ mi o bʉ nꞌda 
ran ꞌyohʉ í Barrabás, gätho mi fąpʉ 
ꞌbɛꞌa mí øtꞌa. 17 Nu ra Pilato bʉya bi 
ꞌyänꞌndʉ bim pɛti bʉ:

―Toꞌo guí ndehʉ ga xocpahʉ 
ya. Ha gue ra Barrabás uague ra 
Jesús ngue nuꞌa ɛm̨bi ra Cristo, bi 
ꞌyɛm̨pꞌʉ.

18
 Ngubʉ bi ma nguetho mi pądi 

yʉ zɛya ʉ yʉ yąpate.
19

 Nɛ nuꞌbʉ mi hupʉ ja ran 
tsꞌɛmbate ra Pilato, bi mbɛnpa ra 
nde a rá xisu bi ꞌyɛm̨bi: “Hin te gui 
ꞌyørpa a ra hoganꞌyohʉ, nguetho 
má xui dá ꞌuį nꞌda ra tꞌį ntsꞌutho 
nangue a,” bi ꞌyɛm̨pꞌa ra nde bi 
mbɛnbi.
20

 Pɛ nu yʉ hmumbäją nɛ ʉ yʉ 
dącꞌyɛi, bi ꞌbɛpꞌʉ yʉ jąꞌi da ꞌyäpi go 

da mba ma thøgue a ra Barrabás, nɛ 
go da mba ntho a ra Jesús. 21 Nɛ bi 
ꞌyän mahønꞌa a ra tsꞌʉtꞌabi:

―Ndaꞌa guín ndehʉ ga thøcä, bi 
ꞌyɛm̨pꞌʉ yʉ jąꞌi.

Nɛ bi dą ʉ bʉya:
―Gueꞌa ra Barrabás gui thøgue, bi 

ꞌyɛn̨ꞌʉ.
22

 Nɛ bi dą a ra Pilato bʉya:
―Xiꞌa ra Jesús ɛm̨bi ra Cristo, 

ꞌbɛꞌa ga ørpä a thą.
Gätho bi ꞌyɛn̨ꞌʉ ꞌbʉpʉ:
―Dami cuatpʉ ja ra pontꞌi a.
23

 ―Pɛ hin te mán tsꞌo dá tįnba na, 
bi ꞌyɛn̨ꞌa ra Pilato.

Pɛ ntsꞌɛdi bi dą ʉ:
―Dami cuatpʉ ja ra pontꞌi.
24

 Min nu ra Pilato bʉya ngue 
hingui sä dim päh yʉ́ mbʉi yʉ jąꞌi, 
pɛ manꞌda bin junthʉ ʉ. Janangueꞌa 
bi manda bá thunba ra dehe bʉya, 
bin xʉtꞌyɛ bʉ yʉ́ hmi yʉ jąꞌi, nɛ bi 
ꞌyɛm̨ bʉya:

―Nɛ nugä hin ma tsꞌoquigä rán 
dąte da nu na ran ꞌyohʉ hin te in 
dupate, pɛ go ni tsꞌoqui zɛhɛhʉ, bi 
tꞌɛm̨pꞌʉ yʉ jąꞌi.
25

 Nɛ bi dą ʉ yʉ jąꞌi bʉya:
―Hąha, madagueꞌa i ꞌyosɛ ma 

güɛndahe a rán dąte na ran ꞌyohʉ, 
nɛcähe nɛ mam bomꞌbɛtohe dim ꞌbʉ 
ꞌbʉ niyaꞌbʉ, bi ꞌyɛn̨ꞌʉ.

26
 Nu ra Pilato bʉya bi xocpa a ra 

Barrabás, nɛ bi manda dí fɛi a ra 
Jesús bʉya. Nɛ bi manda da mba 
ma cuati bʉ ja ra pontꞌi.
27

 Nɛ nu yʉ dofʉi bʉya bi zixꞌa ra 
Jesús bʉ mí ja yʉ́ ngunꞌʉ yʉ dofʉi 
bʉ ja ra nguntsꞌʉtꞌabi. Nɛ gätho yʉ 
dofʉi mí ꞌbʉpʉ bim pɛti, midi fätsꞌa 
ra Jesús. 28 Nɛ bi mbøcpa rá he bʉya 
nɛ bi hetꞌa nꞌda ra he xʉn jʉpoi 
tengu mi he yʉ tsꞌʉtꞌabi. 29 Nɛ ntsꞌɛdi 

bi huspa nꞌda ra corona tengu mí 
huꞌtsꞌ yʉ tsꞌʉtꞌabi, pɛgue ran thenni 
thoho bi ꞌyørpe, janangueꞌa ám ꞌbe 
ra ꞌyʉꞌuįni a ra corona. Nɛ bi unꞌna 
nꞌda ra tøhø rán ꞌyɛi tengu mí hą yʉ 
tsꞌʉtꞌabi. Nɛ bin dąnyahmu bʉ ja rá 
hmi nɛ bi ꞌyɛm̨bi: “Grá hmutsꞌʉtꞌabi 
yʉ judío.” Nɛ bi ꞌyɛnsꞌ yʉ biba, pɛgue 
ran thenni thoho bi ꞌyørpe.
30

 Nɛ bi tsꞌotsꞌi, nɛ bi hyąnba a 
rá tøhø nɛ bi mbärpa rá yą. 31 Nɛ 
nuꞌbʉ mi guaꞌa bi ꞌyʉspi bi mbøcpa 
a ra he xí het pʉya, bi hetꞌʉ yʉ́ hesɛ 
mahønꞌa. Nɛ bi zix bʉya ngue di 
cuatpʉ ja ra pontꞌi bʉ ndehnini.

Bi cuatpʉ ja ra pontꞌi ra Jesús
32

 Nɛ nuꞌbʉ mi tsꞌʉtho da bøm bʉ 
ja ra hnini, bin cꞌathʉ bʉ nꞌda ran 
ꞌyohʉ ra mɛngu bʉ Cirene, í Simón 
a. Nɛ bi tꞌørpa ra tsꞌɛdi da duspa rá 
pontꞌi ra Jesús.
33

 Nɛ bi zøm bʉ ja ra nyuni ɛm̨bi 
Gólgota bʉya. Nuꞌa ra Gólgota in 
nde da ma “ra tꞌøhø nyąxmu” a. 
34

 Nɛ nubʉya bi unꞌna nꞌda ra vino 
mauąspi ra ꞌyɛt̨hi xʉn ju. Nuꞌbʉ ya 
mí zä a ra Jesús, him bi nde bi zi.
35

 Nɛ nuꞌbʉ mi jua a bi cuatpʉ 
ja ra pontꞌi bʉya, nuꞌʉ yʉ dofʉi bi 
ꞌyøtꞌa nꞌda ran tąha nangue rá he ra 
Jesús. Gueꞌa bi manꞌa ra pøngahyą 
mayaꞌbʉ ngue din ja ꞌbʉ mi ꞌyɛn̨a: 

“Da mba ma datꞌi a ma he nangue 
nꞌda ran tąha da ꞌyøtꞌe.”

36
 Nɛ mi hupʉ yʉ dofʉi mi fädi. 

37
 Nɛ nubʉ rá yą a ra pontꞌi bi mba 

ntꞌoꞌtꞌi bʉ ram hma bi ma ꞌbɛꞌa í 
tsꞌɛmba a ra Jesús, bi ꞌyɛn̨ꞌa ra tꞌohni: 

“Nuna ra Jesús na, rá hmutsꞌʉtꞌabi yʉ 
judío na.”

38
 Nɛ bi mba ma cuatihʉ ra Jesús 

yoho yʉ bɛ,̨ ꞌda a nꞌda yʉ́ pontꞌi. Nɛ 

bi ꞌbämpꞌʉ ja rán ꞌyɛi a nꞌda nɛ bi 
ꞌbämpꞌʉ ja rá gąha a manꞌda. 39 Nɛ 
nu yʉ jąꞌi mi thopʉ, bi zani, 40 nɛ bi 
ꞌyɛm̨bi:

―Nuꞌi guí ɛn̨a gui xoꞌtꞌ ra dąniją 
nɛ xø man hyupa thoho gui hyøh 
mahønꞌa, ꞌbɛꞌa guí øtꞌ ya thą. Nuꞌbʉ 
majuąni gueꞌe rá Tsꞌʉntꞌʉ i Oją, 
dami cąpʉ ja ra pontꞌi, gan yąnsɛ, 
bi ꞌyɛn̨ꞌʉ.
41

 Nɛꞌʉ yʉ hmumbäją bi ꞌyʉspi nɛ 
yʉ xänbate niją, nɛ yʉ fariseo, nɛ 
yʉ dącꞌyɛi, gätho ma ngʉrpihe, din 
ꞌyɛm̨pꞌʉ:

42
 ―Bi yąnba yʉ́ te ʉ ꞌda, pɛ 

hingui sä din yąnsɛ ya. Pɛ 
nuꞌbʉ majuąni da guehna ma 
hmutsꞌʉtꞌabihʉ, dyʉ israelhʉ, sä 
xtán gąsɛ bʉ ja ra pontꞌi nɛ xcá 
ɛc̨ꞌyɛihʉ bʉya. 43 Bi ma, i ɛn̨a i 
tøpꞌma rám fätsꞌi Oją, da zä da yąn 
a Oją ya ꞌbʉ, nguetho ya bi ma, 
guesɛ rá tsꞌʉntꞌʉ Oją na, bi ꞌyɛn̨ꞌʉ 
ꞌbʉ mi ꞌyʉspi.

44
 Nɛꞌʉ yʉ bɛ ̨ꞌdarbʉ bi guatꞌʉ bi 

zan a ra Jesús.

Bi du ra Jesús
45

 Nɛ nuꞌbʉ mi hyuxadi bʉya bim 
ꞌbɛxui ra häi, nɛ jagueꞌbʉ hyunde bi 
nɛqui mahønꞌa. 46 Nuꞌbʉ mi tsꞌʉtho 
da zøn a hyunde, ntsꞌɛdi bi mbah ra 
Jesús, bi ꞌyɛn̨a:
―Elí, Elí, lama sabactani, bi ꞌyɛn̨a 

ngue ra nde ra arameo.
Nuꞌa nam bøni: “Ma Oją i, ma Oją 

i,hanja gá hyɛga thoho,” bi ꞌyɛn̨a.
47

 Nuꞌbʉ mi ꞌyøꞌa bi man ra Jesús 
ꞌda yʉ jąꞌi mi ꞌbäpʉ, bi ꞌyɛn̨a:

―Nuna ran ꞌyohʉ na, i mbaꞌtꞌa ra 
pøngahyą Elías, mí ꞌbʉ ꞌbʉ mayaꞌbʉ.
48

 Nɛ nuꞌa nꞌda mí ꞌbäpʉ ꞌbex bi 
mba bá hą nꞌda ɛn̨a ra fʉnjo, bi 

dʉrpʉ ja ra vino nɛ bi ndøcta nꞌda ra 
xithi, nɛ bi ꞌuąspa a ra Jesús, ɛm̨bi 
da zi. 49 Nɛ bi ꞌyɛn̨ꞌʉ miꞌda mí ꞌbäpʉ:
―Dami hyɛhmbʉ. O te guidí 

unhdʉ. ꞌBɛ gan nuhʉ ꞌbʉ ba ɛh̨ ra 
Elías da yąni, bi ꞌyɛn̨ꞌʉ.

50
 Nɛ xø bi mbafi ntsꞌɛdi mahønꞌa 

ra Jesús, nɛ ꞌbex bi du bʉya. 51 Nɛ 
nuꞌa ra ora a bʉya, nuꞌa ra ꞌbøꞌtꞌe 
mi ndam bʉ manꞌda mbo ra dąniją 
bá fʉpʉ magątsꞌi bi xɛtꞌi nɛ ꞌbexgue 
bi zøtꞌa häi. Nɛ bi ꞌyąn ra häi bʉya, 
nɛ bi føꞌi ꞌda yʉ do hønbʉ go hapʉ. 
52

 Nɛpʉ ja yʉn ꞌyägui bi føh yʉ jądo. 
Nɛ nuꞌbʉ mi dąmbɛn̨i ra Jesús, bi bøx 
ʉ ꞌda yʉ ꞌyɛc̨ꞌyɛi xi du, bi dąmbɛn̨i bʉ 
ja yʉ́n ꞌyägui ʉ, 53 bi mba bʉ ra hnini 
Jerusalén ʉ nɛ bi nu ʉ ꞌda yʉ jąꞌi ʉ xi 
du. Pɛ hinga gätho yʉ pa.

54
 Nɛ nuꞌbʉ mi du ra Jesús, nɛ 

nuꞌa ra hmudofʉi mí fä a ra Jesús, 
nɛꞌʉ miꞌda min ꞌyohʉ, ꞌbʉ mi nu 
di ꞌyąn ra häi, nɛꞌʉ gä miꞌda bin ja, 
ɛm̨mɛ bin su ʉ, nɛ bi ꞌyɛn̨ꞌʉ:
―Majuąni maha, rá Tsꞌʉntꞌʉ Oją 

na ran ꞌyohʉ.
55

 Nɛ mí ꞌbäpʉ njombʉ tsꞌʉ ꞌda yʉ 
xisu ngue man yʉ́m fätsꞌihʉ a ra 
Jesús ꞌbʉ mán ꞌyohe bʉ ja ra ꞌyu, ꞌbʉ 
mambá nɛxhe bʉ Galilea. Mi ꞌbäpʉ ʉ, 
nguetho mi nde da nu ꞌbɛꞌa da tꞌørpa 
ra Jesús. Nɛ nuꞌʉ bi nu ꞌbɛꞌa gä bin 
ja. 56 Nɛ nuꞌa nꞌda mi ꞌbäpʉ, ra María 
Magdalena a; nɛꞌa manꞌda ra María 
mi ꞌbäpʉ, ngue rá mbe ra Jacobo 
nɛ ra José; nɛ nu manꞌda ra xisu mi 
ꞌbäpʉ, gueꞌa rá mbe ra Jacobo nɛ ra 
Xuua, yʉ́ tsꞌʉntꞌʉ ra Zebedeo ʉ; nɛꞌʉ 
miꞌda yʉ xisu mi ꞌbäpʉ.

Bi mba ntꞌägui a ra Jesús
57-58

 Nɛ nuꞌa ra José, nꞌda ra 
mɛmbɛti bʉ ra hnini Arimatea, 

bi mba bʉ ꞌbʉh ra Pilato ꞌbʉ mi 
tsꞌʉtho da yʉh ra hyadi. Bi ꞌyädi da 
ꞌyäcpa rá ngøcꞌyɛi ra Jesús, nguetho 
mi ɛc̨ꞌyɛi a. Nɛ bi manda ra Pilato 
bʉya din tꞌunni. 59 Nu ra José bʉya 
bi duspa rá ngøcꞌyɛi a ra Jesús nɛ 
bi mbärpa nꞌda ra ꞌbøꞌtꞌe xʉn ho. 
60

 Nɛ bi gärpʉ ja rán ꞌyägui zɛhɛ a 
ra José. Nꞌda ra hyądo xí manda 
xí mba nthɛq̨ui. Nuꞌbʉ mi guaꞌa bi 
gärpʉ, bi juaspʉ nꞌda ra xįndo xʉn 
hyʉ bʉ ja rá goxthi ra hyądo, nɛ bi 
mba bʉya. 61 Nɛ mi hupʉ ra María 
Magdalena, nɛ manꞌda ra María mi 
hupʉ ja rá goxthi ra hyądo.

Yʉ dofʉi bi mbäh ran ꞌyägui
62

 Nɛ nuꞌbʉ mi hyax a ra pa ran 
tsꞌäya bʉya, xudi thoho bi mba ʉ yʉ 
hmumbäją nɛ yʉ fariseo, bá nu ra 
Pilato, 63 nɛ sä bi ꞌyɛm̨bi:
―Ma tsꞌʉtꞌabi ahe, dá bɛm̨hbe 

manꞌda bi manꞌa ra hyäte ꞌbʉ him 
maní du, bi ꞌyɛn̨a: “Nuꞌbʉ ná hyupa 
ga thąmbɛn̨i bʉ ꞌbʉ ʉ xøn du,” bi 
ꞌyɛn̨a. 64 Janangueꞌa xʉn ho ꞌbʉ gui 
pɛhni toꞌo da mbäh ran ꞌyägui an 
hyupa, xøhma ba ɛ ̨ʉ yʉ́ xädi ꞌbʉ 
bin xui da gʉcpa a rá ngøcꞌyɛi, nɛ 
da ꞌyɛn̨a bi dąmbɛn̨i bʉya. Manꞌda 
xʉn tsꞌo ra fɛhni tengu a, xinda gue 
a bi mansɛ ꞌbʉ mi ꞌbʉi, sä bi ꞌyɛn̨ꞌʉ 
yʉ hmumbäją nɛ yʉ fariseo.

65
 Bi dą a ra Pilato bʉya, bi 

ꞌyɛm̨bi:
―Sixhʉ ʉ nꞌdan nɛꞌtsꞌi ni dofʉi dá 

ꞌdaꞌahʉ. Dami cothʉ xʉn ho bʉ ja rá 
goxthi a ra hyądo, nɛ njon da zä da 
xoꞌtꞌi.

66
 Nɛ bi mbähä ʉ yʉ mbäją nɛ yʉ 

fariseo, bi gotꞌi xʉn ho a ra hyądo 
nɛ bi mɛpya, nɛ bá peng bʉya, bá 
copʉ yʉ dofʉi ngue da mbädi.

Bi dąmbɛn̨i ra Jesús

28  Nɛ nuꞌbʉ ya mi thoh ra pa 
ran tsꞌäya, xø rá mbʉdi 

ra semana, bi mba mxudi thoho ʉ 
yoho yʉ xisu. Nuꞌa nꞌda ra María 
Magdalena nɛꞌa manꞌda ra María. 
Nuꞌbʉ mí nɛtsꞌi ní mba bʉ bí ja a ra 
hyądo. 2 Nɛ nuꞌbʉ mí mba ʉ, ꞌbexgue 
ntsꞌɛdi bi ꞌyąn ra häi mahønꞌa. 
Nguetho bi ꞌyøtꞌa rám ꞌbɛhni Oją xí 
zøpʉ ꞌbʉ mí ꞌuecꞌa ra do mi juaxpʉ 
ja rá goxthi ra hyądo. 3-5 Nɛ nuꞌa rám 
ꞌbɛhni Oją di fɛxni tengu nꞌda ra huɛi. 
Nɛ nu rá he bʉya, xʉn tꞌaxi tengu 
nꞌda ran nɛqui. Nɛ nuꞌʉ yʉ dofʉi 
ꞌbʉ mín nu a rám ꞌbɛhni Oją ɛm̨mɛ 
bin su, bi fɛtꞌi, nɛ nte sä da ꞌyøtꞌe, 
tenguꞌbʉ xi du. Nuꞌa rám ꞌbɛhni Oją, 
mi hupʉ ja a ra do xí ꞌueque, nɛ bi 
ꞌyɛm̨pꞌʉ yʉ xisu ꞌbʉ mi zøm bʉ:

―O guín suui. Dí pądi ngue guí 
hommi a ra Jesús xí cuatpʉ ja ra 
pontꞌi ʉ. 6 Pɛ njoꞌo ua, bi mba nsotsꞌi 
tengu mi ma. Ba thohmi gui nuui 
ua mí ꞌbɛni, bi ꞌyɛn̨ꞌa rám ꞌbɛhni 
Oją ꞌbʉ mi ꞌyɛm̨pꞌʉ yʉ xisu. 7 Nuya, 
ní mbɛ ꞌdahmantho, gui xihmi yʉ́ 
xädi: “Bi dąmbɛn̨i bʉ ꞌbʉ ʉ xøn du 
ya,” gui ꞌyɛn̨ui. Nɛ ndeꞌbʉ gätho 
ahʉ gui mbähä bʉ Galilea nɛ guepʉ 
guin cꞌathʉ bʉ. Nɛ gueꞌa bá ɛc̨ä 
ua ngue ga xi aui, bi ꞌyɛm̨pꞌa rám 
ꞌbɛhni Oją mahɛt̨sꞌi.

8
 Nɛ bi bøm bʉ ja ra hyądo ʉ yʉ 

xisu, bin su nɛ xim midi johya. Bin 
tihi, bi mba bá xi ʉ yʉ́ xädi ra Jesús 
ꞌbɛꞌa bi sifi. 9 Nɛ bi zʉpʉ ꞌyu a ra 
Jesús ʉ yʉ xisu.
―Xíhatsꞌi, bi ꞌyɛm̨pꞌʉ.
Nu yʉ xisu bʉya bin dąnyahmu 

nɛ bi hyʉpꞌʉ yʉ́ gua, bi dąnde bʉya. 
10

 Nɛ bi ꞌyɛn̨ꞌa ra Jesús:

―O guín suui, ni mbɛ ba xihmi ʉ 
ma cuhʉ, ní mbähä bʉ Galilea, ja 
nín tįmhbʉ bʉ, bi ꞌyɛn̨ꞌa ra Jesús.

Ra fɛhni bi man yʉ dofʉi
11

 Nɛ nuꞌbʉ mí mbencꞌʉ yʉ xisu, 
nɛꞌʉ yʉ dofʉi mí fäh ran ꞌyägui 
bi mba bá xi ʉ yʉ hmumbäją 
ꞌbɛꞌa gätho bin ja. 12 Bim pɛti yʉ 
hmumbäją bʉya, nɛ yʉ dącꞌyɛi. Bi 
ma ꞌbɛꞌa da zä da ꞌyøtꞌe. Nɛ nubʉya 
xʉn ngu ra mbɛti bi unꞌndʉ yʉ 
dofʉi 13 nɛ bi ꞌyɛm̨pꞌʉ:
―Gui ꞌyɛm̨hbʉ: “Bá ɛ ̨ʉ yʉ́ xädi 

ꞌbʉ min xui ꞌbʉ mán ąhmbe, bi 
bɛp̨ꞌa rá ngøcꞌyɛi,” gui ꞌyɛm̨hbʉ, 
bi ꞌyɛm̨pꞌʉ. 14 Nɛ nuꞌbʉ da ꞌyøꞌa ra 
tsꞌʉtꞌabi ngue gán ąhmbʉ, nɛ da 
ꞌyɛn̨a da zʉ ahʉ, nugähe dan yąhe 
ga fäx ahe, bi ꞌyɛn̨ yʉ hmumbäją 
ꞌbʉ mi ꞌyɛm̨pꞌʉ yʉ dofʉi.

15
 Nɛ bi hyąn a ra mbɛti ʉ yʉ dofʉi 

bʉya. Bi mba da ꞌyøtꞌa bi sifi. Nɛ 
nuꞌa ra fɛhni bi man ʉ, xʉn ngu bi 
ꞌyɛc̨ꞌyɛi ʉ ma mijudíohe dyʉ israelhe. 
Nɛ guextaꞌa ra fɛhni i man ʉ.

Yʉ́ xädi ra Jesús bi un yʉ́n 
tꞌɛd̨i da mampꞌa rám hma

16
 Nɛ dá mbähmbe bʉ ra häi 

Galilea bʉya, dí ꞌdɛꞌmaꞌda gähe, yʉ́ 
xädigähe ra Jesús. Nɛ dá sømhbe 
bʉ ja ra nyuni xí xije ra Jesús dan 
cꞌathe bʉ. 17 Nɛ nuꞌbʉ má nuhe, dá 
ɛs̨pahe a, pɛ nuꞌʉ ꞌda him mi ɛc̨ꞌyɛi 
gue gueꞌa. 18 Nɛ bi hyäm bʉ dí 
ꞌbähmbe a ra Jesús nɛ bi ꞌyɛn̨je:

―Gätho ra tsꞌɛdi bin ꞌdacä ga 
manda gätho ra ximhäi nɛ mahɛt̨sꞌi, 
bi ꞌyɛn̨je. 19 Janangueꞌa ní mbähä 
ya hønbʉ go hapʉ ꞌbʉh yʉ jąꞌi gä 
na ndoho ra ximhäi, gui xihmbʉ 
da ꞌyɛc̨ꞌyɛigui. Nɛ nuꞌʉ toꞌo di däcä 

yʉ́ mbʉi, gui xixyąbahʉ nangue 
rá thuhu ma Ta, nɛ nangue rá 
thuhu rá Tsꞌʉntꞌʉ, nɛ rá thuhu rá 
Hogandąhi Oją. 20 Nɛ gui xänbahʉ 

da ꞌyøtꞌe ꞌbɛꞌa gätho dá xi ahʉ. Nɛ 
guim bɛm̨hbʉ dín ꞌyohʉ gätho yʉ 
pa asta gueꞌbʉ da guah ra ximhäi, 
bi ꞌyɛn̨gähe ra Jesús bʉya. 

Nu ra Xuua Nxixyą bi ma mi 
tsꞌʉtho da zøh ra Hmu

1  Ja ua rá mbʉdi ran ho 
maꞌdaꞌyo nangueꞌa ra 

Jesucristo, rá Tsꞌʉntꞌʉ Oją. 2 Bin ja 
a mán tꞌoꞌtꞌi ꞌbʉ mayaꞌbʉ bʉ ja rá 
søcuą Oją ꞌbʉ mí ꞌyɛn̨a:

Nugä ga pɛhnꞌna nꞌda mam 
ꞌbɛhni dim ꞌbɛtꞌo bʉ gni mba.

Nuꞌa da xih yʉ jąꞌi da døpꞌeꞌe,
bi ꞌyɛm̨pꞌa rá Tsꞌʉntꞌʉ.

3
 Nɛꞌa ra pøngahyą Isaías bi ma 

nguehna rám ꞌbɛhni ꞌbʉ mi ꞌyɛn̨a 
ngue:

Nꞌda ra jaꞌi din yą ntsꞌɛdi bʉ ja 
ra dąpo ngue da ꞌyɛn̨a:

“Damin sähʉ ga simhbʉ ra hmu 
mi tsꞌʉtho da zøcua,

Dami hoc ni mbʉihʉ ga tømhbʉ 
xʉn ho,” da ꞌyɛn̨ a mam 
ꞌbɛhni, i ɛn̨ Oją, bi ꞌyɛn̨ꞌa ra 
Isaías.

4
 Nɛ gueꞌa ra Xuua bi ꞌyøtꞌ ran 

xixyą bʉ ja ra dąpo bi man Oją 
mayaꞌbʉ. Nu ra Xuua bi xih yʉ jąꞌi 
din xixyą toꞌo di päh yʉ́n ꞌyomfɛn̨i 
nɛ da mba ma punbi yʉ́ tsꞌoqui 
bʉya. 5 Gätho yʉ jąꞌi mi ꞌbʉpʉ ra 
xɛqui Judea, nɛpʉ ra dąhnihni 

Jerusalén, bi zøm bʉ i øtꞌ ran xixyą 
ra Xuua. Nɛ nuꞌʉ ꞌda bi päh yʉ́n 
ꞌyomfɛn̨i nɛ bi mam bʉya ngue 
hingui ho ꞌbɛꞌa xí ꞌyøtꞌe. Nɛ bi mba 
ma xixyąba bʉ ja ra dąthe Jordán 
ʉ bʉya.

6
 Nu ra Xuua mí he nꞌda ra 

mbapahni án tꞌøtꞌe ngue yʉ́ xingu 
yʉ camello nɛ mi ja rán gʉtꞌi ra 
xifani. Nɛ høntꞌʉ yʉ tꞌąxi nán sihmɛ 
nɛ ra tꞌafi tꞌasa dąpo. 7 Nɛ bi ꞌyɛn̨a:
―Ba ɛp̨ʉ nꞌda manꞌda ja rá tsꞌɛdi 

xinda guecä, hin dí sʉcä tengu a. 
8

 Nugä xtá xixyą ahʉ nangue ra 
dehe thoho, pɛ nuꞌa di ꞌdaꞌahʉ rá 
Hogandąhi Oją, bi ꞌyɛm̨b yʉ jąꞌi a 
ra Xuua.

Bi mba ma xixyąbi ra Jesús
9

 Nɛ nu yʉ pa bi ꞌyøtꞌ ran xixyą ra 
Xuua, bi nɛxpʉ ra hnini Nazaret ra 
Jesús, ngue ra xɛqui Galilea. Nɛ bi 
zøm bʉ ra Jesús bin xixyąꞌa bʉya 
bʉ ja ra dąthe Jordán. Gueꞌa ra 
Xuua bi ꞌyøtꞌ ran xixyą. 10 Nɛ nuꞌbʉ 
mí bøxpʉ ja ra dehe bʉya ꞌbex bi 
nu bi xoh mahɛt̨sꞌi nɛ bá cąh rá 
Hogandąhi Oją, tengu nꞌda ra tꞌazʉ, 
bi zøpʉ ꞌbäh ra Jesús. 11 Nɛ bi tꞌø a 
nꞌda ra nde mahɛt̨sꞌi bi ꞌyɛn̨a:

MARCOS
Ran ho maꞌdaꞌyo bi ꞌyoꞌtꞌ ra Marcos

―Ma Tsꞌʉntꞌʉ i, dadí huɛc̨ꞌi i nɛ 
dín numanho i, bi ꞌyɛn̨ a ra nde.

Nu ra Jesús bi tsꞌäp rá 
mbʉi bʉ maꞌueni

12
 Nɛ nubʉya nu rá Hogandąhi Oją 

ꞌbex bi bɛn̨bi da mba bʉ maꞌueni a 
ra Jesús. 13 Nɛ nyote pa bim ꞌbʉpʉ 
nɛ nyote xui. Nɛ nu ra zįthu ra 
Satanás bi zäp rá mbʉi a ra Jesús 
gätho yʉ pa bim ꞌbʉpʉ, nɛ mí 
ꞌbʉhmbʉ bʉ yʉ zate. Pɛ bi mbäxꞌʉ 
yʉ́m ꞌbɛhni Oją mahɛt̨sꞌi a ra Jesús 
ꞌbɛꞌa gä bi nu bʉ.

Nu ra Jesús bi dʉꞌmi bi man 
a rám hma bʉ ja yʉ hnini

14
 Ya xí jotꞌa fädi ra Xuua Nxixyą 

ꞌbʉ mi bøm bʉ ra Jesús bʉ ra xɛqui 
Judea, bi mba bʉ Galilea. Nɛ bi 
mam bʉ ran ho maꞌdaꞌyo ngue 
ꞌbɛpʉ dí manda rá tsꞌɛdi Oją nꞌda. 
15

 Nɛ bi ꞌyɛm̨b yʉ jąꞌi:
―Mi tsꞌʉtho da zøn ra pa di 

manda ua rá tsꞌɛdi Oją, dami päh 
nin ꞌyomfɛn̨ihʉ, damin unsɛhʉ di 
manda ahʉ Oją ꞌdahma din ja ahʉ 
ra te maꞌdaꞌyo. Gueꞌa bi man a ra 
Jesús ꞌbʉ mí ꞌyɛm̨pꞌʉ yʉ jąꞌi.

Ra Jesús bi zohni goho yʉ mbahuą
16

 Nꞌda ra pa mi ꞌyo bʉ a ra Jesús 
bʉ ndendądehe tꞌɛm̨bi Galilea. Nɛ 
nubʉya bi nu a ra Simón nꞌyoui rán 
ꞌyohʉ i Andrés a, mi ɛnxitꞌą bʉ ja ra 
dądehe ʉ, ngue yʉ́ ꞌbɛfi yʉ mbahuą 
ʉ. 17 Ra Jesús bi ꞌyɛm̨pꞌʉ:
―Ba tɛngaui ga ja aui gui xihmi 

yʉ jąꞌi da ꞌyɛc̨ꞌyɛigui tengu thoho 
bʉ gní thɛui yʉ huą ngubʉ guí øtꞌui, 
bi ꞌyɛm̨pꞌʉ.
18

 ꞌBex bi hyɛpʉ yʉ́ xitꞌą bʉya nɛ 
bi dɛnni.

19
 Nɛ xø bi thogui bin ꞌyo mi tsꞌʉ 

nɛ bi nu a ra Jacobo nꞌyoui rán 
ꞌyohʉ i Xuua a, gätho ʉ yoho yʉ́ 
tsꞌʉntꞌʉ ra Zebedeo ʉ. Mi hubʉ ja 
yʉ́ mbosa ʉ, midi hoc yʉ́ xitꞌą. 20 Nɛ 
xø bi xifi da dɛnꞌdʉ. ꞌBex bi dɛnꞌdʉ 
bʉya bi zopʉ rá ta bʉ ja ra mbosa ʉ 
bʉya nɛ yʉ́ mbɛfi.

Ra Jesús bi hocꞌa nꞌda ran 
ꞌyohʉ min ꞌyoui ra zįthu

21
 Nɛ nubʉya nu ra Jesús bi yʉthʉ 

bʉ ja ra hnini Capernaum ʉ xí 
tɛnni. Nu ra pa ran säya mí cʉrpʉ 
ja ra niją nɛ mi xänba bʉ yʉ jąꞌi. 
22

 Nɛ nuꞌʉ bʉya, ɛm̨mɛ bi hyonya 
thoho ꞌbʉ mí ꞌyø a bi man ra Jesús, 
nguetho bi xänbi xʉn ho nɛ hinga 
ngubʉ mí man ʉ ma xänbate sɛhe 
ngue dyʉ israelhe, dyʉ́ judíohe. 
ꞌBex gue bi bądi ja rán tꞌɛd̨i ra Jesús. 
23

 Nɛ mi ꞌbʉpʉ nꞌda ran ꞌyohʉ nꞌyoui 
ra zįthu nɛ ntsꞌɛdi bi mbah pʉya, bi 
ꞌyɛn̨a:

24
 ―ꞌBɛꞌa guí nde gui ꞌyørcahe grá 

Jesús, grá mɛngu Nazaret. Ha gui 
juaje ya. Dí pądi gueꞌe rá Thahni i 
Oją gue xʉn hotho, bi ꞌyɛn̨a.

25
 Pɛ nu ra Jesús bi dąmhyą ra 

zįthu, bi ꞌyɛm̨bi:
―Daman hɛ,̨ dami pøm bʉ ja rá 

mbʉi na ran ꞌyohʉ, bi ꞌyɛm̨bi.
26

 Nu ra zįthu bʉya ntsꞌɛdi bi 
huąꞌtsꞌa ran ꞌyohʉ, ntsꞌɛdi bi mbafi, 
nɛ bi bøm bʉya. 27 Gätho bi hyonya 
thoho ʉ ꞌbʉpʉ nɛ bin ꞌyɛm̨zɛhɛ ʉ:
―ꞌBɛꞌa nam bønꞌa dí nuhʉ ya. 

ꞌBɛꞌa ni ꞌdaꞌyonxädi na, nguetho i ja 
rán tꞌɛd̨i na i sʉh yʉ zįthu nɛ i su ʉ, 
bin ꞌyɛm̨zɛhɛ ʉ.
28

 Nɛ ꞌbexque ꞌdahmantho bi 
hmam bʉ gätho ra häi Galilea ꞌbɛꞌa 
bi ꞌyøtꞌa ra Jesús.

Bi hocꞌa rá suto ra Simón a ra Jesús
29

 Nuꞌbʉ mi bøm bʉ ja ra niją a 
ra Jesús bi mbähä ra Simón, nɛ ra 
Andrés, nɛ ra Jacobo, nɛ ra Xuua. Bi 
zømhbʉ bʉ rá ngu ra Simón. 30 Nɛ 
nuꞌa rá suto ra Simón ꞌbɛm bʉ rá 
oi, i hɛm̨b ra pa. Nɛ bi si a ra Jesús. 
31

 Nɛ bi nu bʉ i ꞌbɛnꞌa ra xisu bʉya, 
bi bɛnba rá ꞌyɛ nɛ bi xotsꞌi. ꞌBex bi 
bøn a ra pa, hin hapʉ xʉnꞌʉ, nɛ ꞌbex 
bi zä bi hoc yʉ́n sihmɛ bʉya.

Ra Jesús bi hoqui xʉn ngu yʉ hyɛn̨ni
32

 Nɛ nuꞌbʉ mí yʉh ra hyadi gätho 
ʉ mi ʉ bá tsꞌinba a ra Jesús bʉ mi 
ꞌbʉi, nɛ ʉ min ꞌyohʉ ra zįthu bá 
tsꞌinbi. 33 Bim pɛti bʉ ja ra goxthi 
gätho yʉ jąꞌi ꞌbʉpʉ ja ra hnini. 
34

 Gätho na ngu yʉ hyɛn̨ni bi hoqui, 
nɛ bi hyønba thi yʉ zįthu min ꞌyohʉ 
ʉ ꞌda. Nɛ nu yʉ zįthu, ɛm̨mɛ mi 
ndehma da ma toꞌo a ra Jesús, pɛ 
nu ra Jesús him bi japi din yą ʉ.

Nu ra Jesús bi xänba yʉ 
jąꞌi bʉ ra xɛqui Galilea

35
 Nɛ nuꞌbʉ mi tsꞌʉtho da hyax 

bʉya, bi ndantsꞌa ra Jesús bi bøm 
bʉ ja ra hnini, bi mba bʉ maꞌueni 
bin yąui Oją. 36 Nɛ nuꞌbʉ mi hyatsꞌi 
xʉn ho bʉya, bi mba ra Simón da 
hyoni, nɛꞌʉ miꞌda mi ꞌbʉhmbʉ bi 
mbähä da hyomhbʉ ra Jesús. 37 Pɛ 
nuꞌbʉ mí dįm bʉya, bi ꞌyɛm̨bi:
―Mbähä bʉ ja ra ngu nguetho 

gätho yʉ jąꞌi honꞌa bʉ mahønꞌa, bi 
ꞌyɛm̨bi.

38
 ―Hinꞌna, pɛ manꞌda xʉn ho 

ꞌbʉ ga mbähä bʉ ja miꞌda yʉ hnini, 
nɛpʉ ga mangä bʉ mam hmam bʉ, 
nguetho gueꞌa bá ɛc̨ä ua a, bi ꞌyɛn̨ꞌa 
ra Jesús.

39
 ꞌBex bi mbähä bʉya, bin ꞌyo 

gätho ra häi Galilea, bi man rám 
hman Oją bʉ ja yʉ niją nɛ bi hyønꞌa 
thi yʉ zįthu mín ꞌyohʉ ꞌda yʉ jąꞌi bʉ 
bi thogui.

Bi hocꞌa nꞌda ran ꞌyohʉ 
mi hɛm̨b ra tꞌaxcaꞌya

40
 Nɛ bi zøm bʉ nꞌda ran ꞌyohʉ bʉ 

ꞌbäh ra Jesús, i hɛm̨b ra tꞌaxcaꞌya. 
Bin dąnyahmu, bi ꞌyäp ra mate, bi 
ꞌyɛn̨a:

―Nuꞌbʉ ni pähä da zä gui hogui 
tsꞌʉ, bi ꞌyɛm̨bi.
41

 Bin yeh rá mbʉi ra Jesús, bi 
däꞌa ra hyɛn̨ni, nɛ bi ꞌyɛm̨b bʉya:
―I jagä ra pähä da yąnꞌa ya, bi 

ꞌyɛm̨bi.
42

 ꞌBex bim ꞌbɛꞌʉ yʉ ꞌya mi hɛm̨bi. 
43,44

 Nu ra Jesús bʉya, ntsꞌɛdi bi 
hɛcpi nɛ bi ꞌyɛm̨bi:
―Nuya, njon gui xifi ꞌbɛꞌa dá 

øtꞌeꞌe. Ni mba, bán ꞌyupʉ ꞌbʉh ra 
mbäją, gui un bʉ nꞌda ra ꞌbøtsꞌe i 
man rán tꞌɛd̨i ra Moisés da hyąxpʉ 
nꞌda ꞌbʉ ya bi yąn ra tꞌaxcaꞌya, nɛ 
da fąh bʉya ngue bi zä i, bi ꞌyɛm̨bi.

Nɛ bi xifi da mba bʉya. 45 Pɛ nu 
ran ꞌyohʉ ꞌbʉ mi bøm bʉ bi mbʉdi 
ɛm̨mɛ mma. Nɛ bi xih yʉ jąꞌi ꞌbɛꞌa 
xí tꞌørpe. Jannangueꞌa nu ra Jesús 
ya him bi zä da yʉrpʉ ja yʉ hnini 
nɛ ꞌyotho bʉ maꞌueni nguetho 
ɛm̨mɛ bi muns yʉ jąꞌi ꞌbʉ i cʉrpʉ ja 
ra hnini. Pɛ guehma xʉn ngu yʉ jąꞌi 
mi zøm bʉ hapʉ mi ꞌyo ngue høn 
bʉ go hapʉ ní nɛtsꞌi.

Bi hocꞌa nꞌda ra jąꞌi mi tsꞌa rá jąꞌi

2  Nuꞌbʉ mi tho i tsꞌʉ ꞌda yʉ pa 
bi yʉt mahønꞌa bʉ Capernaum 

ra Jesús. Nuꞌbʉ mí ꞌyøh yʉ jąꞌi 
ngue ꞌbʉpʉ ja ra ngu, 2 ꞌbexque xʉn 

ngu bi zøm bʉ yʉ jąꞌi gueꞌbʉ go mi 
yupʉ mbo ra ngu nɛpʉ thi. Nu ra 
Jesús bʉya, bi xih rám hman Oja ʉ 
yʉ jąꞌi. 3 Nɛ nubʉya, bi zøm bʉ ꞌda 
yʉn ꞌyohʉ i tu nꞌda ra hyɛn̨ni ngue 
mí tsꞌa rá jąꞌi. Goho ma ꞌyohʉ ʉ yʉn 
dute. 4 Nɛ hingui sä da thopʉ ꞌbʉh 
ra Jesús nguetho mi dʉ bʉ yʉ jąꞌi. 
Janangueꞌa bi xøꞌtsꞌa nꞌda xɛqui ra 
ꞌbetꞌe, bi cąmpꞌʉ a ra hyɛn̨ni con rá 
ꞌbeza. 5 ꞌBex bi bąh ra Jesús ngue 
mi pą ʉ ngue i jasɛ rá tsꞌɛdi, nɛ bi 
ꞌyɛm̨pꞌa ra hyɛn̨ni bʉya:

―Nuꞌi, nꞌyø, ni tsꞌoqui ya xʉm 
punꞌni i, bi ꞌyɛm̨bi.

6
 Nɛ nuꞌʉ ꞌda yʉ xänbate niją, mi 

hupʉ. Nɛ nuꞌbʉ mí ꞌyøꞌa ꞌbɛꞌa i man 
ra Jesús, 7 bi ꞌyɛn̨sɛ mbo yʉ́ mbʉi 
nꞌda ngu nꞌda: “Xina, hanja ni man 
na tengu na. Pɛ hingui numansu 
Oją na, njoꞌo nꞌda ra jąꞌi da zä di 
punba yʉ́ tsꞌoqui nꞌda, hinda høntꞌa 
Oją,” bi ꞌyɛn̨sɛ yʉ́ mbʉi ʉ. 8 Pɛ nu ra 
Jesús ꞌbexque bi bątho ꞌbɛꞌa mbɛn̨ ʉ, 
nɛ bi ꞌyɛm̨pꞌʉ:
―Hanja ngubʉ guím bɛm̨hbʉ mbo 

ni mbʉihʉ. 9 Ha guím bɛm̨hbʉ ngue 
nte ni mba tho a dá xicä na ran ꞌyohʉ 
ngue rá tsꞌoqui ya xʉm punbi. Ha 
guím bɛm̨hbʉ manꞌda xquí pąhmbʉ 
ngue i ja ma tsꞌɛdi ꞌbʉ ga xifi da 
ndantsꞌi, da gąx rá fįdi din ꞌyo. 10 Pɛ 
nugä ngue dán jąꞌigä ua ja ra ximhäi, 
ga utꞌahʉ ya i ja man tꞌɛd̨i ua ja ra 
häi ngue ga punba yʉ́ tsꞌoqui nꞌda ra 
jąꞌi, jannangueꞌa ga japi din ꞌyo na 
ran ꞌyohʉ ya, bi ꞌyɛn̨ a ra Jesús.

Nɛ nubʉya, bi ꞌyɛm̨pꞌa mí tsꞌa rá 
jąꞌi:
11

 ―Nuꞌi, dí xi i, ndantsꞌi, cąx ni 
fįdi, ni mba ni ngu, bi ꞌyɛm̨bi.
12

 Nubʉya, ꞌbex bi ndantsꞌi, bi gąx 
rá fįdi, bi bøm bʉ i ja ra ngu. Nɛ bi 

nu ʉ gätho mi ꞌbʉpʉ. Nɛ bi hyonya 
thoho ʉ. Jannangue a bi ꞌyɛs̨pa Oją 
ʉ bʉya nɛ bi ꞌyɛn̨ ʉ:
―Njąmꞌbʉ xtá nuhʉ tengu a bin ja 

ya, bi ꞌyɛn̨ ʉ.

Nu ra Leví ꞌbex bi dɛnꞌna ra Jesús
13

 Mꞌbɛjua bʉya xø bi mba 
mahønꞌa bʉ ja ra ndendądehe a ra 
Jesús. Nɛ mi søm bʉ yʉ jąꞌi nɛ mi 
xänba bʉ ʉ. 14 Nuꞌbʉ mi thopʉ ꞌbʉ a 
ra Leví, i hupʉ ja rá mɛxa gueꞌa ra 
hyącahäi a. Nuꞌa ra Leví rá tsꞌʉntꞌʉ 
ra Alfeo a. Nu ra Jesús bʉya bi 
ꞌyɛm̨bi:

―Ba tɛngui.
ꞌBex bi ndantsꞌa ra Leví bʉya, bi 

dɛnni.

Jesús bin sihmɛhʉ yʉ tsꞌomꞌbäi
15

 Nɛ bin sihmɛhʉ ra Jesús nɛ yʉ́ 
xädi bʉ ja rá ngu a ra Leví. ꞌDarpʉ 
bin sihmɛhʉ ꞌda yʉ ziyate hyącahäi 
nɛ miꞌda yʉ tsꞌomꞌbäi. Xʉn ngu 
mi ꞌbʉpʉ nguetho xʉn ngu ʉ ya 
xí ꞌyɛc̨ꞌyɛi a. 16 Nɛ nuꞌʉ ꞌda ma 
xänbatehe bʉ niją, yʉ fariseo ʉ, nɛ 
nuꞌbʉ mi nu ra Jesús nɛ yʉ́ xädi 
sihmɛhʉ ʉ yʉ ziyate hyącahäi nɛ yʉ 
tsꞌomꞌbäi nɛ bi ꞌyɛm̨pꞌʉ yʉ́ xädi ra 
Jesús:
―Hanja ngubʉ øtꞌ ni Hmuhʉ. 

Hingui ho øtꞌa ngue i sihmɛhʉ yʉ 
ziyate hyącahäi nɛ yʉ tsꞌomꞌbäi, bi 
ꞌyɛn̨ ʉ.

17
 Nuꞌbʉ mí ꞌyøh ra Jesús ꞌbɛꞌa bi 

man ʉ, bi ꞌyɛm̨pꞌʉ:
―Nuꞌʉ im bɛn̨sɛ xʉn zaqui hingui 

honi toꞌo da mbätsꞌi, hinda høntꞌʉ i 
pąsɛ in zämanꞌʉ i honi toꞌo da mbäx 
ʉ. Nɛ nugä bá ɛc̨ä ga fäx ʉ i pądi ja 
yʉ́ tsꞌoqui, him bá ɛc̨ä ga fäx ʉ im 
bɛn̨sɛ yʉ hocjąꞌi, bi ꞌyɛn̨ a ra Jesús.

Ran tꞌänni nangue ʉ ɛꞌtꞌ yʉ́n sihmɛ
18

 Nuꞌʉ yʉ́ xädi ra Xuua Nxixyą nɛ 
yʉ́ xädi yʉ fariseo mí ɛꞌtꞌ yʉ́n sihmɛ 
ʉ. Nɛ bi zøm bʉ ʉ ꞌda bʉ mí ꞌbʉh ra 
Jesús ngue bi ꞌyänni nɛ bi ꞌyɛm̨bi:
―Hanja hingui ɛꞌtꞌ yʉ́n sihmɛ ʉ ni 

xädi nɛ i ɛꞌtꞌ yʉ́n sihmɛ ʉ yʉ́ xädi ra 
Xuua nɛ yʉ́ xädi yʉ fariseo, bi ꞌyɛn̨ 
ʉ.
19

 Ra Jesús bi xiꞌa nꞌda ran tꞌuti 
ngue ran thąti ꞌbʉ mi dątꞌʉ, bi 
ꞌyɛm̨bi:

―Pɛ nuꞌʉ i ꞌbʉpʉ ja ran thąti hin 
da du yʉ́ mbʉi nguetho ꞌbʉpʉ a ran 
ꞌyohʉ din thąti. Hin da ꞌyɛn̨a ngue 
hin din sihmɛ ʉ. 20 Pɛ da zøn ra ora 
da tsꞌispa a ran ꞌyohʉ nɛ ja da ꞌyɛꞌtꞌ 
yʉ́n sihmɛ bʉya, bi ꞌyɛn̨ a ra Jesús. 
21

 Nɛ nuꞌa din xä ʉ ma xädigä hin da 
bømanho ꞌbʉ nɛꞌa ra nyomhma da 
dɛn ya, tengu thoho ra naxca ꞌbøꞌtꞌe 
hin da zä di ꞌbøꞌtꞌa ra ꞌyaꞌbøꞌtꞌe 
nguetho da xɛ thoho mahønꞌa. 22 Nɛ 
ngutho a ra vino maꞌdaꞌyo hin da zä 
da sirpʉ ja ra ꞌyambotꞌasɛį nguetho 
nuꞌa ra vino maꞌdaꞌyo da dʉn ꞌbʉ 
da sirpʉ nɛ dim fän a ra vino bʉya, 
gätho ꞌda dín tsꞌontho bʉya. Nuꞌa 
ra vino maꞌdaꞌyo i pa nsiꞌtꞌi bʉ ja 
yʉ mbotꞌasɛį maꞌdaꞌyo, pi ꞌyɛn̨ꞌa ra 
Jesús ꞌbʉ mí dądi.

Bi tꞌɛm̨bi i øtꞌ ra ꞌbɛfi ʉ yʉ́ xädi 
ra Jesús a ra pa ran tsꞌäya

23
 Nɛ nuꞌa ra pa ran tsꞌäya bi mbähä 

yʉ́ xädi ra Jesús, bi thopʉ ja nꞌda 
rá huąhi yʉ trigo. Nu yʉ́ xädi bʉya 
i toc yʉ trigo bʉ bi thogui. 24 Nu yʉ 
fariseo bi nu ꞌbɛꞌa bi ꞌyøtꞌʉ yʉ́ xädi ra 
Jesús nɛ bi tꞌɛm̨pꞌa ra Jesús bʉya:
―Hanja ngubʉ i øtꞌʉ ni xädihʉ 

ya nɛ i ma man tꞌɛd̨ihʉ hin dam 

pɛhmbʉ a ra pa ran tsꞌäya, bi ꞌyɛn̨ꞌʉ 
yʉ fariseo.

25
 Pɛ nuꞌa ra Jesús bi ꞌyɛm̨pꞌʉ:

―Ha hin guí nu bʉ ni søcuąhʉ 
ngue nɛ ra David bi mbɛsta rán 
tꞌɛd̨i Oją ꞌbʉ nꞌdandį ꞌbʉ min 
tumanthuhu bʉ bin ꞌyo nɛ ʉ min 
ꞌyohʉ. 26 Janangueꞌa bi yʉrpʉ 
ja rá ngu Oją nɛ bi zihʉ bʉ yʉ 
ꞌbøxthuhmɛ. Pɛ him mi sä xtán zi ʉ 
nɛ høntꞌʉ yʉ mbäją i sä da zi ʉ. Nɛ 
nu ra Abiatar, ra hmumbäją bʉ a, bi 
ꞌyɛm̨pꞌʉ.

27
 Nɛ xø bi ꞌyɛn̨a:

―Í tsꞌänꞌna ra pa ran tsꞌäya 
nguetho bi ndep yʉ jąꞌi hin ɛ din 
ʉnbi, hin í tsꞌänni ngue da mba 
ntsꞌupi. 28 Nɛ nugä ngue dán jąꞌigä 
ua ja ra ximhäi, drá hmugä nɛ i ja 
man tꞌɛd̨i gam mangä ꞌbɛꞌa da ꞌyøtꞌ 
yʉ jąꞌi ra pa ran tsꞌäya, bi ꞌyɛn̨ a ra 
Jesús.

Bi hocꞌa nꞌda ran ꞌyohʉ him 
mi sä di juąn rá ꞌyɛ

3  Nɛ nu ra Jesús bʉya bi yʉrpʉ ja 
ra niją mahønꞌa. Nɛ mí ꞌbʉpʉ 

nꞌda ran ꞌyohʉ him mi sä di juąn 
rá ꞌyɛ. 2 Nɛ mi ꞌbʉpʉ ꞌda di ąxtho ra 
Jesús ꞌbʉ di hocpa rá ꞌyɛ ran ꞌyohʉ. 
Nɛ nuꞌbʉ da nu di hocpi di yąp pʉya 
nguetho ra pa ran tsꞌäya a. 3 Pɛ nu ra 
Jesús bi ꞌyɛm̨pꞌa ran ꞌyohʉ:
―Ndantsꞌi, gam ꞌbähnʉ made i 

ꞌbʉh yʉ jąꞌi, bi ꞌyɛm̨bi.
4

 Nɛ nubʉya, bi ꞌyänꞌdʉ ꞌbʉpʉ nɛ 
bi ꞌyɛm̨pꞌʉ:
―Dami xijʉ ya ꞌbɛꞌa xʉn ho da tꞌøtꞌ 

ꞌbʉ ra pa ran tsꞌäya. Ha da tꞌøtꞌa 
nꞌda ran ho uague da tꞌøtꞌa nꞌda ran 
tsꞌo. Ha xʉn ho ꞌbʉ da yąnba rá te 
rá mijąꞌiui nꞌda, uague xʉn ho ꞌbʉ 
da hyącpa rá te rá mijąꞌiui nꞌda.

SAN MARCOS 2 ,  3

El Nuevo Testamento en el Otomí de la Sierra © La Liga Bíblica 1974, 1999, 2009



73

Pɛ nuꞌʉ hinꞌyʉ ꞌbɛꞌa sä dí dąti. 
5

 Nu ra Jesús bi hyanmanꞌʉ yʉ jąꞌi 
bʉya nɛ bi zøt rá mbʉi nguetho 
hinꞌyʉ ran hocjąꞌi ʉ. Nubʉya bi 
ꞌyɛm̨pꞌa mi ʉ rá ꞌyɛ:

―Dami juąn ni ꞌyɛ.
Nɛ ꞌbex bi juąn rá ꞌyɛ bʉya, bi 
gomanho. 6 Bi bøn yʉ fariseo bʉya 
nɛ in cuɛ. Bin yąhʉ mahønꞌa ʉ yʉ́n 
sʉihʉ ngue mi tɛn ra Herodes, nɛ 
mí hon ʉ ꞌbɛpʉ dí hyo a ra Jesús.

Xʉn ngu yʉ jąꞌi bim pɛti bʉ 
ja ra dądehe mahønꞌa

7
 Nu ra Jesús bi ꞌuegue bi mbähä 

yʉ́ xädi bʉ ja ra dądehe nɛ xʉn 
ngu yʉ jąꞌi mi ꞌbʉpʉ ra häi Galilea 
bi dɛnthoho. 8 Nɛ ʉ yʉ mɛngu bʉ 
ja ra häi Judea, nɛpʉ ra hnini 
Jerusalén, nɛpʉ ra häi Idumea, 
nɛpʉ ꞌdanguadi ra Jordán, nɛpʉ ra 
xɛqui Tiro nɛ Sidón, bi ꞌyø ʉ ꞌbɛꞌa 
gätho bi ꞌyøtꞌa ra Jesús. Janangue a 
gätho bi zøm bʉ mi ꞌbʉ a. 9 Nɛ nu ra 
Jesús bi ꞌyɛm̨pꞌʉ yʉ́ xädi:
―Damin sähʉ, gui jomhbʉ nꞌda ra 

tꞌʉmbosa nʉ ja ra dehe, bi ꞌyɛm̨pꞌʉ.
Ngubʉ bi xifi nguetho i nu manꞌda 

manꞌda ní zøntho yʉ jąꞌi nɛ nuꞌbʉ 
bin dʉ bʉ yʉ jąꞌi da hyuxpʉ ja ra 
mbosa ra Jesús bʉya. 10 Nguetho 
ya xí hoqui xʉn ngu yʉ hyɛn̨ni, 
janangue a din tønthoho ʉ yʉn 
zämanꞌʉ in nde da bɛnba rá pahni 
ra Jesús ngue mi pą ʉ, høntho ga 
thärpa thoho rá pahni ꞌbex gue 
da yąngui, mi ɛn̨ꞌʉ. 11 Nɛ nuꞌʉ min 
ꞌyohʉ ra zįthu bin dąnyahmu bʉ 
ꞌbʉh ra Jesús nɛ mbafi, ɛn̨ ʉ:

―Nuꞌi gueꞌe rá Tsꞌʉntꞌʉ i Oją, bi 
ꞌyɛn̨ ʉ.

12
 Pɛ nu ra Jesús ntsꞌɛdi bi hɛcpa 

ʉ nguetho hingui ndepe gueꞌʉ yʉ 

zįthu dí bą ʉ yʉ jąꞌi gue gueꞌa rá 
Tsꞌʉntꞌʉ Oją a.

Ra Jesús bi huahni 
ꞌdɛꞌmayoho yʉ́ xädi

13
 Mꞌbɛjua bʉya bi guam bʉ ja 

ra nyuni a ra Jesús. Nubʉya bi 
zohnꞌdʉ ꞌda yʉ́ xädi nɛ nuꞌʉ bi 
mba bʉ ꞌbʉh ra Jesús ʉ bʉya. 14 Nɛ 
nubʉya bi huahnꞌdʉ ꞌdɛꞌmayoho, 
bi zänni din ꞌyohʉ ngue da zä da 
mbɛhni da xih yʉ jąꞌi rám hman 
Oją. 15 Nɛ bi un yʉ́ tsꞌɛdi di hoc yʉ 
hyɛn̨ni nɛ da hyøn a thi yʉ zįthu 
nꞌyohʉ ꞌda yʉ jąꞌi. 16 Bi zänna ra 
Simón, nɛ bi zänbi dí huti ra Pedro 
a. 17 Nɛ ra Jacobo nɛꞌa ra Xuua rán 
ꞌyohʉ na ra Jacobo. Gätho yoho yʉ́ 
tsꞌʉntꞌʉ ra Zebedeo ya. Nɛ bi zänba 
yʉ́n sospathuhu Boanerges, i nde 
da ma tengu nꞌda ra ngäni. 18 Nɛꞌa 
ra Andrés bi zänni, nɛ ra Felipe, nɛ 
ra Bartolomé, nɛ ra Mateo, nɛ ra 
Tomás, nɛ manꞌda ra Jacobo ngue 
rá tsꞌʉntꞌʉ ra Alfeo, nɛ ra Tadeo, 
nɛ manꞌda ra Simón, tꞌɛm̨bi ra 
cananista. 19 Nɛ ra Judas Iscariote 
gueꞌa di dä a ra Jesús. Nɛ nuꞌbʉ 
mí guaꞌa bi un yʉ́ tsꞌɛdi ʉ, bá ɛh̨ yʉ́ 
ngu.

Bi tꞌɛm̨bi in ꞌyoui rá tsꞌɛdi 
ra zįthu a ra Jesús

20
 Nɛ xø bi zøm bʉ xʉn ngu yʉ 

jąꞌi mahønꞌa xø him mi pongui 
din sihmɛ tsꞌʉ ra Jesús nɛ yʉ́ xädi. 
21

 Nuꞌbʉ mí ꞌyø ʉ yʉ́ mɛni ra Jesús 
ꞌbɛꞌa gätho i øtꞌa, ɛm̨bi in gątꞌi, nɛ 
bá ɛ ̨ʉ bi zøm bʉ ꞌbʉh ra Jesús i nde 
da zitsꞌi.
22

 Nɛ nu yʉ xänbate niją xpí ꞌyɛ ̨a 
Jerusalén, sä ɛn̨ ʉ nꞌyoui ra zįthu 
ra Jesús, nɛ ɛn̨ ʉ nangue rá tsꞌɛdi 

yʉ́ hmu ra zįthu gueꞌa ní zä i høn a 
thi yʉ zįthu ra Jesús, sä bi ꞌyɛn̨ ʉ yʉ 
xänbate niją.

23
 Nuꞌbʉ mí bąh ra Jesús ꞌbɛꞌa bi 

man ʉ, bi zonꞌdʉ bʉya nɛ bi xih 
yʉn tꞌuti da bądi hinga gueꞌa man ʉ. 
Bi ꞌyɛm̨pꞌʉ:
―Hin da zä a ra zįthu din sʉsɛhʉ 

yʉ́ minzįthuhʉ, nɛ xtí ꞌbɛtho rá 
tsꞌɛdi. 24 Tengu nꞌda ra tsꞌʉtꞌabi 
bʉ ja ra hnini hingui sä da hyą 
rá tsꞌɛdi ꞌbʉ din sʉsɛhʉ ʉ yʉ́ jąꞌi. 
25

 Nɛ ngutho nꞌda ra ngu ꞌdarpʉ 
ꞌbʉhmbʉ yʉ́ tsꞌʉntꞌʉ nꞌda ran ꞌyohʉ 
da guasɛ ʉ ꞌbʉ hinga ꞌdatꞌa im bɛn̨i. 
26

 Ngutho ʉ yʉ zįthu ꞌbʉ xtín sʉsɛhʉ 
yʉ́ hmu, xtan guasɛ ʉ ꞌbʉ hinga 
ꞌdatꞌa im bɛn̨ꞌʉ, bi ꞌyɛn̨ꞌa ra Jesús.

27
 Nɛ xø bi xih manꞌda ran tꞌuti 

nangue ꞌbɛꞌa bi ꞌyørpa ra zįthu, bi 
ꞌyɛm̨bi:

―Njon da zä da yʉrpʉ ja rá ngu 
nꞌda ran ꞌyohʉ i ja rá tsꞌɛdi gueꞌbʉ 
hinga mꞌbɛtꞌo da thuꞌtꞌi. Pɛ nuꞌbʉ ya 
bi thuꞌtꞌi, hingui hɛį da thąspi ꞌbɛꞌa 
gätho i pɛsꞌ pʉya, bi ꞌyɛn̨ a ra Jesús.

28
 Pɛ majuąni dí xi ahʉ høntꞌa go 

ma tsꞌoqui bi ꞌyøtꞌ yʉ jąꞌi da mba 
ma punbi ꞌbʉ da hyon ra punbi, nɛ 
høntꞌa go ma tsꞌore bi ma. 29 Pɛ 
nuꞌʉ toꞌo im man ra tsꞌore nangue 
rá Hogandąhi Oją njąmꞌbʉ da zä 
da mba ma punbi ʉ, da nu ran ʉnbi 
gätho yʉ pa maząi, bi ꞌyɛn̨ a ra Jesús.

30
 Ngubʉ bi xih yʉ xänbate niją ra 

Jesús nguetho bi ꞌyɛn̨ꞌʉ hinga gueꞌa 
rá tsꞌɛdi rá Hogandąhi Oją in ꞌyoui 
ra Jesús, ngue mi høn a thi yʉ zįthu.

Ra Jesús i ɛm̨bi rá mbe nɛ yʉ́n 
ꞌyohʉ ʉ i øtꞌ rá pähä Oją

31
 Nɛ nubʉya bá ɛs̨ɛ rá mbe ra 

Jesús nɛ yʉ́n ꞌyohʉ. Pɛ mí ꞌbätho bʉ 

thi nguetho him bi zä bi yʉtꞌa mbo. 
Nɛ bi xi ʉ ꞌbäpʉ mbo:
―Xihmi tsꞌʉ ra Jesús ngue dín 

zohndähe ua thi, bi ꞌyɛm̨pꞌʉ.
32

 Nɛ nuꞌʉ ꞌdarpʉ mí huhmbʉ ra 
Jesús bi ꞌyɛm̨pꞌʉ bʉya:
―ꞌBäpʉ thi ni mbe nɛ nin ꞌyohʉ, i 

hon a i ꞌna.
33

 Nu ra Jesús bʉya bi dątꞌʉ:
―Ga xi ahʉ teꞌo a ma mbe nɛ man 

ꞌyohʉ.
34-35

 Nɛ bi hyantꞌʉ ꞌdarpʉ huhmbʉ 
bʉya, nɛ bi ꞌyɛn̨a:
―ꞌBʉcua ya ma mbe, nɛ man 

ꞌyohʉ, nguetho høntꞌa go teꞌo da 
ꞌyørpa rá pähä Oją, gueꞌa man ꞌyohʉ 
a, nɛ gueꞌa man ju a, nɛ gue a ma 
mbe a, bi ꞌyɛm̨p ꞌbʉ mi dądi.

Ran tꞌuti ra mbomhmudä

4  Nɛ xø bi xänba yʉ jąꞌi mahønꞌa 
bʉ ja ra ndendądehe a ra 

Jesús. Nɛ ɛm̨mɛ xʉn ngu yʉ jąꞌi bim 
pɛtihʉ bʉ. Janangueꞌa bi yʉrbʉ ja 
ra tꞌʉmbosa bi dąn i tsꞌʉ bʉ ja ra 
ndenthe. Nu yʉ jąꞌi bi gopʉ ndenthe 
bʉya. 2 Nu ra Jesús bʉya xʉn ngu 
yʉn tꞌuti bi xih yʉ jąꞌi ꞌbʉ mí xänbi, 
nɛ bi ꞌyɛn̨a:
3

 ―ꞌYøhmbʉ tsꞌʉ ran tꞌuti ga xi 
ahʉ ya. Nuꞌa nꞌda ra uąhi bi mba bá 
pon yʉ hmudä. 4 Nɛ bi zo ꞌda bʉ ꞌyu. 
Nubʉya bá ɛh̨ yʉ doja bi juaꞌa ntsꞌa 
yʉ hmudä xí zo bʉ. 5 Nuꞌʉ miꞌda yʉ 
hmudä bi zo bʉ ja yʉ ndaxnado nɛ 
tsꞌʉtho ra häi bʉ. Janangueꞌa ꞌbex 
bi bøxa nꞌdihi. 6 Pɛ nuꞌbʉ mam bá 
pøx ra hyadi ꞌbex bi ꞌyotꞌʉ nguetho 
hin hapʉ sä da mba yʉ́ ꞌyʉ. 7 Nuꞌʉ 
miꞌda bi zo bʉ ja yʉ dąpo, bi bøtsꞌe 
pɛgue bi gomꞌ yʉ dąpo, nɛ nte bi 
ndøꞌʉ. 8 Pɛ nuꞌʉ miꞌda bʉya bi zo 
bʉ ja ra häi xʉn ho. Bi bøtsꞌe nɛ 

bin te, nɛ bi ndøgue. Nuꞌʉ ꞌda ꞌdäte 
maꞌdɛtꞌa bi ndøgue, nuꞌʉ ꞌda hyąte, 
nuꞌʉ ꞌda nꞌda ciɛnto bi ndøgue ngue 
nꞌda ꞌbäi, bi ꞌyɛn̨ a ra Jesús.

9
 Nɛ xø bi ꞌyɛm̨pꞌʉ yʉ jąꞌi:

―Høntꞌa go toꞌo ja yʉ́ zagu bi ꞌyø 
a dá ma, bi ꞌyɛm̨bi.

Hanja i xih yʉn tꞌuti 
yʉ jąꞌi a ra Jesús

10
 Nuꞌbʉ mi ꞌbʉsɛhʉ ꞌdɛꞌma yoho 

yʉ́ xädi ra Jesús nɛꞌʉ miꞌda yʉ́ 
ꞌyɛc̨ꞌyɛi, bi xifi da xi ʉ ꞌbɛꞌa na mbøn 
a ran tꞌuti bi ma. 11 Nu ra Jesús bi 
ꞌyɛm̨pꞌʉ bʉya:

―Gueꞌahʉ bi ja ahʉ gui pąhmbʉ 
a him mam fądi mam ꞌbɛtꞌo ngue 
ꞌbɛpʉ ní manda rá tsꞌɛdi Oją. Pɛ 
nuꞌʉ yʉ jąꞌi thoho gueꞌʉ da sänba 
yʉn tꞌuti, 12 madague da nu pɛ hin 
da ꞌyørpa masu ꞌbɛꞌa da nu, nɛ 
madague da ꞌyøde pɛ hin da bądi 
ꞌbɛꞌa ní mba a, nɛ hin da bɛn̨i di päh 
yʉ́ mbʉi ngue da hyon ra punbi, bi 
ꞌyɛn̨ꞌa ra Jesús.

Rán thɛui a ran tꞌuti a 
ra mbomhmudä

13
 Nɛ xø bi ꞌyɛm̨pꞌʉ mahønꞌa:

―Nuꞌbʉ hin guí pąhmbʉ ꞌbɛꞌa 
na mbønꞌa ran tꞌuti dá mangä, ha 
da zä gui pąhmbʉ gätho miꞌda 
ga xi ahʉ ꞌbʉ. 14 Nuꞌa na mbønꞌa 
dá mangä, nuꞌa ra uąhi queꞌa bá 
man rám hman Oją hønbʉ go 
hapʉ. 15 Guehya bi zo bʉ ja ra 
ꞌyu na mbøni bi ꞌyømanho rám 
hman Oją ya. Pɛ nu ra zįthu ꞌbex 
bi japi bi pumbɛn̨i a ram hma bi 
sifi. 16 Ximangutya bi zo bʉ ja yʉ 
ndaxnado na mbøni bi ꞌyøh ram 
hma nɛ bin johya. 17 Pɛgue hinga 
gätho rá mbʉi bi bɛn̨i. Janangueꞌa 

nuꞌbʉ bi nu yʉn ʉcpi nɛ yʉn ʉnbi 
nangue rám hman Oją him bi 
hyätꞌi, ꞌbex gue bi zu nɛ bi ꞌuegue. 
18

 Nɛ nuya bi zo bʉ ja ra dąpo na 
mbøni bi ꞌyømanho ram hma 19 pɛ 
ɛm̨mɛ di ho ra ximhäi nɛ ra mbɛti 
i hätꞌi, nɛ di ho da ꞌyøtꞌ yʉ́ pähä 
zɛhɛ. Tenguꞌbʉ bi gomba ram hma, 
nɛ hin di japi din te yʉ́ mbʉi. 20 Pɛ 
nuya bi zo bʉ ja ra häi xʉn ho, na 
mbøni bi ꞌyømanho rám hman Oją, 
bi hyąni, nɛ bin te yʉ́ mbʉi xʉn 
ho, nɛ bi xąntꞌa ram hma xʉn ho, 
tengutho yʉ hmudä, gue bi ndøꞌa 
ꞌdäte maꞌdɛtꞌa ʉ ꞌda, nɛ hyąte ʉ ꞌda, 
nɛ nꞌda ciɛnto ʉ ꞌda, bi ꞌyɛm̨pꞌʉ yʉ́ 
xädi ꞌbʉ mi xifi ꞌbɛꞌa na mbønꞌa ran 
tꞌuti bi ma.

Gätho him mam fądi da zøni da fądi
21

 Nɛ xø bi ꞌyɛn̨ꞌa ra Jesús:
―Nuꞌa mam hmangä ntsꞌänni gätho 

yʉ jąꞌi da ꞌyøde, tengu nꞌda ra nyotꞌi 
ntsꞌänni di yotꞌi gätho bʉ mbo ra ngu, 
hingan tsꞌänni da mba ma cʉꞌtꞌi bʉ ja ra 
ꞌbihuanza o ra ꞌbitꞌotsꞌi. 22 Nguetho gätho 
ꞌbɛꞌa him mam fądi da zøni da fądi, nɛ 
gätho ꞌbɛꞌa him midí nɛqui da zøni da 
hnu. 23 Høntꞌa go toꞌo ja yʉ́ zagu bi ꞌyø a 
dá ma. 24 Nɛ nuꞌa di jamansu a i øde da 
bądi xʉn ho nɛ Oją di japi manꞌda xʉn 
ngu da zøni da bądi. Pɛ nuꞌa hin ɛ di 
jamansu a i øde, pɛ nɛꞌa zi tsꞌʉ mi pądi 
dim ꞌbɛdi, nɛ tengu ni tꞌɛni gnán ɛmhbʉ 
gueꞌa dí tꞌɛnꞌnahʉ, nɛ manꞌda mbongui 
thoho din ꞌda ahʉ. 25 Din ja ahʉ tengu 
ram hma i ɛn̨a: “Nuꞌa xʉn ngu i ja 
manꞌda xʉn ngu din tꞌunni pɛ nuꞌa 
tsꞌʉtho i ja manꞌda da thąnba a.”

Rán tꞌuti ra hmudä i te
26-27

 Nu ra Jesús bi ꞌyɛm̨pꞌʉ 
mahønꞌa:

―Nuya di manda ua rá tsꞌɛdi Oją 
madagueꞌbʉ hin di nɛqui, tengu 
thoho nꞌda ra hmudä ꞌbʉ bi du a 
nꞌda ran ꞌyohʉ, madagueꞌbʉ hingui 
nu hague ám bøtsꞌe pɛgue i pądi da 
bøtsꞌe, nte im bɛn̨tho. 28 Nguetho 
nuꞌa ra häi dí tesɛ yʉ thuhu a. 
Nuꞌbʉ bi mbʉdi bi bøtsꞌe, yʉ paxi 
thoho, mꞌbɛjua bʉya da ndøh yʉ́ 
dąxi, nɛ nubʉya din thą ʉ. 29 Nɛ nu 
ran ꞌyohʉ bʉya da xoqui nguetho 
bi zøn ra ora da ꞌbɛꞌtsꞌi, bi ꞌyɛn̨ a ra 
Jesús. In jabʉ rá tsꞌɛdi Oją ngue di 
manda ua nɛ njongui nu hague na 
te.

Ran tꞌuti rá hmudä ra mostaza
30

 Nɛ manꞌda ran tꞌuti bi xih 
yʉ́ xädi ra Jesús mahønꞌa, nɛ bi 
ꞌyɛm̨pꞌʉ:

―ꞌBɛpʉ dá bɛm̨hbʉ hague di 
manda ua rá tsꞌɛdi Oją. Ga xi ahʉ 
nꞌda ran tꞌuti nangueꞌa. 31-32 In ja 
tengu nꞌda rá hmudä ra mostaza 
i pa mꞌboni, nɛ ɛm̨mɛ zicuɛ tho, 
ɛm̨mɛ manꞌda zicuɛ xinda gue miꞌda 
yʉ hmudä, pɛ manꞌda i te xʉn ngu 
yʉ́ ꞌyɛ, xinda gue gä miꞌda yʉ paxi 
nɛ xøgue sä da ꞌyøtꞌ yʉ́ ꞌbafi yʉ doja 
bʉ ja yʉ́ xaha. Njabʉ rá tsꞌɛdi Oją 
bʉ ni nɛqui ngue di manda ua, bi 
ꞌyɛn̨ꞌa ra Jesús.

Hanja bi xih yʉn tꞌuti ʉ yʉ jąꞌi
33

 Nɛ xʉn ngu miꞌda yʉn tꞌuti 
bi xänba yʉ jąꞌi a ra Jesús ꞌbʉ mi 
xänbi tengu ya i hmangua, pɛ 
høntꞌʉ hingui hɛį bʉ dá fądi bi xifi. 
34

 Nɛ nte bi xih miꞌda yʉm hma, 
høntꞌʉ yʉn tꞌuti bi xifi. Pɛ nuꞌbʉ mi 
ꞌbʉsɛhʉ yʉ́ xädi bi xih pʉya ꞌbɛꞌa na 
mbønꞌʉ yʉn tꞌuti bi mam bʉ ꞌbʉh 
yʉ jąꞌi.

Bi xifi din hɛ ̨ran dąhi ra Jesús
35

 Nuꞌbʉ mín de bʉya nu ra Jesús 
bi ꞌyɛm̨pꞌʉ yʉ́ xädi:
―Nuya ga thohmbʉ nʉ ꞌdanguadi 

ra dądehe, bi ꞌyɛm̨pꞌʉ.
36

 Nɛ nubʉya bi xih yʉ jąꞌi da 
mbeng bʉ yʉ́ ngu. Nu yʉ́ xädi bʉya 
bi ꞌyon a ra mbosa mi huhʉ ra 
Jesús, bi mbähä bʉya. Nɛ xʉn ngu 
miꞌda yʉ jąꞌi bi dɛnni ngue bi hyusɛ 
yʉ́ mbosa ʉ. 37 Nɛ nuꞌbʉ ya i ꞌyo bʉ 
ja ra dehe nɛ ntsꞌɛdi ran dąhi bin ja, 
nɛ bi dontsꞌ ra dehe ra mbosa nɛ mi 
tsꞌʉtho xtán yudi. 38 Pɛ nu ra Jesús 
mi hunh ra huhni, nɛ mi ąpʉ ja ra 
mbosa. Nu yʉ́ xädi bi ꞌyä ra Jesús 
nɛ bi ꞌyɛm̨bi:
―Xänbate i, ha nte guím bɛn̨i nɛ 

nde ga tuhʉ, bi ꞌyɛm̨pꞌʉ.
39

 Bi ndantsꞌa ra Jesús bʉya nɛ bi 
ꞌyɛm̨pꞌa ran dąhi nɛ a ra dehe:

―Daman hɛ,̨ bi ꞌyɛm̨bi.
ꞌBex gue bin hɛ ̨ran dąhi nɛ ra 

dehe bʉya him mam bi ꞌyąni. 
40

 Nubʉya, bi ꞌyɛm̨pꞌʉ yʉ́ xädi:
―Guín suhʉ nguetho tsꞌʉtho guí 

ɛc̨ꞌyɛigahʉ.
41

 Nu yʉ́ xädi bʉya bi zu a ra hmu, 
nɛ bi hyonya thoho a bin ja. Bin 
ꞌyɛm̨zɛhɛ nꞌda ngu nꞌda ʉ:

―ꞌBɛꞌa di ꞌyɛt̨ꞌui na ran ꞌyohʉ, nɛ 
ya ꞌbex gue in hɛ ̨a ran dąhi nɛ ra 
dehe di hɛcpi.

Ra Jesús bi hyønba thi yʉ 
zįthu a ra mɛngu bʉ Gadara

5  Nubʉya nu ra Jesús nɛ yʉ́ 
xädi bi zøm bʉ ꞌdanguadi ra 

dądehe nubʉ ja ra häi Gadara. 2-6 Nɛ 
mi ꞌbʉpʉ nꞌda ran ꞌyohʉ min ꞌyoui 
yʉ zįthu. Nuꞌa mi ząm bʉ ja ran 
ꞌyägui, nɛ njoꞌo toꞌo mi sä da ząmmi 

nguetho gä i xɛcthoho yʉ cadena 
mi pa nthątꞌi. Xʉn ngu yʉ nįdi bi 
thurpa yʉ́ ꞌyɛ nɛ yʉ́ gua nangue yʉ 
cadena, pɛ gätho i xɛcthoho. Njon 
mi sä di hɛcpi. Gätho ra pa nɛ ra 
xui mi mbapʉ ja ra dąpo o guepʉ 
ja ran ꞌyägui, nɛ midi ʉnba zɛhɛ 
nguetho mi hɛzɛhɛ rá jąꞌi nangue 
yʉ do. Nuꞌbʉ mí bøm bʉ ja ra 
mbosa a ra Jesús nɛ yʉ́ xädi, ꞌbex 
bá ɛ ̨a ran ꞌyohʉ bin cꞌathʉ, bí ꞌyɛp̨ʉ 
ja ran ꞌyägui, bin dąnyahmu bʉ 
ꞌbäh ra Jesús, bi dąnde, 7 nɛ ntsꞌɛdi 
mbafi, bi ꞌyɛn̨a:
―ꞌBɛꞌa guí nde gui ꞌyørcahe grá 

Jesús, rá Tsꞌʉntꞌʉ i Oją mahɛt̨sꞌi. 
Nuya dí ä a ra mate hin gui ʉngahe, 
8

 bi ꞌyɛn̨ꞌʉ yʉ zįthu ꞌbʉ mi sifi da 
bøm bʉ rá mbʉi ran ꞌyohʉ. 9 Nɛ 
nubʉya nu ra Jesús bi ꞌyänꞌnʉ yʉ 
zįthu:
―ꞌBɛꞌa ní thuhu, bi ꞌyɛm̨bi.
―Ma thuhu “Nꞌdan nɛtsꞌigähe” 

nɛ ɛm̨mɛ xʉn ngu gähe, bi ꞌyɛn̨a. 
10-12

 Nɛ ntsꞌɛdi dí ä a ra mate gueꞌbʉ 
ga pømhbe hin gui pɛngahe bʉ 
nꞌdanni i ja yʉ häi, dami ꞌyørcahe 
ra mate gui pɛngahe nʉ ꞌbʉh 
yʉ tsꞌʉdi ga cʉthe nʉ, bi ꞌyɛn̨ꞌʉ. 
Nguetho hinga yatho mí ꞌyo ʉ yʉ 
tsꞌʉdi xʉn ngu, mi sapaxi bʉ.
13

 Nu ra Jesús ya bi un ran tꞌɛd̨i 
da yʉrpʉ ꞌbʉh yʉ tsꞌʉdi. Nuꞌbʉ mí 
yʉrpʉ ya ꞌbex bán tih yʉ tsꞌʉdi bá 
cąpʉ ja ra nguani ʉ ꞌbex bi yʉpʉ 
ja ra dehe ʉ, nɛ gä bi du bʉ ʉ bʉya. 
Mbɛ yo mahuąhi i jua ʉ.
14

 Nu ʉ yʉn ꞌyohʉ midi jamansu 
yʉ tsꞌʉdi, ꞌbex bi ꞌda ꞌbʉ min nu 
ꞌbɛꞌa bi ꞌyøtꞌʉ yʉ tsꞌʉdi. Bi mba bá 
mam bʉ ja ra hnini nɛpʉ huąhi a 
bin ja. ꞌBex bi mba yʉ jąꞌi bʉya da 
nusɛ ʉ ꞌbɛꞌa bi man ʉ yʉ́ mbädi yʉ 

tsꞌʉdi. 15 Nuꞌbʉ mí zøm bʉ, bi nu 
i hupʉ a ran ꞌyohʉ madí ʉnba ra 
zįthu, ya xí zä nɛ i he rá zi pahni. 
Ɛm̨mɛ bi mbidi yʉ jąꞌi bʉya. 16 Nuꞌʉ 
xí nu yʉ tsꞌʉdi, xø bi xifi xʉn ho 
yʉ jąꞌi mahønꞌa ꞌbɛꞌa xín ja. 17 Nɛ 
nubʉya, nu yʉ mɛngu bʉ ɛm̨mɛ bi 
ꞌyäp ra mate ngue ꞌbex gue da bøn a 
ra Jesús bʉ ja yʉ́ häi ʉ.
18

 Bi mba da ndex ra mbosa a ra 
Jesús bʉya. Nɛ nuꞌa ran ꞌyohʉ xí 
ʉnba ra zįthu ɛm̨mɛ i nde da dɛnꞌna 
ra Jesús gue ꞌdarpʉ din ꞌyohʉ. 19 Pɛ 
nu ra Jesús him bi un ran tꞌɛd̨i nɛ 
bi hɛcpi.
―Ni mba bʉ ni ngu, nɛ gui xi ʉ 

nim ꞌbʉihʉ ran ho bi ꞌyøtꞌa Oją ra 
Hmu ngue bi huɛc̨ꞌa i, bi ꞌyɛm̨pꞌa 
ran ꞌyohʉ.
20

 Nuꞌa min ꞌyoui ra zįthu bʉya, bi 
mba rá ngu. Bi dʉꞌmi bi mam bʉ 
gätho ra xɛqui Decápolis ꞌbɛꞌa xí 
ꞌyørpa ra Jesús. Nɛ gätho ʉ bi xifi bi 
hyonya thoho ʉ.

Ra Jesús bi ꞌyäꞌa rá tꞌįxu 
ra Jairo nɛ bi hocꞌa nꞌda ra 

xisu mi hɛm̨b ra mbɛji
21

 Nɛ nuꞌbʉ ya mi zøn ra Jesús bʉ 
ná ꞌdanguadi ra dądehe, ɛm̨mɛ xʉn 
ngu yʉ jąꞌi bim pɛti bʉ ndenthe 
mahønꞌa guepʉ bin säya ra mbosa. 
22

 Bi zøꞌa nꞌda rá ngʉrbi ra niją i 
Jairo a, bin dąnyahmu bʉ ja rá gua 
ra Jesús. 23 Nɛ ɛm̨mɛ bi ꞌyäp ra mate, 
bi ꞌyɛm̨bi:
―ꞌYørqui tsꞌʉ ra mate ga mbähä 

ba cäx ni ꞌyɛ ma tꞌįxu nguetho 
ɛm̨mɛi, janangueꞌa da yąni nɛ hin 
da du, bi ꞌyɛm̨bi.
24

 Nu ra Jesús bi mbɛ bʉya, nɛ 
xʉn ngu yʉ jąꞌi bi dɛnꞌndʉ, xøgue 
bin dʉ bʉ ni mba ʉ. 25 Nɛ bi zʉpʉ 

ꞌyu nꞌda ra xisu ná ꞌdɛꞌmayon jɛya 
mi hɛm̨b ra mbɛji. 26 Ɛm̨mɛ xí 
nu ran ʉnbi nangue xʉn ngu yʉ 
ꞌyøthebate xí ꞌyøthe. Xi juadi gätho 
rá mbɛti mi ja, nɛ xingui tsꞌʉ bi 
dįtsꞌi, xøgue manꞌda ɛm̨mɛi. 27 Pɛ 
nuya i hon a ra Jesús nguetho xí 
ꞌyøꞌam man yʉ jąꞌi ngue di hoqui 
høntꞌa go ꞌbɛꞌa man ʉ. Janangue 
nuꞌbʉ mi zʉdi ꞌbex bi yʉtꞌi nde bʉ 
ní mba ʉ, bi därpa rá xʉthapahni 
ra Jesús bʉya. 28 Nguetho mí ɛn̨sɛ 
ra xisu, “Høntho ga thärpa rá pahni, 
ya da yąngui,” mi ɛn̨a. 29 Nɛ nuꞌbʉ 
mi därpa rá pahni ra Jesús ꞌbex bin 
hɛ ̨a rá mbɛji mí hɛm̨b bʉya. ꞌBex 
bi bą a ra xisu ngue ya bi zä xʉn 
ho. 30 ꞌBex bi bąh ra Jesús ngue bi 
hocꞌa nꞌda ra jąꞌi rá tsꞌɛdi ꞌbʉ mí 
därpa rá pahni. Janangue bi nyɛꞌ̨a 
ra Jesús, bi hyɛt̨ꞌʉ yʉ jąꞌi min ꞌyohʉ 
nɛ bi ꞌyɛn̨a:
―Toꞌo bi därca ma pahni, bi ꞌyɛn̨a.
31

 Nu yʉ́ xädi bʉya bi ꞌyɛm̨bi:
―Guín nuhma ɛm̨mɛ dʉ ua yʉ jąꞌi, 

“Toꞌo bi därca ma pahni,” nɛ guí ɛn̨a.
32

 Nu ra Jesús i tøꞌmi da mansɛ 
toꞌo xí därpa rá pahni. 33 Nɛ nu ra 
xisu bʉya, bin su nɛ di fɛtꞌi nguetho 
pą a xí tꞌørpe. Nɛ bi mba bʉ ꞌbäh ra 
Jesús bin dąnyahmu bʉ ja rá hmi nɛ 
bi xifi gätho ꞌbɛꞌa xí ꞌyøtꞌe. 34 Nu ra 
Jesús bʉya bi ꞌyɛm̨bi:
―Nuꞌi grá zi xisu, bi zä i nguetho 

gá ꞌyɛc̨ꞌyɛigui. Ni mba da hyu ni 
mbʉi, him man di ʉnꞌa a gmi hɛm̨bi.
35

 Gätho na yąui a ra xisu ꞌbex bi 
zøpʉ miꞌda yʉ jąꞌi bí ꞌyɛp̨ʉ ja rá ngu 
a ra Jairo, bi tꞌɛm̨pꞌa ra Jairo:
―Nuꞌa ni tꞌįxu ya bi du. Säti thoho 

manꞌda gadi pah na ra xänbate.
36

 Pɛ nu ra Jesús ꞌbʉ mí ꞌyø a bi 
manꞌʉ, bi ꞌyɛm̨pꞌa ra Jairo bʉya:

―O di tu ni mbʉi, høntho gui 
ꞌyɛcꞌyɛi ngue majuąni i ja ma tsꞌɛdi, 
bi ꞌyɛm̨pꞌa.
37

 Guehma bi thoh pʉya nɛ njom 
bi japi da dɛnni. Høntꞌa ra Pedro, nɛ 
ra Jacobo nɛ ra Xuua rán ꞌyohʉ ra 
Jacobo, bi xifi da mbähä bʉ rá ngu 
ra Jairo. 38 Nuꞌbʉ mi zøm bʉ ja rá 
ngun a ra Jairo bʉya, bi nu ngue 
i zonꞌʉ yʉ jąꞌi ꞌbʉpʉ, nɛ ɛm̨mɛ di 
mbahni na tsꞌoni. 39 Bi yʉrpʉ mbo 
ra Jesús bʉya, bi ꞌyɛm̨pꞌʉ ꞌbʉpʉ:
―Hanja ɛm̨mɛ gadi hįhʉ na tsꞌoni. 

Nuna ra hmute hingui tu pɛgue i 
ąha.

40
 Nuꞌbʉ mi ꞌyøh yʉ jąꞌi ꞌbɛꞌa bi 

man a, bi den thoho bʉya. Nu ra 
Jesús bʉya, bi ꞌyɛm̨pꞌʉ yʉ jąꞌi:
―Dami pømhbʉ thi, bi ꞌyɛm̨bi.
Høntꞌa rá ta nɛꞌa rá mbe ra hmute 

xí du nɛ yʉ́ xädi, bi yʉthʉ ra Jesús 
bʉ ꞌbɛn a ra hmute. 41 Nuꞌa ra Jesús 
bʉya bi bɛnba rá ꞌyɛ a ra hmute nɛ 
bi ꞌyɛm̨bi:
―Talita cumi, bi ꞌyɛm̨bi. I nde da 

ma: “Nuꞌi grá hmute dí xi i, dami 
ndantsꞌi.”
42

 Nuꞌa ra hmute bʉya ꞌbex bi 
ndantsꞌi nɛ bin ꞌyo. ꞌDɛꞌmayon jɛya 
mi pɛꞌtsꞌa. Nuꞌʉ bi yʉthʉ mbo bi 
hyonya thoho. 43 Nuꞌa ra Jesús bʉya 
ntsꞌɛdi bi ꞌyɛm̨pꞌʉ:
―Njon gui xihmbʉ ꞌbɛꞌa dá øtꞌä, 

bi ꞌyɛm̨pꞌʉ. Nɛ nubʉya bi ꞌyɛm̨pꞌa ra 
Jairo:
―Dami ꞌuįn na ni tꞌįxu ya, bi 

ꞌyɛm̨bi.

Ra Jesús bi zøm bʉ rá hninizɛhɛ

6  Bi bøm bʉ ra Jesús bʉya, 
bi mba bʉ ja rá hnini zɛhɛ 

Nazaret. Bi mbähä yʉ́ xädi. 2 Nɛ 
nuꞌa ra pa ran tsꞌäya, bi mbähä 

yʉ́ xädi bʉ ja ra niją. Nu ra Jesús 
bʉya bi xänba bʉ yʉ jąꞌi. Nuꞌbʉ mi 
ꞌyøh yʉ jąꞌi a bi manꞌa ra Jesús, bi 
hyonya thoho nɛ din ꞌyɛm̨zɛhɛ ʉ:
―ꞌBɛꞌa nin xädi im man na. ꞌBɛꞌa 

ni tsꞌɛdi i ja na, ngue i sä i øtꞌ yʉn 
tꞌøtꞌe mixte na. 3 Ha hinga guehna 
ra yaxi na, rá tsꞌʉntꞌʉ ra María. Nɛ 
yʉ́n ꞌyohʉ ra Jacobo, nɛ ra José, nɛ 
ra Judas, nɛ ra Simón, nɛ ʉ yʉ́n ju 
dí ꞌbʉhmbʉ ua, bi ꞌyɛn̨ ʉ.

Nɛ bi ʉꞌtꞌ yʉ́ mbʉi zɛhɛ ʉ. 
4

 Janangueꞌa nuꞌa ra Jesús bi 
ꞌyɛm̨pꞌʉ:

―Gätho yʉ́ pøngahyą Oją i 
hnumansu, pɛ hønbʉ ja rá häizɛhɛ 
nɛpʉ ꞌbʉh yʉ́ mɛni, nɛpʉ ja rá 
ngusɛ hingui hnumansu bʉ, bi 
ꞌyɛn̨ꞌa.

5
 Nɛ hingui ngu yʉn tꞌøtꞌe 

bi ꞌyørpʉ ngue xtá ꞌyut rá tsꞌɛdi. 
Høntꞌʉ zi yoho yʉn zämanꞌʉ bi 
gäx rá ꞌyɛ bi japi bi yąnꞌʉ. 6 Nɛ bi 
hyonya thoho a ra Jesús nguetho 
him bi ꞌyɛc̨ꞌyɛi ʉ ngue i ja rá tsꞌɛdi 
ʉ yʉ́ mɛnguhʉ. Nɛ nubʉya bi mba 
bʉ ja yʉ tꞌʉhnihni jombʉ Nazaret, 
nɛ bi xänba bʉ ʉ yʉ jąꞌi.

Bi mbɛhnꞌdʉ ꞌdɛꞌmayoho 
da mampꞌa rám hma

7
 Mꞌbɛjua bʉya bi xi ʉ ꞌdɛꞌmayoho 

yʉ́ xädi ngue da mba bʉ ja yʉ hnini. 
Nɛ ꞌda i yoho bi zänni, nɛ bi un 
yʉ́ tsꞌɛdi da hyønꞌa thi yʉ zįthu in 
ꞌyohʉ ʉ ꞌda yʉ jąꞌi. 8-9 Nɛ bi xi ʉ nte 
da hyąx ꞌbʉ bi mba ʉ. Høntꞌa nꞌda 
ra tøhø da hyątsꞌi nꞌda ngu nꞌda 
ʉ. Nɛ høntꞌʉ yʉ thįxfani da ꞌyʉtꞌi. 
Xíng yʉn juꞌdøzą, xíng yʉn zɛdi da 
hyątsꞌi, xing ra mbɛti, nɛ xín da gąx 
ʉ yojoꞌtsꞌi yʉ́ pahni.
10

 Nɛ manꞌda bi ꞌyɛm̨pꞌʉ:

―Hønbʉ go hapʉ da mba ma 
säya ahʉ ꞌbʉ gá sømhbʉ bʉ ja yʉ 
hnini, gam ꞌbʉhmbʉ bʉ gueꞌbʉ go 
gá nɛxhʉ bʉ. 11 Nɛ nubʉ hapʉ gui 
sømhbʉ ngue hin da zin ahʉ nɛ hin 
da ꞌyømanho a guí mamhbʉ, dami 
pømhbʉ bʉ, dami huąjʉ ra häi ja 
ni xįnguahʉ, ra hmɛpya ngue gui 
sohmbʉ bʉ ʉ. Nɛ majuąni dí xi 
ahʉ, nuꞌa ra hnini hin da zin ahʉ, 
manꞌda xʉn ngu ran ʉnbi da nu a 
ꞌbʉ bi zøn ra pa ran juąnbi, xinda 
gueꞌa ra hnini Sodoma nɛ ra hnini 
Gomorra, bi ꞌyɛm̨pꞌʉ yʉ́ xädi.
12

 Nɛ bi bøm bʉ ꞌdɛꞌmayoho bʉya, 
bi mba. Hønbʉ go hapʉ bin ꞌyo 
bi xih yʉ jąꞌi di päh yʉ́n ꞌyomfɛn̨i 
nangue yʉ tsꞌoqui bi ꞌyøtꞌe. 13 Nɛ bi 
hyøn a thi xʉn ngu yʉ zįthu mín 
ꞌyohʉ ꞌda yʉ jąꞌi nɛ xʉn ngu yʉn 
zämanꞌʉ bi gox ra aceite nɛ bi japi 
bi zä ʉ.

Rán dąte ra Xuua Nxixyą
14

 Mí ø a ra tsꞌʉtꞌabi Herodes ngue 
mí man yʉ jąꞌi ꞌbɛꞌa mí øtꞌa ra Jesús 
bʉ mí ꞌyo, nɛ bi ꞌyɛm̨b bʉya:
―Masque gueꞌa ra Xuua Nxixyą 

a bi dąmbɛn̨i, janangueꞌa i øt yʉn 
tꞌøtꞌe ngue i uh rá tsꞌɛdi, bi ꞌyɛn̨a.
15

 Pɛ nuꞌʉ ꞌda yʉ jąꞌi, mi ɛn̨a:
―Ra Elías a ra Jesús.
Nɛ nuꞌʉ ꞌda i ɛn̨a:

―Ra pøngahyą tengu mi ꞌbʉh 
mayaꞌbʉ.
16

 Pɛ nu ra Herodes ꞌdatꞌa im ma, 
bi ꞌyɛn̨a:
―Gueꞌa ra Xuua Nxixyą a ngue dá 

manda da tsꞌɛcpa rá ꞌyʉga, masque 
bi dąmbɛn̨i, bi ꞌyɛn̨ a ra Herodes.
17-18

 Nguetho guesɛ ra Herodes bi 
mbɛnhꞌdʉ bá bɛnt ra Xuua, bi duꞌtꞌi 
nɛ bi gotꞌa fädi. Nguetho in cuɛ ra 

Herodes ꞌbʉ mí tꞌɛm̨bi hingui ho a 
bi ꞌyøtꞌe ngue xí zin a rá ꞌbɛpo. Nɛ 
nuꞌbʉ mí zinꞌa ra xisu, mi ꞌbʉhmi 
a ra Felipe. Nɛ nuꞌa ra Felipe, rán 
ꞌyohʉ zɛhɛ a ra Herodes. Nɛ nu 
ra xisu i Herodías a. Nɛ gueꞌa ra 
Xuua Nxixyą bin yąui ra Herodes, 
bi xifi hingui ho a bi ꞌyøtꞌe. Him 
bi ꞌyømanho ra Herodes bʉya, 
janangue bi manda dí cotꞌa fädi ra 
Xuua Nxixyą.
19

 Nɛ a ra Herodías bin cuɛ nɛ 
ɛm̨mɛ honi ꞌbɛpʉ dí hyo a ra Xuua. 
Pɛ him ꞌbex bi zä bi hyo. 20 Nguetho 
nu ra Herodes mi pądi ra hocjąꞌi a 
ra Xuua, nɛ bi xi ʉ yʉ mbängoxthi 
njon da japi da yʉrpʉ ngue di ʉnba 
ra Xuua. Nɛ nu ra Herodes, jaꞌbʉ 
di manda bá tsꞌinba ra Xuua ngue i 
nde da ꞌyø i tsꞌʉ rám hman ra Xuua. 
Nɛ bi ꞌyømanho tho madagueꞌbʉ 
hinga gätho i pądi ꞌbɛꞌa nam bønꞌa i 
man ra Xuua.
21

 Nuꞌbʉ mi zøn ra pa rá ngopa 
ra Herodes, nu ra Herodías bʉya bi 
dįni ꞌbɛpʉ dí hyo ra Xuua bʉya. Bi 
ꞌyøtꞌa nꞌda ra dąnsihmɛ ra Herodes 
bá si yʉ́m fätsꞌihʉ, nɛ yʉ́ hmudofʉi 
nɛꞌʉ yʉ ngʉrpi bʉ ja ra häi Galilea. 
22

 Nuꞌbʉ min sihmɛ ʉ bi yʉrpʉ rá 
tꞌįxu ra Herodías, bin nɛsɛ a ra 
hmute. Nu ra Herodes nɛ ʉ gä mi 
huhmbʉ bʉ ɛm̨mɛ bi numanhop rán 
hnɛi ra hmute.
―Nuya gui ꞌyäqui ꞌbɛꞌa guí nde 

gui ꞌyäqui, nugä ga ꞌda i, bi ꞌyɛm̨bi.
23

 Nɛ xø bi ꞌyɛm̨bi:
―ꞌYɛc̨ꞌyɛi Oją majuąni ga ꞌda i ꞌbɛꞌa 

gui ꞌyäqui madague a gui ꞌyäc made 
gätho ꞌbɛꞌa dí pɛꞌtsꞌä, bi ꞌyɛm̨bi.

24
 Nuꞌa ra hmute bʉya bi bøni nɛ 

bi ꞌyänꞌna rá mbe ngue ra Herodías, 
bi ꞌyɛm̨bi:

―ꞌBɛꞌa sä ga äpi, mbe.
Nuꞌa rá mbe bʉya bi ꞌyɛm̨bi:

―ꞌYäpꞌa rá yą ra Xuua Nxixyą.
25

 Bi mbenga nꞌdihi ra hmute bʉya 
bi ꞌyɛm̨pꞌa ra Herodes:
―Dí nde ꞌbexque guehya gui 

ꞌdacꞌa rá yą ra Xuua Nxixyą, gui 
cärca ra mbohi, bi ꞌyɛm̨bi.
26

 Nu ra Herodes bʉya bi du rá 
mbʉi ꞌbʉ mi ꞌyø a bi man a ra 
hmute, pɛ hingui sä ꞌbɛꞌa da mam 
bʉya nguetho hupʉ ja ran sihmɛ 
ʉ xí ꞌyøde ꞌbɛꞌa bim ma ngue ya xi 
ma majuąni di unni ꞌbɛꞌa da tꞌäpi. 
27

 Janangue a guehma bi mbɛnhna 
nꞌda ra dofʉi bá hąnba rá yą ra 
Xuua. 28 Nuꞌa ra dofʉi bʉya bi mba 
bá sɛcpa rá yą ra Xuua nubʉ ja ra 
fädi nɛ bá cätꞌa nꞌda ra mbohi, bi 
unna ra hmute bʉya. Nu ra hmute 
bʉya, bi unna rá mbe a rá yą ra 
Xuua. Nɛ gueꞌa bin ja ꞌbʉ mi du ra 
Xuua Nxixyą.

29
 Nuꞌbʉ mí ꞌyøh yʉ́ xädi ra Xuua 

ngue bi tsꞌɛcpa rá yą, bá ɛ ̨ʉ, bi 
duspa rá ngøcꞌyɛi nɛ bi mba bi 
ꞌyäpʉ ja ran ꞌyägui bʉya.

Bi un ran tsꞌihmɛ cʉtꞌa 
mahuąhi a ra Jesús

30
 Nuꞌbʉ jam bá penc ʉ yʉ́ xädi 

a ra Jesús, bi xifi ꞌbɛꞌa gätho xi 
ꞌyørpʉ bin ꞌyo, nɛ bi ma ꞌbɛꞌa gätho 
bi mam bʉ ꞌbʉh yʉ jąꞌi ꞌbʉ mi xih 
rám hman Oją ʉ. 31 Nu ra Jesús bi 
ꞌyɛm̨pꞌʉ:

―Ga mbähä tsꞌʉ nʉ nꞌdanni ngue 
dan säyahʉ tsꞌʉ nʉ, xøhma guí 
yähmbʉ, bi ꞌyɛm̨pꞌʉ.

Nguetho xʉn ngu yʉ jąꞌi i søm bʉ, 
ní mba nɛ ní ꞌyɛh̨ɛ, nɛ xíngui tsꞌʉ 
im bongui din sihmɛ ʉ. 32 Janangue 
a bi hyu ra mbosa ʉ im bɛn̨i da 

zøm bʉ maꞌueni ʉ guepʉ da zä dim 
ꞌbʉsɛ ʉ. 33 Pɛ xʉn ngu miꞌda yʉ jąꞌi 
bi hyantꞌa ra mbosa bʉ ni mba nɛ bi 
bądi i hu bʉ ra Jesús. Nɛ bá nɛxpʉ 
ja yʉ́ hnini ʉ, nɛ ɛm̨mɛ bin ti ʉ nɛ 
ꞌyogua thoho nɛ mꞌbɛtꞌo bi zøm bʉ 
da zønꞌa ra mbosa. 34 Nuꞌbʉ mi gąh 
ra mbosa ra Jesús nɛ yʉ́ xädi, bi nu 
xʉn ngu yʉ jąꞌi ya xí zøm bʉ, nɛ bi 
huɛc̨ꞌʉ ngue in ja tengu yʉ dɛꞌyo 
njoꞌo di jamansu. Nɛ ꞌbex bi dʉꞌmi 
bi xih yʉ jąꞌi rám hman ra Jesús 
mahønꞌa asta gueꞌbʉ go mín de. 
35,36

 Nuꞌbʉ mín de bʉya bi tꞌɛm̨pꞌa 
ra Jesús:
―Ɛm̨mɛ bin de ya, nɛ hinga nan 

sihmɛ yʉ jąꞌi, dami pɛnpʉ ja yʉ 
tꞌʉhnini ya da dän yʉ hmɛ bʉ 
nguetho maꞌueni ua nɛ hinꞌyʉ ꞌbɛꞌa 
da zi, bi ꞌyɛn̨ꞌʉ yʉ́ xädi.

37
 Pɛ nuꞌa ra Jesús bi ꞌyɛn̨a:

―Gueꞌahʉ gui ꞌuįmhbʉ yʉ jąꞌi, bi 
ꞌyɛm̨bi.

Nɛ bi ꞌyɛn̨ꞌʉ yʉ́ xädi:
―Pɛ ha guí ɛn̨je gua tämhbe 

yociɛnto ra hmɛ ngue ga unhde yʉ 
jąꞌi da zi, bi ꞌyɛn̨ꞌʉ. 38 Nu ra Jesús 
bʉya bi ꞌyɛm̨pꞌʉ:
―Bá nuhʉ bʉ hangu yʉ hmɛ ja bʉ.
Nuꞌbʉ mí bądi, bi ꞌyɛm̨bi:

―Cʉtꞌa mhmɛ nɛ yoho yʉ huą ja 
ua, bi ꞌyɛn̨ ʉ.
39

 Nɛ bi xih pʉya:
―Dami xihmbʉ yʉ jąꞌi din säya nʉ 

i ja yʉ ꞌbotꞌɛi.
40

 Nɛ ꞌdarpʉ bi hyu ʉ nꞌda ciento, 
nɛ ꞌdarpʉ bi hyu ʉ mi yote ma 
ꞌdɛtꞌa, nɛ njabʉ bi ꞌyøtꞌe gätho ʉ 
miꞌda. 41 Nuꞌbʉ mi gʉnꞌʉ cʉtꞌa yʉ 
hmɛ nɛ ʉ yoho yʉ huą ra Jesús, bi 
ndøs mahɛt̨sꞌi, bi ꞌyäp rán jąpi Oją 
nɛ bi xɛnꞌʉ yʉ hmɛ. Nɛ ʉ yʉ huą 
bʉya. Nubʉya bi unꞌdʉ yʉ́ xädi di 

darpa yʉ jąꞌi. 42 Gätho bin sihmɛ 
ʉ ꞌbʉpʉ nɛ bin niyą xʉn ho ʉ. 43 Nɛ 
nuꞌbʉ mi juaꞌa bi pɛtꞌʉ bi bongui, 
ꞌdɛꞌmayo ꞌbøtsꞌe bi yudi. 44 Nɛ nuꞌʉ 
bin sihmɛ cʉtꞌa mahuąhi ma ꞌyohʉ 
ʉ.

Ra Jesús bin ꞌyo maxøtsꞌe 
bʉ ja ra dądehe

45,46
 Nu ra Jesús bʉya bi xih yʉ́ xädi 

mꞌbɛtꞌo da mba ʉ da zøm bʉ ra hnini 
Betsaida, nɛ bi yʉtꞌa nꞌdihi bʉ ja ra 
mbosa ʉ bʉya. Nu ra Jesús him ꞌbex 
gue bi mba nɛ nuꞌbʉ min ꞌyɛh̨mbʉ 
gätho yʉ jąꞌi, bi ndexpʉ ja ra nyuni bin 
yąui Oją bʉ. 47 Nuꞌbʉ min xui, ya i ꞌyo 
bʉ ra mbosa bʉ made ra dehe. Nu ra 
Jesús mi ꞌbʉtho bʉ bán tsꞌogui. 48 Nɛ 
nuꞌbʉ mí hyantꞌʉ ꞌbɛꞌa øtꞌʉ yʉ́ xädi, bi 
nu ngue xʉn hɛį bʉ ni ꞌyon yʉ́ mbosa 
nguetho di costaꞌa ran dąhi a ra mbosa. 
Nɛ nuꞌbʉ maguembʉ da hyax pʉya bá 
ɛh̨ ra Jesús bʉ ní mba yʉ́ xädi, ba ꞌyo 
maxøtsꞌe ra dehe. Nɛ nuꞌbʉ mi zʉdi ɛn̨a 
da miꞌtsꞌa ra mbosa. 49,50 Nuꞌʉ yʉ́ xädi 
ꞌbʉ mi nu bi bɛn̨ ʉ: “Nꞌda ra du i mba 
bʉ,” ɛn̨ꞌʉ. Nɛ ɛm̨mɛ bi mba ʉ nguetho 
bin su. Nuꞌa ra Jesús bi ꞌyɛm̨pꞌʉ:
―Guecä o te guím bɛm̨hbʉ. 

Damin johyahʉ, bi ꞌyɛm̨pꞌʉ.
51

 Nɛ bi ndexpʉ ja ra mbosa bʉya. 
ꞌBex bin hɛ ̨ran dąhi, nɛ ɛm̨mɛ bi hyonya 
thoho yʉ́ xädi ꞌbʉ mi nu ꞌyo maxøtsꞌe ra 
dehe ra Jesús, nɛ bin hɛ ̨nꞌdihi ran dąhi. 
52

 Bi hyonya thoho nguetho him bi bɛn̨i 
ꞌbɛꞌa bi nu ꞌbʉ mi ꞌuįnꞌi cʉtꞌa mahuąhi 
yʉn ꞌyohʉ bʉ ndenthe, nguetho 
hingana pądi xʉn ho ʉ.

Ra Jesús bi hocꞌʉ yʉn zämanꞌʉ 
bʉ ja ra xɛqui Genesaret

53
 Nɛ bi zøm bʉ ꞌdanguadi 

ra dądehe bʉya, nubʉ ra häi 

Genesaret, bi zopʉ yʉ́ mbosa. 
54

 Nuꞌbʉ mi gąpʉ ja ra mbosa, gätho 
yʉ jąꞌi bi bądi gue gueꞌa ra Jesús. 
55

 Nɛ nu yʉ jąꞌi bʉya ꞌbex bi mba 
bá si yʉ hyɛn̨ni, bi zixpʉ da thoh 
ra Jesús. Mi oxpʉ ja yʉ́ ꞌbeza ꞌda, 
hønbʉ go hapʉ ní nɛtsꞌi. Nɛ nuꞌbʉ 
mi thopʉ ra Jesús bʉ ja yʉ́ häi 
ʉ, 56 hønbʉ go hapʉ bi thogui, o 
gue yʉ tꞌʉhnini o gue yʉ dąhnini, 
o guepʉ maꞌueni yʉ hnini, ya xí 
ꞌbom bʉ yʉn zämanꞌʉ. Nɛ gätho bʉ 
bi thogui bi si a ra Jesús: “Mada 
høntꞌa ni pahni ga thätꞌi i,” bi 
tꞌɛm̨bi. Nɛ høntꞌa go toꞌo bi därpa rá 
nyąmpahni ꞌbex bi zä bʉya.

Ra Jesús bi ma ndaꞌa dí 
tsꞌonba rá mbʉi nꞌda ra jąꞌi

7  Nɛ bi nɛxpʉ Jerusalén ꞌda yʉ 
fariseo nɛ yʉ xänbate niją, bi 

zøm bʉ mi ꞌbʉh ra Jesús. 2 Nɛ bi 
nu ʉ ꞌda yʉ́ xädi ra Jesús i sihmɛ 
nɛ hin nin xʉꞌyɛ tengu rán sʉꞌyɛ 
bi zänzɛhɛ yʉ́n tꞌɛt̨izɛhɛ ʉ. Nɛ bi 
ꞌyɛm̨bi øt ra tsꞌoqui ʉ. 3 Nguetho 
nuꞌʉ yʉ fariseo nɛ gätho miꞌda 
ma mijudíohe ɛm̨mɛ i tɛndaꞌʉ yʉ́n 
tꞌɛd̨i yʉ dącꞌyɛi. Nɛ nuꞌbʉ hin nin 
xʉꞌyɛ tengu man yʉ́n tꞌɛd̨i, ya hin 
din sihmɛ ꞌbʉ. 4 Nɛ ngutho ꞌbʉ xpá 
mbenga täi, him ꞌbex gue i sihmɛ, 
ꞌbɛ din xʉꞌyɛ xʉn ho tengu yʉ́n 
tꞌɛd̨izɛhɛ i tɛnꞌdʉ. Nɛ manꞌda xʉn 
ngu yʉn sʉtꞌi i tɛnꞌdʉ, tengu yʉ́n 
tꞌɛd̨i yʉ dącꞌyɛi. Yʉ́n sʉtꞌi ngue yʉ 
tasa, nɛ yʉ xaro, nɛ yʉ tꞌɛgui, nɛ 
yʉ́m ꞌbeꞌtꞌe yʉ tꞌotsꞌi. 5 Janangue 
nu yʉ fariseo nɛ yʉ xänbate niją bi 
ꞌyänna ra Jesús:

―Hanja ʉ ni xädi hingui tɛn yʉ́n 
tꞌɛd̨i yʉ dącꞌyɛi nɛ i sihmɛ nɛ hin 
nin xʉꞌyɛ, bi ꞌyɛm̨pꞌʉ.

6
 Bi dąh ra Jesús, bi ꞌyɛm̨pꞌʉ:

―Nuꞌahʉ yoho nin ꞌyomfɛn̨ihʉ, 
bi ꞌyɛm̨pꞌʉ. Nɛ majuąni bi man 
ra Isaías nangueehʉ ꞌbʉ mim 
pøngahyą, bi ꞌyɛn̨a:

Nuya yʉ jąꞌi nangue yʉ́ nde i 
ɛs̨cagui,

pɛ maxøtsꞌe thoho, hinga gätho 
mbo yʉ́ mbʉi im bɛn̨gui.

 7 Säti thoho i ɛs̨cagui nguetho 
høntꞌʉ

yʉ́n tꞌɛd̨i zɛhɛ i xänba ʉ miꞌda,
i ɛn̨ Oją, bi ꞌyɛn̨ a ra Isaías, bi ꞌyɛn̨ 
a ra Jesús. 8 Gueꞌa gá ꞌyøthʉ a 
nguetho gá hyɛhmbʉ yʉ́n tꞌɛd̨i Oją 
nɛ gá tɛnhdʉ yʉ́n ntꞌɛd̨i zɛhɛ yʉ 
jąꞌi nangue yʉ́n sʉtꞌi yʉ xaro, nɛ yʉ 
tasa nɛ xʉn ngu miꞌda guí øthʉ , bi 
ꞌyɛm̨pꞌʉ.

9
 Nɛ manꞌda bi xi ʉ, bi ꞌyɛm̨pꞌʉ:

―Nɛ høntꞌa ram fɛꞌtsꞌi guí øthʉ 
nangue yʉ́n tꞌɛd̨i Oją, tengu ꞌbʉ nte 
di muui, nguetho høntꞌʉ nin tꞌɛd̨i 
zɛhɛhʉ guí nde gui tɛnhdʉ. 10 Gueꞌa 
gní fɛstahʉ rán tꞌɛd̨i Oją bi xi a ra 
Moisés a guí øthʉ, nguetho nu a ra 
Moisés bi ꞌyɛn̨a: “Gui numansu ni 
tahʉ nɛ ni mbehʉ” Nɛ manꞌda ram 
hma bi ma: “Nuꞌa toꞌo da zan rá ta o 
gue rá mbe, jatho da tho a.” 11,12 Pɛ 
nuꞌahʉ ꞌdanꞌyo thoho guí mamhbʉ 
ngue guí ɛm̨hbʉ hing ra tsꞌoqui ꞌbʉ 
bi yąrba Oją a mi ja ngue xtá mbäx 
a rá mbe o gue rá ta nꞌda ran ꞌyohʉ. 
Nɛ hin gá xihmbʉ ngue him bi 
numansu yʉ́ ta ꞌbʉ ngubʉ bi ꞌyøtꞌe. 
13

 Gueꞌa gní combahʉ rám hman 
Oją a, nangue ni tꞌɛc̨ꞌyɛi zɛhɛhʉ 
guí xänbahʉ miꞌda yʉ jąꞌi. Nɛ xʉn 
ngu miꞌda guí øthʉ, bi ꞌyɛm̨pꞌʉ yʉ 
fariseo a ra Jesús.
14

 Nɛ nubʉya bi zohni gätho yʉ jąꞌi 
bi ꞌyɛm̨pꞌʉ:

SAN MARCOS 6 ,  7

El Nuevo Testamento en el Otomí de la Sierra © La Liga Bíblica 1974, 1999, 2009



83

―Dami ꞌyøhmbʉ, gätho ahʉ, nɛ 
dami pąhmbʉ na ga xi ahʉ ya. 
15

 Hinꞌyʉ ꞌbɛꞌa da yʉrpʉ mbo rá 
mbʉi nꞌda, gue di tsꞌonba bʉ, pɛgue 
nuꞌa ní bøm bʉ ja rá mbʉi nꞌda gue 
a dí tsꞌonba rá jąꞌi nꞌda a. 16 Høntꞌa 
go toꞌo ja yʉ́ zagu bi ꞌyø a dím 
mangä, bi ꞌyɛm̨pꞌʉ yʉ jąꞌi a ra Jesús.
17

 Nɛ bi ꞌuepʉ ꞌbʉh yʉ jąꞌi a ra 
Jesús, bi mbähä yʉ́ xädi bʉ ja ra 
ngu. Nɛ nubʉya bi ꞌyänꞌdʉ yʉ́ xädi:
―ꞌBɛꞌa gue na mbønꞌa ran tꞌuti gá 

ma.
18

 Nɛ bi ꞌyɛm̨pꞌʉ yʉ́ xädi bʉya:
―Ha nɛ ahʉ hin guí pąhmbʉ a dá 

mangä. Ha hin guí pąhmbʉ hinꞌyʉ 
ꞌbɛꞌa da yʉrpʉ mbo rá mbʉi nꞌda, 
gue hinga gueꞌa dí tsꞌonba bʉ a. 
19

 Nguetho nuꞌa ꞌbɛꞌa gätho i si nꞌda, 
hin din ząm bʉ rá mbʉi nꞌda, pɛ da 
mba bʉ rá foho nꞌda nɛ da thotho a, 
bi ꞌyɛn̨ a ra Jesús.

Ngubʉ bi man ra Jesús i ndepe 
da fądi ngue xʉn ho ꞌbɛꞌa gätho i ja 
ua ngue da zi nꞌda. 20 Nɛ mi ɛn̨ꞌa ra 
Jesús:
―Nuꞌa ní bøm bʉ rá mbʉi nꞌda 

ra jąꞌi, gue a dí tsꞌonꞌa nꞌda a. 
21

 Nguetho nubʉ ja yʉ́ mbʉi yʉ jąꞌi 
ní bøm bʉ gätho yʉ tsꞌonꞌyomfɛn̨i, 
nɛꞌbʉ i ꞌyomtꞌɛn̨i thoho nꞌda, nɛꞌbʉ 
di ꞌyomtꞌɛn̨iba nꞌda ra xisu nɛ i 
ꞌbʉh rá xisu, nɛꞌbʉ i hącpa rá te rá 
mijąꞌiui. 22 Nɛꞌbʉ øtꞌ ram fɛ,̨ nɛꞌbʉ 
øtꞌ ran tsꞌiyate, nɛꞌbʉ nząi øt ran 
tsꞌo, nɛꞌbʉ i häte, nɛꞌbʉ ra ꞌyąsä 
o gue ran tsꞌɛya, o gue yʉn cꞌąte, 
o gue yʉn ꞌyɛt̨sꞌi, o gueꞌbʉ i øtꞌe 
tengu ꞌbʉ hinꞌyʉ rán ꞌyomfɛn̨i nꞌda. 
23

 Gueꞌʉ gätho ní bøm bʉ yʉ́ mbʉi 
yʉ jąꞌi nɛ gueꞌʉ ní tsꞌonba yʉ́ mbʉi 
yʉ jąꞌi ʉ, bi ꞌyɛm̨pꞌʉ yʉ́ xädi ra 
Jesús.

Nꞌda ra xisu ngue hing yʉ 
judío bi ꞌyɛc̨ꞌyɛi ra Jesús

24
 Nuꞌbʉ mi jua a bin yąhʉ yʉ́ xädi 

a ra Jesús, bi mbähä bʉ ra xɛqui yʉ 
hnini Tiro nɛ Sidón. Nɛ nuꞌbʉ mi 
dįni hapʉ din säya bi nde ngue njon 
da bądi, pɛ njąmꞌbʉ bi zä bin ꞌyągui. 
25,26

 Nguetho ꞌbex bi zøm bʉ nꞌda 
ra xisu mi ꞌbʉ a nꞌda rá tꞌįxu min 
ꞌyoui ra zįthu. Bi zøm bʉ ngue ya 
xí ꞌyøde nangue rá tsꞌɛdi ra Jesús. 
Nu ra xisu, hin ma mijudíohe a, ra 
mɛngu bʉ ra xɛqui Sirofenicia. Bin 
dąnyahmu bʉ ja rá gua ra Jesús 
nɛ ntsꞌɛdi bi ꞌyäp ra mate ngue da 
hyønba thi a ra zįthu in ꞌyoui a rá 
tꞌįxu. 27 Nuꞌa ra Jesús bi ꞌyɛm̨bi:
―Hin nin säui ga øtꞌa a guím 

ma nguetho him ma mɛnguhʉ. 
Tenguthoho bʉ ja nꞌda ra ngu hin 
rán sähʉ rá mbʉdi da tꞌįn ʉ yʉ 
tꞌʉꞌyo, yʉ́ mbʉdi ʉ go yʉ tꞌʉhni, bi 
ꞌyɛm̨bi.

28
 Bi dą a ra xisu bʉya:

―Majuąni guím ma, gra Hmu, 
pɛ nɛꞌʉ yʉ tꞌʉꞌyo i sip yʉ́ xɛni yʉ 
tsꞌʉntꞌʉ i hɛpʉ ꞌbimɛxa.
29

 Nuꞌa ra Jesús bi ꞌyɛm̨pꞌa:
―Xʉn ho ngue ngubʉ gá bɛn̨i, 

janangue nu ra zįthu min ꞌyoui ni 
tꞌįxu ya bi bøni. Ni mba ya.
30

 Nuꞌbʉ mi zøm bʉ rá ngu bi nu a 
rá tꞌįxu ꞌbɛm bʉ ja rá oi, ya xí ꞌue a 
ra zįthu bʉya.

Ra Jesús bi hocꞌa nꞌda ran 
ꞌyohʉ i gogu nɛ i ꞌbare

31
 Nɛ bi bøm bʉ ra häi Tiro a ra 

Jesús bi thotho bʉ ra hnini Sidón, 
nɛpʉ yʉ hnini ra häi Decápolis, 
nɛ bi zøm bʉ ja ra dądehe Galilea 
mahønꞌa. 32 Bá tsꞌinba nꞌda ra gogu 

nɛ i ꞌbare, bi tꞌäp ra mate ra Jesús 
da dospa rá yą a. 33 Nuꞌa ra Jesús 
bi zixa ra gogu bʉ maꞌueni tsꞌʉ 
nguepʉ njongui ꞌbʉh yʉ jąꞌi, nɛ bi 
dįmba rá saha bʉ ja yʉ́ zagu, nɛ nu 
rá jįni bi gospa rá jąni. 34 Nɛ nubʉya, 
bi ndøtsꞌ mahɛt̨sꞌi a ra Jesús nɛ bin 
gąꞌtsꞌi nɛ bi ꞌyɛn̨a:
―Efata, bi ꞌyɛn̨ a ra Jesús.

Nuꞌa i nde da ma: “Dami xoqui.”
35

 Nɛ ꞌbex bi xoh yʉ́ zagu, nɛ bi 
xoh rá nde nɛ bin yą xʉn ho bʉya. 
36

 Nu ra Jesús bʉya ntsꞌɛdi bi xifi 
njon da xifi ꞌbɛꞌa bi ꞌyørpe. Pɛ nuꞌbʉ 
mi sifi hin da ma pɛ manꞌda bi 
ma. 37 Nɛ gätho ʉ bi xifi ɛm̨mɛ bi 
hyonya thoho ʉ, nɛ bi ꞌyɛn̨ꞌʉ:
―Xøgue xʉn ho tho gätho i øtꞌa ra 

Jesús. Di jap yʉ gogu da ꞌyøhnahyą 
nɛ di japi din yą yʉ gore, bi ꞌyɛn̨ ʉ.

Ra Jesús bi un ran tsꞌihmɛ 
ʉ goho mahuąhi

8  Nuꞌʉ yʉ pa ʉ, xʉn ngu yʉ jąꞌi 
bim pɛti mahønꞌa bʉ maꞌueni 

mi ꞌbʉh ra Jesús, nɛ nte mi ja bʉ 
ꞌbɛꞌa da zi, nguetho maꞌueni bʉ. 
Janangue a bi zohnꞌdʉ yʉ́ xädi ra 
Jesús nɛ bi ꞌyɛm̨pꞌʉ:

2
 ―Nhuɛc̨ate tho yʉ jąꞌi nguetho 

ná hyupa dí ꞌbʉhmbʉ ua ya, nɛ 
hinꞌyʉ da zi. 3 Nɛ nuꞌbʉ ga pɛnpʉ 
yʉ́ ngu yʉ jąꞌi ngue ban sihmɛ bʉ 
masque da güent ra thuhu bʉ ꞌyu 
nguetho nuꞌʉ ꞌda yabʉ bá nɛtsꞌi, bi 
ꞌyɛn̨ a ra Jesús.

4
 Bi dą ʉ yʉ́ xädi bʉya:

―Maꞌueni ua, hapʉ da zä da thįn 
a da zi ya ꞌbʉcua.
5

 Nu ra Jesús bi ꞌyänꞌdʉ:
―Hangu yʉ hmɛ guí cʉhʉ, bi 

ꞌyɛm̨pꞌʉ.
―Yotomhmɛ, bi ꞌyɛn̨ ʉ.

6
 Nu ra Jesús bʉya bi xifi da 

hyupʉ häi yʉ jąꞌi. Nɛ bi hyąn ʉ 
yotomhmɛ bi ꞌyäp ra jamadi Oją 
nɛ bi xɛm bʉya, bi unꞌdʉ yʉ́ xädi 
di darpa ʉ yʉ jąꞌi i hupʉ. 7 Nɛ yʉ 
tꞌʉhuą mi cʉ ʉ, bi jąpi nɛ bi unꞌdʉ 
yʉ́ xädi bʉya bi darpa yʉ jąꞌi hupʉ. 
8

 Gätho bin sihmɛ ʉ nɛ bin niyą xʉn 
ho. Nɛ nuꞌbʉ mi mba ma pɛti ʉ bi 
bongui, bin ja yoto ꞌbøtsꞌe. 9 Nɛ nuꞌʉ 
bin sihmɛ mi juaꞌi goho mahuąhi. 
Nɛ nubʉya, bi xih yʉ jąꞌi da mba yʉ́ 
ngu. 10 Nɛ bi yʉrpʉ ja ra mbosa ra 
Jesús bʉya nɛ yʉ́ xädi, bi zøm bʉ ra 
häi Dalmanuta.

Yʉ fariseo i äp ra hmɛpya a ra Jesús
11

 ꞌBex bi zøm bʉ yʉ fariseo bʉya 
bi zä ra Jesús ꞌbʉ majuąni Oją bi 
un rá tsꞌɛdi nɛ bi ꞌyäp yʉ hmɛpya 
mahɛt̨sꞌi. 12 Pɛ nu ra Jesús bin gąꞌtsꞌi, 
bi du rá mbʉi nguetho guextaꞌa 
hingui ɛc̨ꞌyɛi gue ja rá tsꞌɛdi, nɛ bi 
ꞌyɛm̨pꞌʉ:

―Hanja ngue guextaꞌa guí äjʉ yʉ 
hmɛpya. Majuąni dí xi ahʉ hin te 
ma hmɛpya ga utꞌahʉ ya.
13

 Nɛ bi zopʉ ʉ bʉya, bi mba bi 
yʉrpʉ ja ra mbosa mahønꞌa ʉ, bi 
mba bʉ ꞌdanguadi.

Yʉ́ xädi ra Jesús bi xifi di jamansu 
nangue yʉ́n xädi yʉ fariseo

14
 Pɛ nu yʉ́ xädi ra Jesús bi 

pumbɛn̨i him bi hyąx ra hmɛ. Nɛ 
høntꞌa zi nꞌdam hmɛ mi o bʉ ja ra 
mbosa. 15 Nꞌda ran tꞌuti bi xih yʉ́ 
xädi ra Jesús nɛ bi ꞌyɛm̨bi:
―Dami jamansuhʉ nangue rá íxi 

yʉ fariseo nɛ rá íxi ra Herodes, bi 
ꞌyɛm̨pꞌʉ.

16
 Pɛ yʉ́ xädi bʉya sä bin ꞌyɛm̨zɛhɛ 

nꞌda ngu nꞌda ʉ:

―Masque i xijʉ nguetho him bá 
hąhʉ ra hmɛ.
17

 Pɛ nu ra Jesús ꞌbex bi bądi ngue 
him mi pą ʉ ngue gueꞌʉ yʉ́n tꞌøtꞌe 
yʉ fariseo nɛꞌʉ mi tɛn ra Herodes bi 
xifi, nɛ bi ꞌyɛmpꞌʉ:
―Ha gueꞌa gnín ꞌyänhdʉ a, ngue 

nte bá hąhʉ ra hmɛ. Hin gadin 
ꞌyomfɛn̨ihʉ, xʉm mɛ tho ni mbʉihʉ. 
18

 Ja ni dähʉ nɛ hin guím bɛm̨hbʉ 
ꞌbɛꞌa gá nuhʉ, ja ni zaguhʉ nɛ hin 
guím bɛm̨hbʉ a gá ꞌyøhmbʉ. 19 Nɛ 
nuꞌbʉ má xɛngä cʉtꞌa yʉ hmɛ dá 
japi bin xąndi janague bin niyą xʉn 
ho cʉtꞌa mahuąhi dá ꞌuįngä, haꞌmi 
ꞌbøtsꞌe yʉ xɛqui gá pɛthʉ thą.

Nɛ bi ꞌyɛn̨ ʉ:
―ꞌDɛꞌmayo ꞌbøtsꞌe.
20

 Nɛ nuꞌbʉ má xɛngä yoto yʉ 
hmɛ dá japi bin xąndi janangue a 
bin niyą xʉn ho goho mahuąhi dá 
ꞌuįngä, haꞌmi ꞌbøtsꞌe gá pɛthʉ yʉ 
xɛqui thą.

Nɛ bi ꞌyɛn̨ꞌʉ:
―Yoto ꞌbøtsꞌe.
21

 ―Ha guextaꞌa hin guí pąhmbʉ 
a dím mangä, bi ꞌyɛn̨ꞌa ra Jesús.

Ra Jesús bi hocꞌa nꞌda ra 
xädä bʉ ra hnini Betsaida

22
 Nuꞌbʉ mi zøm bʉ ra hnini 

Betsaida ra Jesús nɛ yʉ́ xädi, ꞌbex 
bá tsꞌinba nꞌda ra xädä, nɛ bi tꞌäp ra 
mate da dädi. 23 Nu ra Jesús bʉya 
bi bɛnba rá ꞌyɛ ra xädä nɛ bi zix bʉ 
maꞌueni tsꞌʉ ra hnini. Bi zorpa yʉ́ 
dä nɛ bi därpa yʉ́ xidä, nɛ nubʉya bi 
ꞌyän ꞌbʉ in nu tsꞌʉ ran nɛqui. 24 Nɛ 
nuꞌbʉ min hanni ra xädä bi ꞌyɛn̨a:
―Dín nugä yʉ jąꞌi ya, ɛn̨a yʉ za, pɛ 

i ꞌyo, bi ꞌyɛn̨a.
25

 Nɛ bi därpa yʉ́ dä mahønꞌa nɛ 
bi japi bi nu xʉn ho ran nɛqui bʉya. 

26
 Nɛ nu ra Jesús bʉya bi mbɛnpʉ rá 

ngu bi ꞌyɛm̨bi:
―Hin gui mba bʉ hnini nɛ njoꞌo 

to gui xifi nangue a dá øtꞌeꞌe, bi 
ꞌyɛm̨pꞌa mí xädä.

Ra Pedro bi ma gue gueꞌa 
rá Thahni Oją a ra Jesús

27
 Nɛ nuꞌbʉ mi bøm bʉ ra hnini 

Betsaida a ra Jesús nɛ yʉ́ xädi, bi 
mbähä bʉ ja yʉ hnini ra xɛqui 
Cesarea Filipo. Nuꞌbʉ mi mba 
bʉ ꞌyu bi ꞌyänꞌndʉ yʉ́ xädi nɛ bi 
ꞌyɛm̨pꞌʉ:

―ꞌBɛꞌa i man yʉ jąꞌi nanguecä, bi 
ꞌyɛn̨ꞌa ra Jesús.

28
 Nɛ nuꞌʉ bi dąti:

―Ɛn̨ ʉ ꞌda yʉ jąꞌi gueꞌe grá Xuua 
Nxixyą. Nɛ nuꞌʉ miꞌda i ɛn̨ ʉ gueꞌe 
grá Elías. Nɛ miꞌda i ɛn̨ ʉ, gueꞌe ꞌda 
ʉ yʉ pøngahyą mi ꞌbʉh mayaꞌbʉ, bi 
ꞌyɛn̨ ʉ yʉ́ xädi.

29
 Nu ra Jesús bi ꞌyänzɛhɛ yʉ́ xädi 

mahønꞌa:
―Xi ahʉ, ꞌbɛꞌa guí mamhbʉ 

nanguecä.
ꞌBex bi dą a ra Pedro, bi ꞌyɛm̨bi:
―Nuꞌi gueꞌe grá Cristo, rá Thahni 

i Oją, bi ꞌyɛn̨ꞌa. 30 Nɛ nuꞌa ra Jesús bi 
hɛcua yʉ́ xädi ngue hin da ma toꞌo a.

Bi man ra Jesús nangue rán dątezɛhɛ
31

 Nu ra Jesús bi dʉꞌmi bi xi ʉ 
yʉ́ xädi ꞌbɛꞌa da tꞌørpe ngue gueꞌa 
bin jąꞌi ua ja ra ximhäi a, nɛ bi xiꞌʉ 
ngue hin da numanho ma ngʉrbihe 
yʉ dącꞌyɛi, nɛ yʉ ngʉrba mbäją nɛ 
yʉ xänbate niją, nɛ bi xi ʉ jatho da 
nu xʉn ngu ran ʉnbi nɛ da tho, nɛ 
da dąmbɛn̨i ꞌbʉ ná hyupa. 32 Nɛ bi 
xifi xʉn ho ꞌbɛꞌa da tꞌørpe, hinꞌyʉ 
ꞌbɛꞌa bi gønꞌdʉ. Pɛ nu ra Pedro bi 
zixmanhɛ ̨nɛ bi hɛcpi, bi ꞌyɛm̨bi:

―Njon gui japi da bɛntꞌi i, damin 
yąni, bi ꞌyɛm̨bi. 33 Nu ra Jesús bi 
hyand bʉ mi ꞌbäh miꞌda yʉ́ xädi ꞌbʉ 
mi ꞌyɛm̨pꞌa ra Pedro:
―Dami ꞌuegue nangue ma hmigä 

grá zįthu Satanás. Nuꞌi hingui sä 
guim bɛn̨i tengu im bɛn̨ Oją, høntꞌa 
guím bɛn̨ a guín nu ua ja ra ximhäi, 
bi ꞌyɛm̨bi.
34

 Nuꞌa ra Jesús bʉya bi zohnꞌdʉ 
yʉ jąꞌi nɛ yʉ́ xädi nɛ bi ꞌyɛm̨pꞌʉ:

Høntꞌa go toꞌo i nde da dɛngui, 
hin da zän zɛhɛ ꞌbɛꞌa da ꞌyøtꞌe 
nɛ da hyät yʉn ʉnbi madague da 
tho, nɛ da bɛn̨i tengu dím bɛngä. 
35

 Nguetho nuꞌʉ toꞌo i su da du 
nanguecä, pɛ gätho yʉ pa da nu 
ran ʉnbi maząi ʉ, pɛ nuꞌʉ hingui 
su da du nanguecä nɛ nangue mam 
hmangä, gätho yʉ pa maząi dim 
ꞌbʉ ʉ. 36 Hinꞌyʉ ꞌbɛꞌa xʉn ho da nu 
ʉ yʉ jąꞌi ꞌbʉ xtí pɛti gätho ꞌbɛꞌa i ja 
ua ja ra ximhäi, nɛ høntꞌa ran ʉnbi 
maząi da nu ʉ. 37 Hinꞌyʉ ꞌbɛꞌa sä da 
ꞌyøtꞌa nꞌda ra jąꞌi ngue da ꞌyɛn̨a di 
pøsɛ rá te, bi ꞌyɛn̨ a ra Jesús.
38

 Nɛ xø bi ꞌyɛn̨a:
―Nɛ nuꞌa toꞌo i pɛꞌtsꞌ rá sä 

nanguecä nɛ nangue mam hmangä 
bʉ ꞌbʉ ʉ hingui ɛc̨ꞌyɛi Oją, nɛcä 
ngue dán jąꞌigä ua ja ra ximhäi, xín 
ga ɛm̨bi ma tꞌʉhni ꞌbʉ rán zɛgui ra 
pa a, ꞌbʉ bá pengä mahønꞌa. Nɛ din 
jagä rá tsꞌɛdi ma Ta bʉ mahɛt̨sꞌi nɛ 
gätho yʉ́m ꞌbɛhni ban ꞌyohe ꞌbʉ bá 
ɛc̨ä mahønꞌa, bi ꞌyɛn̨ a ra Jesús.

Ra Jesús bim pä a nꞌda 
ora bʉ ja ra nyuni

9  Nɛ manꞌda bi xi ʉ, bi ꞌyɛm̨bi:
―Majuąni dí xi ahʉ, ꞌbʉ i ꞌda 

ahʉ ngue hin gni tuhʉ ꞌbʉ bi dʉꞌmi 
di manda ua rá tsꞌɛdi Oją.

2
 Nuꞌbʉ mi thoꞌa nꞌdato pa xím 

man ra Jesús na, bi zixa ra Pedro 
nɛꞌa ra Jacobo nɛ ra Xuua bʉ 
maꞌueni bʉ bí ja nꞌda ra tꞌøhø xʉn 
hɛt̨sꞌi. Nuꞌbʉ mí zøm bʉ, bi nu 
yʉ́ xädi bim päꞌa ra Jesús. 3 Nɛ rá 
pahni bim pädi bi fɛxni, nɛ ɛm̨mɛ 
bi tꞌaxqui xinda gueꞌʉ gätho miꞌda 
tꞌɛm̨bi xʉn tꞌaxi. 4 Nɛ bi nɛqui bʉ ra 
Elías nꞌyoui ra Moisés, bin yąhʉ ra 
Jesús, mi ꞌbʉh mayaꞌbʉ ʉ. 5 Nu ra 
Pedro bʉya bi xih ra Jesús:
―Ma xänbate i, xʉn ho ngue 

gätho dí ꞌbʉhmbʉ ua ya, bi ꞌyɛn̨a. 
Ga høhmbe hyu yʉ tꞌʉngu. Nꞌdaꞌe 
nɛ nꞌda Moisés, nɛ nꞌda Elías, bi 
ꞌyɛn̨a.

6
 Ngubʉ bi ma nguetho him mi 

pądi ꞌbɛꞌa bi ma nguetho ɛm̨mɛ bi 
mbidi. 7 Nɛ nubʉya, bá ɛh̨ yʉ güi bi 
gompꞌʉ mi ꞌbä ʉ nɛ bi ꞌyø a nꞌda ra 
nde ʉ ngue bin yą bʉ ja yʉ güi, bi 
ꞌyɛn̨a:

―Guehna ma Tsꞌʉntꞌʉ ɛm̨mɛ dadí 
huɛq̨ui, dami ꞌyømanhohʉ ꞌbɛꞌa da 
man na, bi ꞌyɛn̨ a ra nde bin yą.

8
 Nɛ nuꞌbʉ min hanni ʉ yʉ́ xädi 

ra Jesús, njon mam bi nu, høntꞌa ra 
Jesús bi nu i ꞌbäpʉ.

9
 Nɛ nuꞌbʉ mi gąpʉ ja ra tꞌøhø, 

bi ꞌyɛm̨pꞌʉ yʉ́ xädi ngue njoꞌo to 
da xifi ꞌbɛꞌa xi nu bʉ, jagueꞌbʉ bi 
dąmbɛn̨isɛ a ra Jesús gue nuꞌa bin 
jąꞌi ua ja ra ximhäi a. 10 Janangue 
a bi bɛn̨tho a ram hma bi sifi nɛ 
him bi ma. Nɛ bin ꞌyänzɛhɛ nɛ bin 
ꞌyɛm̨pꞌʉ:

―Bɛꞌa ní mba a ram hma bi ma ra 
Jesús ngue da dąmbɛn̨i.
11

 Nɛ bi ꞌyänꞌna ra Jesús ʉ bʉya:
―ꞌBɛꞌa ní mba a i man yʉ xänbate 

niją ngue jatho duam ꞌbɛtꞌo ra Elías 
nɛ mꞌbɛjua ra Cristo, bi ꞌyɛm̨bi.

12
 Mi dą a ra Jesús, bi ꞌyɛm̨pꞌʉ:

―Majuąni im man ʉ, bam ꞌbɛtꞌo 
ra Elías di hoqui gätho ꞌbɛꞌa ja 
ua. Nɛ ha guím bɛm̨hbʉ ꞌbɛꞌa man 
rám hman Oją ngue din ja bʉya, 
ngue da zøh manꞌda din jąꞌi ua ja 
ra ximhäi, da nu xʉn ngu ran ʉnbi 
nɛ da tꞌɛm̨bi nte di muui. 13 Pɛ dí xi 
ahʉ ngue bi zøcua a gue bi thocpa 
rá ꞌbɛfi ra Elías, nɛ bi ꞌyørpe gätho 
mí ndesɛ yʉ jąꞌi da ꞌyørpe, tengu 
ntꞌoꞌtꞌi nangue a, bi ꞌyɛn̨a.

Ra Jesús bi hocꞌa nꞌda ra 
tꞌʉhni min ꞌyoui ra zįthu

14
 Nɛ nuꞌbʉ mi zøpʉ ꞌbʉh miꞌda 

yʉ́ xädi bi nu nꞌda muntsꞌi yʉ jąꞌi 
ngue madi thɛꞌ̨tsꞌʉ. Nɛ nuꞌʉ ꞌda yʉ 
xänbate niją ngue madin junthʉ yʉ́ 
xädizɛhɛ ra Jesús. 15 Gätho yʉ jąꞌi 
mi ꞌbʉpʉ bi hyonya thoho ꞌbʉ min 
nu ba ɛp̨ʉ ra Jesús nɛ bin ꞌyɛm̨pꞌʉ: 

“Bɛꞌa din ja ya.” Nɛ ꞌbex bin tihi bi 
mba bí zɛngua. 16 Nɛ nu ra Jesús bi 
ꞌyänꞌdʉ nɛ bi ꞌyɛm̨pꞌʉ:

―ꞌBɛꞌa gue gnín junthʉ, bi 
ꞌyɛm̨pꞌʉ.

17
 ꞌBex bi dą a nꞌda ran ꞌyohʉ mín 

ꞌyohʉ yʉ jąꞌi:
―Xänbate i, nugä bá sigä ua nꞌda 

ma tsꞌʉntꞌʉ ngue in ꞌyoui ra zįthu 
di japi i gore. 18 Nɛ hønbʉ go hapʉ i 
sitsꞌi, nɛ i huąꞌtsꞌi, nɛ i pøn yʉ fʉgui 
rá nde bʉya. Nɛ di cuxtꞌ yʉ́ tsꞌi nɛ 
di bøcabi. Nɛ dá xi ʉ ni xädi bʉya 
gue da hyønba thi ra zįthu pɛ him 
bi zä, bi ꞌyɛn̨ꞌa.
19

 Nuꞌa ra Jesús bi ꞌyɛm̨pꞌa:
―Nuꞌehʉ guexta a hin guí 

ɛc̨ꞌyɛihʉ ꞌbɛꞌa dí xi ahʉ. Haꞌmi pa 
ngue ga tøpꞌa thoho ahʉ ngue gui 
ꞌyɛc̨ꞌyɛigahʉ. Nuꞌa ni tsꞌʉntꞌʉ ba 
singa ya, bi ꞌyɛn̨ꞌa ra Jesús.

20
 Bá tsꞌi bʉya. Nuꞌa ra zįthu ꞌbʉ 

mi nu ra Jesús ꞌbex bi dɛxa häi ra 
tsꞌʉntꞌʉ min ꞌyoui. Nɛ nuꞌbʉ mi 
zo bʉ häi din dąn bʉya, nɛ i pøn 
yʉ fʉgui rá nde. 21 Nu ra Jesús bi 
ꞌyänꞌna rá ta ra tsꞌʉntꞌʉ:

―Man jąmꞌbʉ bi mbʉdi.
Bi dą a rá ta ra tsꞌʉntꞌʉ bʉya:
―Bi mbʉ ꞌbʉ min tꞌʉhni. 22 Nɛ xʉn 

ngu yʉ nįdi di japi i apʉ ja ra sibi 
nɛpʉ po ra dehe ꞌbʉ i ꞌyo bʉ, i nde 
dí du a. Nuꞌbʉ da zä, dami zɛcꞌbe 
gui huɛg̨aꞌbe, bi ꞌyɛm̨bi.

23
 Nu ra Jesús bi dądi:

―Hąhą, nuꞌbʉ guí ɛc̨ꞌyɛi gue i ja 
ma tsꞌɛdi. Gätho din ja a da nde 
nꞌda ra jąꞌi ꞌbʉ i ɛc̨ꞌyɛi i ja rá tsꞌɛdi 
Oją, bi ꞌyɛm̨bi.

24
 Nuꞌa rá ta ra tꞌʉhni ꞌbex bi dąti 

ntsꞌɛdi:
―Majuąni dí ɛc̨ꞌyɛi pɛ dami jaqui 

manꞌda ga ɛc̨ꞌyɛi xʉn ho, bi ꞌyɛn̨a.
25

 Nɛ min nu ra Jesús, manꞌda ni 
zøtho yʉ jąꞌi, janangue a ꞌbex bi 
hyøn a thi ra zįthu min ꞌyoui ra 
tsꞌʉntꞌʉ, bi ꞌyɛm̨bi:
―Grá gore zįthu nɛ grá gogu, 

dami pøm bʉ nɛ him man gui 
cʉrpʉ rá mbʉi na ra tsꞌʉntꞌʉ, bi 
ꞌyɛm̨bi.

26
 Nɛ nuꞌa ra zįthu bi mbafi nɛ 

ntsꞌɛdi bi huąspa rá jąꞌi ra tꞌʉhni, nɛ 
bi bøm bʉya. Nuꞌa ra tꞌʉhni bi gohi 
tengu ꞌbʉ xi du. Nɛ xʉn ngu ʉ ɛn̨a: 

“Bi du.” 27 Pɛ nuꞌa ra Jesús bi bɛnba 
rá ꞌyɛ, nɛ bi xotsꞌi, nɛ bim ꞌbäh ra 
tꞌʉhni bʉya.
28

 Nɛ bi mbähä yʉ́ xädi ra Jesús 
bʉ ja ra ngu bʉya. Nuꞌbʉ mi zøm 
bʉ bi ꞌyän bʉ maꞌueni tsꞌʉ:
―Hanja him bi zä dá hømhbe 

thi ra zįthu min ꞌyoui ra tꞌʉhni, bi 
ꞌyɛn̨ꞌʉ yʉ́ xädi.

29
 Nɛ nu ra Jesús bi ꞌyɛm̨pꞌʉ:

―Nuna ra zįthu tengu na, hin 
da zä gui hyømhbʉ thi ꞌbʉ hinga 
mꞌbɛtꞌo gui ꞌyɛꞌtꞌ nin sihmɛhʉ nɛ 
ɛm̨mɛ gan yąhʉ Oją, bi ꞌyɛm̨pꞌʉ yʉ́ 
xädi ra Jesús.

Ra Jesús im ma mahønꞌa rán dąte
30

 Nuꞌbʉ mi bøm bʉ ra Jesús nɛ yʉ́ 
xädi, bi mbähä bʉ Galilea, nɛ nu ra 
Jesús njom bi ndepe da bądi ngue i 
ꞌyo bʉ. 31 Nguetho mí xänba yʉ́ xädi 
nɛ mí ɛm̨bi:
―Nugä nque dán jąꞌigä ua ja ra 

ximhäi, da mba ma dägä bʉ ja yʉ́ 
ꞌyɛ yʉn ꞌyohʉ nɛ da thogä. Nɛ nuꞌbʉ 
dá tu, ga thąmbɛn̨igä ꞌbʉ na hyupa. 
32

 Pɛ nu yʉ́ xädi him bi bądi ꞌbɛꞌa 
nam bønꞌa bi ma nɛ mí su da ꞌyänni.

Nuꞌa i nde dim ꞌbɛtꞌo 
din ꞌyɛh̨ɛ thoho a

33
 Nɛ bi zøm bʉ Capernaum bʉya. 

Nɛ nuꞌbʉ mi zøm bʉ ja yʉ́ ngu, nu 
ra Jesús bi ꞌyän ꞌdʉ yʉ́ xädi:
―ꞌBɛꞌa gnín junthʉ bʉ ꞌyu.
34

 Nɛ him bi dą ʉ nguetho xin junt 
pʉ ꞌyu, xin ꞌyänni nangueꞌa toꞌo 
dim ꞌbɛtꞌo. 35 Nuꞌbʉ min säya ra 
Jesús,
―Bá thąmhbʉ ua, bi ꞌyɛm̨pꞌʉ 

ꞌdɛꞌmayoho yʉ́ xädi. Nɛ nubʉya bi 
ꞌyɛm̨pꞌʉ:

―Toꞌo nde di ngʉrbi da ꞌyøtꞌe 
ngue dim ꞌbɛjua thoho nɛ din ꞌyɛh̨ɛ 
nangue gätho ʉ miꞌda, bi ꞌyɛn̨ꞌa ra 
Jesús.

36
 Nɛ nubʉya bi japi dim ꞌbä inde 

nꞌda ra tꞌʉhni, nɛ bi dospa rá xįxi 
nɛ bi ꞌyɛm̨pꞌʉ:
37

 ―Nuꞌa teꞌo i simanho nꞌda 
ra tꞌʉhni nangue ma thuhugä, 
nɛcä i simanhogui. Nɛ nuꞌa toꞌo 

i simanhogui, hinga høngdä i 
simanhogä a pɛ nɛꞌa Oją bá pɛngä 
ua i simanho a, bi ꞌyɛn̨ a ra Jesús.

Nuꞌa i tɛn rá tsꞌɛdi ra 
Jesús rám fätsꞌiui a

38
 Nu ra Xuua bi ꞌyɛm̨pꞌa ra Jesús:

―Xänbate i, xtán nuhe nꞌda ran 
ꞌyohʉ i ndønꞌna ni thuhu ꞌbʉ i høn a 
thi yʉ zįthu in ꞌyoui ꞌda yʉ jąꞌi, nɛ 
dá hɛcpahe, nguetho hin dín ꞌyohʉ.

39
 Pɛ nu ra Jesús bi ꞌyɛm̨pꞌʉ:

―Ndeꞌbʉ hin xqui hɛcpahʉ 
nguetho hin di cꞌąmanꞌʉgä toꞌo 
øtꞌ yʉn tꞌøtꞌe mixte nangue ma 
tsꞌɛtigä. 40 Nɛ nuꞌʉ toꞌo i ꞌbʉi ngue 
him man sʉihʉ, gueꞌʉ mam fätsꞌihʉ 
ʉ. 41 Høntꞌa go teꞌo di ꞌda ahʉ tsꞌʉ 
ra dehe ngue i pądi guí tɛngahʉ, 
majuąni dí xi ahʉ i ja ꞌbɛꞌa di un 
Oją a nangue ran ho bi ꞌyøtꞌahʉ, bi 
ꞌyɛn̨ a ra Jesús.

Nuꞌa da ꞌyøtꞌ ran tsꞌo xʉn 
ngu ran ʉnbi da nu a

42
 Nɛ xø bi ꞌyɛn̨ꞌa ra Jesús:

―Høntꞌa teꞌo di ꞌbɛpi da ꞌyøtꞌ ran 
tsꞌo nꞌda ra tꞌʉhni i ɛc̨ꞌyɛigui, xʉn 
ʉtho ran tsꞌɛmbi da nu a. Manꞌda xʉn 
ʉ xinda gueꞌbʉ da thurpi rá ꞌyʉga bʉ 
ja ra do ngue ra jʉni xʉn hyʉ, nɛ da 
tꞌɛn bʉ mbonthe ja ra deją. 43 Nuꞌbʉ 
ni ꞌyɛhʉ di ja ahʉ gui ꞌyøthʉ ran tsꞌo, 
xʉn ho ꞌbʉ gui ꞌyøthʉ tengu ꞌbʉ gui 
hyɛjʉ. Madague gan doꞌyɛhʉ pɛgue 
gui tįmhbʉ ra te maząi, xinda gueꞌbʉ 
di ja yoho ni ꞌyɛhʉ nɛ gui nuhʉ ran 
ʉnbi maząi guepʉ ja ra sibi njąmꞌbʉ 
i huɛt̨ꞌi. 44 Xʉn ʉtho guin nuhʉ bʉ 
ꞌbʉ, tengu tho ꞌbʉ i sa a ni ngøhʉ yʉ 
zuꞌuɛ,̨ nɛ njąmꞌbʉ din hɛ ̨a dí zapi 
gätho yʉ pa, nɛ tengu ꞌbʉ nꞌda ra sibi 
njąmꞌbʉ da huɛt̨ꞌi.

45
 O nuꞌbʉ ni guahʉ di ja ahʉ 

gui ꞌyøthʉ ran tsꞌo, xʉn ho ꞌbʉ 
gui ꞌyøthʉ tengu ꞌbʉ gui hyɛjʉ. 
Madague gan doguahʉ pɛgue gui 
tįmhbʉ ra te maząi xinda gueꞌbʉ di 
ja yoho ni guahʉ nɛ gui nuhʉ ran 
ʉnbi maząi. 46 Xʉn ʉ tho guin nuhʉ 
bʉ ꞌbʉ, tengu tho nꞌda ra du ngue 
ꞌbʉh yʉ́ zuꞌuɛ ̨sap yʉ́ ngø nɛ njąmꞌbʉ 
din hɛ ̨a ni zapi gätho yʉ pa, nɛ 
tengu ꞌbʉ nꞌda ra sibi njąmꞌbʉ da 
huɛt̨ꞌi.
47

 O nuꞌbʉ ni dähʉ di ja ahʉ 
gui ꞌyøthʉ ran tsꞌo, xʉn ho ꞌbʉ 
gui ꞌyøthʉ tengu ꞌbʉ gui hyąhmbʉ. 
Madague gan ꞌdadä thohohʉ, pɛgue 
gui cʉthʉ bʉ di manda rá tsꞌɛdi Oją, 
xinda gueꞌbʉ di ja yoho ni dähʉ nɛ 
gui nuhʉ ran ʉnbi maząi. 48 Xʉn ʉ 
tho guin nuhʉ bʉ ꞌbʉ, tengu tho 
nꞌda ra du ngue ꞌbʉh yʉ́ zuꞌuɛ ̨sap 
yʉ́ ngø nɛ njąmꞌbʉ din hɛ ̨a ni zapi 
gätho yʉ pa, nɛ tengu ꞌbʉ nꞌda ra 
sibi njąmꞌbʉ da huɛt̨ꞌi.
49

 Gätho ahʉ din ja ahʉ yʉn ʉnbi 
ꞌdahma gui pømanhohʉ, tengu tho 
ʉ yʉ ꞌbøtsꞌe din tꞌun Oją i pa ma 
japi ra ų ngue da bømanho. 50 Nu 
ra ų xʉn ho. Pɛ nuꞌbʉ bi ꞌbɛh rá 
tsꞌɛdi ya hinꞌyʉ ꞌbɛꞌa sä dín hoqui. 
Nɛ ngutho ahʉ o guidi jafʉ gui 
ꞌbɛhmbʉ ran ho i ja ahʉ. Pɛ guim 
ꞌbʉmanhohʉ ni mijaꞌihʉ.

Ra Jesús bi ma njon da hyɛh rá xisu

10  Nuꞌbʉ mam bá ɛp̨ʉ 
Capernaum ra Jesús bi zøm 

bʉ ra xɛqui Judea, nɛ bin ꞌyo bʉ rá 
nyąni ra häi Judea nɛpʉ ꞌdanguadi 
ra dąthe Jordán. Bi mbʉh yʉ jąꞌi 
bim pɛti mahønꞌa bʉ mi ꞌbäh ra 
Jesús, nɛ bi xänbi mahønꞌa tengu 
nząi mi øtꞌe. 2 Nɛ nuꞌbʉ mi zøm 

bʉ yʉ fariseo, bi ꞌyän ꞌbʉ da zä da 
hyɛh rá xisu nꞌda ranꞌyohʉ, nguetho 
i nde da dįnbi ꞌbɛꞌa dí yąpꞌa ra 
Jesús. 3 Nuꞌbʉ mi dą a ra Jesús:
―ꞌBɛꞌa mam bʉ ja rán tꞌɛd̨i ra 

Moisés nangue ran hyɛgui.
4

 Bi dąꞌʉ yʉ fariseo bʉya:
―Nu ra Moisés bi ma ngue nuꞌbʉ 

nꞌda ran ꞌyohʉ in nde da hyɛh rá 
xisu, da tꞌørpa ra søcuą ngue ran 
xuni.

5
 Nuꞌbʉ mi dą a ra Jesús bi 

ꞌyɛm̨pꞌʉ:
―Nangueꞌa xʉm mɛ ni mbʉihʉ 

janangue a gue a ran tꞌɛd̨i bi man 
ra Moisés a. 6 Pɛ nuꞌbʉ rá mbʉdi ra 
ximhäi, Oją bi zänna nꞌda ran ꞌyohʉ 
nɛ rá xisu. 7 Janangue a nuꞌbʉ nꞌda 
ran ꞌyohʉ da zin a nꞌda ra xisu him 
man i ꞌyo rá güɛnda rá ta o gue rá 
mbe, 8 pɛgue dim ꞌbʉhmi rá xisu nɛ 
din ja tengu ꞌbʉ nꞌdan jąꞌitho. Nu 
mam ꞌbɛtꞌo mí yonjąꞌi, pɛ nuꞌbʉ bi 
zini din ja tengu ꞌbʉ nꞌdan jąꞌitho. 
9

 Nɛ nuꞌʉ di pɛnba Oją ʉ, njon da zä 
di xunba ʉ, bi ꞌyɛn̨ a ra Jesús.
10

 Mꞌbɛjua bi zøm bʉ ja nꞌda ra 
ngu nɛ bi ꞌyänꞌdʉ yʉ́ xädi:
―ꞌBɛꞌa nam bøn a gám ma, bi ꞌyɛn̨ 

ʉ.
11

 Nu ra Jesús bi ꞌyɛm̨pꞌʉ:
―Gätho teꞌo da hyɛh rá xisu nɛ da 

zim manꞌda, nuꞌa øtꞌ ra ꞌyomtꞌɛn̨i 
a. 12 Nɛ ngutho nꞌda ra xisu ꞌbʉ da 
hyɛh rá ndø nɛ da zim manꞌda ran 
ꞌyohʉ nɛꞌa øtꞌ ra ꞌyomtꞌɛn̨i a, bi ꞌyɛn̨ 
a ra Jesús.

Nu ra Jesús i numanho yʉ tꞌʉhni
13

 Nuꞌʉ ꞌda yʉ jąꞌi bi zix yʉ́ tꞌʉhni 
bʉ ꞌbʉh ra Jesús, i ndepe da dospa 
yʉ́ yą. Pɛ nu yʉ́ xädi bi hɛcpa ʉ 
ngue hin da zix yʉ tꞌʉhni bʉ ꞌbʉh 

ra Jesús. 14 Nuꞌbʉ mi nu ra Jesús 
ꞌbɛꞌa bi ꞌyøtꞌ yʉ́ xädi bin cuɛ bʉya, 
nɛ bi ꞌyɛn̨a:
―Dami jafʉ yʉ tꞌʉhni ba thocua, 

ꞌyo gui corpahʉ bʉ, nguetho høntꞌʉ 
toꞌo da gohi tengu nꞌda ra tꞌʉhni 
ngue din unsɛ di manda rá tsꞌɛdi 
Oją, da yʉrpʉ di manda rá tsꞌɛdi 
Oją ʉ. 15 Majuąni dí xi ahʉ, nuꞌbʉ 
hin gui cohmbʉ tengu nꞌda ra 
tꞌʉhni hin da zä gui cʉthʉ bʉ di 
manda rá tsꞌɛdi Oją ꞌbʉ, bi ꞌyɛn̨ꞌa ra 
Jesús.
16

 Nɛ nubʉya i thɛxꞌʉ yʉ tꞌʉhni nɛ 
bi dospa yʉ́ yą nɛ bi ꞌyäp rám fätsꞌi 
Oją nangue ʉ.

Ra mɛmbɛti tsꞌʉntꞌʉ bi 
si a ra te maząi

17
 Nuꞌbʉ mi bønꞌa ra Jesús bʉ 

mí ꞌbʉi, ꞌbex bá ɛ ̨a nꞌdihi nꞌda ra 
tsꞌʉntꞌʉ. Bi zʉpʉ ꞌyu, bin dąnyahmu 
bʉ ja rá gua ra Jesús nɛ bi ꞌyɛm̨bi:
―Hoga xänbate i, ꞌbɛꞌa ga øtꞌä 

ngue din jagä ra te maząi, bi ꞌyɛn̨ a.
18

 ―Ha guím bɛn̨i ꞌbɛꞌa guím ma 
ngue guí ɛn̨gui xʉn hogui. Nguetho 
høntꞌa Oją xʉn ho. 19 Ha guí pą 
ʉ yʉ́n tꞌɛd̨i Oją ngue i ɛn̨a: “O 
guí ꞌyomtꞌɛn̨i, o guí hącpa rá te 
ni mijąꞌiui, o guím pɛ,̨ o guí man 
yʉ fɛhni, hin gan siyate, nɛ gui 
numansu ni ta nɛ ni mbe, nɛ gueꞌa 
man yʉn tꞌɛd̨i a,” bi ꞌyɛn̨ a ra Jesús.
20

 Nɛ bi dą a ra tsꞌʉntꞌʉ bʉya:
―Xänbate i, gätho yʉn tꞌɛd̨i dá 

øtꞌä gueꞌbʉ go man tꞌʉhnigä.
21

 Nu ra Jesús ɛm̨mɛ bi huɛc̨ ꞌbʉ 
min hyɛt̨ui nɛ bi ꞌyɛm̨bi:
―I ja a manꞌda di ꞌbɛdi gui ꞌyøtꞌe. 

Ni mba, bá pä ꞌbɛꞌa gätho i ja i, 
nɛ gui darpa yʉ hyoya ni mbɛti 
bʉya. Nɛ din ja a ꞌbɛꞌa mꞌbɛꞌtsꞌi bʉ 

mahɛt̨sꞌi gue di muui. Nɛ nubʉya 
ba ɛh̨ɛ gui tɛngui, nɛ gui hyätꞌ yʉn 
ʉnbi madague gui tu, bi ꞌyɛm̨bi.

22
 Pɛ nu ra tsꞌʉntꞌʉ bi du rá 

mbʉi ꞌbʉ mi ꞌyø a bi man a ra 
Jesús nguetho ɛm̨mɛ ra mɛmbɛti a. 
Janangue a bi ꞌuetho.

23
 Nu ra Jesús bi hyantꞌʉ gätho mi 

ꞌbäpʉ nɛ bi xih yʉ́ xädi bʉya:
―Ɛm̨mɛ xʉn hɛį nꞌda ra mɛmbɛti 

da yʉrpʉ di manda rá tsꞌɛdi Oją, bi 
ꞌyɛn̨a.

24
 Nɛ nu yʉ́ xädi bi hyonya thoho 

a bi man ra Jesús. Pɛ nu ra Jesús xø 
bi ꞌyɛm̨pꞌʉ yʉ́ xädi mahønꞌa:
―Ma zʉ tꞌʉhni ahʉ, xʉn hɛį da 

yʉrpʉ di manda rá tsꞌɛdi Oją nꞌda 
ꞌbʉ i hu rá mbʉi nangue ra mbɛti. 
25

 Manꞌda hingui hɛį ra camello da 
yʉrpʉ ja rá zagu ra ꞌyofani, xinda 
gue nꞌda ra mɛmbɛti da yʉrpʉ di 
manda rá tsꞌɛdi Oją, bi ꞌyɛm̨pꞌʉ.
26

 Nɛ xø manꞌda bi hyonya tho ʉ yʉ́ 
xädi nɛ bin ꞌyɛm̨zɛhɛ ʉ:
―Toꞌo maha da zä da dįn a ra te 

maząi ꞌbʉ, bi ꞌyɛn̨ ʉ.
27

 Nu ra Jesús bin hyɛt̨hʉ yʉ́ xädi 
nɛ bi ꞌyɛm̨pꞌʉ:
―Hingui sä da dįnsɛ ra te maząi 

nꞌda ra jąꞌi pɛ nu Oją gätho da zä da 
ꞌyøtꞌe, bi ꞌyɛn̨ꞌa ra Jesús.

28
 Nu ra Pedro bʉya bi ꞌyɛm̨pꞌa ra 

Jesús:
―Nugähe, gätho ꞌbɛꞌa mi jaje xtá 

sohmbe nɛ dá tɛnꞌnahe.
29-30

 ―Majuąni, ɛn̨ a ra Jesús, 
nɛ dí xi ahʉ ya, høntꞌa go toꞌo bi 
zoh rá ngu, o gue yʉ́ cu, o gue rá 
ta, o gue rá mbe, o gue rá xisu, o 
gue yʉ́ tꞌʉhni, o gue yʉ́ häi, ngue 
da dɛngui, pɛ ɛm̨mɛ manꞌda xʉn 
ngu din ja ngue yʉ́ ngu, o gue yʉ́n 
ꞌyohʉ, o gue yʉ́n ju, o gue yʉ́ mbe, 

o gue yʉ́ tꞌʉhni, o gue yʉ́ häi, xinda 
gue ʉ gätho mi ja mam ꞌbɛtꞌo, pɛ 
nɛꞌʉ yʉn ʉnbi da nu, nɛ da nu ran 
ho gätho yʉ pa maząi ꞌbʉ rán zɛgui 
ra pa. 31 Nɛ xʉn ngu ʉ mi ꞌbɛtꞌo dim 
ꞌbɛjua nɛ nuꞌʉ mi ꞌbɛjua dim ꞌbɛtꞌo ʉ, 
bi ꞌyɛn̨ꞌa ra Jesús.

Ra Jesús bi ma mahønꞌa rán dąte
32

 Nuꞌbʉ mi mba bʉ ꞌyu Jerusalén 
ra Jesús, xʉn ngu yʉ jąꞌi bi dɛnni. 
Nu ra Jesús mi ꞌbɛtꞌo, min ꞌyohʉ yʉ́ 
xädi, nɛ mí ꞌbɛjua yʉ jąꞌi. Nɛ min 
su ʉ yʉ́ xädi, midi hyonya thoho 
ʉ ngue nde da mba bʉ Jerusalén 
ra Jesús. Nɛ nu ra Jesús bi zix bʉ 
maꞌueni tsꞌʉ yʉ́ xädi nde da xifi 
ꞌbɛꞌa da tꞌørpe. 33 Nɛ bi ꞌyɛm̨pꞌʉ:

―Nuya ná mbähä bʉ Jerusalén. 
Nɛ nugä ngue dán jąꞌigä ua ja ra 
ximhäi, da mba ma dägä bʉ ꞌbʉh 
yʉ ngʉrpa mbäją nɛꞌʉ yʉ xänbate 
niją, nɛ da ꞌyørcä ran juąnbi ʉ 
ngue ga tu, nɛ di dägä bʉ ꞌbʉ ʉ 
him ma mijudíohʉ. 34 Nɛ da mba 
nthengui nɛ da mba mꞌbɛꞌmigui, nɛ 
da mba ntsꞌotsꞌigä, nɛ da thogui. Pɛ 
nuꞌbʉ ná hyupa ga thąmbɛn̨igä, bi 
ꞌyɛm̨pꞌʉ yʉ́ xädi.

Äh ra mate ra Jacobo nɛ ra Xuua
35

 Nu ra Jacobo nɛ ra Xuua, yʉ́ 
tsꞌʉntꞌʉ ra Zebedeo, manꞌda bi 
hyäm bʉ mí ꞌbäh ra Jesús nɛ bi 
ꞌyɛm̨bi:

―Nꞌda ra mate dí nde ga äꞌaꞌbe.
36

 Nɛ nu ra Jesús bi ꞌyɛm̨pꞌʉ:
―ꞌBɛꞌa guí nde ga øtꞌaui.
37

 Nɛ bi ꞌyɛm̨pꞌʉ bʉya:
―Dí ndeꞌbe ꞌdarpʉ ga huhmbʉ 

ngue ꞌda xtá huthoꞌbe bʉ ja ni mɛxa 
ꞌbʉ gán tsꞌʉtꞌabi, bi ꞌyɛm̨bi.

38
 Nɛ nu ra Jesús bi ꞌyɛm̨pꞌʉ:

―Nuꞌaui, hin guí pąhmi ꞌbɛꞌa nam 
bønꞌa guí ähmi. Ha da zä nɛꞌaui gui 
säui ran ʉnbi ga sägä. Ha da zä nɛ 
aui gui hyätꞌui ra dumbʉi ga hätꞌä.
39

 ―Da zä, bi ꞌyɛn̨ ʉ.
Nɛ nu ra Jesús bi ꞌyɛm̨pꞌʉ:

―Majuąni, nu ran ʉnbi ga sägä 
gui säui a, nɛ nu a ra dumbʉi ga 
hätꞌä nɛ aui gui hyätꞌui a. 40 Pɛ 
hinga gueꞌa man tꞌɛd̨igä gam mangä 
toꞌo dan hyuhmbe bʉ ja ma mɛxa. 
Pɛgue gueꞌa Oją di un ran tꞌɛd̨i toꞌo 
xan zänni, bi ꞌyɛn̨ a ra Jesús.
41

 Nuꞌbʉ mi ꞌyø ʉ yʉ́ mixädihʉ 
ꞌbɛꞌa bi man ra Jacobo nɛ ra Xuua, 
bi mbʉdi bin cuɛ ʉ. 42 Janangueꞌa 
nu ra Jesús bi ꞌyɛm̨pꞌʉ gätho 
ꞌdɛꞌmayoho yʉ́ xädi bʉya:

―Nuꞌʉ i ja yʉ́ tsꞌɛdi ua ja ra häi 
ɛm̨mɛ xʉn hɛį i ørpa ʉ toꞌo di 
manda ʉ, nɛ ɛm̨mɛ din ꞌyɛx̨ꞌʉ. 43 Pɛ 
nuꞌahʉ hinga ngubʉ gui ꞌyøthʉ. Pɛ 
høntꞌa go toꞌo da nde din ja rán 
tꞌɛd̨i xʉn ho, pɛgue jatho din ꞌyɛh̨ɛ 
ngue gätho miꞌda. 44 Nɛ nuꞌbʉ ꞌbʉ 
a nꞌda ahʉ ngue i nde dim ꞌbɛtꞌo, 
pɛgue din ꞌyɛh̨ɛ thoho ngue gätho 
miꞌda. 45 Tengu thohogä, ngue dán 
jąꞌigä ua ja ra ximhäi, him bá ɛc̨ä 
ngue dam hmugä, pɛ bá ɛc̨ä ngue 
dan ꞌyɛh̨ɛ thohogä, nɛ ga dä ma te 
gan yąnba yʉ́ te yʉ jąꞌi, bi ꞌyɛn̨ꞌa ra 
Jesús.

Ra Jesús bi hocꞌa ra xädä i Bartimeo a
46

 Nɛ mi thopʉ ja ra hnini Jericó 
ra Jesús nɛ yʉ́ xädi, nꞌyohʉ xʉn ngu 
yʉ jąꞌi. Nɛ mi hupʉ ndenꞌyu nꞌda 
ra xädä rá thuhu ra Bartimeo, rá 
tsꞌʉntꞌʉ ra Timeo. Mí äh ra mbɛti a. 
47

 Nɛ nuꞌbʉ mi ꞌyøde ngue gueꞌa ra 
Jesús ra mɛngu Nazaret ní mba bʉ, 
bi mbaꞌtꞌi, bi ꞌyɛm̨bi:

―Hague Jesús, rám bomꞌbɛto i ra 
David, dami huɛg̨ui, bi ꞌyɛn̨a.
48

 Pɛ nu yʉ jąꞌi bi hɛcpi, bi xifi din 
hɛ.̨ Pɛ nuꞌa ra xädä manꞌda ntsꞌɛdi 
mbafi:
―Rám bomꞌbɛto i ra David, dín ja 

a nin huɛc̨ate nanguecä, bi ꞌyɛn̨a.
49

 Nu ra Jesús bim ꞌbäh pʉya, 
bi zonhna ra xädä. Nu yʉ jąꞌi mí 
ꞌbɛjua bi xi a ra xädä:

―Dami ndantsꞌi, gan johya, 
nguetho in zonꞌna i ra Jesús, bi 
ꞌyɛm̨pꞌʉ.

50
 Bi tontsꞌa rá coto ra xädä bʉya, 

bi ndantsꞌi nɛ bi mba bʉ mi ꞌbäh ra 
Jesús. 51 Nuꞌa ra Jesús bi ꞌyɛm̨pꞌa:
―ꞌBɛꞌa guí nde ga øtꞌa i.
Nɛ nu ra xädä bi ꞌyɛm̨bi:

―Xänbate i, dí nde gui xoga ma 
dä.

52
 Nɛ nu ra Jesús bi ꞌyɛm̨bi:

―Ni mba, bi zä i nguetho gá 
ꞌyɛc̨ꞌyɛigui, bi ꞌyɛn̨a.

Nɛ ꞌbex bin zø yʉ́ dä nɛ ꞌbex bi 
dɛn bʉ ni mba ra Jesús.

Bi hyux ra buru a ra Jesús nɛ bi tꞌɛs̨pi

11  Nɛ mi tsꞌʉtho da zøm bʉ 
Jerusalén ra Jesús nɛ ʉ mín 

ꞌyohʉ. Bin ꞌyo bʉ hämbʉ ra hnini 
Betfagé nɛ ra hnini Betania, hɛr̨pʉ 
ja ra nyuni Olivos. Nɛ nubʉya bi 
mbɛhnꞌdʉ yoho yʉ́ xädi ra Jesús.
2

 ―Ni mbɛ nʉ njon nʉ bí ja ra 
hnini nɛ nuꞌbʉ gá sømmi, gui tįmmi 
bʉ nꞌda ra buru nthątꞌi ngue njoꞌo 
to xí hyuxꞌa nꞌdandį, nɛ gua xoc 
pʉya nɛ gua siui ua. 3 Nɛ nuꞌbʉ da 
tꞌɛn̨ꞌaui: “Hanja ngubʉ guí øtꞌui,” 
ꞌbʉ da tꞌɛn̨ aui, gui ꞌyɛn̨ui: “Nuꞌa 
ra Hmu i honi nɛ xø ba siꞌbe ua 
mahønꞌa,” gui ꞌyɛn̨ui, bi ꞌyɛn̨ꞌa ra 
Jesús.

4
 Nɛ bi mba bʉya, nɛ bi dįm bʉ a ra 

buru, nthątꞌi bʉ ja ra goxthi nguepʉ 
i thoh ra ꞌyu. Nɛ bi xocꞌʉ bʉya.

5
 Nuꞌʉ mi ꞌbʉpʉ bi ꞌyɛn̨ꞌʉ:

―ꞌBɛꞌa guí øtꞌui bʉ, hanja guí 
xocui ra buru.

6
 Nuꞌʉ yʉ xädi bi dątꞌʉ nɛ bi xifi 

tengu xi xih ra Jesús.
―Dami sixui ꞌbʉ, bi tꞌɛm̨pꞌʉ yʉ 

xädi bʉya.
7

 Bá tsꞌinba a ra buru a ra Jesús 
bʉya nɛ bi mbøh yʉ́ coto ʉ bá si ra 
buru, ngue bi gąspi nɛ bi hyuxa ra 
Jesús bʉya. 8 Nɛꞌʉ yʉ jąꞌi bi mbøh 
yʉ́m ꞌbɛxøtsꞌe pahni bi xįmba bʉ 
ꞌyu, nɛ nuꞌʉ miꞌda yʉ jąꞌi bi xɛc yʉ 
paxi nɛ bi mbøcpa bʉ ja ra ꞌyu.

9
 Nuꞌʉ mi ꞌbɛtꞌo bʉ ní mba a ra 

Jesús, nɛ ʉ mi ꞌbɛjua, gätho í mba ʉ 
bi ꞌyɛn̨ꞌʉ:
―Mająpi a bá pɛnhd Oją, bi ꞌyɛn̨ 

ʉ. 10 Din tsꞌʉtꞌabi a tengu tho ma 
mbombøtahe ra David. Mixte rá 
tsꞌɛdi Oją, bi ꞌyɛm̨ bʉ ní mba ʉ.
11

 Bi yʉthʉ bʉ Jerusalén ra Jesús 
bʉya. Nɛ bi yʉrpʉ ja ra dąniją, nɛ 
bi nu ꞌbɛꞌa gätho i tꞌørpʉ nɛ bi bøm 
bʉya nguetho ya bin de. Bi mba bʉ 
ra hnini Betania nɛ ʉ ꞌdɛꞌmayoho yʉ́ 
xädi bi mbähä.

Ra Jesús him bi numanho ra 
za him mi zʉh yʉ́ ndätꞌä

12
 Nuꞌbʉ mi hyax bʉya bi bøm 

bʉ Betania ra Jesús, bi mbeng bʉ 
Jerusalén. Nɛ bin tumanthuhu bʉ 
ꞌyu a. 13 Nɛ mi hantꞌa nꞌda ra za ja 
yʉ́ paxi, bi mba da nu ꞌbʉ i zʉpʉ yʉ́ 
ndätꞌo. Pɛ nuꞌbʉ mi zøm bʉ, nte bi 
dįm bʉ, høntꞌʉ yʉ́ xi nguetho hinga 
gueꞌʉ yʉ pa i zʉh yʉ́ ndätꞌo, nɛ säti 
tho ja yʉ́ xi. 14 Nu ra Jesús bʉya bi 
ꞌyɛm̨pꞌa ra za:

―Njąmꞌbʉ to da zi mahønꞌa ʉ ni 
ndätꞌo, bi ꞌyɛm̨bi.

Nɛ bi ꞌyøh yʉ́ xädi a bi man ra 
Jesús.

Ra Jesús bi hyøn a thi ʉ yʉ mbä 
nɛ ʉ yʉ däi bʉ ja ra dąniją

15
 Nɛ bi thopʉ Jerusalén ra Jesús 

nɛ yʉ́ xädi. Nɛ bi yʉrpʉ ja ra dąniją 
mahønꞌa. Nɛ bi hyøn a thi gätho 
yʉ mbä nɛ yʉ däi mi ꞌbʉpʉ. Nɛ bi 
ndønba yʉ́ mɛxa yʉm pämbɛti nɛ 
yʉ́n thutsꞌi yʉ mbätꞌazʉ. 16 Nɛ njon 
di japi da thopʉ niją ꞌbʉ i tu yʉ́ 
ꞌbɛni. 17 Nɛ bi ꞌyɛm̨pꞌʉ yʉ jąꞌi bʉya:

―Ha hinga ntꞌoꞌtꞌi bʉ ja rá søcuą 
Oją ngue bi ꞌyɛn̨a: “Í thø a ma 
ngu nguepʉ da dąndegui gätho yʉ 
jąꞌi ꞌbʉcua ja ra ximhäi,” i ɛn̨ Oją, 
bi ꞌyɛn̨ a ra Jesús. Pɛ nuꞌahʉ, xcá 
ꞌyørpahʉ tengu ꞌbʉ rá hyądo nguepʉ 
nin yąn ʉ yʉ bɛ,̨ bi ꞌyɛm̨pꞌʉ bʉya.
18

 Bi ꞌyø ʉ yʉ xänbate niją nɛ yʉ 
ngʉrpa mbäją ꞌbɛꞌa xí manꞌa ra 
Jesús, nɛ i honi hague dán zä da 
hyo, nguetho bin su ꞌbʉ mi nu gätho 
yʉ jąꞌi madi hyonya thoho nangue 
a ꞌbɛꞌa bi xänba ra Jesús. 19 Nuꞌbʉ 
mín de bi bøm bʉ a ra Jesús bʉ ja 
ra dąhnihni Jerusalén nɛ yʉ́ xädi. Bi 
mbähä bʉ ra hnini Betania mahønꞌa.

Bi ꞌyotꞌa ra za
20

 Nuꞌbʉ mi hyax bʉya bi thoh 
mahønꞌa bʉ ꞌbä a ra za ngue mi ɛn̨a 
xtán zip yʉ́n dätꞌo ra Jesús. Nuꞌbʉ 
mi nuꞌʉ, ya xí ꞌyotꞌi gätho yʉ́ ꞌyʉ. 
21

 Nu ra Pedro bʉya bi bɛn̨ a xí man 
ra Jesús nɛ bi ꞌyɛm̨bi:
―Xänbate i, nɛ nunʉ ra za gá 

ꞌyɛm̨bi him manꞌdandį da tsꞌip yʉ́n 
dätꞌo nɛ ya xø ꞌyotꞌ ya, bi ꞌyɛn̨ a ra 
Pedro.

22
 Nɛ nuꞌbʉ mi dąh ra Jesús, bi 

ꞌyɛm̨pꞌʉ:
―Dami ꞌyɛc̨ꞌyɛihʉ ngue gätho 

da zä da ꞌyøtꞌ Oją a xʉn hɛį. 
23

 Janangueꞌa nuꞌbʉ ya gá xihmbʉ 
nꞌda ra tꞌøhø da ꞌuegue din hyøzɛhɛ 
bʉ ja ra deją, din ja a gá mamhbʉ 
ꞌbʉ hingui yoho guím bɛm̨hbʉ, nɛ 
guí pąhmbʉ majuąni gätho sä da 
ꞌyøtꞌ Oją a xʉn hɛį. 24 Janangueꞌa 
dí xi ahʉ ngue nuꞌbʉ ja a guí äfʉ 
Oją, dami ꞌyɛc̨ꞌyɛihʉ ngue di ꞌda 
ahʉ a guí äfʉ nɛ din ja a bʉya. 
25

 Nɛ nuꞌbʉ guí yąhʉ Oją him man 
guim bɛm̨hbʉ a bi ꞌyøtꞌahʉ ni 
mijąꞌihʉ, gam punbahʉ ʉ nɛꞌa Oją 
di punꞌnahʉ bʉya. 26 Nguetho nuꞌbʉ 
hin gadim punbahʉ ni mijąꞌihʉ 
xinga gueꞌa ni Tahʉ bí ꞌbʉpʉ 
mahɛt̨sꞌi di punꞌnahʉ, bi ꞌyɛm̨pꞌʉ yʉ́ 
xädi ra Jesús.

Ran tꞌänni nangue rán tꞌɛd̨i ra Jesús
27

 Bi zøm bʉ Jerusalén ra Jesús 
nɛ yʉ́ xädi, nɛ xø bi zøm bʉ ja ra 
dąniją. Nɛ nu yʉ ngʉrpa mbäją bi 
zøm bʉ mi ꞌbäh ra Jesús, nꞌyohʉ yʉ 
xänbate niją nɛ yʉ dącꞌyɛi. 28 Nuꞌʉ 
bi ꞌyänꞌna ra Jesús:
―Toꞌo bi ꞌda a ran tꞌɛd̨i gui ꞌyøtꞌa 

guí øtꞌe.
29-30

 Nɛ nu ra Jesús ꞌbʉ mi dądi bi 
ꞌyɛn̨a:

―Nɛcä ga änꞌnahʉ toꞌo bi un 
rán tꞌɛd̨i ra Xuua Nxixyą, hague 
Oją uague yʉ jąꞌithoho. Nɛ nuꞌbʉ 
gá xijʉ, nɛcä ga xi ahʉ toꞌo bi 
ꞌdacä man tꞌɛd̨i bʉya. 31 Nuꞌʉ bin 
ꞌyɛm̨zɛhɛ ʉ bʉya:

―Xiꞌbʉ ga xihmbʉ ngue gueꞌa Oją 
bi un rán tꞌɛd̨i, nɛ da ꞌyɛn̨jʉ: “Hanja 
hin gá ꞌyɛc̨ꞌyɛihʉ thą,” da ꞌyɛn̨jʉ 
bʉya. 32 Nɛ nuꞌbʉ ga ɛm̨hbʉ yʉ jąꞌi 

thoho bi un ran tꞌɛd̨i ra Xuua, pɛ 
hingui sä ga xihmbʉ tengu a, bi 
ꞌyɛn̨ ʉ, nguetho gätho yʉ jąꞌi mi 
ɛs̨pa ra Xuua nɛ bi ꞌyɛc̨ꞌyɛi ngue rá 
pøngahyą Oją a. 33 Nɛ nuꞌbʉ mi dą 
ʉ yʉ xänbate niją nɛ ʉ gätho min 
ꞌyohʉ,

―Hin dí pąhmbe, bi ꞌyɛn̨tho ʉ.
Nu ra Jesús bi ꞌyɛm̨pꞌʉ:

―Xinga guecä ga xi ahʉ toꞌo bi 
ꞌdacä man tꞌɛd̨i, bi ꞌyɛn̨ꞌa.

Rán tꞌuti yʉn tsꞌombɛfi

12  Nu ra Jesús ꞌbex bi dʉꞌmi 
bi xi a nꞌda ran tꞌuti nɛ bi 

ꞌyɛm̨pꞌʉ:
―Nu nꞌda ran ꞌyohʉ bi ꞌyøtꞌa 

nꞌda ra nuąndätꞌo, nɛ bi føꞌtꞌe nɛ 
bi ꞌyaꞌma nꞌda ra hyąhäi guepʉ da 
ꞌyøtꞌa nꞌda ran thɛꞌma guindätꞌo, nɛ 
bi hyø a nꞌda ra jądo xʉn hɛt̨sꞌi da 
ndex ʉ da nu rá häi.

Nɛ bi hmitꞌʉ yʉ mbɛfi a rá häi 
ngue dim pɛpʉ, nɛ bi mba nꞌdanni 
a ran ꞌyohʉ. 2 Nuꞌbʉ bi zøn ra pa 
din ja ʉ yʉn dätꞌo, bá pɛhna nꞌda 
rá ꞌyɛh̨ɛ ba tu a xí mamhbʉ di unni. 
3

 Pɛ nuꞌʉ yʉ mbɛfi bi bɛntꞌa ra ꞌyɛh̨ɛ, 
nɛ bi mbɛꞌmi nɛ bi mbɛnthoho bʉya 
nɛ nte bi unni. 4 Nu rá mbɛti ra 
nuąndätꞌä bá pɛhn manꞌda rá ꞌyɛh̨ɛ 
bʉya. Pɛ nɛꞌa bi mba ma batꞌa do 
a, nɛ bi mba ma ʉnba rá yą, nɛ bi 
zantho, nɛ xø bi mbɛnthoho bʉya. 
5

 Nɛ bá pɛhn manꞌda, nɛ xø bá tho 
a. Nɛ xʉn ngu miꞌda bí ꞌbɛhni. Nuꞌʉ 
ꞌda bi ʉnba thoho nɛ nu miꞌda bi 
hyo.
6

 Mi ꞌbʉ a nꞌda rá tsꞌʉntꞌʉ a rá 
mbɛti ra nuąndätꞌo nɛ ɛm̨mɛ di 
huɛc̨ꞌa. “Nu yʉ mbɛfi masque da 
numansu ma tsꞌʉntꞌʉ,” bi ꞌyɛn̨sɛ, 
nɛ bá pɛnꞌna bʉya. 7 Pɛ nu ʉ yʉ 

mbɛfi ꞌbʉ mi nurpa a rá tsꞌʉntꞌʉ, 
bin ꞌyɛm̨zɛhɛ ʉ: “Nuna, guehna da 
gohmi ra häi ꞌbʉ bi du rá ta. Mbähä 
ga hohʉ nɛ nubʉya ma mbɛti 
zɛhɛhʉ ra nuąndätꞌo,” bin ꞌyɛm̨zɛhɛ 
ʉ. 8 Nɛ bi bɛntꞌi nɛ bi hyo nɛ bi ꞌyɛm 
bʉ maꞌueni bʉ ja ra nuąndätꞌo, bi 
ꞌyɛn̨ꞌa ra Jesús ꞌbʉ mi man a ran 
tꞌuti.

9
 ―Nuya guim bɛm̨hbʉ ꞌbɛꞌa 

da ꞌyøtꞌa rá mbɛti ra nuąndätꞌo, bi 
ꞌyɛm̨pꞌʉ. Guehma ba ɛs̨ɛ nɛ da hyo 
ʉ xí hmitꞌa rá nuąndätꞌo nɛ di un 
ra nuąndätꞌo ʉ miꞌda, bi ꞌyɛn̨ a ra 
Jesús. 10 Ha hin gán xähmbʉ rá 
tꞌohni Oją ngue i ɛn̨a:

Nuꞌa ra do bi bʉntꞌʉ yʉ gądo,
gueꞌa manꞌda mahyoni tengutho 

bʉ ná thon yʉ guangu.
 11 Gueꞌa bi zänd Oją,

hanja gní hyonya thohohʉ,
ɛm̨ bʉ rám hman Oją, bi ꞌyɛn̨ a ra 
Jesús.
12

 Nu yʉ ngʉrba mbäją nɛꞌʉ min 
ꞌyohʉ, bi nde da bɛntꞌa ra Jesús 
nguetho bi bądi ngue go yʉ́n tꞌuti ʉ 
nangue a bi man ra Jesús, pɛgue bi 
zutho din cuɛ yʉ jąꞌi, janangue him 
bi bɛntꞌi. Bi mbatho ʉ bʉya.

Ran tꞌänni nangue ra renta 
im man ra tsꞌʉtꞌabi Roma

13
 Nɛ bi ꞌbɛnpʉ ꞌbʉh ra Jesús 

ʉ miꞌda yʉ fariseo nɛ ʉ ꞌda ma 
ngʉrpihe mi tɛnꞌna ra tsꞌʉtꞌabi 
Herodes. Bi ꞌbɛhni ngue da ꞌyänꞌna 
nꞌda ran tꞌänni nɛ nuꞌbʉ hinga gue 
a da ma, ꞌbex gue di yąpi. 14 Nuꞌbʉ 
mi zøm bʉ bi ꞌyɛn̨ ʉ:
―Xänbate i, dí pąhmbe gätho 

majuąni guím ma nɛ njon guí su, 
nguetho hin guí ørpa masu a man 
yʉ jąꞌi nɛ guí xänba a majuąni rám 

hman Oją ʉ yʉ jąꞌi. Dín nde gui xije, 
ha din thɛui yʉ́n tꞌɛd̨i Oją ꞌbʉ dí 
øthʉ ngue dí juthʉ ra renta im man 
ra tsꞌʉtꞌabi bʉ Roma in tsꞌʉtꞌabi 
ua, uague hinꞌna. Ha xʉn ho ꞌbʉ ga 
thoqui ga juthʉ uague hinꞌna, bi 
ꞌyɛn̨ ʉ. 15 Pɛ nuꞌa ra Jesús mi pądi 
høntho i nde da dįnbi ꞌbɛꞌa dí yąpꞌa, 
janangue a bi ꞌyɛm̨pꞌʉ:
―Hanja gní ꞌyängahʉ, xiꞌa ni 

mbɛti gní juthʉ ra renta im man ra 
tsꞌʉtꞌabi, gan nugä.
16

 Nɛ bi un bʉya.
―Toꞌo rá pøte nɛ rá thuhu i cuat 

na ra mbɛti, bi ꞌyɛn a ra Jesús.
Nɛ nuꞌʉ bi ꞌyɛn̨ ʉ:

―Rá pøte nɛ rá thuhu ra tsꞌʉtꞌabi 
Roma i cuat na.
17

 Mí dąh ra Jesús nɛ bi ꞌyɛm̨pꞌʉ:
―Nuꞌa rá mbɛti ra tsꞌʉtꞌabi Roma, 

gui unꞌna. Nuꞌa xin rá mbɛti Oją gui 
unꞌna Oją a, bi ꞌyɛm̨pꞌʉ.

Nɛ nuꞌʉ bi hyonya thoho nangue a 
bi manꞌa ra Jesús.

Ran tꞌänni nangue ʉ da dąmbɛn̨i
18

 Nɛ bá ɛ ̨ʉ ꞌda yʉ saduceo bʉya 
ngue mi ɛn̨ ʉ njoꞌo to da dąmbɛn̨i. 
Nɛ bi ꞌyänꞌna ra Jesús, bi ꞌyɛm̨bi:
19

 ―Xänbate i, nuꞌa nꞌda ran tꞌɛd̨i 
bi manꞌa ra Moisés i ɛn̨a, ngue 
nuꞌbʉ da du nꞌda ran ꞌyohʉ nɛ njoꞌo 
rá tꞌʉhni ꞌbʉ bi du, nɛ nuꞌa rán 
ꞌyohʉ zɛhɛ da zinba a rá xisu a rán 
ꞌyohʉ bi du. Nɛ nuꞌa rá tꞌʉhni dim 
ꞌbʉi da tꞌɛm̨bi rá tꞌʉhni a xí du. 20 Nɛ 
mi ꞌbʉ i yoto yʉn ꞌyohʉ i din ꞌyohʉ 
zɛhɛ ʉ. Nɛ nuꞌa ra ꞌbɛtꞌo nꞌyohʉ bi 
zinꞌa nꞌda ra xisu, nɛ nuꞌbʉ mi du 
njoꞌo yʉ́ tꞌʉhni. 21 Janangueꞌa nu a 
rán ꞌyohʉ a bi du bi zin a ra xisu 
mahønꞌa. Nɛꞌa bi du a, nɛ xinga 
gue a bim ꞌbʉh yʉ́ tꞌʉhni a. Nɛ ná 

hyu ngutho. 22 Nɛ gätho ʉ yoto ma 
ꞌyohʉ nɛ ꞌdatꞌa ra xisu bi zini, nɛ 
xinga nꞌda mím ꞌbʉh yʉ́ tꞌʉhni ꞌbʉ 
bi du ʉ. Nɛ nzɛgui nɛsɛ ra xisu bi 
du. 23 Nuya dami xije nuꞌbʉ majuąni 
da dąmbɛn̨i yʉ jąꞌi, ndaꞌa nin ꞌyohʉ 
dim ꞌbʉhmi ra xisu, nguetho gätho 
yoto bim ꞌbʉhmi, bi ꞌyɛn̨ ʉ yʉ 
saduceo. 24 Mi dąh ra Jesús nɛ bi 
ꞌyɛm̨pꞌʉ:

―Nuꞌahʉ ꞌdanꞌyo thoho guí 
mamhbʉ nguetho hin guím bɛm̨hbʉ 
ꞌbɛꞌa mam bʉ ja rá tꞌohni Oją xín 
rá tsꞌɛdi Oją guí pąhmbʉ. 25 Nuꞌbʉ 
bi dąmbɛn̨i ʉ xʉn du him man ja 
ran sini bʉ pɛgue dim ꞌbʉtho yʉ 
jąꞌi tengu yʉ́m ꞌbɛhni Oją ꞌbʉpʉ 
mahɛt̨sꞌi. 26 Nɛ nuꞌa ram hma ngue 
da dąmbɛn̨i ʉ xʉn du, majuąni a 
nɛ guin nuhʉ bʉ ja rám hman Oją 
ngue nuꞌbʉ min yąui Oją ra Moisés 
bʉ ja ra tꞌʉza bi ꞌyɛm̨bi: “Nugä drá 
Ojągä, nu ra Abraham nɛ ra Isaac 
nɛ ra Jacob ngue nim bombøtahʉ, 
i ɛc̨ꞌyɛigui,” bi ꞌyɛn̨ Oją. 27 Ngubʉ 
bi ma nguetho guextaꞌa i ꞌbʉh 
yʉ́ mbʉi ʉ. Pɛ hin guím bɛm̨hbʉ, 
nguetho ꞌdanꞌyo thoho guí mamhbʉ, 
bi ꞌyɛn̨ a ra Jesús.

Rán tꞌɛd̨i Oją manꞌda ja tsꞌɛditho
28

 Nuꞌbʉ min yąhʉ yʉ saduceo 
ra Jesús, mi ꞌbʉpʉ nꞌda ra xänbate 
niją bi ꞌyøde ꞌbɛꞌa bi man ra Jesús 
nɛ bi bądi ngue xʉn ho a bi ma. 
Janangueꞌa bi ꞌyänni:
―Ndaꞌa rán tꞌɛd̨i Oją ngue manꞌda 

ja tsꞌɛditho ga øthʉ, bi ꞌyɛn̨ꞌa.
29-30

 Bi dąꞌa ra Jesús:
―Nuꞌa rán tꞌɛd̨i Oją manꞌda 

jatsꞌɛditho ga øthʉ, gueꞌa ran tꞌɛd̨i 
ngue i ɛn̨a: “Dami ꞌyøhmbʉ gyʉ́ jąꞌi 
israelhʉ, nuꞌa Oją ra Hmu, nꞌdatho 

a. Nɛ guim bɛm̨hbʉ a nangue gätho 
ni mbʉihʉ, nɛ gätho ni tehʉ, nɛ 
gätho nin ꞌyomfɛn̨ihʉ, nɛ gätho 
ni tsꞌɛdihʉ,” i ɛn̨ rá tꞌohni Oją. Pɛ 
guehna ran tꞌɛd̨i manꞌda ja tsꞌɛdi 
tho ga øthʉ, bi ꞌyɛn̨ꞌa ra Jesús. 31 Nɛ 
ꞌdaꞌangutho ui ná yoho ran tꞌɛd̨i ga 
øthʉ i ɛn̨a: “Gui huɛc̨ ni mijąꞌihʉ 
tengu bʉ gnin huɛc̨ zɛhɛhʉ,” i ɛn̨ 
rá tꞌohni Oją. Guehya yʉn tꞌɛd̨i 
manꞌda ja tsꞌɛditho ga øthʉ xinda 
gue ʉ miꞌda, bi ꞌyɛn̨ a ra Jesús.

32
 Nɛ nuꞌa ra xänbate niją, bi ꞌyɛm̨ 

bʉya:
―Xänbate i, majuąni xʉn ho guím 

ma, ngue høntꞌa nꞌda Oją i ꞌbʉi nɛ 
njoꞌo manꞌda tengu a. Nɛ ja tsꞌɛdi 
tho da bɛn̨ Oją nꞌda ngue gätho rá 
mbʉi, nɛ gätho rá te, nɛ gätho rán 
ꞌyomfɛn̨i, nɛ gätho rá tsꞌɛdi, 33 nɛ 
di huɛc̨ rá mijąꞌiui tengu bʉ nin 
huɛc̨zɛhɛ nꞌda. Manꞌda ja tsꞌɛditho 
da ꞌyøtꞌa nꞌda ʉ xinda gue ʉ gätho 
yʉ ꞌbøtsꞌe nɛ yʉn tꞌunni dí mbøspa 
Oją nꞌda, bi ꞌyɛn̨ a ra xänbate niją.

34
 Nɛ nu ra Jesús ꞌbʉ mí ꞌyø a bi 

man ra xänbate niją bi bądi ngue 
nꞌdatꞌa Oją im bɛn̨i janangue a bi 
ꞌyɛm̨bi:

―Nuꞌi tsꞌʉtho di ꞌbɛ i ngue da zä 
gui cʉrpʉ di manda rá tsꞌɛdi Oją, bi 
ꞌyɛm̨pꞌa.

Nɛ nubʉya njom manꞌda bi zäpi 
da ꞌyän miꞌda yʉn tꞌänni.

Toꞌo gue rá Tsꞌʉntꞌʉ a ra Cristo
35-36

 Nɛ mí xänba yʉ jąꞌi a ra Jesús 
bʉ ja ra dąnija, nɛ bi ꞌyɛm̨pꞌʉ:
―Hanja ɛn̨ ʉ yʉ xänbate niją ngue 

nu ra Cristo rám bomꞌbɛto ra David 
a, nɛ xim mi ɛm̨bi rá Hmu ꞌbʉ hin 
ním ꞌbʉi, nguetho mi ɛn̨ꞌa ra David:

Nuꞌa Oją bi ꞌyɛm̨pꞌa ma Hmu:

“ꞌDatꞌua ga huhmi ga conhui ma 
tsꞌɛdi

gueꞌbʉ go dá tąpä nin sʉihʉ ua 
ja ra ximhäi

nɛ gui manda ʉ bʉya,”
bi tꞌɛm̨pꞌa ma Hmu, bi ꞌyɛn̨ a ra 
David ꞌbʉ mí bɛn̨ba rá Hogandąhi 
Oją nangue ꞌbɛꞌa da ꞌyøtꞌ ra Cristo. 
37

 Guesɛ ra David bi ꞌyɛm̨bi rá Hmu 
a ra Cristo. Hague nja pɛ nɛ rám 
bomꞌbɛto a, bi ꞌyɛn̨ a ra Jesús.

Pɛ nu yʉ jąꞌi, bi ꞌyømanho gätho a 
bi man ra Jesús.

Ra Jesús bi ma ꞌbɛꞌa i 
øtꞌʉ yʉ xänbate niją

38
 Nɛ bi thoqui bi xänba yʉ jąꞌi a 

ra Jesús bi ꞌyɛm̨pꞌʉ:
―Gam fähmbʉ nangue a i xi ahʉ 

yʉ xänbate niją, nguetho høntꞌa 
ran ꞌyɛt̨sꞌi i øtꞌʉ nɛ di ho da hye 
yʉ pahni xʉ mba guepʉ i ꞌyo, nɛ 
di ho da mba ma zɛngua bʉ ja yʉ 
täi, 39 nɛ di ho da hyux bʉ ja yʉn 
thutsꞌi xʉn ho bʉ ja yʉ niją, nɛ di 
ho yʉ́ mbʉdi din sihmɛ bʉ ja yʉn 
sihmɛ ʉ, 40 nɛ i hąspi ꞌbɛꞌa gätho bi 
tsꞌocpa ʉ yʉ xisu xøn du yʉ́ ndø, nɛ 
sä nyaꞌa thoho in yąhʉ Oją ngue i 
nde da tꞌɛm̨bi xʉn ho tho yʉ́ mbʉi. 
Manꞌda xʉn ngu ran ʉnbi da nu ya, 
bi ꞌyɛn̨ꞌa ra Jesús.

Ran tꞌunni manꞌda di 
muui bʉ na nu Oją

41
 Nɛ mi hupʉ ra Jesús bʉ mí ja 

ra huada guepʉ i pa njätꞌi ra mbɛti 
rán tꞌunni Oją. Nɛ in nu bʉ i cätꞌ ra 
mbɛti ʉ yʉ jąꞌi bʉ ja ra huada. Nɛ 
bi nu xʉn ngu yʉ mɛmbɛti bi thopʉ 
ngue xʉn ngu ra mbɛti bi gärpʉ ja 
ra huada nꞌda ngu nꞌda ʉ. 42 Nɛ bi 
zøm bʉ nꞌda ra hyoya xisu xi du rá 

ndø, nɛ bi gätꞌi yocentavo thoho. 
43

 Nɛ nuꞌbʉ mi nu a bi ꞌyøtꞌa ra xisu 
bʉya nɛ bi ꞌyɛm̨pꞌʉ:
―Majuąni dí xi ahʉ nuna zʉ 

hyoya xisu manꞌda xʉn ngu di muui 
a bi gärpʉ ja ra huada xinda gueꞌʉ 
gätho miꞌda. 44 Nguetho gätho ʉ 
miꞌda bi gätꞌa i pongui, pɛ nuna ra 
xisu madague i hyoya na, pɛ bi gätꞌi 
gätho mi pɛꞌtsꞌi, bi ꞌyɛm̨pꞌʉ yʉ́ xädi 
a ra Jesús.

Ra Jesús bi ma ngue da 
mba nsoꞌtꞌi ra dąnija

13  Nuꞌbʉ mi bøm bʉ ja ra 
dąnija ra Jesús nɛ yʉ́ xädi, 

nuꞌa nꞌda bi ꞌyɛn̨ꞌa:
―Xänbate i, hyandi tsꞌʉ nʉ ra niją, 

ɛm̨mɛ xʉ ndoho yʉ do nꞌyohʉ nɛ 
ɛm̨mɛ mahotho.

2
 Mi dąh ra Jesús nɛ bi ꞌyɛm̨pꞌʉ:

―Guín nuhʉ ngue mahotho nɛ 
ɛm̨mɛ ndoho yʉ do, pɛgue da zøn ra 
pa da soꞌtꞌi, bi ꞌyɛm̨pꞌʉ.

Yʉ́ hmɛpya ngue rán zɛgui
3

 Nɛ nuꞌbʉ mi zøm bʉ ja ra nyuni 
Olivos, bi hyupʉ ra Jesús, hɛꞌ̨t 
ra dąnija. Nɛ høntꞌʉ yʉ́ xädi mi 
ꞌbʉhmbʉ bʉ. Nɛ nubʉya ra Pedro nɛ 
ra Jacobo nɛ ra Xuua nɛ ra Andrés:
4

 ―Ndaꞌa ní pa da mba nsoꞌtꞌi 
ra niją gá xije, bi ꞌyɛn̨ ʉ. Ndaꞌa ni 
hmɛpya da hnu ꞌbʉ din ja a guím 
ma, tꞌɛm̨pꞌa ra Jesús.
5

 Mi dą a ra Jesús nɛ bi ꞌyɛm̨pꞌʉ:
―Gam fähmbʉ njon da hyä ahʉ, 

6
 nguetho xʉn ngu ba ɛh̨ɛ ngue 

sä da ꞌyɛn̨a: “Nugä, guecä drá 
Cristogä,” da ꞌyɛn̨ꞌʉ. Nɛ xʉn ngu ʉ 
da hyätꞌi.
7

 Nɛ nuꞌbʉ gui ꞌyøhmbʉ yʉ sʉi 
nɛꞌbʉ da hma ngue din ja yʉ sʉi, o 

guin suhʉ nguetho jatho din ja ʉ. 
Pɛ nuꞌbʉ din ja ʉ xinga gueꞌbʉ ran 
zɛgui ꞌbʉ. 8 Nguetho nu yʉ jąꞌi bʉ 
ꞌda yʉ häi din sʉhmi yʉ́ mijąꞌihʉ. Nɛ 
nu ꞌda yʉ tsꞌʉtꞌabi din sʉhmbʉ yʉ́ 
mitsꞌʉtꞌabihʉ, nɛ din ja yʉ ꞌyąnhäi, 
nɛ xʉn ngu yʉ nįdi din ja ra thuhu 
nɛ yʉn ꞌyoꞌtsꞌi. Nɛ guehya yʉ́ mbʉdi 
yʉn ʉnbi ya, bi ꞌyɛm̨pꞌʉ.

9
 Nɛ xø bi ꞌyɛn̨ꞌa:

―Nɛ gam fähmbʉ njon di ꞌuecꞌahʉ 
bʉ ja rá ꞌyu Oją, nguetho da mba 
ma dä ahʉ bʉ ja ran juąnbate, 
nɛpʉ ja yʉ́ niją ma mijudíohʉ da 
ꞌbɛpꞌahʉ, nɛ nangue guí ɛc̨ꞌyɛigahʉ 
da tsꞌonꞌnahʉ bʉ ꞌbʉh yʉ tsꞌʉtꞌabi, 
nɛpʉ ꞌbʉh yʉ dątsꞌʉtꞌabi ngue da 
tsꞌɛpꞌahʉ. Nɛ xʉn ho ꞌbʉ din jabʉ 
nɛ gueꞌa dí zä gui xihmbʉ mam 
hmangä ʉ. 10 Pɛ mꞌbɛtꞌo thoho da 
mba nsifi gätho yʉ jąꞌi ꞌbʉcua ja 
ra ximhäi ran ho maꞌdaꞌyo dí pø 
ʉ. 11 Nɛ nuꞌbʉ da zix ahʉ di dä ahʉ 
bʉ ꞌbʉh ra tsꞌʉtꞌabi, pɛ him ꞌbɛ gui 
hyonsɛhʉ ꞌbɛꞌa gui mamhbʉ ꞌbʉ da 
mba ma juąnꞌni ahʉ, nguetho nuꞌbʉ 
bi zøn ra ora da tꞌänꞌnahʉ, høntꞌa rá 
Hogandąhi Oją da zä di bɛn̨ꞌnahʉ 
ꞌbɛꞌa gui mamhbʉ. 12 Nɛ nu nꞌda ran 
ꞌyohʉ di manda da tho rán ꞌyohʉ, 
nɛ nuꞌa rá ta di manda da tho rá 
tsꞌʉntꞌʉ. Nɛ da ndantsꞌʉ yʉ́ tsꞌʉntꞌʉ 
din tunhdʉ ʉ yʉ́ ta nɛ yʉ́ mbe nɛ di 
manda da tho rá ta nɛ rá mbe ꞌda 
yʉ tsꞌʉntꞌʉ. 13 Nɛ gätho yʉ jąꞌi da 
zan ahʉ nangue a guí ɛc̨ꞌyɛigahʉ. 
Nɛ nuꞌʉ toꞌo gätho da hyät yʉn ʉnbi 
gueꞌbʉ go rán zɛgui, gue ʉ dim pø 
ʉ, bi ꞌyɛm̨pꞌʉ.
14

 Nɛ bi thoqui bi xi ʉ:
―Ba ɛ ̨a nꞌda ra tsꞌɛdi xʉn tsꞌo 

ngue di tsꞌoni gätho. Ngubʉ bi man 
ra Daniel gue rá pøngahyą Oją. Nɛ 

nuꞌbʉ gá nuhʉ dim ꞌbäpʉ guepʉ hin 
rán säui dim ꞌbäi, dami ꞌdahmbʉ gyʉ́ 
mɛnguhʉ bʉ Judea, gui mbähä bʉ ja 
yʉ tꞌøhø guin ꞌyąmhbʉ bʉ. Nu a toꞌo 
da nu ra søcuą i ja ua, da ꞌyɛꞌ̨tꞌambʉi 
na. 15 Nɛ nuꞌbʉ bin ja a, toꞌo i ꞌbäpʉ 
goxthi hin da yʉrpʉ mbo rá ngu, hin 
da bɛn̨i ja ꞌbɛꞌa ꞌbɛ da hyątsꞌi, ꞌbex 
gue da ꞌdagui. 16 Nɛ nuꞌa toꞌo ꞌbäpʉ 
ja yʉ́ huąhi hin da mbeng bʉ ja yʉ́ 
ngu ngue ba cą yʉ́ coto, ꞌbex gue 
da ꞌdatho bʉ. 17 Huɛc̨ate ʉ yʉ xisu 
in hątꞌʉhni nɛ ʉ ꞌbʉh yʉ́ ꞌuɛre yʉ 
pa ʉ. 18 ꞌYäfʉ rá mate Oją ngue hin 
din ja ahʉ ran ꞌdagui ꞌbʉ yʉ pa xʉn 
sɛ xøhma hin da zä gui ꞌdahmbʉ. 
19

 Nɛ nuꞌʉ yʉ pa ʉ, din ja xʉn ngu 
yʉn ʉnbi hin jąmꞌbʉ nꞌdandį xøn ja 
gueꞌbʉ go rá mbʉdi ra ximhäi. Nɛ 
nuꞌbʉ ya bin ja, him manꞌdandį din 
ja yʉn ʉnbi tengu ʉ. 20 Pɛ nangue ʉ 
yʉ́ ꞌyɛc̨ꞌyɛi, Oją di japi hingui ngu 
yʉ pa din ja yʉn ʉnbi, nuꞌbʉ hinꞌna 
njon xtam bongui, bi ꞌyɛn̨ a ra Jesús.
21

 Nɛ bi thoqui bi ma, bi ꞌyɛn̨a:
―Nɛ nuꞌbʉ da si ahʉ: “Dami 

hyanthʉ, ꞌbʉcua ra Cristo ya, rá 
Thahni Oją,” da tꞌɛn̨ ahʉ. O gue da 
tꞌɛn̨ꞌahʉ: “Ba nuhʉ ꞌbʉpʉ ra Cristo 
ya, rá Thahni Oją,” da tꞌɛn̨ ahʉ, pɛ 
o guí ɛc̨ꞌyɛihʉ. 22 Nguetho xʉn ngu 
dim ꞌbʉ ʉ yʉ hyäte Cristo nɛ yʉ 
hyäte pøngahyą da ꞌyøtꞌ yʉ hyonya 
ntꞌøtꞌe nguetho i nde da hyät yʉ 
ꞌyɛc̨ꞌyɛi gue bi huanh Oja, ꞌbʉ da zä 
da hyätꞌʉ. 23 Pɛ ndeꞌbʉ gam fäsɛhʉ 
nguetho ya dá xi ahʉ ꞌbɛꞌa gätho 
din ja mꞌbɛjua, bi ꞌyɛn̨ a ra Jesús.

Nuꞌa din ja ꞌbʉ bi zøcua 
mahønꞌa ra Jesús

24
 Nɛ xø bi ꞌyɛm̨pꞌʉ yʉ́ xädi a ra 

Jesús:

―Nɛ nuꞌbʉ ya bi guah yʉn ʉnbi, 
nu a ra hyadi di ꞌbɛh rá tsꞌɛdi nɛ ra 
ząna him man ja rán nɛqui. 25 Nɛ nu 
yʉ sø da dägui. Nɛ gätho miꞌda di 
ꞌbɛh yʉ́ tsꞌɛdi ʉ gä bí ja bʉ mahɛt̨sꞌi, 
di ꞌyąni. 26 Nɛ nubʉya da hnugui 
ba ɛc̨ä ua ngue dán jąꞌigä ua ja ra 
ximhäi, ba ogä bʉ ja yʉ güi, dan 
ꞌyoꞌbe xʉn ngu ma tsꞌɛdi nɛ dam 
mixte xʉn ho. 27 Ga pɛnꞌdʉ yʉ́m 
ꞌbɛhni Oją mahɛt̨sꞌi bʉya, di pɛtꞌʉ 
gätho xtá huahni guecua gätho na 
ngʉni ra ximhäi, bi ꞌyɛn̨ꞌa ra Jesús.
28

 Nuya da zä gui pąhmbʉ ꞌbɛꞌa 
gue nin tꞌuti i utꞌahʉ ꞌda yʉ za. 
Nuꞌbʉ bi bøx yʉ́ ꞌdogui ʉ yʉ́ ꞌyɛ guí 
pąhmbʉ mi tsꞌʉtho din ja ra hyethe 
bʉya. 29 Ngutho ꞌbʉ ya bin ja gätho 
ʉ dá xi ahʉ, gui pąhmbʉ ngue 
mi tsꞌʉtho ba pengä ua mahønꞌa 
bʉya, bi ꞌyɛn̨a. 30 Majuąni dí xi ahʉ 
di ꞌbʉtho ua ꞌda ahʉ ꞌbʉ bi mbʉdi 
din ja a dí xi ahʉ. 31 Mahɛt̨sꞌi da 
guadi, nɛcua ja ra häi, pɛ nuꞌa mam 
hmangä hin jąmꞌbʉ da gua a.
32

 Pɛ nuꞌa ra pa a, njongui pądi 
ꞌbɛꞌa ní ora din ja a dím mangä, 
xinga gue ʉ yʉ́m ꞌbɛhni Oją ꞌbʉpʉ 
mahɛt̨sꞌi, xinga guecä ngue dán 
jąꞌigä ua ja ra ximhäi dí pądi. 
Høntꞌa Oją ma Ta i pądi, bi ꞌyɛn̨ a 
ra Jesús.
33

 Nɛ xø bi ꞌyɛn̨a:
―Thocpa thoho gan nuhmbʉ 

tenguꞌbʉ hin gui tonspahʉ ra tꞌąha. 
Nɛ xinga nꞌda zi ora gui pumbɛn̨ihʉ 
Oją nɛ thocpa thoho gan yąhʉ a, 
nguetho hin guí pąhmbʉ ndaꞌa ni 
pa ba pengä mahønꞌa. 34 Tengu nꞌda 
ran ꞌyohʉ bi mba yatho bi zoh rá 
ngu, bi un yʉ́n tꞌɛd̨i yʉ́ ꞌyɛh̨ɛ ngue 
di jamansu bʉ, nꞌda ngu nꞌda bi xi a 
da ꞌyøtꞌe. Nɛ bi xi a ra mbängoxthi 

ngue hin di tonspa ra tꞌąha. 35 Nɛ 
ngutho dí xi ahʉ, dami tømhbʉ 
tengu ꞌbʉ gan äthąhʉ nguetho hin 
guí pąhmbʉ ꞌbɛꞌa ní pa ba pengä 
ua, o gueꞌbʉ bin de, o gueꞌbʉ made 
ra xui, o gueꞌbʉ bi mbah yʉ øni, o 
gueꞌbʉ bi hyatsꞌi. 36 Nguetho hin guí 
pąhmbʉ ndaꞌa ni ora ba ɛc̨ä, xiꞌbʉ 
ba ɛc̨ä nɛ ga tįn ahʉ bʉ gdi ąhmbʉ. 
37

 Nɛ nuꞌa dí xi ahʉ, ngutho dí xicä 
gätho miꞌda: “Dami tømhbʉ,” bi 
ꞌyɛmpꞌʉ yʉ́ xädi a ra Jesús.

Yʉ́ ngʉrbi yʉ judío i nde ꞌbex 
gue da bɛntꞌa ra Jesús

14  Nɛ man yopa da dät ra pa 
ꞌbʉ mi bɛn̨ a xí ꞌyøtꞌ ma 

mbombøtahe bʉ Egipto dyʉ judíohe. 
Nu yʉ ngʉrpa mbäją bʉya nɛ yʉ 
xänbate niją bi bɛn̨i ꞌbɛꞌa ni fɛhni da 
xi a ra Jesús guepʉ da zä da bɛntꞌi 
ngue da hyo. 2 Nɛ bin ꞌyɛm̨zɛhɛ ʉ:
―Hinga gue a ra pa ra dąmpɛti 

gam bɛnthʉ nɛ xøhma din cuɛ yʉ 
jąꞌi, bi ꞌyɛn̨ ʉ.

Nꞌda ra xisu bi naspa ra 
ꞌyɛt̨hi rá yą ra Jesús

3
 Nɛ mi ꞌbʉpʉ ra Jesús bʉ ja 

rá ngu ra Simón bʉ ja ra hnini 
Betania. Gueꞌa ra Simón mi hɛm̨b ra 
tꞌaxcaꞌya ꞌbʉ mam ꞌbɛtꞌo. Nɛ nuꞌbʉ 
mi sihmɛ bʉ ra Jesús bi zøpʉ nꞌda 
ra xisu i tu nꞌda ra xito ntꞌøtꞌe ngue 
ra doꞌyaxi, mi po ra ꞌyɛt̨hi ɛm̨mɛ 
yʉmanꞌu a, nɛ xʉn ngu di muui a. 
Bi xɛcpa rá nde bʉya nɛ bi naspa rá 
yą ra Jesús. 4 Nuꞌʉ ꞌda mí ꞌbʉpʉ, bin 
cuɛ ʉ bʉya nɛ bi ꞌyɛn̨ ʉ:
―Hanja bim ꞌbɛtho ra ꞌyɛt̨hi nɛ 

xʉm hmadi di muui. 5 Mi sä xtá ꞌbä 
xtin tꞌun yʉ hyoya a hyu ciɛnto rá 
muui a ra ꞌyɛt̨hi, bi ꞌyɛn̨ ʉ.

Nɛ bi numanꞌʉ ra xisu ʉ. 6 Nɛ nu 
ra Jesús bi ꞌyɛm̨pꞌʉ:
―Hanja guín jahʉ bʉ, o guidi 

pahmbʉ ra xisu nguetho xʉn ho 
bi ꞌyørcä na. 7 Nuꞌahʉ thocpa thoho 
gam ꞌbʉhmbʉ yʉ hyoya nɛ høntꞌa 
go ma pa da zä gui fäxhʉ ʉ. Pɛ 
nugä hinga thocpa thoho dam 
ꞌbʉhmbʉ. 8 Bi ꞌyørca ra xisu a mi sä 
da ꞌyøtꞌe, bi hoga ma ngøcꞌyɛį ngue 
da tꞌägä bʉ ja ran ꞌyägui. 9 Majuąni 
dí xi ahʉ gue hønbʉ go hapʉ da 
hman ran ho maꞌdaꞌyo gätho na 
ndoho ra ximhäi, nɛhna bi ꞌyørca 
ra xisu da hman na, ꞌdahma nɛꞌa da 
fɛn̨ a, bi ꞌyɛn̨ꞌa ra Jesús.

Ra Judas im ma di dä a ra Jesús
10

 Nuꞌa ra Judas Iscariote bʉya, 
ngueꞌa nꞌda yʉ́ xädi ra Jesús, bi 
mba bʉ ꞌbʉh yʉ ngʉrpa mbäją bi 
xifi di däpꞌa ra Jesús. 11 Nɛ bi hyu 
yʉ́ mbʉi ʉ yʉ ngʉrpa mbäją nɛ bi 
xifi di un ra mbɛti. Nɛ bi mbencꞌa 
ra Judas bʉya mi honi jąmꞌbʉ di dä 
a ra Jesús.

Bin sihmɛhʉ ra Hmu ʉ yʉ́ xädi
12

 Nu rá mbʉdi ra pa ra dąmpɛti 
ngue ran dąbaxjua i tsꞌi ra thuhmɛ 
hinꞌyʉ rá ixi, nɛ i ho ra tꞌʉdɛꞌyo. Nɛ 
nu yʉ́ xädi ra Jesús bi ꞌyɛm̨bi:
―Hapʉ guí ndeje ga hoje ran 

tsꞌihmɛ ra mbaxjua ga sihʉ, bi ꞌyɛn̨ 
ʉ.
13

 Nɛ nubʉya bi xi ʉ yoho yʉ́ xädi:
―Ni mbɛ bʉ ja ra dąhnihni 

Jerusalén, nɛ nuꞌbʉ gá nuui bʉ nꞌda 
ran ꞌyohʉ i tu nꞌdaxaro ra dehe gui 
tɛnui bʉ da zøni. 14 Nɛ nuꞌbʉ gá 
sømhbʉ gui ꞌyɛn̨ui a ra mɛngu bʉ: 

“Nuꞌa ra Hmu bá pɛngähe ngue ga 
änꞌnahe hapʉ i ja a ra cuarto ngue 

ga sihe ran tsꞌihmɛ ra mbaxjua,” gui 
ꞌyɛn̨ui. 15 Nɛ nuꞌa bʉya da ꞌyutꞌaui 
nꞌda ra cuarto i ja bʉ magątsꞌi xʉn 
ndoho nɛ mahoqui. Guepʉ ja gui 
hocui bʉ a ran sihmɛ ga sihʉ, bi 
ꞌyɛnꞌa ra Jesús.

16
 Bi mba yʉ́ xädi bʉya nɛ bi zøm 

bʉ ja ra dąhnihni Jerusalén nɛ bi 
dįm bʉ gätho ꞌbɛꞌa xi sifi. Gätho bi 
hocpʉ ꞌbɛꞌa da zi bʉ ꞌbʉ bin de, nɛ 
bi mbeng bʉ ꞌbʉh ra Jesús bʉya. 
17

 Nuꞌbʉ min de tsꞌʉ, bi mbähä ra 
Jesús ꞌdɛꞌmayoho yʉ́ xädi bʉya. 
18

 Gätho bin sihmɛ ʉ. Nɛ nu ra Jesús 
bi ꞌyɛm̨pꞌʉ:
―Majuąni dí xi ahʉ, dí sihmɛhʉ 

ua nꞌda gue di dägä, bi ꞌyɛm̨pꞌʉ.
19

 Nu yʉ́ xädi bʉya bi du yʉ́ mbʉi, 
nꞌda ngu nꞌda bi ꞌyänni:
―Ha guecä, bi ꞌyɛn̨ꞌʉ.
20

 Nɛ nuꞌa ra Jesús bi dątꞌʉ:
―Go gueꞌa nꞌda gue gueꞌahʉ guí 

ꞌdɛꞌmayoho ahʉ gue dí comh ma 
mbohiꞌbe. 21 Majuąni nugä ngue dán 
jąꞌigä ua ja ra ximhäi, ga tugä tengu 
ntꞌoꞌtꞌi nanguecä. Pɛ í huɛh̨i maha 
a ran ꞌyohʉ ngue di dägä. Manꞌda 
xʉn ho ꞌbʉ hin xtim ꞌbʉ a, bi ꞌyɛn̨ a 
ra Jesús.
22

 Gätho na sihmɛ ʉ bi hyąc 
manꞌda ra hmɛ ra Jesús, bi un ra 
jamadi Oją, bi xɛni nɛ bi darpa yʉ́ 
xädi bʉya.
―Dami sihʉ na. Guehna nam 

bønꞌa ma ngøcꞌyɛigä na, bi ꞌyɛm̨pꞌʉ.
23

 Nɛ bi dɛcꞌa ra vaso mi po a nząi 
mi si ʉ. Bi un ra jąmadi Oją nɛ bi 
unꞌdʉ bʉya, bi zi nꞌda ngu nꞌda ʉ.
24

 ―Guehna tengu ꞌbʉ ma jigä 
na, i øtꞌ ra ꞌdaꞌyo nhogui, dim fäni 
dí yąnba yʉ́ te yʉ jąꞌi ꞌbʉcua ja ra 
ximhäi. 25 Majuąni dí xi ahʉ, hin 
ga si manꞌda ra gui uva ja gueꞌbʉ 

bi zøn ra pa ga si maꞌdaꞌyo bʉ di 
manda rá tsꞌɛdi Oją, bi ꞌyɛn̨ a ra 
Jesús.

Jesús bi bądi gue a ra Pedro da gønꞌa
26

 Nɛ bin tu a nꞌda rá thuhu Oją ʉ 
bʉya. Bi bøm bʉ mi sihmɛ ʉ nɛ bi 
mba bʉ ja ra nyuni Olivos. 27 Nɛ nu 
ra Jesús bi ꞌyɛm̨pꞌʉ yʉ́ xädi:
―Nuꞌahʉ dí pącä ngue gui 

ꞌdahmbʉ, gui sogahʉ nán xui ya, 
tengu ntꞌoꞌtꞌi bʉ ja rám hman Oją 
i ɛn̨a: “Ga ho ra mbändɛꞌyo nɛ 
din ꞌuɛx̨tꞌʉ yʉ́ dɛꞌyo,” i ɛm̨ bʉ ja 
rá tꞌohni, bi ꞌyɛn̨a. 28 Pɛ nuꞌbʉ dá 
thąmbɛn̨igä dan tįmhbʉ bʉ Galilea, 
bi ꞌyɛm̨pꞌʉ yʉ́ xädi a ra Jesús. 
29

 Nuꞌa ra Pedro bi ꞌyɛn̨ꞌa:
―Madague a gätho da ꞌdah ya ꞌda, 

pɛ nugä hin ga socꞌiꞌi.
30

 Nu ra Jesús bi dąꞌa bʉya:
―Hąha, dí pacä ꞌbɛꞌa gui ꞌyøtꞌa ra 

xui jabʉya, ná hyundį xqui cøngä 
ꞌbʉ bi mbah ná yondį ra øni, bi ꞌyɛn̨ 
a.
31

 Pɛ nuꞌa ra Pedro manꞌda ntsꞌɛdi 
bi ꞌyɛn̨ꞌa:
―Nugä hin ga cønꞌa i madagueꞌbʉ 

ꞌdarpʉ ga tuui, bi ꞌyɛm̨bi.
Nɛ ꞌdaꞌangu bi ma gätho ʉ miꞌda 

yʉ́ xädi bʉya.

Ra Jesús i tu rá mbʉi nɛ gueꞌa 
ra ora da nu yʉn ʉnbi a

32
 Nɛ bi yʉrpʉ ja ra nuądøni 

Getsemaní guepʉ ja ra nyuni Olivos. 
Nu ra Jesús bʉya bi ꞌyɛm̨pꞌʉ yʉ́ 
xädi:
―Hyuhmbʉ ua gätho ahʉ, ꞌbɛ dán 

yągäꞌbe Oją ua nan jongua tsꞌʉ, bi 
ꞌyɛn̨ꞌa.

33
 Nɛ nubʉya bi zixa ra Pedro, nɛ 

ra Jacobo, nɛ ra Xuua. Nɛ nu ra 

Jesús ɛm̨mɛ bi hyundumbʉi nɛ bin 
su. 34 Nɛ bi ꞌyɛm̨pꞌʉ:
―Ɛm̨mɛ tu ma mbʉi, ɛn̨a da hyog 

ra dumbʉi. Gui cohmbʉ ua nɛ gan 
äthąhʉ, bi ꞌyɛm̨pꞌʉ.
35

 Nɛ bi mba bʉ njom bʉ tsꞌʉ. Bin 
dąnyahmu bʉ ja ra häi bin yąui Oją, 
gueꞌbʉ da zä hin da nu ran ʉnbi a 
da nu. 36 Nɛ bi ꞌyɛn̨a:
―Ma Ta i, hin te guí hɛm̨bi, gätho 

da zä gui ꞌyøtꞌe. Dami ꞌuegä a ran 
ʉnbi. Pɛ hin dín nde gue gueꞌa ma 
pähä zɛhɛ ga øtꞌä pɛ gueꞌa go guí 
nde da tꞌøtꞌe, bi ꞌyɛn̨a.
37

 Nɛ bi mbeng bʉ xi go ʉ hyu nɛ 
bi ꞌyɛm̨pꞌa ra Pedro:
―Hague grá Simón, ha guí ąha. 

Ha hingui sä xquin äthą nꞌda ora. 
38

 Damin äthąhʉ nɛ gui ꞌyäfʉ Oją 
ngue gui sɛrbahʉ ꞌbɛꞌa di bɛn̨ꞌnahʉ 
ra zįthu. Nu rá mbʉi nꞌda ja ra pähä 
nangue ran ho, pɛ nu rá ngøcꞌyɛi 
nꞌda xʉn güentꞌi a, bi ꞌyɛn̨ a ra 
Jesús.

39
 Nɛ bi mbeng mahønꞌa ra Jesús 

bin yąui Oją nɛ guextaꞌa bi xifi. 40 Nɛ 
nubʉya bi mbeng bʉ bá co ʉ hyu 
nɛ bi dįm bʉ i ąha nguetho ɛm̨mɛ 
mí ndetꞌąha ʉ. Janangue nuꞌbʉ mi 
zo ʉ hingui pądi ꞌbɛꞌa dí dą ʉ. 41 Ná 
hyųndį bán yąui Oją, ꞌbʉ mam bá 
pengbʉ bá co ʉ hyu, nɛ bi ꞌyɛm̨pꞌʉ:
―Ąhmahʉ ya, damin säyahʉ ya, bi 

ꞌyɛn̨ꞌa. Nuya bi zøn ra ora ngue da 
mba ma dägä bʉ ꞌbʉh yʉ tsꞌomꞌbäi, 
nugä ngue dán jąꞌigä ua ja ra 
ximhäi. 42 Dami ndanshʉ, ga mbähä 
dan cꞌathʉ a di dägä, ya häntua, bi 
ꞌyɛm̨pꞌʉ yʉ́ xädi a ra Jesús.

Ra Jesús bi bɛntꞌʉ yʉ́n sʉihʉ
43

 Gätho ná yąhʉ yʉ́ xädi ꞌbex bi 
zøm bʉ ra Judas, gueꞌa nꞌda rá xädi. 

Nɛ xʉn ngu yʉ jąꞌi bi zixꞌa, mi hą 
yʉ́ juai nɛ yʉ tsꞌątꞌɛgui. Nɛ gueꞌʉ 
yʉ́m ꞌbɛhni yʉ ngʉrpa mbäją nɛ 
yʉ xänbate niją nɛ yʉ dącꞌyɛi. 44 Nɛ 
nuꞌa ra Judas ya xí xi ʉ: “Nuꞌa ga 
sʉspa rá ꞌyogu gue a ra Jesús a, 
ꞌbex guim bɛnthʉ bʉya nɛ gui sixhʉ, 
nɛ hin gui thøhmbʉ,” xi ꞌyɛm̨pꞌʉ 
min ꞌyohʉ. 45 Janangue a nuꞌbʉ mi 
zøpʉ mi ꞌbäh ra Jesús:
―Xänbate i, xänbate i, bi ꞌyɛm̨bi.
Nɛ bi zʉspa rá ꞌyogu. 46 ꞌBex bi 

bɛnt pʉya. 47 Nɛ ꞌbex bi cꞌoꞌtsꞌ rá 
juai a nꞌda min ꞌyohʉ ra Jesús nɛ bi 
zɛcpa rá zagu rá ꞌyɛh̨ɛ ra dąmbäją. 
48

 Nɛ nu ra Jesús bi ꞌyɛm̨pꞌʉ bi 
bɛntꞌi:
―Ha guí ɛm̨hbʉ drá bɛg̨ä ngue 

guá hąhʉ ni juaihʉ nɛ ni zahʉ ngue 
gui bɛntcahʉ. 49 Gätho yʉ pa dám 
ꞌbʉhmbʉ, dá xänꞌnahʉ bʉ ja ra 
dąnija nɛ hin gá bɛntcahʉ bʉ. Pɛ ja 
xi jabʉ thoho, ngue din ja a ntꞌoꞌtꞌi 
bʉ ja rám hman Oją ngue mi hma 
din ja, bi tꞌɛm̨pꞌʉ yʉ́m ꞌbɛhni yʉ 
mbäją.

50
 Pɛ nuꞌʉ yʉ́ xädi bʉya gätho bi 

ꞌdagui, bi zopʉ a ra Jesús.

Ra tsꞌʉntꞌʉ ngue bi ꞌdagui
51

 Høntꞌa nꞌda ra tsꞌʉntꞌʉ bi dɛnꞌna 
ꞌbʉ mi tsꞌix a ra Jesús, dim pätꞌa 
ra theꞌbøꞌtꞌe, nɛ mí ɛn̨ ʉ nɛꞌa xtám 
bɛntꞌa. 52 Pɛ nuꞌa høntꞌa ra theꞌbøꞌtꞌe 
bi bɛntpa a, nɛ bi ꞌdah pʉya nɛ bin 
ꞌyo mánxi bʉ ní mba.

Ra Jesús bi mba ma dä 
bʉ ꞌbʉh yʉ mbäją

53
 Nuꞌbʉ mi mba ma dä bʉ ꞌbʉh ra 

dąmbäją, bim pɛti ʉ ma ngurbihe 
ngue yʉ ngʉrpambäją nɛ yʉ dącꞌyɛi 
nɛ yʉ xänbate niją. 54 Nɛ nu ra 

Pedro bin tɛtꞌi, i ꞌbɛjua thoho bʉ 
ni mba, gueꞌbʉ go mi zøm bʉ mbo 
rá mbäꞌtꞌi rá ngu ra dąmbäją, nɛ bi 
hyuhmbʉ bʉ ʉ yʉ asmayo niją, bin 
tąspihʉ ʉ. 55 Nu yʉ ngʉrba mbäją 
nɛ gätho ʉ miꞌda i øtꞌ ran juąnbate, 
mi honi toꞌo da ma xʉn ho ꞌbɛpʉ 
dí yąpꞌa ra Jesús ngue da hyo, nɛ 
madagueꞌa xʉn ngu ʉ bin yą pɛ 
xinga nꞌda ʉ bi ma njuąntho. 56 Xʉn 
ngu bi man yʉ fɛhni pɛ him bin 
tįn yʉ́m hma. 57 Xø bi ndantsꞌʉ ꞌda 
mahønꞌa bi zänba manꞌda ra fɛhni ʉ, 
nɛ bi ꞌyɛn̨ ʉ:
58

 ―Nuna ran ꞌyohʉ bi ma nɛ 
bi ꞌyɛn̨a, “Nugä ga yøꞌtꞌ ra niją ua, 
ntꞌøtꞌe yʉ́ ꞌyɛ yʉ jąꞌi, nɛ nuꞌbʉ ná 
hyupa ga høcä nꞌda ngue hinga 
ntꞌøtꞌe yʉ́ ꞌyɛ yʉ jąꞌi,” bi ꞌyɛn̨na ran 
ꞌyohʉ, nɛ nugähe dá øhmbe ꞌbʉ mí 
ꞌyɛn̨na, bi ꞌyɛm̨ bʉya.

59
 Pɛ xinga gueꞌʉ bin tįn ʉ yʉ́m 

hman ʉ. 60 Pɛ nu ra Jesús bin hɛt̨ho. 
Njoꞌo to bi dąti. 61 Nuꞌa ra ngʉrpa 
mbäją bi ꞌyän mahønꞌa:
―Ha gueꞌe grá Cristo. Ha gueꞌe rá 

Tsꞌʉntꞌʉ i Oją nuįxte rá tsꞌɛdi.
62

 Nu ra Jesús bi dąti:
―Guecä, nɛ guin nujʉ, nugä 

ngue dán jąꞌigä ua ja ra ximhäi, ga 
comꞌbe rá tsꞌɛdi Oją madą rá tsꞌɛdi. 
Nɛ guin nujʉ ꞌbʉ bá pengä, ba ɛc̨ä 
bʉ ja yʉ güi, bi ꞌyɛn̨ꞌa ra Jesús.

63
 Pɛ nuꞌa ra dąmbäją bi dʉnsɛ rá 

pahni, ɛm̨bi hingui ɛs̨pa Oją ra Jesús 
nangue a bi ma. Nɛ bi ꞌyɛm̨ bʉya:
―Ya hin ga homhbʉ miꞌda yʉ 

testigo, 64 nɛ dá øhmbʉ ya ngue 
hingui ɛs̨pa Oją na ran ꞌyohʉ. ꞌBɛꞌa 
guí mamhbʉ ga ørpahʉ ya, bi ꞌyɛn̨ a 
ra dąmbäją.

Nɛ gätho ꞌdaꞌangu bi man ʉ ngue 
di un ran tsꞌɛmbi ngue da hyo. 

65
 Nuꞌʉ ꞌda bʉya bi zoxꞌa ra Jesús, 

nɛ bi gorpa rá dä, nɛ bi mbɛꞌmi nɛ 
bi ꞌyɛm̨bi, “Grá pøngahyą, man ya, 
toꞌo bi mbɛpꞌaꞌi,” bi ꞌyɛn̨ ʉ. Nɛ nu yʉ 
asmayo bʉ niją ɛm̨mɛ bi mbɛmpꞌa 
rá hmi.

Ra Pedro bi gøn a ra Jesús
66

 Nuꞌbʉ mim ꞌbäpʉ ra Pedro bʉ 
mbo ra mbäꞌtꞌi, bi thopʉ nꞌda ra 
xisu ngue rá ꞌyɛh̨ɛ ra dąmbäją. 67 Nɛ 
bi nuꞌa ra Pedro din tąspi, bi hyɛꞌ̨tꞌi 
nɛ bi ꞌyɛm̨bi:
―Ɛn̨a nɛꞌe gmín ꞌyohʉ ra Jesús ra 

mɛngu bʉ Nazaret, bi ꞌyɛm̨pꞌa ra 
Pedro.

68
 Pɛ nuꞌa ra Pedro bin cøni.

―Hin dí pądi ꞌbɛꞌa nam bønꞌa 
guím ma, bi ꞌyɛn̨ a ra Pedro.

Nɛ bi ꞌuegue bi mba bʉ hänt ra 
goxthi. Nɛ bi mbah ra tamfø bʉya. 
69

 Ná yaꞌa tsꞌʉ bʉya xø bi thopʉ ra 
ꞌyɛh̨ɛxisu bʉ ꞌbäh ra Pedro, nɛ bi 
ꞌyɛm̨pꞌʉ ꞌbʉpʉ:

―Nuna ran ꞌyohʉ, min ꞌyohʉ ʉ mi 
tɛnꞌna ra Jesús.
70

 Pɛ nuꞌa ra Pedro bin cøni 
mahønꞌa. Ná yaꞌa tsꞌʉ bʉya, guesɛ ʉ 
mí ꞌbʉpʉ mi ꞌbäh ra Pedro bi ꞌyɛn̨ ʉ:
―Majuąni guín ꞌyohʉ ʉ nguetho 

grá mɛngu Galilea nɛ ꞌda igu bʉ 
gná yąhʉ ʉ, bi tꞌɛm̨pꞌa ra Pedro.

71
 Nuꞌa ra Pedro bʉya bi ꞌyɛm̨pꞌʉ:

―Nuꞌbʉ him majuąni dí xi ahʉ, 
Oją da zɛgbä, janangue dí xi 
ahʉ, hin dí pącä a ran ꞌyohʉ guí 
mamhbʉ, bi ꞌyɛn̨ a.
72

 ꞌBex bi mbah ná yondį ra tamfø 
bʉya. ꞌBex bi bɛn̨ a ra Pedro ꞌbɛꞌa 
xí xih ra Jesús ngue xí ꞌyɛm̨bi: “Dí 
pącä ngue ná hyundį xqui cøngä 
ꞌbʉ bi mbah ná yondį ra øni,” xí 
ꞌyɛm̨pꞌa ra Jesús. Nɛ nuꞌbʉ mi bɛn̨ a 

xí ꞌyøtꞌe, bi du rá mbʉi ra Pedro nɛ 
ꞌbex bin zoni.

Ra Jesús bi mba ma dä bʉ 
bʉh ra tsꞌʉtꞌabi ra Pilato

15  Nuꞌbʉ tꞌʉxudi tho, nu yʉ 
ngʉrba mbäją nɛ yʉ dącꞌyɛi 

nɛ yʉ xänbate niją nɛ gätho ʉ miꞌda 
ma ngʉrbihe dyʉ́ judíohe, bin yąsɛ 
ʉ. Nɛ nubʉya bi zix a ra Jesús ngue 
di däpꞌa ra Pilato. Bin thąꞌtꞌ ꞌbʉ mi 
zitsꞌi. 2 Nɛ nu ra Pilato bi ꞌyänꞌna ra 
Jesús:
―Ha gue e grá hmutsꞌʉtꞌabi yʉ 

judío, bi ꞌyɛm̨pꞌa.
Bi dą a ra Jesús:
―Gueꞌa guím ma, bi ꞌyɛn̨a.
3

 Nɛ nu yʉ ngʉrpa mbäją ɛm̨mɛ 
bi yąpi. 4 Janangue a nu ra Pilato bi 
ꞌyänꞌna ra Jesús mahønꞌa, bi ꞌyɛm̨bi:

―Hanja hin ni thątya i di yąpiꞌi. 
Nɛ xʉn ngu ꞌbɛꞌa gätho i xiꞌi, bi 
ꞌyɛm̨bi.

5
 Pɛ nu ra Jesús guextaꞌa him bi 

dątꞌa ra Pilato. Janangueꞌa nu ra 
Pilato bi hyonya thoho.

Ra Jesús bin tꞌun ran 
tsꞌɛmbi ngue da du

6
 Nuꞌa ra pa ram pɛti ra mbaxjua, 

ząi di thø a nꞌda ra ofädi ra Pilato 
høntꞌa go ndaꞌa da man yʉ jąꞌi. 7 Nɛ 
min ofädi nꞌda ran ꞌyohʉ i Barrabás, 
ꞌdarpʉ mi ofädihʉ ʉ ꞌdaꞌingu bi 
ꞌyøthʉ ngue bin hote ʉ, bi dʉmꞌma 
nꞌda ra sʉi. 8 Nuꞌbʉ mi zøh yʉ jąꞌi 
xʉn ngu bʉ mi ꞌbʉh ra Pilato, nuꞌʉ bi 
xih ra Pilato di thøcpa nꞌda ra ofädi 
tengu nząi bi ꞌyøtꞌ ꞌbʉ ra pa ram pɛti. 
9

 Janangue a nu ra Pilato bi ꞌyɛm̨pꞌʉ:
―Ha gueꞌa ni hmutsꞌʉtꞌabihʉ gyʉ́ 

israelhʉ, gyʉ́ judíohʉ, ga thøcꞌahʉ, 
bi ꞌyɛm̨pꞌʉ.

10
 Nguetho mi pąh ra Pilato di 

sɛya thohoba ra Jesús yʉ ngʉrpa 
mbäją ꞌbʉ mi däpꞌa. 11 Pɛ nu yʉ 
ngʉrpa mbäją bi parpa yʉ jąꞌi gueꞌa 
ra Barrabás da ꞌyäh yʉ jąꞌi. 12 Nu ra 
Pilato xø bi ꞌyɛm̨pꞌʉ mahønꞌa:
―Xina ni hmutsꞌʉtꞌabihʉ, gyʉ́ 

israelhʉ, gyʉ́ judíohʉ, ꞌbɛꞌa ga ørpä 
na bʉya, bi ꞌyɛn̨ꞌa.
13

 Nu yʉ jąꞌi bʉya ntsꞌɛdi bi ꞌyɛn̨ ʉ:
―Go gui cuarpʉ ja ra pontꞌi na ra 

Jesús.
14

 Pɛ nu ra Pilato bi ꞌyɛm̨pꞌʉ:
―ꞌBɛꞌa gue man tsꞌo xʉ ꞌyøtꞌna, bi 

ꞌyɛm̨pꞌʉ.
Nɛ nuꞌʉ yʉ jąꞌi manꞌda ntsꞌɛdi bi 

ꞌyɛn̨ ʉ:
―Go cuarpʉ ja ra pontꞌi na, bi 

ꞌyɛn̨ ʉ.
15

 Nu ra Pilato bi nde da ꞌyørpa 
rá pähä yʉ jąꞌi, janangue guehma 
go bi thøcpa a ra Barrabás. Nɛ bi 
manda da mba mꞌbɛi a ra Jesús nɛ 
da mba ma cuati bʉ ja ra pontꞌi.
16

 Nu yʉ dofʉi bʉya, bi zixa 
ra Jesús bʉ mbo guepʉ ja yʉ́n 
säya yʉ dofʉi, nɛ bi zo ʉ gätho yʉ́ 
mindofʉihʉ ꞌbʉpʉ. 17 Nɛ bi mba 
ma hete nꞌda ra pahni xʉn jʉpoi a 
ra Jesús ngue tengu he yʉ tsꞌʉtꞌabi, 
nɛ ntsꞌɛdi bi mba ma huspi nꞌda ra 
corona á mꞌbe yʉ ꞌyʉꞌuįni nguetho 
bi den thoho. 18 Nɛ bi zɛngua ʉ 
nɛ bi ꞌyɛnspa yʉ́ biba ʉ: “Damim 
ꞌbʉmanho gra hmutsꞌʉtꞌabi yʉ 
judío,” bi ꞌyɛm̨p ꞌbʉ mi denthoho. 
19

 Nɛ bi dɛspa rá yą yʉ za nɛ bi 
zotsꞌi, nɛ bin dąnyahmu, ɛn̨a i 
thąnde pɛgue bi denthoho. 20 Nuꞌbʉ 
mi juaꞌa bi denni bi tonspa a ra 
pahni xʉn jʉpoi nɛ bi hetꞌa rá pahni 
zɛhɛ. Bi gʉc pʉya ngue bi zitsꞌi da 
ꞌdømꞌpʉ ja ra pontꞌi.

Ra Jesús bi mba ma cuati 
bʉ ja ra pontꞌi nɛ bi du

21
 Nɛ nuꞌbʉ mi mba bʉ ꞌyu, bin 

cꞌathʉ ra Simón, ra mɛngu bʉ 
Cirene, rá ta ra Alejandro nɛ ra 
Rufo, bí ꞌyɛ ̨a huąhi a. Nɛ nu yʉ 
dofʉi bʉya bi ꞌyørpa ra tsꞌɛdi a ra 
Simón da duspa rá pontꞌi a ra Jesús. 
22

 Nɛ guepʉ ja ra nyuni Gólgota 
ní tsꞌixa ra Jesús. Nuꞌa Gólgota in 
nde da ma “ra Nyuni Yąxmu.” 23 Nɛ 
nuꞌbʉ mi zøm bʉ, bin tꞌun ra vino 
ngue ma uąntsꞌi nꞌda ra ꞌyɛt̨hi xʉn 
ju a ra Jesús. Pɛ nuꞌa him bi zi a. 
24

 Nɛ nuꞌbʉ mi ꞌdømꞌpʉ ja ra pontꞌi 
bʉya, nu yʉ dofʉi bi ꞌyøtꞌa nꞌda 
ran tąha ʉ nangue yʉ́ he ra Jesús 
ngue i nde da bądi ndaꞌa ní ꞌbøꞌtꞌe 
da gąxa nꞌda ngu nꞌda. 25 Gʉto xudi 
ꞌbʉ mi mba nꞌdøꞌmi bʉ ja ra pontꞌi 
a ra Jesús. 26 Nɛ mán tꞌoꞌtꞌi bʉ ja 
ra pontꞌi a í yąpꞌa bi ꞌyɛn̨a, “Rá 
hmutsꞌʉtꞌabi yʉ judío na,” ɛm̨ bʉ.
27

 Nɛ bi mba ma cuatihʉ ra Jesús 
yoho yʉ bɛ.̨ ꞌDa a nꞌda yʉ pontꞌi. Nɛ 
bi ꞌbämꞌpʉ ja rán ꞌyɛi a nꞌda nɛ bi 
ꞌbämꞌpʉ ja rá gąha a manꞌda. 28 Nɛ 
nuna bin ja, mi mam bʉ ja rá tꞌohni 
Oją mayaꞌbʉ, bi ꞌyɛn̨a: “Da tꞌɛm̨bi 
ngue ꞌdaꞌanguui ʉ yʉ dąditsꞌoqui a.” 
29

 Nɛ nu yʉ jąꞌi bi thopʉ, bi ʉcpi nɛ 
bi denthoho, bi ꞌyɛm̨bi:
―Ha hinga gue e gá ma ngue gui 

xoꞌtꞌ ma nijąhʉ nɛ hyupa tho gui 
hyøh mahønꞌa. 30 Sä gui cąpʉ ja 
ra pontꞌi ya ꞌbʉ, nɛ gan yąnsɛ, bi 
ꞌyɛm̨bi.

31
 Nɛ ximangutho bi man ʉ yʉ 

ngʉrba mbäją bin ꞌyɛm̨pꞌʉ:
―Nuna, bi yąnba yʉ́ te ʉ ꞌda, pɛ 

hingui sä din yąnsɛ ya. 32 Gan nuhʉ 
ra Cristo, rá hmutsꞌʉtꞌabi yʉ judío 

ꞌbʉ ba cąpʉ ja ra pontꞌi, gan nugähʉ, 
nɛ ga ɛc̨ꞌyɛihʉ bʉya, bi ꞌyɛm̨ ꞌbʉ mi 
denthoho. Nɛ ʉ mi cuathʉ bʉ, bi 
ʉcpa ra Jesús.

Bi du ra Jesús
33

 Nuꞌbʉ mi zøn a huxhyadi bʉya 
bim ꞌbɛxui gätho ra häi, ja gueꞌbʉ 
mi zøn a hyunde bin nɛqui mahønꞌa. 
34

 Nɛ nuꞌa ra ora a ɛ xø i huxhyadi, 
ntsꞌɛdi bi mbah ra Jesús, bi ꞌyɛn̨a:
―Eloi, Eloi, lama sabactani, bi 

ꞌyɛn̨a. Nde da ma: “Ma Oją i, ma Oją 
i, hanja xcá hyɛga thoho.”

35
 Nuꞌbʉ mi ꞌyø ʉ ꞌda ꞌbʉpʉ, bin 

ꞌyɛm̨pꞌʉ:
―Nuna, nzo a ra Elías, bin 

ꞌyɛm̨pꞌʉ.
36

 Nɛ bán ti a nꞌda mí hą nꞌda 
tengu ra fʉnjo xí ꞌyotꞌi, bi fospʉ ja 
ra vino xʉn ju, nɛ bi ndøctꞌa nꞌda ra 
xithi. Pi uąspa ra Jesús ɛm̨bi da zi, 
nɛ bi ꞌyɛm̨pꞌʉ min ꞌyohʉ:
―Pɛ ꞌbɛ ga undä na, ga nuhʉ 

ꞌbʉ da zøh ra Elías di tongui, bi 
ꞌyɛm̨pꞌʉ.

37
 Pɛ nuꞌa ra Jesús ntsꞌɛdi bi mbafi 

nɛ ꞌbex bi du. 38 Nɛ nubʉ mbo ra 
dąniją ꞌbex gue bin xɛngui nde ra 
ꞌbøꞌtꞌe mi ndam bʉ. Bá fʉh magątsꞌi 
nɛ bi zøtahäi a bin xɛni. 39 Nɛ nuꞌa 
rá hmu yʉ dofʉi, mi hɛt̨ꞌa ra Jesús 
bi mba ꞌbʉ mi du, nɛ bi ꞌyɛn̨a:
―Majuąni nuna ran ꞌyohʉ na, 

rá Tsꞌʉntꞌʉ Oją na, bi ꞌyɛn̨ a ra 
hmudofʉi.
40

 Nɛ mi ꞌbʉpʉ ꞌda yʉ xisu 
bʉ maꞌueni tsꞌʉ, mi hantꞌa ra 
Jesús. Nuꞌa nꞌda ra Salomé a, nɛ 
nuꞌa manꞌda ra María, ra mɛngu 
Magdala, nɛ nuꞌa manꞌda ra María, 
rá mbe ra Jacobo nɛ ra José. 
41

 Guehya yʉ xisu mi tɛn ra Jesús 

ꞌbʉ mi ꞌbʉpʉ Galilea nɛ mi fätsꞌi. Nɛ 
ʉ miꞌda yʉ xisu bi dɛn ꞌbʉ mi mba 
bʉ Jerusalén, mi ꞌbäpʉ.

Jesús bi mba ntꞌägui
42-43

 Nɛ ya bin de, nɛ mim bɛn̨i da 
ꞌyäcpa nꞌdihi rá ngøcꞌyɛi ra Jesús 
nguetho mi tsꞌʉtho da dʉꞌma ra pa 
ran tsꞌäya, nɛ nu ra pa ran tsꞌäya 
njongui sä da tꞌä a. Janangue a 
nu ra José ra mɛngu Arimatea, bi 
hyutꞌanzambʉi bi mba bán yąui 
ra Pilato, bi ꞌyäp a rá ngøcꞌyɛi ra 
Jesús. Nu ra José nꞌda rá ngʉrbi yʉ 
jąꞌi israel, pɛ gueꞌa nꞌda majuąni 
mi ɛc̨ꞌyɛį Oją nɛ mi tømꞌma ra pa 
di manda ua rá tsꞌɛdi Oją. 44 Nu ra 
Pilato bi hyonya thoho ꞌbʉ mi sifi bi 
du ra Jesús. Nɛ nubʉya bi mbɛhna 
nꞌda ba si a rá hmu yʉ dofʉi ngue 
da ꞌyän ꞌbʉ majuąni ya bi du. 45 Nɛ 
nuꞌbʉ mi man a rá hmu yʉ dofʉi 
gue bi du, nu ra Pilato bi ꞌyɛm̨pꞌa ra 
José:
―Da zä gui tuxa rá ngøcꞌyɛi ra 

Jesús ꞌbʉ.
46

 Nu a ra José bʉya, bi dän a nꞌda 
ra ꞌbøꞌtꞌe nɛ bi mba bi tongba rá 
ngøcꞌyɛi ra Jesús, nɛ bi mbantꞌa ra 
ꞌbøꞌtꞌe xi däi nɛ bi cʉꞌtꞌ pʉ ja nꞌda 
ra hyądo gue ran ꞌyägui xí mba 
nthɛq̨ui bʉ ja nꞌda ra tꞌʉmbaꞌye. Nɛ 
bi juaspa nꞌda ra xįndo xʉn ndoho 
bʉ ja rá goxthi ran ꞌyägui. 47 Nɛ nuꞌa 
ra María, ra mɛngu bʉ Magdala, 
nɛ manꞌda ra María ngue rá mbe a 
manꞌda ra José, bi nu hapʉ bi jätꞌi.

Bi dąmbɛn̨i ra Jesús

16  Nuꞌbʉ mi thoh ra pa ran 
tsꞌäya, nuꞌa ra María ra 

mɛngu bʉ Magdala, nɛ ra María rá 
mbe a manꞌda ra José, nɛ manꞌda 

ra xisu ngue ra Salomé, bi dän 
yʉ ꞌyɛt̨hi ngue yʉmanꞌu ngue da 
mba bʉ ja ran ꞌyägui da gospa 
rá ngøcꞌyɛi ra Jesús, tengu man 
tꞌøtꞌehe dyʉ́ judíohe. 2 Nɛ ntꞌʉxudi 
dą ndomingo ꞌbʉ mi bøx ra hyadi 
bi mba bʉ ja ran ꞌyägui ʉ bʉya. 3 Nɛ 
bin ꞌyɛm̨zɛhɛ ʉ:
―Toꞌo da zä di ꞌuecꞌa ra do bí 

juaxpʉ ja ra hyądo, bi ꞌyɛn̨ ʉ.
4

 Nɛ nuꞌbʉ mi zøm bʉ bi nu bʉya, 
ya ma ꞌueque a ra do, ngue xʉn 
ndoho. 5 Nɛ nuꞌbʉ mi yʉrpʉ ja ra 
hyądo bʉya, bi nu nꞌda ran ꞌyohʉ 
mi hupʉ rá hyo ngue rán ꞌyɛi ra 
hyądo, mi he nꞌda ra pahni xʉn 
tꞌaxi. Nɛ nuꞌʉ yʉ xisu bin su ꞌbʉ mi 
nu. 6 Pɛ nuꞌa, bi ꞌyɛm̨pꞌʉ:
―O guín suhʉ. Dí pącä guí 

homhbʉ ra Jesús ra mɛngu Nazaret, 
ngue bi ꞌdømꞌpʉ ja ra pontꞌi, pɛ bi 
dąmbɛn̨i a, njoꞌo ua ya. Dami nuhʉ 
ua mí ꞌbɛni, bi tꞌɛm̨pꞌʉ yʉ xisu.
7

 Nɛ xø bi ꞌyɛn̨a:
―Pɛ nuya ni mbähä gui xihmbʉ 

ra Pedro nɛꞌʉ miꞌda yʉ́ xädi nɛ 
gui ꞌyɛm̨fʉ gui tįmhbʉ bʉ Galilea 
a ra Jesús tengu tho bi xi ahʉ,” bi 
tꞌɛm̨pꞌʉ yʉ xisu.

8
 Nɛ nuꞌʉ yʉ xisu bʉya ꞌbex bi 

bønꞌa nꞌdihi bʉ ja ran ꞌyägui nɛ bá 
ɛ ̨ʉ, ɛm̨mɛ di fɛtꞌʉ nguetho bin su, 
nɛ njoꞌo to min nde din yąhʉ ngue 
bin su.

Ra Jesús bin tįmmi ra 
María Magdalena

9
 Nuꞌa ra Jesús bi dąmbɛn̨i ꞌbʉ 

xudi thoho ndomingo. Mꞌbɛtꞌo 
thoho bin tįmmi ra María ra mɛn̨gu 
bʉ Magdala, ngue gueꞌa xí hyønba 
thi yoto yʉ zįthu. 10 Nɛ nubʉya bi 
mba a ra María, bá xipꞌʉ yʉ́ xädi 

ngue bi dąmbɛn̨i a ra Jesús, nɛ mí 
zonꞌʉ ngue tu yʉ́ mbʉi, ngue bi du 
ra Jesús. 11 Nɛ nuꞌbʉ mi ꞌyøde ngue 
bi dąmbɛn̨i nɛ bi man a ra María 
ngue bi nusɛ, pɛ him bi ꞌyɛc̨ꞌyɛi ʉ.

Ra Jesús bin tįmhbʉ yoho yʉ́ xädi
12

 Nubʉya bin tįmhbʉ mi yoho 
yʉ́ xädi a ra Jesús bʉ ꞌyu, ꞌdanꞌyo 
tsꞌʉ bʉ án nu ʉ. 13 Nɛ nuꞌʉ, bi mba 
ʉ bʉya, bá xi ʉ miꞌda ngue xø bi nu 
mahønꞌa, pɛ ngutho him bi ꞌyɛc̨ꞌyɛį 
a bi man ʉ.

Ra Jesús bi xi ʉ yʉ́ xädi da mampꞌa 
rám hma ꞌbʉ mí ndex mahɛt̨sꞌi

14
 Rán zɛgui thoho bin tįmhbʉ 

gätho ꞌdɛꞌmaꞌda yʉ́ xädi ra Jesús. 
Mi hupʉ ja ra mɛxa ʉ. Nɛ bi zʉ ʉ 
nguetho him bi ꞌyɛc̨ꞌyɛi a xi sifi 
ngue bi dąmbɛn̨i a. 15 Nɛ nubʉya bi 
ꞌyɛm̨pꞌʉ:

―Ni mbähä gätho na ngʉni 
ra ximhäi, gui mamhbʉ ran ho 
maꞌdaꞌyo. Hønbʉ go hapʉ i ꞌbʉh 
yʉ jąꞌi gui xihmbʉ. 16 Nuꞌa toꞌo da 

ꞌyɛc̨ꞌyɛi nɛ din xixyą, gan yąnba 
rá te a. Pɛ nuꞌa hin da ꞌyɛc̨ꞌyɛi, da 
nu ran ʉnbi gätho yʉ pa maząi a. 
17

 Nɛ nuꞌʉ toꞌo da ꞌyɛc̨ꞌyɛigui xʉn 
ngu yʉ hmɛpya ga japi da ꞌyøtꞌʉ. 
Nangue ma tsꞌɛdigä da hyøn a 
thi yʉ zįthu in ꞌyohʉ ꞌda yʉ jąꞌi, 
nɛ din yą ꞌdahma ꞌdanꞌyo yʉ nde, 
18

 nɛ nuꞌbʉ da bɛntꞌʉ yʉ pozʉ nte 
da ja ʉ, ngutho ꞌbʉ da zi ra ꞌyɛt̨hi 
ngue ran dąte, nte da ja ʉ. Nɛ di 
japi da yąn ʉ yʉn zämanꞌʉ ꞌbʉ da 
gäspa yʉ́ ꞌyɛ, bi ꞌyɛm̨pꞌʉ yʉ́ xädi a 
ra Jesús.

Bi ndex mahɛt̨sꞌi a ra Jesús
19

 Nɛ nuꞌbʉ mi gua a bi xih yʉ́ 
xädi, bi tsꞌix bʉ mahɛt̨sꞌi a ra Hmu, 
nɛ ꞌdarpʉ ní conhui rá tsꞌɛdi Oją. 
20

 Nuꞌʉ yʉ́ xädi bi mba bʉya bi man 
rám hman Oją hønbʉ go hapʉ bi 
mba. Nɛ nu ra Hmu bi japi da zä 
da ma xʉn ho nɛ bi japi da ꞌyøtꞌ yʉ 
hmɛpya ꞌdahma da ꞌyɛc̨ꞌyɛi yʉ jąꞌi 
yʉ́m hman ʉ. Nɛ høntꞌa dí xi ahʉ 
ya. 

ꞌBɛꞌa í ꞌyoꞌtꞌ rá søcuą ra Lucas

1  Dí pącä xʉn ngu yʉ jąꞌi bi ꞌyoꞌtꞌ 
yʉ søcuą ngue i manꞌa bin 

ja ꞌbʉ mím ꞌbʉcua ja ra ximhäi ra 
Cristo. 2 Nuꞌʉ bi ꞌyoꞌtꞌʉ, tengu thoho 
bi xängahʉ ʉ bi nusɛ ꞌbʉ mi ꞌyøtꞌ 
rá ꞌbɛfi ra Cristo, nɛ tengu thoho bi 
manꞌʉ hønbʉ go hapʉ. 3 Nɛcä dra 
Lucasgä dí oꞌtꞌna ra søcuą ngue im 
manꞌa bin ja, nɛ dí pɛnꞌna i, hague 
Teófilo, ma amigo i xʉn ho. Nɛ dá 
änzɛhɛ yʉ jąꞌi toꞌo bi nu ꞌbɛꞌa gä bin 
ja. Nɛ ɛm̨mɛ dá hongä ꞌbɛꞌa ntꞌoꞌtꞌi 
gä miꞌda yʉ søcuą, janangueꞌa da 
bømanho ꞌbɛꞌa dí oꞌtꞌä. 4 Nguetho 
dín nde gui pądi xʉn ho ngue 
majuąni a bi sänꞌna i.

Rám ꞌbɛhni Oją bi ma 
dim ꞌbʉh ra Xuua

5
 Nuꞌʉ yʉ pa min tsꞌʉtꞌabi ra 

Herodes bʉ ja ra xɛqui Judea, mi 
ꞌbʉpʉ nꞌda rá mbäją yʉ judío, ra 
Zacarías a. Madim pɛhmbʉ nꞌdan 
nɛtsꞌi yʉ mbäją bi dʉmꞌma ra mbäją 
Abías. Nuꞌa ra Elisabet, rá xisu ra 
Zacarías, gueꞌa nꞌda rám bomꞌbɛto 
ra Aarón a, ngue ra hmumbäją 
mayaꞌbʉ. 6 Nuꞌa ra Zacarías nɛ 

ra Elisabet, gätho yonjąꞌi, Oją bi 
numanho ʉ, nguetho xʉn ho yʉ́ 
mbʉi, nɛ mi øtꞌe gätho yʉ́n tꞌɛd̨i 
Oją. 7 Nu ra Elisabet nɛ ra Zacarías, 
xʉn dącꞌyɛi ʉ nɛ xínga nꞌdandį mi 
ꞌbʉh rá tꞌʉhni a ra Elisabet.

8,9
 Nɛ nuꞌbʉ xøn zøn ra pa 

dim pɛpʉ ja ra dąniją ʉ nꞌdan 
nɛtsꞌi yʉ mbäją bi dʉꞌma ra 
Abías, janangueꞌa madim pɛpʉ ra 
Zacarías. Nɛ ząi mi thahna nꞌda 
ra mbäją, ngue da yʉrpʉ manꞌda 
mbo ra dąniją da ꞌyuh yʉ xiza 
yʉmanho. Nɛ gueꞌa ra Zacarías bi 
mba nthahni ngue da yʉrpʉ mbo. 
10

 Nɛ xʉn ngu yʉ jąꞌi mi ꞌbäpʉ thi 
mi yąhʉ Oją ꞌbʉ ra ora bi ꞌyuh ra 
xiza ra Zacarías. 11 Nɛ ꞌbex bi zø a 
nꞌda rám ꞌbɛhni Oją bʉ mi ꞌbäh ra 
Zacarías. Nɛ mi ꞌbäpʉ rá hyo rán 
ꞌyɛi ra mɛxa guepʉ mí uh yʉ xiza. 
12

 Nuꞌbʉ mi nu a bʉya, ɛm̨mɛ bin su 
nɛ hingui pądi ꞌbɛꞌa da bɛn̨i. 13 Nɛ 
nuꞌa rám ꞌbɛhni Oją bi ꞌyɛm̨bi:
―O guín su Zacarías, nguetho 

bi ꞌyø Oją ꞌbɛꞌa guí äpi, nangue ni 
xisu ra Elisabet din hątꞌʉhni nɛ 
dim ꞌbʉ a nꞌda rá tsꞌʉntꞌʉ, nɛ gui 
xip rá thuhu dí Xuua. 14 Nɛ gan 
johya nɛ ɛm̨mɛ da hyu ni mbʉi, nɛ 

xʉn ngu yʉ jąꞌi din johya ꞌbʉ bim 
ꞌbʉi. 15 Nguetho Oją di un ra ꞌbɛfi 
nuįxte a. Nɛ nuꞌa, hin da zi ra vino 
xínga gueꞌa ra sɛį, nɛ din ꞌyoui rá 
Hogandąhi Oją gueꞌbʉ go bim ꞌbʉi. 
16

 Nɛ nuꞌa rá ꞌbɛfi da ꞌyøtꞌe, gueꞌa 
dí japi xʉn ngu yʉ jąꞌi israel di päh 
yʉ́n ꞌyomfɛn̨i nɛ da ꞌyɛc̨ꞌyɛi Oją ra 
Hmu. 17 Nɛ nuꞌa ni tꞌʉhni bam ꞌbɛtꞌo 
a ꞌbʉ bá ɛh̨ ra Hmu mahɛt̨sꞌi, nɛ din 
ja rá tsꞌɛdi tenguthoho ra pøngahyą 
Elías, nɛ di japi din hocpahʉ yʉ́ 
tꞌʉhni ʉ yʉ jąꞌi. Nɛ nuꞌʉ nząi hingui 
øde ꞌbɛꞌa pa nsifi, di japi da ꞌyøde. 
Nɛ nangue rám hman ra Xuua di 
päh yʉ́n ꞌyomfɛn̨i yʉ jąꞌi nꞌdahma 
da zä da zimanho ra Hmu ꞌbʉ bá 
ɛh̨ɛ, bi tꞌɛm̨pꞌa ra Zacarías ꞌbʉ min 
yąui rám ꞌbɛhni Oją.
18

 Nu ra Zacarías bʉya:
―Hague dán zä ga pącä a guí 

xiqui nguetho xtán dącꞌyɛigä nɛꞌa 
ma xisu, bi ꞌyɛn̨a.
19

 Nu rám ꞌbɛhni Oją bi ꞌyɛm̨pꞌa 
bʉya:
―Nugä dí Gabriel nɛ dí ꞌbäcä 

bʉ ja rá hmi Oją, nɛ Oją bá pɛngä 
gue ga xi a ran ho din ja ahʉ. 20 Pɛ 
nuya, gan gore ya, nguetho hin guí 
ɛc̨ꞌyɛi a dí xi i. Nuya hin da zä gan 
yą astagueꞌbʉ go bin ja a dá xi a i, 
nguetho gätho din ja a dá xi a i, bi 
ꞌyɛn̨ꞌa rám ꞌbɛhni Oją.

21
 Nu yʉ jąꞌi mi ꞌbäpʉ thi, mi 

tøꞌma ra Zacarías, nɛ him mi pąꞌʉ 
hanja him ꞌbexque pøni. 22 Nɛ nuꞌbʉ 
mi bøm bʉ ra Zacarías hingui sä 
din yą, høntꞌa bi uąnda rá ꞌyɛ. Nu 
yʉ jąꞌi bi bąh pʉya ngue bi nu nꞌda 
ran tꞌuti bʉ mbo.
23

 Nɛ nuꞌbʉ mi guah yʉ pa dim 
pɛpʉ ra Zacarías bi mba rá ngu 
bʉya. 24 Nɛ bin hątꞌʉhni ra Elisabet, 

nɛ nubʉya hin hapʉ í mba an cʉtꞌa 
ząna, bim ꞌbʉtho bʉ rá ngu. Nɛ bi 
ꞌyɛn̨a: 25 “Xʉn ngu rá mate bi ꞌyørcä 
Oją, nuya him man da zangä yʉ jąꞌi 
nguetho dim ꞌbʉꞌa nꞌda ma tꞌʉhni 
ya,” bi ꞌyɛn̨sɛ.

Rám ꞌbɛhni Oją mahɛt̨sꞌi bi 
ma dim ꞌbʉh ra Jesús

26
 Nuꞌbʉ mi tho i cʉtꞌa ząna, nuꞌa 

Oją bi mbɛhn mahønꞌa a rám ꞌbɛhni 
ngue í Gabriel. Bi mbɛhn pʉ ra 
hnini Nazaret bʉ ra xɛqui Galilea. 
27

 Nuꞌa, bi zøm bʉ mi ꞌbʉ a ra María. 
Nu ra María xínga nꞌdandį bin yąui 
nꞌda ran ꞌyohʉ, pɛ ya mi änꞌna ra 
José, nꞌda rám bom ꞌbɛto ra tsꞌʉtꞌabi 
David a. 28 Nu rám ꞌbɛhni Oją bi 
zɛngua, bi ꞌyɛm̨bi:
―Nuꞌi María ya bi ꞌyøtꞌa nꞌda rá 

mate Oją nɛ guín ꞌyoui a. Pɛ manꞌda 
bi jąpꞌa Oją xinda gueꞌʉ gätho miꞌda 
yʉ xisu, bi ꞌyɛm̨bi.

29
 Nuꞌa ra María ꞌbʉ mi nu rám 

ꞌbɛhni Oją, bin su nɛ bin ꞌyomfɛn̨i 
ꞌbɛꞌa ním bønꞌa bi sifi. 30 Nu rám 
ꞌbɛhni Oją bi ꞌyɛm̨pꞌa bʉya:

―O guín su María nguetho guín 
ꞌyoui rá mate Oją, 31 nɛ dim ꞌbʉꞌa 
nꞌda ni Tsꞌʉntꞌʉ nɛ gui xip rá thuhu 
ra Jesús. 32 Nɛ nuꞌa, din ja rá tsꞌɛdi 
nɛ da fądi ngue rá Tsꞌʉntꞌʉ Oją tąte 
thoho rá tsꞌɛdi. Nɛ nuꞌa Oją di japi 
din tsꞌʉtꞌabi tengu rám bombøta 
ngue ra David. 33 Nɛ di manda yʉ 
jąꞌi israel gätho yʉ pa nɛ hin jąmꞌbʉ 
da guah rá tsꞌɛdi a, bi ꞌyɛn̨ꞌa rám 
ꞌbɛhni Oją.

34
 Nu ra María bi ꞌyɛn̨ꞌa:

―Hague dán zä din jabʉ nɛ hin 
jąmꞌbʉ dán yąꞌbe nꞌda ran ꞌyohʉ, bi 
ꞌyɛn̨a.

35
 Pɛ nu rám ꞌbɛhni Oją bi ꞌyɛm̨pꞌa:

―Nu rá tsꞌɛdi rá Hogandąhi Oją 
di ja i gui tįn ni tꞌʉhni, nɛ nuꞌa dim 
ꞌbʉi, rá Tsꞌʉntꞌʉ Oją a. 36 Nɛꞌa ni 
mɛni ra Elisabet xʉn dącꞌyɛi a, pɛ 
dim ꞌbʉ a nꞌda rá tsꞌʉntꞌʉ. Nꞌdato 
ząna ya i hąꞌa rá tꞌʉhni nɛ mi ɛn̨ 
yʉ jąꞌi ngue hin jąmꞌbʉ da dįn rá 
tꞌʉhni. 37 Nu Oją gätho sä da ꞌyøtꞌa, 
hinꞌyʉ ꞌbɛꞌa gue hingui sä da ꞌyøtꞌe, 
bi ꞌyɛn̨ꞌa rám ꞌbɛhni Oją.
38

 Nuꞌa ra María bi ꞌyɛn̨ꞌa:
―Nugä rá ꞌyɛh̨ɛgä Oją, nuꞌbʉ 

gueꞌa in nde Oją, da ꞌyørque gätho 
guím ma, bi ꞌyɛn̨a.

ꞌBex bi mbeng mahɛt̨sꞌi rám ꞌbɛhni 
Oją bʉya.

Ra María bi mba bí 
zɛngua ra Elisabet

39,40
 Nuꞌa ra María bʉya, ꞌbex bi 

mba bí zɛngua yʉ́ mɛni mí ꞌbʉpʉ ja 
yʉ nyuni bʉ ra xɛqui Judea, gueꞌa 
ra Zacarías nɛ rá xisu ra Elisabet. 
41

 Nɛ nuꞌbʉ mi mba ma zɛngua ra 
Elisabet, ꞌbexque bi ꞌyąnꞌa rá tꞌʉhni 
mí o rá mbʉi. ꞌBex bin ꞌyoui rá 
Hogandąhi Oją ra Elisabet bʉya, 
42

 nɛ bi ꞌyɛn̨a:
―Oją manꞌda bi jąpꞌi i María, 

xinda gueꞌʉ miꞌda yʉ xisu. Nɛ nuꞌa 
ni tsꞌʉntꞌʉ dim ꞌbʉi, mająpi a. 43 Pɛ 
xʉn ngu ra mate gá ꞌyørque ngue gá 
zɛnguagui, nguetho gueꞌe rá mbe 
a ma Hmu. 44 Nɛ dí pądi gueꞌe rá 
mbe a ma Hmu nguetho nuꞌbʉ má 
øcä nin zɛngua, ꞌbex bin johya a ra 
tꞌʉhni o ma mbʉi nɛ bi ꞌyąni. 45 Bi 
jąpꞌa Oją nguetho gá ꞌyɛc̨ꞌyɛį a bi 
xi i, nɛ majuąni da ꞌyøtꞌ Oją a bi xi 
i, bi ꞌyɛn̨ꞌa ra Elisabet, bi ꞌyɛm̨pꞌa ra 
María.
46

 Nu ra María bʉya bi ꞌyɛs̨pa Oją 
nɛ bi ꞌyɛn̨a:

Ɛm̨mɛ dí ɛs̨pa Oją ma Hmu,
 47 nɛ din johya ma mbʉi nangue 

Oją mam pørpate.
 48 Nguetho Oją bi bɛn̨gä ngue dra 

hyoya ꞌyɛh̨ɛgä, nɛ gätho yʉ 
jąꞌi da ꞌyɛn̨gui dá tįngä rá 
mate Oją.

 49 Xʉn ngu ran ho bi ꞌyørca Oją 
madą rá tsꞌɛdi, nɛ xʉn hotho 
a. 50 Nɛ da nu rá yembʉi toꞌo 
gätho da numansu a.

 51 Nu Oją nuįxte tho yʉ́n tꞌøtꞌe, bi 
ꞌbɛrpa yʉ́ tsꞌɛdi ʉ din yɛz̨ɛhɛ 
ngue im bɛn̨i jasɛ yʉ́ tsꞌɛdi.

 52 Nɛ bi ꞌbɛrba yʉ́ tsꞌɛdi yʉ 
tsꞌʉtꞌabi,

nɛ go bi un yʉ́ tsꞌɛdi yʉ jąꞌi 
thoho.

 53 Nɛ bi japi da bą ʉ toꞌo i honi da 
bądi,

pɛ nuꞌʉ toꞌo him bi hyoni da 
bądi bi japi di ꞌbɛꞌʉ.

 54 Nɛ nu Oją bi mbäxcahʉ ya ngue 
dyʉ jąꞌi israelgähʉ,

ngue bi ꞌyɛn̨jʉ yʉ́ tꞌʉhnigahʉ a,
nɛ him bi pumbɛn̨i a ran ho bi 

ma da ꞌyørcahʉ.
 55 Pɛ bi ꞌyøtꞌe tenguthoho bi si a ra 

Abraham ta tꞌørcahʉ,
yʉ́m bomꞌbɛtojʉ, gätho yʉ pa 

maząi, bi ꞌyɛn̨ꞌa ra María ꞌbʉ 
mi ꞌyɛs̨pa Oją.

56
 Nɛ nuꞌa ra María hyuzna bi 

gopʉ rá ngu ra Elisabet, mꞌbɛjua bi 
mbeng bʉ rá ngusɛ.

Bim ꞌbʉh ra Xuua Nxixyą
57

 Nɛ bi zøn ra pa dim ꞌbʉ a rá 
tsꞌʉntꞌʉ ra Elisabet. 58 Nɛ gätho yʉ́ 
mɛni nɛ yʉ́ mɛnguhʉ bin johya ꞌbɛꞌa 
bi ꞌyørpa Oją a ra Elisabet, nɛ bi 
zøm bʉ rá ngu bi zɛngua a. 59 Nuꞌbʉ 
mi guaꞌan hyąto pa xím ꞌbʉ a ra 

tꞌʉhni, bi mba ntsꞌitsꞌi da thɛcua 
rá xifani. Nɛ gätho ʉ mi ꞌbʉpʉ, bi 
ma da hyąnba rá thuhu rá ta ngue 
dí Zacarías. 60 Pɛ nu rá mbe bi ma 
ngue hin da zä, pɛgue jatho da 
hyux rá thuhu ngue dí Xuua. 61 Nɛ 
gätho mi ꞌbʉpʉ bi ꞌyɛn̨a:
―Pɛ njoꞌo nꞌda ni mɛnihʉ í Xuua, 

bi ꞌyɛm̨bi.
62

 Nɛ nuꞌʉ, bi uąn yʉ́ ꞌyɛ, bi 
ꞌyänꞌna rá ta: “ꞌBɛꞌa rá thuhu a ni 
tꞌʉhni,” bi ꞌyɛm̨bi. 63 Nu rá ta bʉya 
bi ꞌyäh ra søcuą nɛ bi ꞌyoꞌtꞌa nꞌda 
ram hma ngue bi ꞌyɛn̨a: “Dí Xuua 
a ma tꞌʉhni.” 64 ꞌBex bi zä bin yą 
mahønꞌa ra Zacarías bʉya, nɛ bi 
ꞌyɛs̨pa Oją a. 65 Nɛ bi hyonya thoho 
gätho mi ꞌbʉpʉ. Nɛ gätho yʉ jąꞌi 
mi ꞌbʉpʉ ja yʉ nyuni a ra xɛqui 
Judea bi ꞌyø a bin ja. 66 Nɛ gätho bin 
ꞌyomfɛn̨isɛ ꞌbɛꞌa da ꞌyøtꞌa ra tꞌʉhni, 
nguetho Oją bi jąpi.

Bi ꞌyɛs̨pa Oją ra Zacarías ꞌbʉ 
mim ꞌbʉh rá tꞌʉhni

67
 Nɛ bin ꞌyoui rá Hogandąhi Oją 

ra Zacarías, nɛ bim pøngahyą a, bi 
ꞌyɛn̨a:
 68 Ɛm̨mɛ dí ɛs̨pa Oją ra Hmu 

nguetho bi bɛn̨jʉ
dyʉ jąꞌi israelgähʉ, dyʉ judíohʉ, 

ngue da yąnjʉ.
 69 Nɛ nanguehna ma tꞌʉhni bim 

ꞌbʉi, janangueꞌa dí pądi 
him ma yaꞌa ba pɛnga mam 
pørpatehʉ i ja rá tsꞌɛdi,

rám bomꞌbɛto ra tsꞌʉtꞌabi David 
a.

 70 Gueꞌa bi bɛn̨ba Oją ʉ yʉ́ 
pøngahyą mayaꞌbʉ thoho,

 71 ngue bi ma da yąnjʉ nangue 
man sʉihʉ,

nɛ nangue gätho ʉ i numanꞌʉjʉ.

 72 Pɛ nu Oją bi huɛc̨ꞌʉ mam 
bombøtahʉ,

nɛ him bi pumbɛn̨i ran ho mi 
ɛn̨a da ꞌyørcahʉ.

 73 Nɛ majuąni da ꞌyøtꞌ Oją a bi xih 
mam bombøtahʉ ra Abraham,

 74 ngue bi xifi da yąnjʉ nangue ʉ 
man sʉihʉ,

nɛ hin ga su ga thąndehʉ a Oją 
bʉya.

 75 Janangue da gohi xʉn ho ma 
mbʉihʉ bʉ dá nu a Oją, nɛ ga 
øthʉ ra hogamꞌbʉi bʉ ja rá 
hmi.

 76 Nɛ nuna ma tꞌʉhni, da ꞌyɛm̨b yʉ 
jąꞌi rá pøngahyą Oją mahɛt̨sꞌi,

nɛ da xih yʉ jąꞌi di päh yʉ́n 
ꞌyomfɛn̨i, da døꞌma ra Hmu.

 77 Nɛ da xi ʉ da mba ma punbi yʉ́ 
tsꞌoqui,

nɛ da mba nhyąni.
 78 Gätho da ꞌyøtꞌ Oją nguetho di 

huɛg̨ahʉ
nɛ ba pɛngahʉ ra Hmu ngue 

guesɛ rán nɛqui ma mbʉihʉ.
 79 Nɛ gueꞌa di yorpa yʉ́ mbʉi ʉ i 

ꞌbʉpʉ ja ra ꞌbɛxui
nɛ i ꞌyo bʉ ja rá ꞌyu ran dąte,
nɛ da zixpʉ ja ran nɛqui, bi 

ꞌyɛn̨ꞌa ra Zacarías ꞌbʉ mim 
pøngahyą.

80
 Nɛ nu rá tꞌʉhni, ngue ra Xuua, 

bin te mán zaqui nɛ bin te rá mbʉi 
nangue Oją. Nɛ nuꞌbʉ min te, bim 
ꞌbʉpʉ ja ra dąpo asta gueꞌbʉ go bi 
zøn ra pa bi dʉmpꞌ rá ꞌbɛfi bi xi Oją, 
guepʉ ꞌbʉh yʉ́ miꞌisraelhʉ.

Bim ꞌbʉꞌa ra Jesús

2  Nuꞌbʉ mím ꞌbʉh ra Jesús, 
gueꞌʉ yʉ pa bin ja ra dąpede 

bi ꞌyøtꞌa ra hmutsꞌʉtꞌabi ngue ra 
Augusto César. 2 Nɛ gueꞌʉ yʉ pa bin 

tsꞌʉtꞌabi ra Cirenio bʉ ja ra xɛqui 
Siria, nɛ gueꞌʉ yʉ pa ja bi dʉꞌmi bi 
ꞌyøtꞌ ra pede ʉ. 3 Gätho yʉ jąꞌi bi mba 
bʉ ja rá hnini zɛhɛ yʉ́m bombøta 
ngue da thuspa bʉ yʉ́ thuhu. 
4

 Janangue nu ra José bi nɛxpʉ ja 
ra hnini Nazaret ngue ra xɛqui 
Galilea, nɛ bi mba bʉ ja ra hnini 
Belén ngue ra xɛqui Judea, nguetho 
guepʉ rá hnini a rám bombøta a 
ra José, ngue ra David. 5 Nɛ bi mba 
da thuspa bʉ rá thuhu. Bi mbɛ a ra 
María rá xisu. Pɛ nuꞌa ra María ya 
min hątꞌʉhni a. 6 Nɛ nuꞌbʉ mi zøm 
bʉ ja ra hnini Belén, bi zøn ra pa 
dim ꞌbʉh rá tꞌʉhni bʉya. 7 Nɛ bim 
ꞌbʉ a rá mbʉdi tsꞌʉntꞌʉ a ra María 
ngue ra Jesús. Nɛ bi mbant yʉ bazu, 
nɛ bi cärpʉ ja rán tsꞌadɛthą yʉ fani 
bʉ ja ra ngumfani, nguetho hinꞌyʉ 
bʉ din säya bʉ ja nꞌda ra ngu.

Yʉ́m ꞌbɛhni Oją bi xih yʉ mbändɛꞌyo 
ngue bim ꞌbʉh ra Jesús

8
 Nuꞌa ra xui a bʉya, mi ꞌbʉpʉ 

häntho ra hnini Belén ꞌda yʉ 
mbändɛꞌyo, madí jamansu yʉ́ dɛꞌyo 
ʉ. 9 ꞌBex bi nu nꞌda rám ꞌbɛhni Oją 
ʉ, nɛ bi yorpʉ rán nɛqui Oją bʉ ꞌbʉi, 
nɛ ɛm̨mɛ bin suꞌʉ. 10 Pɛ nuꞌa rám 
ꞌbɛhni Oją bi ꞌyɛm̨pꞌʉ:

―O guín suhʉ, nguetho bá ɛc̨ä 
ga xi ahʉ nꞌda ram hma gue di ja 
ahʉ gan johyahʉ gyʉ́ jąꞌihʉ ua ja 
ra ximhäi. 11 Nu bʉ ra hnini Belén, 
ngue rá hnini ra David, ja bim ꞌbʉꞌa 
nim pørpatehʉ , gueꞌa ra Cristo ra 
Hmu bi ma ba pɛnꞌnahʉ Oją. 12 Nɛ 
nuꞌbʉ gá tįmhbʉ nꞌda ra ꞌuɛre xí 
järpʉ ja rá yänza yʉ fani mꞌbantꞌi 
yʉm ꞌbahni, gueꞌa gdí pąhmbʉ a 
bʉya, bi ꞌyɛn̨ꞌa rám ꞌbɛhni Oją ꞌbʉ 
mi ꞌyɛm̨pꞌʉ yʉ mbändɛꞌyo.

13
 ꞌBex bi nɛqui nꞌdan nɛtsꞌi yʉ́m 

ꞌbɛhni Oją, bi ꞌyɛs̨pa Oją ngue bin 
tuhu, nɛ bi ꞌyɛn̨ꞌʉ:
 14 Nuįxte rá tsꞌɛdi Oją mahɛt̨sꞌi.

Oją da hyurpa yʉ́ mbʉi gätho 
ʉ i ꞌbʉcua ja ra häi, høntꞌa 
go toꞌo da hyąnꞌa rá mate, bi 
ꞌyɛm̨ ꞌbʉ min tuhu.

15
 Nɛ bi mbeng mahɛt̨sꞌi yʉ́m ꞌbɛhni 

Oją bʉya. Nɛ nuꞌʉ yʉ mbändɛꞌyo 
bin ꞌyɛm̨pꞌʉ bʉya:
―Ga mbähä bʉ ja ra hnini Belén, 

ga nuhʉ a bin ja ngue bi jajʉ ra 
Hmu ga pąhmbʉ.
16

 Bi mba nꞌdihi ʉ bʉya, nɛ bi 
dįm bʉ a ra María nɛ ra José nɛ ra 
ꞌuɛre. Nɛ nuꞌa ra uɛre mi o bʉ ja rá 
yänza ra fani. 17 Nɛ nuꞌbʉ mi nuꞌʉ 
yʉ mbändɛꞌyo bʉya, bi mam bʉ a xí 
xih rám ꞌbɛhni Oją nangue ra tꞌʉhni 
bim ꞌbʉi. 18 Nɛ gätho ʉ bi ꞌyøꞌa bi 
manꞌʉ yʉ mbändɛꞌyo, bi hyonya 
thoho ʉ. 19 Pɛ nuꞌa ra María, bi bɛm̨ 
bʉ mbo rá mbʉi ꞌbɛꞌa gätho bin ja. 
20

 Nɛ nu yʉ mbändɛꞌyo bi mbeng 
bʉya, nɛ bi ꞌyɛs̨pa Oją, ngue gätho 
bin jaꞌʉ ꞌbɛꞌa gätho bi sifi, nɛ xí nu.

Bi mba ma däpi Oją a ra ꞌuɛre 
Jesús bʉ ja ra dąniją

21
 Nuꞌbʉ mi guaꞌan hyąto pa xím 

ꞌbʉi, bi thɛcua rá xifani ra ꞌuɛre, 
nɛ bi thuspa rá thuhu dí Jesús, nɛ 
ngueꞌa xí xih rám ꞌbɛhni 0ją a ra 
María ꞌbʉ hin ní hyą rá tꞌʉhni.
22

 Nɛ nuꞌbʉ mí guaꞌa ra pa 
ntsꞌänni da døꞌma ra María, tengu 
bi man yʉ́n tꞌɛd̨i ra Moisés, ya i sä 
da mba bʉ ja ra dąniją bʉ Jerusalén. 
Nɛ bi zixa rá tꞌʉhni ʉ ngue di däp 
Oją. 23 In ja bʉ bi ꞌyøtꞌe nguetho 
nɛꞌa i mam bʉ ja rán tꞌɛd̨i ra Moisés, 
ngue: “Gätho yʉ mbʉdi tsꞌʉntꞌʉ da 

mba ma däpi Oją,” i ɛm̨ bʉ ja yʉn 
tꞌɛd̨i. 24 Nɛ bi hyąxa nꞌda ra ꞌbøtsꞌe 
bʉ ja ra dąniją tengu bi mam bʉ 
ja rán tꞌɛd̨i ra Moisés ngue i ɛn̨a: 

“Yoho yʉ tꞌazʉ uague yoho yʉ tsꞌąha 
ngue da hyo bʉ ja niją toꞌo im ꞌbʉh 
yʉ́ tꞌʉhni.”

Nu ra Simeón i thɛx ra ꞌuɛre Jesús
25

 Nɛ mi ꞌbʉpʉ Jerusalén nꞌda 
ran ꞌyohʉ i Simeón, ra hocjąꞌi a, 
mi numansu Oją nɛ mi tøꞌma ra 
pa ngue da mba nhyąni ʉ yʉ jąꞌi 
israel, nɛ min ꞌyoui rá Hogandąhi 
Oją a. 26 Nu rá Hogandąhi Oją bi 
bɛn̨ba ra Simeón gue hin da du asta 
gueꞌbʉ go da nuꞌa rá Thahni Oją ba 
pɛhni ngue ra Cristo a. 27 Nɛ nuꞌa 
rá Hogandąhi Oją bi bɛn̨bi da zøm 
bʉ a ra Simeón bʉ ja ra dąniją ꞌbʉ 
mi zøm bʉ rá ta nɛ rá mbe di däꞌa 
ra Jesús. 28 Nu ra Simeón bi dɛxa ra 
ꞌuɛre nɛ bi ꞌyɛs̨pa Oją bʉya, bi ꞌyɛn̨a:
 29 Ma Hmu i, pɛ hin te dím bɛn̨gä 

ꞌbʉ ga tugä ya,
nguetho dá nugä na gá xiqui 

ngue ga nugä, ni ꞌyɛh̨ɛgä.
 30 Nuya dá nusɛgä mam pørpatehe,
 31 ngue gá sänni ngue da yąnba yʉ́ 

te ʉ toꞌo da bąh na.
 32 Nuna di japi da nu ran nɛqui ʉ 

hing yʉ judío,
nɛ gueꞌa dí tꞌɛs̨cahe dyʉ jąꞌi 

israelgähe, dyʉ judíohe, bi 
ꞌyɛn̨ꞌa ra Simeón ꞌbʉ mi dɛxa 
ra ꞌuɛre Jesús.

Bim pøngahyą ra Simeón 
ꞌbʉ mi nu ra Jesús

33
 Nu ra José nɛ rá mbe ra Jesús 

bi hyonya thoho ꞌbɛꞌa bi man ra 
Simeón nangueꞌa ra ꞌuɛre. 34,35 Nu 
ra Simeón bʉya, bi ꞌyäp Oją da 

ꞌyɛnspa rán jąpi ra José nɛ ra María, 
nɛ bi ꞌyɛn̨a:
―Nuna ra tꞌʉhni ꞌbʉ din dąnꞌyohʉ 

ntsꞌänni xʉn ngu ʉ yʉ́ miꞌisraelhʉ dim 
ꞌbɛdi ꞌbʉ hin da numanho. Pɛ nuꞌʉ toꞌo 
da numanho da yąnꞌa. Guehna dí fądi 
ꞌbɛꞌa im bɛm̨ bʉ mbo yʉ́ mbʉi nꞌda ngu 
nꞌda yʉ jąꞌi. Nɛ nuꞌi María, gui nu ra 
dumbʉi xʉn ʉ tho ngue ꞌbɛꞌa da tꞌørpa 
na ni tsꞌʉntꞌʉ, bi ꞌyɛn̨ꞌa ra Simeón.

Nɛꞌa ra Ana bim pøngahyą 
ꞌbʉ mi nu ra Jesús

36
 Nɛꞌa nꞌda ra dącꞌyɛi xisu ngue í 

Ana mi ꞌbʉpʉ ja ra dąniją, nɛꞌa xin rá 
pøngahyą Oją a. Nuꞌa, rá tꞌįxu ra Fanuel 
a, rám bomꞌbɛto ra Aser ngue nꞌda 
rá tsꞌʉntꞌʉ ra Israel. Nu ra Ana, nuꞌa 
nyoto jɛya bim ꞌbʉhmi rá ndø nɛ ꞌbex 
bi du. 37 Nɛ bim ꞌbʉsɛ goho ꞌdäte ma 
goho njɛya, ya xʉn dącꞌyɛi a. Nɛ nu ra 
Ana, mi ząm bʉ ja ra dąniją a. Min yąui 
Oją ra pa nɛ ra xui, nɛ ja yʉ pa him mi 
sihmɛ ꞌbʉ i thąnde Oją. 38 Nuꞌbʉ min 
yąhʉ ra Simeón ra María nɛ ra José, bi 
zøm bʉ ra Ana, nɛ ꞌbex bi xi Oją jamadi 
ꞌbʉ mi nuꞌa ra ꞌuɛre, nguetho bi bądi gue 
yʉ́ yąnte ʉ. Janangueꞌa bi ꞌyɛm̨pꞌʉ toꞌo 
mi tømpꞌ yʉ́ yąnte ngue ya bi zøh ya.

Bi mbencꞌa ra José bʉ ra 
hnini Nazaret nɛ rá xisu

39
 Nuꞌbʉ mi ꞌyøtꞌʉ gätho mi man rán 

tꞌɛd̨i Oją ngue da ꞌyøtꞌe, nu ra José nɛ ra 
María bi mbeng bʉ ja ra hnini Nazaret 
bʉ ja ra xɛqui Galilea. 40 Nɛ nuꞌa ra 
tꞌʉhni bin te mán zaqui a, nɛ mi ja rán 
ꞌyomfɛn̨i xʉn ho. Nɛ ɛm̨mɛ bi jąp Oją a.

Dɛꞌmayon jɛya pɛꞌtsꞌa ra Jesús 
ꞌbʉ mi mba bʉ ja ra dąniją

41
 Nu ra José nɛ ra María ząi 

nꞌdandį nꞌda jɛya i pa bʉ ja ra 

hnini Jerusalén da nu ra dąmpɛti 
ngue ran dąbaxjua. 42 Nɛ nuꞌbʉ mi 
mbɛꞌtsꞌa ꞌdɛꞌmayon jɛya ra Jesús, 
bi mbähä bʉ ja ra hnini Jerusalén 
ngue da nu ra dąmpɛti bʉ. 43 Nuꞌbʉ 
mi guaꞌa ram pɛti, bi mbeng bʉ yʉ́ 
ngu yʉ jąꞌi. Nɛ nuꞌbʉ mi mba bʉ ꞌyu 
ra José nɛ ra María, him mi pąꞌʉ 
ngue bá copʉ a ra Jesús. 44 Pɛ mim 
bɛn̨i min ꞌyohʉ yʉ́ amigo. Nɛ nꞌdapa 
bin ꞌyo bʉ ja ra ꞌyu. Nɛ nuꞌbʉ mín 
de bin säya bʉya, nɛ njoꞌo bʉ ra 
Jesús. Nɛ nu rá mbe nɛ rá ta bi 
ꞌyänꞌdʉ yʉ́ amigo: “Ha gbán ꞌyohʉ 
a ra Jesús,” nɛꞌʉ yʉ́ mɛni bi ꞌyänni. 
45

 Pɛ him bi dįni, janangueꞌa bi 
mbeng bʉ Jerusalén, bi hyom bʉ.
46

 Nɛ ná hyupa bʉya ja bi dįm 
bʉ ja ra dąniją. Mi ꞌbʉhmbʉ bʉ 
yʉ xänbate niją. Nɛ nuꞌa ra Jesús 
mi øde ꞌbɛꞌa mi manꞌʉ nɛ bi ꞌyän 
yʉn tꞌänni ꞌbɛꞌa bi ꞌyøde. 47 Nu yʉ 
xänbate niją bʉya bi hyonya thoho 
nangue gätho ꞌbɛꞌa mi pąꞌa ra Jesús. 
48

 Nɛ nuꞌa rá mbe nɛ ra José, bi 
hyonya thoho ꞌbʉ mi nu i yąhʉ yʉ 
xänbate. Nuꞌa rá mbe bi ꞌyɛm̨bi:
―Tsꞌʉnt ꞌʉ, hanja in jabʉ gá 

ꞌyørcaꞌbe, nguetho nuꞌa ni ta nɛcä 
ɛm̨mɛ dá honꞌaꞌbe nɛ mi tu ma 
mbʉiꞌbe.
49

 Nu ra Jesús bi dądi:
―Pɛ ndeꞌbʉ hin xquí hyongüi, 

nguetho guí pąhmi ngue jatho ga 
øtꞌä rá ꞌbɛfi ma Ta.
50

 Pɛ nuꞌʉ, him bi bądi ꞌbɛꞌa nam 
bønꞌa bi manꞌa.

51
 Pɛ nuꞌa ra Jesús ꞌbex bi mbähä 

bʉ ja rá ngu bʉ ra hnini Nazaret, 
nɛ nząi mi øtꞌa i pa nsifi. Pɛ nuꞌa 
rá mbe mim bɛn̨tho bʉ ja rá mbʉi 
ꞌbɛꞌa gätho bin ja. 52 Nu ra Jesús, in 
te rá jąꞌi nɛ in te rán ꞌyomfɛn̨i. Nɛ 

gätho yʉ jąꞌi mi numanho a nɛꞌa 
Oją mi numanho a.

Xuua Nxixyą bi dʉꞌmi bi man 
rám hma Oją bʉ maꞌueni

3  1,2 Nuꞌbʉ ná ꞌdɛꞌma cʉtꞌa njɛya 
in tsꞌʉtꞌabi ra hmutsꞌʉtꞌabi 

Tiberio, nɛ bin yąui Oją ra Xuua 
bʉ ja ra dąpo mi ꞌbʉi, bi xifi di 
dʉmpꞌa rá ꞌbɛfi. Nɛ gueꞌa ra Xuua 
rá tsꞌʉntꞌʉ ra Zacarías a. Nɛ guetꞌa 
ra jɛya bin tsꞌʉtꞌabi ra Poncio Pilato 
bʉ ja ra xɛqui Galilea, nɛ nꞌdatꞌa ra 
jɛya bin tsꞌʉtꞌabi a ra Felipe bʉ ja ra 
xɛqui Iturea nɛ ra xɛqui Traconite. 
Nuꞌa ra Felipe ngue rán ꞌyohʉ ra 
Poncio Pilato. Nɛ guetꞌa ra jɛya a 
bin tsꞌʉtꞌabi ra Lisanias bʉ ja ra 
xɛqui Abilinia. Nɛ ꞌdatꞌa ra jɛya mi 
ngʉrpa mbäją ra Anás nɛ ra Caifás 
bʉ Jerusalén. 3 Nɛ nubʉya, bi dʉmpꞌ 
rá ꞌbɛfi ra Xuua Nxixyą, bin ꞌyo 
bʉ nꞌdanguadi ra dąthe Jordán nɛ 
bi xih yʉ jąꞌi di päh yʉ́n ꞌyomfɛn̨i 
nangue yʉ́ tsꞌoqui, nꞌdahma da mba 
ma punbi. Nɛ bi xifi din xixyą bʉya. 
4

 Nɛ guehna ra Xuua bi manꞌa ra 
Isaías ꞌbʉ mi ꞌyɛn̨a:

Nꞌda ra jąꞌi din yą bʉ ja ra dąpo 
nɛ da ꞌyɛn̨a:

“Dami päh nin ꞌyomfɛn̨ihʉ, ga 
simhbʉ ra Hmu mi tsꞌʉtho da 
zøcua.

Dami hoc ni mbʉihʉ, ga 
tømhbʉ xʉn ho.

 5 Tengu yʉ mbothäi nɛ yʉ tꞌøhø 
din juąni

tengu nꞌda ra ꞌyu i pa ma hoqui, 
hingui ndaxni, i uɛn̨tho, din 
ja bʉ ni mbʉihʉ.

 6 Nɛ gätho yʉ jąꞌi da nuꞌa ram 
pørpate ba pɛnd Oją,” da 
ꞌyɛn̨a, bi ꞌyɛn̨ꞌa ra Isaías.

7
 Nɛ bi zøm bʉ yʉ jąꞌi bʉ ꞌbʉh ra 

Xuua ngue in nde din xixyą ʉ. Nɛ 
nu ra Xuua bi ꞌyɛm̨pꞌʉ:
―Nuꞌahʉ tengu thoho ꞌbʉ gyʉ́ 

pozʉhʉ, nɛ guí ɛn̨sɛhʉ hin guin 
nuhʉ rá muui ni tsꞌoquihʉ ꞌbʉ 
gan xixyąhʉ, nɛ hin gui hoc ni 
mbʉihʉ. 8 Pɛ nte di muui ꞌbʉ guí 
ɛm̨hbʉ gán yąmhbʉ ngue ya nim 
bombøtahʉ ra Abraham. Pɛ nɛhya 
yʉ do i ꞌbongua mi sä xtá ꞌyɛn̨a yʉ́ 
tꞌʉhni ra Abraham gueꞌbʉ gueꞌa 
xtán nde Oją a. 9 Nɛ nuꞌa toꞌo gätho 
him bi päh yʉ́n ꞌyomfɛn̨i nangue yʉ́ 
tsꞌoqui, tenguꞌbʉ yʉ za ngue hingui 
ho yʉ́n dätꞌo. Nɛ nu rán tsꞌonza Oją 
ya mahoqui xʉn ho ngue da ꞌyɛxꞌʉ 
yʉ za hingui ho yʉ́n dätꞌo, nɛ da 
thøspʉ ja ra sibi din zø, bi ꞌyɛn̨ a ra 
Xuua.
10

 Nu yʉ jąꞌi bʉya, bi ꞌyɛn̨ꞌʉ:
―ꞌBɛꞌa sä ga øtꞌähe ꞌbʉ, bi ꞌyɛm̨pꞌa 

ra Xuua.
11

 Nu ra Xuua bi dąti:
―Nuꞌa toꞌo i ja yoho yʉ́ pahni, di 

unꞌna nꞌda toꞌo hinꞌyʉ rá pahni. Nɛ 
nuꞌa toꞌo i ja ꞌbɛꞌa da zi, di unni tsꞌʉ 
a toꞌo hinꞌyʉ da zi, bi ꞌyɛn̨a.
12

 Nɛꞌʉ ꞌda yʉ hyącahäi xí zøm bʉ 
ngue in nde da mba ma xixyąbi, bi 
ꞌyänꞌdʉ:

―Xänbate i, ꞌbɛꞌa sä ga øtꞌähe.
13

 Nu ra Xuua bi dąti:
―ꞌYo guí huspahʉ manꞌda ra renta, 

pɛ høntꞌa i man rán tꞌɛd̨i ra häi gui 
hyąjʉ.
14

 Nɛꞌʉ ꞌda yʉ dofʉi bi ꞌyänni:
―Nɛcähe, ꞌbɛꞌa sä ga øtꞌähe, bi 

ꞌyɛn̨ꞌʉ.
Nu ra Xuua bi dąti:

―O guí hącuahʉ ra mbɛti yʉ jąꞌi 
nangue ni tsꞌɛdizɛhɛhʉ. Nɛ o gadí 
yąfʉ nꞌda ra jąꞌi ꞌbʉ guí pąhmbʉ 

him majuąni a guí mamhbʉ. Nɛ hin 
guim bɛm̨hbʉ ngue manꞌda ɛm̨mɛ 
xʉn ngu gui tąhmbʉ, pɛ høntꞌa nin 
zäbi gui tąhmbʉ, bi ꞌyɛn̨ꞌa ra Xuua.
15

 Nɛ xʉn ngu ʉ ngue mi tøꞌma ra 
Cristo mim bɛn̨sɛ ʉ ngue ɛm̨bi ra 
Cristo a ra Xuua. 16 Pɛ nuꞌa ra Xuua 
bi ꞌyɛm̨pꞌʉ:
―Nugä dí xixyą ahʉ ngue ra 

dehe thoho, pɛ ba ɛꞌ̨a nꞌda ja rá 
tsꞌɛdi xinda guecä, hin dí sʉcä 
tengu a. Nuꞌa di hocꞌahʉ nangue 
rá Hogandąhi Oją tenguꞌbʉ xtí 
hocꞌahʉ ra sibi. 17 Nɛ da huahnꞌdʉ 
yʉ jąꞌi tengu ꞌbʉ i pa ntꞌɛi yʉ trigo. 
Nu rá xi di ꞌuec ran dąhi, nɛ nu yʉ 
trigo da mba mꞌbɛꞌtsꞌi, pɛ nu yʉ́ xi 
da tꞌupʉ ja ra sibi njąmꞌbʉ i huɛt̨ꞌi, 
in jabʉ da ꞌyøtꞌ ꞌbʉ bi huahn yʉ jąꞌi 
a ra Cristo, bi ꞌyɛn̨ a ra Xuua.
18

 Nɛ xʉn ngu miꞌda yʉm hma bi 
xi ʉ yʉ jąꞌi nangue ran ho maꞌdaꞌyo. 
19

 Pɛ nu ra Xuua bi dąmhyą ra 
tsꞌʉtꞌabi Herodes nguetho nu ra 
Herodes bi zinꞌa rá ꞌbɛpozɛhɛ, ngue 
rá xisu ra Felipe, í Herodías a ra 
xisu. Nɛ hinga høntꞌa pɛ xʉn ngu 
miꞌda yʉn tsꞌo bi ꞌyøtꞌa, janangue 
bi dąmhyą. 20 Pɛ nu ra Herodes 
manꞌda xʉn ngu rá tsꞌoqui bi ꞌyøtꞌe 
nguetho bi gotꞌa fädi a ra Xuua.

Ra Jesús bin xixyą
21

 Nuꞌbʉ mi xixyąba yʉ jąꞌi a ra 
Xuua, nɛꞌa ra Jesús bi mba bʉ, bin 
xixyą. 22 Nɛ nu ra Jesús ꞌbʉ mi yąui 
Oją, ꞌbex bá xoh mahɛt̨sꞌi nɛ bá cą a 
rá Hogandąhi Oją tengu nꞌda ra tꞌazʉ, 
nɛ bi zoxpʉ ja rá jąꞌi ra Jesús. Nɛ bi 
tꞌøꞌa nꞌda ra nde mahɛt̨sꞌi bi ꞌyɛn̨a:
―Nuꞌi ma Tsꞌʉntꞌʉ i, ɛm̨mɛ dadí 

huɛc̨ꞌi i, nɛ dí numanho i, bi ꞌyɛn̨ 
Oją.

Nuꞌʉ yʉ́m bombøta ra Jesús
23

 Nu ra Jesús mi pɛꞌtsꞌa nꞌdäte 
maꞌdɛtꞌa njɛya ꞌbʉ mi dʉmpꞌ rá ꞌbɛfi 
ua ja ra häi. Nu yʉ jąꞌi mim bɛn̨i rá 
tsꞌʉntꞌʉ ra José a ra Jesús. Nɛ nu ra 
José rá tsꞌʉntꞌʉ ra Elí a. 24 Nu ra Elí, 
nuꞌa rá ta, gueꞌa ra Matat a. Nu ra 
Matat, nuꞌa rá ta gueꞌa ra Leví a. Nu 
ra Leví, nuꞌa rá ta gueꞌa ra Melqui 
a. Nu ra Melqui, nuꞌa rá ta gueꞌa ra 
Jana a. Nu ra Jana, nuꞌa rá ta gueꞌa 
ra José a. 25 Nu ra José, nuꞌa rá ta ra 
Matatías a. Nu ra Matatías, nuꞌa rá 
ta ra Amós a. Nu ra Amós, nuꞌa rá 
ta ra Nahum a. Nu ra Nahum, nuꞌa 
rá ta ra Esli a. Nu ra Esli, nuꞌa rá ta 
ra Nagai a. 26 Nu ra Nagai, nuꞌa rá ta 
ra Maat a. Nu ra Maat, nuꞌa rá ta, ra 
Matatías a. Nu ra Matatías, nuꞌa rá ta 
ra Semei a. Nu ra Semei, nuꞌa rá ta ra 
José a. Nu ra José, nuꞌa rá ta ra Judá 
a. 27 Nu ra Judá, nuꞌa rá ta ra Joana a. 
Nu ra Joana, nuꞌa rá ta ra Resa a. Nu 
ra Resa, nuꞌa rá ta ra Zorobabel a. Nu 
ra Zorobabel, nuꞌa rá ta ra Salatiel 
a. Nuꞌa ra Salatiel, nuꞌa rá ta ra Neri 
a. 28 Nu ra Neri, nuꞌa rá ta ra Melqui 
a. Nu ra Melqui, nuꞌa rá ta ra Adi a. 
Nu ra Adi, nuꞌa rá ta ra Cosam a. Nu 
ra Cosam, nuꞌa rá ta ra Elmodam 
a. Nu ra Elmodam, nuꞌa rá ta, ra 
Er a. 29 Nu ra Er nuꞌa rá ta ra Josué 
a. Nu ra Josué, nuꞌa rá ta ra Eliezer 
a. Nu ra Eliezer, nuꞌa rá ta ra Jorim 
a. Nu ra Jorim, nuꞌa rá ta ra Matat 
a. 30 Nu ra Matat, nuꞌa rá ta ra Leví 
a. Nu ra Leví, nuꞌa rá ta ra Simeón 
a. Nu ra Simeón, nuꞌa rá ta ra Judá a. 
Nu ra Judá, nuꞌa rá ta ra José a. Nu 
ra José, nuꞌa rá ta ra Jonán a. Nu ra 
Jonán, nuꞌa rá ta ra Eliaquim a. 31 Nu 
ra Eliaquim, nuꞌa rá ta, ra Melea a. 

Nu ra Melea, nuꞌa rá ta, ra Mainán a. 
Nu ra Mainán, nuꞌa rá ta ra Matata 
a. Nu ra Matata, nuꞌa rá ta, ra Natán 
a. 32 Nu ra Natán, nuꞌa rá ta, ra David 
a. Nu ra David, nuꞌa rá ta, ra Isaí a. 
Nu ra Isaí, nuꞌa rá ta, ra Obed a. Nu 
ra Obed, nuꞌa rá ta, ra Booz a. Nu ra 
Booz, nuꞌa rá ta ra Salmón a. Nu ra 
Salmón, nuꞌa rá ta, ra Naasón a. 33 Nu 
ra Naasón, nuꞌa rá ta ra Aminadab a. 
Nu ra Aminadab, nuꞌa rá ta ra Aram 
a. Nu ra Aram, nuꞌa rá ta ra Esrom 
a. Nu ra Esrom, nuꞌa rá ta ra Fares 
a. Nu ra Fares, nuꞌa rá ta ra Judá a. 
34

 Nu ra Judá, nuꞌa rá ta ra Jacob a. 
Nu ra Jacob, nuꞌa rá ta ra Isaac a. Nu 
ra Isaac, nuꞌa rá ta ra Abraham a. Nu 
ra Abraham, nuꞌa rá ta, ra Taré a. Nu 
ra Taré, nuꞌa rá ta ra Nacor a. 35 Nu 
ra Nacor, nuꞌa rá ta ra Serug a. Nu ra 
Serug, nuꞌa rá ta ra Ragau a. Nu ra 
Ragau, nuꞌa rá ta, ra Peleg a. Nu ra 
Peleg, nuꞌa rá ta, ra Heber a. Nu ra 
Heber, nuꞌa rá ta, ra Sala a. 36 Nu ra 
Sala, nuꞌa rá ta, ra Cainán a. Nu ra 
Cainán, nuꞌa rá ta ra Arfaxad a. Nu 
ra Arfaxad, nuꞌa rá ta, ra Sem a. Nu 
ra Sem, nuꞌa rá ta, ra Noé a. Nu ra 
Noé, nuꞌa rá ta, ra Lamec a. 37 Nu ra 
Lamec, nuꞌa rá ta, ra Matusalén a. 
Nu ra Matusalén, nuꞌa rá ta, ra Enoc 
a. Nu ra Enoc, nuꞌa rá ta, ra Jared a. 
Nu ra Jared, nuꞌa rá ta, ra Mahalaleel 
a. Nu ra Mahalaleel, nuꞌa rá ta ra 
Cainán a. 38 Nu ra Cainán, nuꞌa rá ta 
ra Enós a. Nu ra Enós, nuꞌa rá ta ra 
Set a. Nu ra Set, nuꞌa rá ta ra Adán a. 
Nɛ nu ra Adán, bi zänd Oją a.

Ra Jesús bi nu rán tsꞌäte ra zįthu

4  Nu ra Jesús bi nɛxpʉ ja ra 
dąthe Jordán nɛ min ꞌyoui 

rá Hogandąhi Oją. Nɛ nuꞌa rá 

Hogandąhi Oją bi bɛn̨bi da mba bʉ 
maꞌueni bʉ ja ra dąpo. 2 Nɛ nyote 
pa nɛ nyote xui bim ꞌbʉpʉ ja ra 
dąpo ra Jesús. Nɛ bi tsꞌäp rá mbʉi, 
bi zäꞌa ra zįthu. Nɛ xíngui tsꞌʉ bin 
sihmɛ gätho yʉ pa bim ꞌbʉpʉ, nɛ 
bin tumanthuhu bʉya. 3 Nɛ bi ꞌyɛn̨ꞌa 
ra zįthu:
―Nuꞌbʉ majuąni gueꞌe rá tsꞌʉntꞌʉ 

Oją, dami japi dim hmɛ ra do 
ꞌbɛngua, bi tꞌɛm̨pꞌa ra Jesús.

4
 Nu ra Jesús bi dąti:

―Ntꞌoꞌtꞌi bʉ ja rám hman Oją: 
“Hinga høntꞌa ra hmɛ dím ꞌbʉh yʉ 
jąꞌi pɛ nɛꞌa gätho i man Oją,” bi 
tꞌɛm̨pꞌa ra zįthu. Nɛ him bi ꞌyøtꞌa bi 
sifi.
5

 Pɛ nubʉya, nu ra zįthu bi zix a ra 
Jesús bʉ ja nꞌda ra tꞌøhø xʉn hɛt̨sꞌi, 
nɛ bi ꞌyuti hapʉ gätho ꞌbʉꞌʉ ja yʉ́ 
tsꞌɛdi yʉ tsꞌʉtꞌabi ua ja ra häi, 6 nɛ 
bi ꞌyɛm̨bi:
―Gätho guí nu ya ga ꞌdaꞌaꞌi, 

nguetho ma mbɛtigä. Ya binꞌdaqui 
nɛ sä ga unni toꞌo gätho dín nde ga 
unni. 7 Nɛ nuꞌbʉ gan dąnyahmu bʉ 
ja ma gua nɛ gui thąndegui, ga ꞌda 
a i gätho guín nu ya, i ɛn̨ꞌa ra zįthu.

8
 Nu ra Jesús bi dąti:

―“Høntꞌa Oją, ra Hmu, ga 
thąndehʉ nɛ ga ørpahʉ rá ꞌbɛfi a,” i 
ɛm̨ bʉ ja rám hman Oją, bi ꞌyɛn̨ꞌa ra 
Jesús.

9
 Nubʉya, nu ra zįthu bi zix 

mahønꞌa a ra Jesús bʉ ra hnini 
Jerusalén, nɛ bin tøpʉ magątsꞌi 
thoho ra dąniją. Nɛ bi ꞌyɛm̨bi:
―Nuꞌbʉ majuąni gueꞌe rá tsꞌʉntꞌʉ 

i Oją, damin säqui, gui sonʉ häi, 
nɛ hin hapʉ gui ꞌuaqui, 10 nguetho 
ntꞌoꞌtꞌi bʉ ja rám hman Oją:

Nuꞌa Oją ba pɛnꞌdʉ yʉ́m ꞌbɛhni 
da mbäxꞌi i.

 11 Nɛ da bɛntꞌi i nɛ hin hapʉ gui 
ꞌuaqui, i ɛm̨ bʉ ja rá tꞌohni Oją, 
bi ꞌyɛn̨ꞌa ra zįthu.

12
 Nu ra Jesús bi dąti:

―Pɛ nɛꞌa i mam bʉ ngue: “Nu 
Oją ma Hmuhʉ njongui sä da zäꞌa 
ngue da bą ꞌbʉ majuąni da ꞌyøtꞌa im 
manꞌa,” i ɛm̨ bʉ ja rá tꞌohni Oją, bi 
ꞌyɛn̨ꞌa ra Jesús.

13
 Nuꞌbʉ mi guaꞌa bi man yʉ́n 

tsꞌäte ra zįthu, bi ꞌuepʉya, bi zoꞌa ra 
Jesús ꞌda yʉ pa.

Ra Jesús bi dʉmpꞌ rá ꞌbɛfi 
bʉ ja ra xɛqui Galilea

14
 Nu ra Jesús bi mbeng bʉ ja ra 

häi Galilea, min ꞌyoui rá Hogandąhi 
Oją. Nɛ gätho yʉ jąꞌi mi ꞌbʉpʉ bi 
ꞌyøꞌa i øtꞌ ra Jesús. 15 Nɛ bi xänba 
yʉ jąꞌi bʉ ja yʉ niją, nɛ gätho bi 
numanho a.

Nu ra Jesús bi mba bʉ ja ra 
hnini Nazaret guepʉ bin te

16
 Nu ra Jesús bʉya bi mba bʉ ja 

ra hnini Nazaret, guepʉ bin te. Nu 
ra pa ran säya bi mba bʉ ja ra niją 
tengu ząi mi ørpʉ hapʉ mí ꞌyo. Nɛ 
bim ꞌbäi ngue da nɛh rám hman 
Oją. 17 Nɛ bin tꞌunꞌna rá søcuą bi 
ꞌyoꞌtꞌa ra pøngahyą Isaías, nɛ bi 
tʉntsꞌa ra søcuą guepʉ i ɛn̨a:
 18 Nuꞌa Oją bi ꞌyɛnscä rá Hogandąhi

nguetho bi huangä nɛ bá pɛngä 
ga xih yʉ hyoya ran ho 
maꞌdaꞌyo.

Bá pɛngä ngue ga hurpa yʉ́ 
mbʉi toꞌo i ja yʉ dumbʉi.

Nɛ ga xocua ʉ toꞌo xí bɛntꞌa ra 
zįthu tenguꞌbʉ i ofädi ʉ.

Ga xocpa yʉ́n ꞌyomfɛn̨i yʉ jąꞌi 
nɛ da bąꞌa majuąni rá ꞌyu Oją 
ʉ.

Nɛ ga japi him man zä ran ʉ ʉ 
di ʉnba yʉ́ hmu.

 19 Nɛ ga xih yʉ jąꞌi ngue bi zøn ra 
ora da ꞌyørpa rá mate Oją ʉ, 
i ɛm̨ bʉ ja rá søcuą ra Isaías 
guepʉ bi nɛh ra Jesús.

20
 Nu ra Jesús ꞌbʉ mi guaꞌa bi nɛh 

ra søcuą, bi mbantsꞌi, bi uni da ꞌbɛsꞌ 
mahønꞌa ra søcuą. Nɛ bi hyuh pʉya 
ngue da xi ʉ ꞌbɛꞌa mí mam bʉ. Nɛ 
gätho yʉ jąꞌi mi ꞌbʉpʉ ja ra niją bi 
hyɛt̨ꞌa ra Jesús. 21 Nuꞌa bi ꞌyɛn̨a:
―Nuꞌa dá nɛcä ya, mi mam bʉ ja 

rá søcuą ra Isaías ngue mi ma din 
ja, nɛ bin ja a ya, nguetho dí ꞌbʉcä 
ua, bi ꞌyɛn̨a.
22

 Nɛ gätho yʉ jąꞌi bin yąmanho 
nangue ra Jesús nɛ bi hyonya thoho 
nguetho mahotho a bi man ra Jesús 
bʉ ja ra niją. Nɛ ɛn̨ꞌʉ:
―Hanja ngubʉ i øtꞌe, ɛn̨ꞌʉ nguetho 

im bɛn̨i gue ra Jesús rá tsꞌʉntꞌʉ ra 
José.

23
 Nu ra Jesús bʉya bi ꞌyɛm̨pꞌʉ:

―Masque guí nde gui xijʉ a ram 
hma i ɛn̨a: “Grá ꞌyøthebate, damin 
hoczɛhɛ,” masque guí nde gui xijʉ 
a, nguetho guím bɛn̨sɛhʉ, hin dí 
øtꞌua ja ma hnini zɛhɛ ʉ yʉn tꞌøtꞌe 
nuįxte tengu dá øtꞌä bʉ ja ra hnini 
Capernaum, bi ꞌyɛn̨a. 24 Majuąni 
dí xi ahʉ, nꞌda rá pøngahyą Oją 
hingui hnumansu bʉ ja rá häizɛhɛ. 
25

 Njabʉ bi ꞌyøtꞌ ra pøngahyą Elías 
ꞌbʉ mayaꞌbʉ. Xʉn ngu yʉ xisu xí du 
yʉ́ ndø mi ꞌbʉi ngue yʉ́ mijudíohʉ, 
gueꞌbʉ him bin ꞌye hyu jɛya made, 
nɛ bin ja ra thuhu bʉ. 26 Pɛ him bi 
mbäxꞌa nꞌda ra xisu xí du rá ndø bʉ 
ja rá häizɛhɛ, pɛgue bi ꞌbɛn bʉ ra 
hnini Sarepta guepʉ ra häi Sidón, 
da mbäx a nꞌda ra xisu mi ꞌbʉpʉ, 
bi ꞌyɛn̨a. 27 Nɛ ngutho bi ꞌyøtꞌ ra 

pøngahyą Eliseo, guextaꞌa xʉn ngu 
yʉ́ mijudíohʉ mi hɛm̨b ra tꞌaxcaꞌya, 
pɛ xínga nꞌda bi hocꞌa ra pøngahyą 
ngue yʉ́ mɛnguzɛhɛhʉ, høntꞌa ra 
hmudofʉi Naamán, ra mɛngu bʉ 
ra häi Siria, bi hoqui, bi ꞌyɛn̨ꞌa ra 
Jesús.

28
 Nɛ nuꞌbʉ mi manꞌa ra Jesús 

a bi ma, nu yʉ jąꞌi mi ꞌbʉpʉ ja ra 
niją ɛm̨mɛ bin cuɛ bʉya. 29 Nɛ bi 
ndantsꞌʉ bi bɛntꞌa ra Jesús nɛ bi 
zixpʉ mayą ra nyuni, im bɛn̨i da 
hyøm bʉ ja ra mbaꞌye. 30 Pɛ nuꞌa ra 
Jesús bi tho in de bʉ ꞌbʉh yʉ jąꞌi, nɛ 
bi zopʉ ʉ, nɛ hin te bin japꞌa.

Bi hocꞌa nꞌda ran ꞌyohʉ min ꞌyoui 
ra zįthu a ra Jesús bʉ ja ra niją

31
 Nɛ nuꞌa ra Jesús bi mbeng bʉ 

ja ra hnini Capernaum bʉ ja ra 
häi Galilea, nɛ i xänba yʉ jąꞌi ꞌbʉ 
ra pa ran säya. 32 Nɛ gätho yʉ jąꞌi 
bi hyonya thoho nangue rán xädi 
a, nguetho ra Jesús bi ꞌyuti xʉn 
ho ngue mi ja rán tꞌɛd̨i gueꞌbʉ mi 
xänbi.

33
 Nu nꞌda ra pa mi ꞌbʉpʉ ra Jesús 

bʉ ja ra dąniją nɛ mi ꞌbʉpʉ nꞌda ran 
ꞌyohʉ min ꞌyoui ra zįthu, nɛ ɛm̨mɛ 
ntsꞌɛdi bi mbafi, nɛ bi ꞌyɛn̨a:
34

 ―Gra Jesús, ra mɛngu Nazaret, 
ꞌbɛꞌa guí nde gui ꞌyørcahe, ha gui 
juaje ya. Nugä dí pącä toꞌo i, rá 
Hogam ꞌbɛhni Oją i.

35
 Nɛ nu ra Jesús bi ꞌyɛm̨bi:

―Damin hɛ ̨nɛ gui pøm bʉ ja rá 
mbʉi na ran ꞌyohʉ.

Nɛ nuꞌa ra zįthu ntsꞌɛdi bi 
hyømma häi ran ꞌyohʉ bʉ ꞌbäh 
yʉ jąꞌi nɛ bi bøm bʉ rá mbʉi ran 
ꞌyohʉ bʉya, pɛ hin hapʉ bi ʉnba 
ran ꞌyohʉ. 36 Nɛ bi hyonya thoho 
yʉ jąꞌi ꞌbɛꞌa bin ja na ran ꞌyohʉ. Nɛ 

SAN LUCAS 4

El Nuevo Testamento en el Otomí de la Sierra © La Liga Bíblica 1974, 1999, 2009



118

bin ꞌyɛm̨zɛhɛ nꞌda ngu nꞌda: “ꞌBɛꞌa 
ní tsꞌɛdi i ja na ran ꞌyohʉ nɛ i sä i 
hønꞌa thi yʉ zįthu, ” bin ꞌyɛm̨zɛhɛ ʉ.
37

 Nɛ bi tꞌøde gätho ra xɛqui bʉ 
ꞌbɛꞌa bi ꞌyøtꞌa ra Jesús.

Ra Jesús bi hocpa rá suto 
ra Simón Pedro

38
 Nu ra Jesús bʉya bi bøm bʉ 

ja ra niją, bi mba bʉ ja rá ngu ra 
Simón Pedro. Nɛ nuꞌa rá suto ra 
Simón Pedro, xʉn ʉ, ntsꞌɛdi ra pa 
mi ja. Nɛ bi si a ra Jesús ngue xʉn 
ʉ a ra xisu. 39 Nu ra Jesús bim ꞌbäpʉ 
mi ꞌbɛnꞌa ra hyɛn̨ni, nɛ bi ma ngue 
da bønꞌa ra pa.ꞌBex bi bønꞌa ra 
pa, hin hapʉ xʉn ʉ bʉya. ꞌBex bi 
ndantsꞌa ra xisu nɛ bi hoc ran sihmɛ, 
bi ꞌuįnꞌʉ.

Nu ra Jesús bi hoqui xʉn ngu yʉ jąꞌi
40

 Nɛ nuꞌbʉ mí yʉh ra hyadi, 
gätho yʉ hyɛn̨ni bi tsꞌixpʉ ꞌbʉh ra 
Jesús. Nɛ ꞌbex bi yąnꞌʉ yʉ hyɛn̨ni 
ꞌbʉ mi mba nthädi nꞌda ngu nꞌda ʉ, 
bi däꞌa ra Jesús. 41 Nɛ yʉ zįthu min 
ꞌyohʉ ꞌda yʉ jąꞌi bi japi da bønꞌʉ . Nɛ 
ntsꞌɛdi i mbaꞌʉ, i ɛn̨ꞌʉ:
―Nuꞌi, rá Tsꞌʉntꞌʉ i Oją, bi tꞌɛm̨pꞌa 

ra Jesús.
Pɛ nu ra Jesús him bi japi din yą 

nguetho mi pąꞌʉ gue ra Cristo a ra 
Jesús.

Nu ra Jesús bi man rám 
hma bʉ ra xɛqui Galilea

42
 Nɛ nuꞌbʉ mi hyax bʉya, 

tꞌʉxuditho bi mbasɛ bʉ maꞌueni ra 
Jesús. Nu yʉ jąꞌi bi hyoni gueꞌbʉ 
go mi dįni, nɛ him min ndeꞌʉ da 
mba ra Jesús. 43 Pɛ nuꞌa ra Jesús bi 
ꞌyɛm̨pꞌʉ:

―Nugä jatho ga mbagä miꞌda yʉ 
hnini, ga mam bʉ ran ho maꞌdaꞌyo, 
ga xih yʉ jąꞌi ꞌbɛpʉ ní manda rá 
tsꞌɛdi Oją ua, jananjabʉ bá pɛngä 
Oją, bi ꞌyɛn̨a.
44

 Nɛ bi thopʉ ja miꞌda yʉ hnini 
ja ra xɛqui Galilea bʉya, nɛ bi mam 
bʉ rám hma bʉ ja yʉ niją.

ꞌDa yʉ mbahuą bi japꞌa ra 
Jesús xʉn ngu bi dɛ yʉ huą

5  Nɛ manꞌda ra pa, ra Jesús 
mi ꞌbäpʉ ja ndendądehe 

Genesaret. Nɛ ɛm̨mɛ mi dʉ bʉ yʉ 
jąꞌi in nde da ꞌyøh rám hman Oją, 
nɛ hingui sä bʉ dim ꞌbäꞌa ra Jesús. 
2

 Nɛ bi nu, i høpʉ yoho yʉ mbosa 
hin te i ja bʉ mbo. Nɛ bi zoꞌʉ yʉ́ 
mbɛti bʉ ndenthe gueꞌbʉ mi mben 
yʉ́ xitꞌą. 3 Nuꞌa nꞌda, rá mbɛti ra 
Simón Pedro, nɛ bi hyuꞌa ra Jesús. 
Nɛ bi xiꞌa ra Simón da gonꞌi tsꞌʉ 
ra mbosa. Nɛ nu yʉ jąꞌi bim ꞌbäpʉ 
ndenthe ʉ. Nu ra Jesús bi xänba ʉ 
yʉ jąꞌi bʉya. 4 Nɛ nuꞌbʉ mi guaꞌa bi 
man ra Jesús bi ꞌyɛm̨pꞌa ra Simón:
―Dami thąm bʉ xʉn hɛ ̨ra dehe, 

nɛ gui ꞌyɛm bʉ ni xitꞌą. Guepʉ da zä 
gui thɛ yʉ huą.

5
 Pɛ bi ꞌyɛn̨ꞌa ra Simón:

―Xänbate, gätho ra xui dám 
pɛhmbe nɛ hin te dá thɛhe yʉ 
huą, pɛ nuꞌbʉ guím ma, ga ɛmhbe 
mahønꞌa, bi ꞌyɛn̨a.

6
 Nɛ bi ꞌyɛm bʉya, nɛ xʉn ngu 

bi dɛ yʉ huą gueꞌbʉ go mi mbʉdi 
bin tʉn yʉ́ xitꞌą. 7 Nɛ bi xiꞌʉ yʉ́ 
mimbahuąhʉ di zɛꞌi tsꞌʉ. Nɛ bi 
yutsꞌi gätho yoho yʉ́ mbosa, nɛ in 
nde da dom bʉ mbo ra dehe yʉ 
mbosa nangue nán hyʉ yʉ huą. 8 Nɛ 
nuꞌbʉ mi nu ra Simón Pedro ꞌbɛꞌa 

bin ja, bin dąnyahmu bʉ ja rá gua 
ra Jesús, nɛ bi ꞌyɛm̨bi:
―Dami ꞌueꞌi tsꞌʉ nanguecä 

nguetho nugä drá dąditsꞌoquigä, bi 
ꞌyɛn̨ꞌa ra Pedro.

9
 Ngubʉ bi ma nguetho bi hyonya 

thoho ngue xʉn ngu yʉ huą bi dɛ. 
10

 Nɛꞌa ra Jacobo nɛ ra Xuua ngue 
yʉ́ tsꞌʉntꞌʉ ra Zebedeo, bi hyonya 
thoho ʉ. Nɛ nuꞌʉ mi comhbʉ rá 
ꞌbɛfi a ra Pedro. Pɛ nu ra Jesús bi 
ꞌyɛm̨pꞌa ra Simón:

―O guín su nɛ nuya gui dʉꞌmi gui 
hyon yʉ jąꞌi toꞌo da ꞌyɛc̨ꞌyɛigui, bi 
ꞌyɛm̨bi.

11
 Nɛ nuꞌbʉ mí zøm bʉ ndenthe ʉ 

yʉ́ mbosa bʉya, bi dɛnꞌna ra Jesús.

Nu ra Jesús bi hocꞌa nꞌda 
mí hɛm̨b ra tꞌaxcaꞌya

12
 Nu nꞌda ra pa mi ꞌbʉpʉ ja 

nꞌda ra hnini ra Jesús. Nɛꞌa nꞌda 
ran ꞌyohʉ mi ꞌbʉpʉ, mi hɛm̨b ra 
tꞌaxcaꞌya gätho rá jąꞌi. Nɛ nuꞌa ran 
ꞌyohʉ ꞌbʉ mi nu a ra Jesús, ꞌbex bim 
ꞌbɛmfo bʉ ja rá gua ra Jesús, nɛ bi 
ꞌyäp ra mate ran ꞌyohʉ ngue in nde 
da yąni, bi ꞌyɛm̨bi:
―Ma Hmu i nuꞌbʉ guín nde, da zä 

gui jaqui da yąngä.
13

 Nu ra Jesús bi dąti nɛ bi ꞌyɛm̨bi:
―Nugä, dín nde ngue ꞌbex da zä i. 

Nuya bi yąnꞌa ya, bi ꞌyɛm̨bi.
ꞌBex bi zäꞌa ran ꞌyohʉ bʉya.
14

 Nɛ nu ra Jesús bi hɛcua a ran 
ꞌyohʉ gue hin da mam bʉ ꞌbʉh yʉ 
jąꞌi, pɛ da mam bʉ ꞌbʉh yʉ mbäją. 
Nɛ bi ꞌyɛm̨bi:
―Ní mba bʉ ꞌbʉh yʉ mbäją, gui 

ꞌyøtꞌa rán tꞌɛd̨i ra Moisés ngue da 
ꞌyøtꞌa nꞌda ꞌbʉ bi yąnꞌa ra tꞌaxcaꞌya, 
nꞌdahma da bąh yʉ jąꞌi ngue 
majuąni bi yąnꞌi, bi ꞌyɛn̨ꞌa ra Jesús.

15
 Pɛ nuꞌʉ yʉ jąꞌi guemhma mi ma 

hønbʉ go hapʉ ja yʉ hnini ꞌbɛꞌa 
gätho øtꞌa ra Jesús, nɛ manꞌda 
xʉn ngu bi mba bʉ mi ꞌbʉi ngue 
da ꞌyøsɛ ʉ ꞌbɛꞌa i manꞌa, ngue 
in nde din hocpa yʉ́n ʉ i hɛm̨pꞌi 
ꞌdaꞌʉ. Nɛ xʉn ngu bi hocꞌa ra Jesús, 
madagueꞌa høntꞌa go mán ʉ mi 
hɛm̨pꞌʉ. 16 Nuꞌa ra Jesús bʉya mi pa 
bʉ maꞌueni guepʉ hingui ꞌbʉh yʉ 
jąꞌi, din yąui Oją.

Nu ra Jesús bi hocꞌa 
nꞌda mi tsꞌa rá jąꞌi

17
 Nu nꞌda ra pa bi xänba yʉ jąꞌi ra 

Jesús. Nɛ mi ꞌbʉpʉ ꞌda yʉ fariseo nɛ 
ꞌda yʉ xänbate niją, xpí ꞌyɛꞌ̨ʉ hønbʉ 
go hapʉ i ja yʉ hnini bʉ ra xɛqui 
Galilea nɛ ra xɛqui Judea, nɛpʉ ra 
dąhnini Jerusalén. Nɛ nuꞌa ra Jesús 
bi ꞌyutꞌʉ ngue min ꞌyoui xʉn ngu rá 
tsꞌɛdi Oją ꞌbʉ mi hoc yʉn zämanꞌʉ. 
18

 Nɛ bi zøm bʉ ꞌda yʉn ꞌyohʉ, bá 
tu nꞌda ran ꞌyohʉ xʉn ʉ, mi tsꞌa 
rá jąꞌi a, ox ra ꞌbeza. Nɛ min nde 
xtán yʉrpʉ mbo ꞌbʉh ra Jesús. 19 Pɛ 
ɛm̨mɛ dʉ yʉ jąꞌi bʉ ja ra goxthi, nɛ 
hin hapʉ sä dí yʉtꞌi. Janangueꞌa bi 
zix ra därgɛh̨ɛ bʉ maxøtsꞌe ra ngu, 
nɛ bi xospa rá ꞌbetꞌe nɛ bi cąꞌma 
ran ꞌyohʉ bʉ made i ꞌbäꞌa ra Jesús. 
Nɛ ox ra ꞌbeza ꞌbʉ mi cąmpꞌʉ. 20 Bi 
bąh ra Jesús bʉya gue i ɛc̨ꞌyɛi xʉn 
ho ʉ yʉn ꞌyohʉ gue i ja rá tsꞌɛdi a, 
ꞌbʉ mi nuꞌa bi ꞌyøtꞌʉ. Janangueꞌa bi 
ꞌyɛm̨pꞌa ra därgɛh̨ɛ:

―Amigo, ya ma punbi ni tsꞌoqui, 
bi ꞌyɛm̨bi.
21

 Pɛ nuꞌʉ yʉ fariseo nɛ yʉ 
xänbate niją bin ꞌyɛm̨zɛhɛ ʉ: “Hanja 
na ran ꞌyohʉ ngue ɛn̨a da ꞌyøtꞌa i 
øtꞌ Oją, nɛ ya ɛn̨a sä di punba rá 
tsꞌoqui nꞌda ra jąꞌi. Hingui numansu 

SAN LUCAS 5

El Nuevo Testamento en el Otomí de la Sierra © La Liga Bíblica 1974, 1999, 2009



120

Oją na,” bi ꞌyɛm̨pꞌʉ yʉ xänbate nɛ 
yʉ fariseo.

22
 Pɛ nuꞌa ra Jesús i pądi ꞌbɛꞌa im 

bɛn̨ꞌʉ, nɛ bi ꞌyɛm̨pꞌʉ:
―Hanja in jabʉ guím bɛm̨hbʉ. 

23
 Ha guím bɛm̨hbʉ ngue nte ní 

mbatho dá xicä ran ꞌyohʉ, ngue 
rá tsꞌoqui ya xʉm punbi. Ha guím 
bɛm̨hbʉ manꞌda xquí pąhmbʉ ngue 
i ja ma tsꞌɛdi ꞌbʉ ga xifi da ndantsꞌi, 
din ꞌyo. 24 Pɛ ga utꞌahʉ ngue i ja 
man tꞌɛd̨i ua ja ra häi ga punba 
yʉ́ tsꞌoqui nꞌda ra jąꞌi, ngue ga japi 
din ꞌyo na ran ꞌyohʉ, guecä gue dán 
jąꞌigä ua ja ra ximhäi, bi ꞌyɛn̨ꞌa ra 
Jesús.

Nɛ nubʉya bi ꞌyɛm̨pꞌa mí tsꞌa rá 
jąꞌi:
―Dami ndantsꞌi, gui cąx ni fįdi nɛ 

gui mba ni ngu, bi tꞌɛm̨bi.
25

 ꞌBex bi ndantsꞌa ran ꞌyohʉ bi 
gąx rá fįdi nɛ bi mba rá ngu, nɛ bi 
ꞌyɛs̨pa Oją bʉ ní mba. Nɛ gätho yʉ 
jąꞌi mi ꞌbʉpʉ bi nu ꞌbɛꞌa bin ja. 26 Nɛ 
gätho bi hyonya thoho ʉ, nɛ bin su, 
bi ꞌyɛs̨pa Oją nɛ bi ꞌyɛn̨ꞌʉ:
―Nꞌda ran tꞌøtꞌe nuįxte dá nuhʉ ra 

pa jabʉ ya, bi ꞌyɛn̨ꞌʉ yʉ jąꞌi.

Ra Jesús bi xih ra Leví da dɛnni
27

 Mꞌbɛjua bʉya, bi bøm bʉ ja ra 
ngu ra Jesús, nɛ bi thopʉ mi huꞌa ra 
Leví, guepʉ mí hąc rán juꞌtꞌi ra häi, 
nguetho ra hyącahäi a. Nɛ nuꞌa ra 
Jesús bi ꞌyɛn̨a:
―Dami tɛngui, bi tꞌɛm̨pꞌa ra Leví.
28

 Nu ra Leví bʉya, ꞌbex bi 
ndantsꞌa, bi zopʉ gätho mi ja nɛ bi 
dɛnꞌna ra Jesús.
29

 Nɛ nuꞌa ra Leví bʉya, bi ꞌyøtꞌa 
nꞌda ran sihmɛ xʉn ndoho bʉ ja rá 
ngu, ngue bin sihmɛ bʉ ra Jesús. Nɛ 
bi zøm bʉ ja ran sihmɛ xʉn ngu yʉ 

hyącahäi nɛ xʉn ngu miꞌda yʉ jąꞌi, 
ꞌdarpʉ bin sihmɛhʉ ra Jesús. 30 Pɛ 
nuꞌʉ yʉ fariseo nɛ yʉ xänbate niją 
bi ꞌyɛn̨a:
―Hanja gní sihmɛhʉ yʉ 

dąditsꞌoqui nɛ yʉ ziyate hyącahäi, 
bi tꞌɛm̨pꞌʉ yʉ́ xädi ra Jesús.
31

 Nu ra Jesús bi xi a nꞌda ran tꞌuti 
ꞌbʉ mi dątꞌʉ:

―Toꞌo i ꞌbʉh mán zaqui hingui 
honꞌa toꞌo da ꞌyøthe, pɛ høntꞌa toꞌo 
xʉn ʉ i honꞌa da ꞌyøthe. 32 Nugä ma 
ꞌbɛfigä ngue ga xih yʉ dąditsꞌoqui di 
päh yʉ́n ꞌyomfɛn̨i. Pɛ nuꞌʉ toꞌo ɛn̨sɛ 
mahoqui yʉ́ mbʉi, nɛ hingui sä ga 
zɛꞌʉ, bi ꞌyɛn̨ꞌa ra Jesús.

Bi tꞌänꞌna ra Jesús hanja him 
bi ꞌyɛꞌtꞌ yʉ́n sihmɛ yʉ́ xädi

33
 Nɛ bi tꞌɛm̨pꞌa ra Jesús:

―Nu yʉ́ xädi ra Xuua Nxixyą nząi 
ɛꞌtꞌ yʉ́n sihmɛ ꞌbʉ i yąui Oją, nɛꞌʉ yʉ́ 
xädi yʉ fariseo, pɛ nu ni xädi hin 
jąmꞌbʉ ɛꞌtꞌ yʉ́n sihmɛ. Hanja ngue 
in jabʉ, bi ꞌyɛm̨bi.

34
 Nu ra Jesús bi dąti:

―Pɛ nuꞌʉ i ꞌbʉpʉ ja ran thąti, hin 
da du yʉ́ mbʉi nguetho ꞌbʉpʉ a ran 
ꞌyohʉ din thąti. Hin da ꞌyɛn̨a ngue 
hin din sihmɛ ʉ. 35 Pɛ da zøn ra ora 
da tsꞌispa a ran ꞌyohʉ, nɛ ja da ꞌyɛꞌtꞌ 
yʉ́n sihmɛ bʉya, bi ꞌyɛn̨ꞌa ra Jesús.

36
 Nɛ xø bi xih manꞌda ran tꞌuti, 

ngue da ꞌyuti hingui sä yʉ́ xädizɛhɛ 
ra Jesús da dɛnꞌna ran yonxädi, nɛ 
bi ꞌyɛm̨pꞌʉ:
―Njoꞌo nꞌda ra jąꞌi da xɛn 

maꞌdaꞌyo rá pahni ngue da mbørba 
rá ꞌyapahni, nguetho nuꞌbʉ da 
mbørba a, hin da bømanho nɛ di 
tsꞌontho a maꞌdaꞌyo. 37 Nɛ njoꞌo to 
da xirpʉ ra ꞌyaxfani mbotꞌasɛį ra 
vino maꞌdaꞌyo, nguetho nuꞌbʉ bin 

hogui, da føh ra ꞌyaxfani bʉya. Nɛ 
dim fän ra vino nɛ di tsꞌonꞌa ra 
ꞌyaxfani, gätho dim ꞌbɛdi. 38 Nuꞌa ra 
vino maꞌdaꞌyo da sirpʉ maꞌdaꞌyo ra 
xifani, ngue hin dim ꞌbɛh ra vino, 
nɛ xín din tsꞌonꞌa ra xifani.
39

 Nɛ toꞌo in ząi i si ra nyomvino, 
pɛ hingui nde a ra vino maꞌdaꞌyo, 
nguetho manꞌda xʉ cʉhi ra 
nyomvino, ɛn̨ꞌʉ. Guín jahʉ bʉ ngue 
hin guí numanhohʉ man xädigä, bi 
ꞌyɛn̨ꞌa ra Jesús.

Nu ra Jesús bi ma ꞌbɛꞌa da 
tꞌøtꞌ ra pa ran säya

6  Nu nꞌda ra pa ran säya, nu ra 
Jesús nɛ yʉ́ xädi bi thopʉ ja 

nꞌda ran uątrigo. Nu ʉ yʉ́ xädi bi 
dʉcꞌi ꞌda yʉ trigo. Bi dɛn̨t yʉ́ ꞌyɛꞌʉ 
yʉ trigo, bi za bʉya. 2 Nɛ nuꞌʉ ꞌda 
yʉ fariseo bi ꞌyɛm̨pꞌʉ:
―Hanja in jabʉ guí øthʉ, nguetho 

i mam bʉ ja man tꞌɛd̨ihʉ hingui sä 
gui ꞌyøthʉ ra ꞌbɛfi a ra pa ran säya, 
bi ꞌyɛn̨ꞌʉ.

3
 Nu ra Jesús bi dąti:

―Ha hin guí pąhmbʉ ꞌbɛꞌa mam bʉ 
ja rá søcuą Oją ngue nɛꞌa ra David 
bi mbɛsta manꞌda rán tꞌɛd̨i Oją, nɛꞌʉ 
min ꞌyohʉ, nuꞌbʉ mi tumanthuhu. 
4

 Nuꞌa ra David bi yʉrpʉ ja rá ngu 
Oją nɛ bi zi yʉ thuhmɛ rán tꞌunni 
Oją oxpʉ ja ra mɛxa, nɛ bi unꞌdʉ min 
ꞌyohʉ. Nɛ hønsɛ yʉ mbäją i sä da zi 
ʉ. Pɛ hin guím bɛm̨hbʉ ra tsꞌoqui bi 
ꞌyøtꞌa ra David nɛ yʉn ꞌyohʉ nguetho 
xʉn ho bi ꞌyøtꞌʉ, bi ꞌyɛn̨ꞌa.

5
 Nɛ manꞌda bi manꞌa ra Jesús, bi 

ꞌyɛn̨a:
―Nɛ nugä ngue dán jąꞌigä ua ja ra 

ximhäi, dra Hmugä,nɛ ja man tꞌɛd̨i 
ga mangä ꞌbɛꞌa da ꞌyøtꞌ yʉ jąꞌi ra pa 
ran säya.

Ra Jesús bi hocꞌa nꞌda ran 
ꞌyohʉ mi mbɛdi rá ꞌyɛ

6
 Nɛ xø manꞌda ra pa ran säya, nu 

ra Jesús bi xänba yʉ jąꞌi bʉ ja ra 
niją. Nɛ mi ꞌbʉpʉ nꞌda ran ꞌyohʉ 
ra mbɛdi rán ꞌyɛi. 7 Nɛꞌʉ ꞌda yʉ 
xänbate niją nɛ ꞌda yʉ fariseo mi 
ꞌbʉpʉ, mi tømthoho, in nde da nu 
ꞌbɛꞌa da ꞌyøtꞌa ra Jesús ra pa ran 
säya, nguetho in nde di yąpꞌa. 8 Pɛ 
nu ra Jesús i pądi ꞌbɛꞌa im bɛn̨ꞌʉ. Nɛ 
bi xiꞌa ran ꞌyohʉ mi ja rá mbɛdiꞌyɛ:
―Ba ɛc̨ua, damim ꞌbäcua da nuꞌa 

yʉ jąꞌi, bi ꞌyɛm̨bi.
Nɛ ꞌbex bi mba bʉ ran ꞌyohʉ. 9 Nu 

ra Jesús bi ꞌyɛm̨pꞌʉ bʉya:
―ꞌBɛꞌa i mam bʉ ja man tꞌɛd̨ihʉ, 

ndaꞌa xʉn ho ga øthʉ. Ha i mam bʉ 
ga øthʉ ran ho uague ran tsꞌo ga 
øthʉ ra pa ran säya. Uague i man 
bʉ gan yąnbahʉ rá te nꞌda uague i 
mam bʉ ga jafʉ da du nꞌda a ra pa 
ran säya, bi ꞌyɛn̨ꞌa ra Jesús.
10

 Nubʉya, nu ra Jesús bi hyɛt̨ꞌʉ 
yʉ jąꞌi, nɛ bi ꞌyɛm̨pꞌa ran ꞌyohʉ:
―Dami juąn ni ꞌyɛ.
Nuꞌa ran ꞌyohʉ bi juąn rá ꞌyɛ, 

nɛ bin hogui xʉn ho. 11 Pɛ nu yʉ 
fariseo nɛ yʉ xänbate niją ɛm̨mɛ 
bin cuɛꞌʉ nɛ bi hyoni ꞌbɛꞌa sä da 
ꞌyørpa ra Jesús.

Ra Jesús bi huahnꞌdʉ 
ꞌdɛꞌmayoho yʉ́ xädi

12
 Mꞌbɛjua bʉya bi mba bʉ ja nꞌda 

ra nyuni ra Jesús, haxa ín yąui 
Oją. 13 Nuꞌbʉ mi hyatsꞌi bi zohnꞌdʉ 
yʉ́ xädi ngue i ja a da xifi mahønꞌa. 
Nɛ bi huahni ꞌdɛꞌmayoho din ꞌyohʉ 
ngue yʉ́ ꞌbäihʉ. 14 Nɛ nuꞌʉ bi huahni, 
gueꞌa ra Simón tꞌɛm̨bi ra Pedro, 
gueꞌa rá thuhu bi xih ra Jesús a. 

Nɛꞌa ra Andrés , rán ꞌyohʉ a ra 
Simón, nɛ ra Jacobo, nɛ ra Xuua, 
nɛ ra Felipe, nɛ ra Bartolomé. 15 Nɛ 
ra Mateo, nɛ ra Tomás, nɛ manꞌda 
ra Jacobo rá tsꞌʉntꞌʉ ra Alfeo, nɛ 
ra Simón Zelotes, 16 nɛ ra Judas 
rán ꞌyohʉ ra Jacobo, nɛ ra Judas 
Iscariote, gueꞌa xí däꞌa ra Jesús ꞌbʉ 
mꞌbɛjua. Nɛ gueꞌʉ bi huanꞌna ra 
Jesús ʉ ngue yʉ́ ꞌbäihʉ.

Xʉn ngu yʉ jąꞌi bi xänba a ra Jesús
17

 Nubʉya, nu ra Jesús nɛ yʉ́ xädi 
bi gąpʉ ja ra nyuni nɛ bin thɛhʉ xʉn 
ngu yʉ jąꞌi bʉ xʉn juąni, bí nɛxpʉ 
yʉ hnini ra xɛqui Judea, nɛpʉ ra 
dąhnini Jerusalén, nɛpʉ ndendądehe, 
guepʉ i ja ra hnini Tiro nɛ ra hnini 
Sidón. Nɛ nuꞌʉ, bi zøm bʉ ngue in 
nde da ꞌyøde ꞌbɛꞌa man ra Jesús, nɛ 
nuꞌʉ miꞌda bʉya, in nde da mba ma 
hoqui ʉ. Nɛ nu ra Jesús bi hocꞌʉ. 
18

 Nɛ xʉn ngu ʉ min ꞌyohʉ ra zįthu 
bi zøm bʉ, nɛ nuꞌa ra Jesús bi hyønꞌa 
thi ʉ. 19 Nɛ gätho ʉ min nde da därpa 
rá jąꞌi ra Jesús, nguetho gätho yʉ 
hyɛn̨ni bi hocꞌa nangue rá tsꞌɛdi.

Ra Jesús bi ma toꞌo din johya 
nɛ toꞌo da nu ra dumbʉi

20
 Nɛ nubʉya, nu ra Jesús bi 

hyɛt̨ꞌʉ yʉ́ xädi nɛ bi ꞌyɛm̨pꞌʉ:
―Guí hyoyahʉ, pɛ ya gá cʉthʉ bʉ 

di manda rá tsꞌɛdi Oją janangueꞌa 
mająpi ahʉ.
21

 Nɛ guí tumanthuhuhʉ, pɛ Oją 
di ja ahʉ gui tįmhbʉ a guí homhbʉ, 
janangueꞌa mająpi ahʉ.

Nɛ guí sähʉ ra dumbʉi ya, pɛ Oją 
da hyutꞌa ni mbʉihʉ, janangueꞌa 
mająpi ahʉ.
22

 Nɛ ngutho ꞌbʉ i san ahʉ yʉ 
jąꞌi, nɛꞌbʉ i ꞌuegue nangue ahʉ, 

nɛꞌbʉ di cꞌąmanꞌʉ ahʉ, nɛꞌbʉ da 
ndøm mantsꞌo ni thuhuhʉ ngue 
guí tɛngahʉ, guecä ngue dán jąꞌigä 
ua ja ra ximhäi, guemhma mająpi 
ahʉ. 23 Gan johyahʉ, da hyu ni 
mbʉihʉ ꞌbʉ din jabʉ da ꞌyøtꞌahʉ 
yʉ jąꞌi, nguetho ngutho bi tꞌørpa 
ʉ yʉ pøngahyą mamꞌbɛtꞌo, nɛ i ja 
ꞌbɛꞌa din ꞌda ahʉ ngue am ꞌbɛꞌtsꞌi 
mahɛt̨sꞌi, bi ꞌyɛn̨ꞌa ra Jesús.
24

 Nɛ xø bi ꞌyɛm̨pꞌʉ:
―Pɛ í huɛh̨i maha ahʉ gyʉ 

mɛmbɛtihʉ ngue høntꞌa ni mbɛti 
guím bɛm̨hbʉ, nguetho ya hin guin 
nuhʉ manꞌda ran johya njąmꞌbʉ da 
guadi.

25
 Nɛ í huɛh̨i maha ahʉ, ngue guí 

ɛm̨hbʉ hin te gadí ꞌbɛhmbʉ, pɛgue 
gan tumanthuhuhʉ.

Í huɛh̨i maha ahʉ, ngue ja nin 
johya zɛhɛhʉ, nguetho mꞌbɛjua da 
du ni mbʉihʉ.
26

 Í huɛh̨i maha ahʉ ngue gätho 
i mamanho nangue ahʉ yʉ jąꞌi. 
Bin jabʉ yʉ hyäte pøngahyą bi 
numanho gätho yʉ jąꞌi, bi ꞌyɛn̨ꞌa ra 
Jesús.

Dami huɛc̨ nin sʉihʉ, 
bi ꞌyɛn̨ꞌa ra Jesús

27
 Pɛ dami ꞌyøhmbʉ na ga xi ahʉ 

ya, bi ꞌyɛn̨ꞌa ra Jesús:
―Gui huɛc̨ nin sʉihʉ nɛ gui 

ꞌyørpa ran ho ʉ toꞌo i numanꞌʉ ahʉ. 
28

 Nɛ dami ꞌyäp Oją da mbäxꞌʉ di 
cꞌąmanꞌʉ ahʉ, nɛ gui ꞌyäp Oją da 
ꞌyɛn̨spa rán jąpi ʉ di ʉnꞌnahʉ. 29 Nɛ 
nuꞌbʉ nꞌda da mbɛpꞌa ni ꞌyoguhʉ, 
gui ꞌbät ni hmihʉ da mbɛpꞌa 
manꞌda nguadi ni ꞌyoguhʉ. Nɛ 
nuꞌbʉ nꞌda da gąnꞌna ni cotohʉ, 
nɛꞌa ni pahni gui unhdʉ. 30 Dami 
unhdʉ ꞌbɛꞌa gätho da ꞌyä ahʉ, nɛ 

nuꞌa da thąnꞌnahʉ hingui ꞌyähmbʉ. 
31

 Nuꞌbʉ guí ndehʉ da ꞌyøtꞌahʉ ran 
ho ni mijąꞌihʉ ndeꞌbʉ gui ꞌyørpahʉ 
ran ho.
32

 Pɛ nuꞌbʉ høntꞌʉ di huɛc̨ꞌahʉ 
gui huɛj̨ʉ, hin te di muui a ꞌbʉ, 
ꞌdaꞌangu gá ꞌyøthʉ ʉ him mahoqui 
yʉ́ mbʉi. 33 Nɛ nuꞌbʉ høntꞌʉ bi 
ꞌyøtꞌahʉ ran ho guí ørpahʉ ran 
ho, hin te di muui ꞌbʉ, nguetho in 
jabʉ øtꞌʉ him mahoqui yʉ́ mbʉi. 
34

 Nɛ nuꞌbʉ høntꞌʉ guí pąhmbʉ i 
jutꞌi guí hmit ni mbɛtihʉ, hin te di 
muui ꞌbʉ, nguetho gueꞌa i øtꞌ yʉ 
tsꞌomꞌbäi, di hmit yʉ́ mitsꞌomꞌbäihʉ 
ngue im bɛn̨i da mba ma cospi rá 
mbɛti. 35 Pɛ dí xi ahʉ, dami huɛc̨ 
nin sʉihʉ, nɛ gui ꞌyørpahʉ ran ho ʉ, 
nɛ gui hmithʉ madagueꞌa guí pądi 
hin di cosꞌahʉ. Nuꞌbʉ ngubʉ gui 
ꞌyøthʉ, gueꞌa nám fądi gue yʉ́ tꞌʉhni 
ahʉ Oją. Nɛ i ja ꞌbɛꞌa di ꞌda ahʉ 
Oją bʉya. Nguetho gueꞌa i øtꞌ Oją, 
gätho i ørpa ran ho madagueꞌa hin 
da ꞌyɛn̨ꞌʉ: “Jamadi Oją.” Nɛ gätho i 
ørpa ran ho madague yʉ tsꞌomꞌbäi 
ʉ. 36 Dami huɛc̨ ni mijąꞌihʉ tengutho 
bʉ í huɛc̨ꞌahʉ Oją ma Tahʉ, bi 
ꞌyɛn̨ꞌa ra Jesús.

Hin gui ꞌyɛm̨hbʉ bi ꞌyøtꞌ yʉ 
tsꞌoqui ʉ miꞌda yʉ jąꞌi

37
 Nɛ manꞌda bi manꞌa ra Jesús, bi 

ꞌyɛn̨a:
―“Nuna bi ꞌyøtꞌ yʉ tsꞌoqui,” hin 

gui ꞌyɛm̨hbʉ, nɛ hin da tꞌɛn̨ꞌahʉ gá 
ꞌyøthʉ yʉ tsꞌoqui ꞌbʉ. Nɛ ꞌyo gadí 
yąfʉ ni mijąꞌihʉ nɛ hin da zɛpꞌahʉ 
Oją, pɛ gam punbahʉ nɛ Oją di 
punꞌnahʉ bʉya. 38 Dami unꞌdʉ ꞌbɛꞌa 
i hon ni mijąꞌihʉ, nɛ Oją manꞌda 
xʉn ngu di coꞌtsꞌahʉ nɛ dim fons 
thoho a di ꞌda ahʉ xinda gueꞌa gadí 

un ni mijąꞌihʉ. Nguetho da ꞌyøtꞌahʉ 
Oją tengu guí ørpahʉ ni mijąꞌihʉ, bi 
ꞌyɛn̨ꞌa ra Jesús.

39
 Nɛ xø bi xiꞌa nꞌda ran tꞌuti, bi 

ꞌyɛn̨a:
―Hingui sä nꞌda ra xädä da ꞌyut 

ra ꞌyu rá mixädäui, tsꞌʉrpʉ thoho 
da däpʉ ja ra hyɛ ̨ʉ. Nɛ ngutho nꞌda 
ra jąꞌi hingui sä da ꞌyut ran ho rá 
mijąꞌiui ꞌbʉ hingui pąsɛ ran ho. 40 Nɛ 
ngutho nꞌda ra xädi, manꞌda hingui 
ngu pądi xinda gueꞌa rá xänbate, 
nɛ nuꞌbʉ bi juah rán xädi, ꞌdaꞌingu 
i pąhmi a. Nuꞌbʉ tsꞌʉtho i pąꞌa ra 
xänbate nɛ tsꞌʉtho i pąꞌa rá xädi.
41

 Nɛ hingui sä gui mamhbʉ 
nangue toꞌo i ja zʉ tsꞌʉ ran tsꞌo ꞌbʉ 
xʉn tsꞌo ni mbʉihʉ. 42 Hanja gní 
ꞌyɛm̨hbʉ gui zɛhmbʉ ʉ miꞌda yʉ jąꞌi 
di hoc yʉ́ mbʉi, nɛ ɛm̨mɛ go xʉn 
tsꞌo ni mbʉizɛhɛhʉ. Jatho ꞌbɛ gui 
hoczɛhɛ ni mbʉihʉ, ja da zä gui 
zɛhmbʉ ʉ miꞌda, bi ꞌyɛn̨ꞌa ra Jesús.

Nangue rán dätꞌo dí fąꞌa ra za
43

 Nɛ manꞌda bi manꞌa ra Jesús 
ngue bi ꞌyɛn̨a:
―Nu nꞌda ra hogaza hingui sä 

din zʉh yʉ́n dätꞌo ngue hingui ho. 
Nɛ ngutho a nꞌda ra za hingui ho, 
hingui sä din zʉh yʉ́n dätꞌo xʉn 
ho. 44 Nu yʉ́n dätꞌo i zʉpʉ, gueꞌa ctí 
pąhmbʉ ꞌbɛꞌa ní za a ra za, nguetho 
hingui sä din zʉh yʉ́n dätꞌo ngue 
yʉ higo bʉ ja ra ꞌuįnza. Nɛ xín din 
zʉh yʉn dätꞌo ngue yʉ uva bʉ ja yʉ 
tꞌaxꞌuįni. 45 Ngutho nꞌda ra jąꞌi xʉn 
ho rá mbʉi, i øtꞌ ran ho tengu i ja 
bʉ mbo rá mbʉi. Nɛ ngutho nꞌda ra 
tsꞌomꞌbäi i øtꞌ ran tsꞌo tengu i ja bʉ 
mbo rá mbʉi, nguetho gätho a i ja 
bʉ mbo rá mbʉi nꞌda, gueꞌa ní bøn 
rá nde nꞌda a, bi ꞌyɛn̨ꞌa ra Jesús.

Rán tꞌuti ʉ i øtꞌa man ra 
Jesús nɛꞌʉ hingui øtꞌe

46
 Nɛ xø bi ꞌyɛn̨ꞌa ra Jesús:

―Hanja gní ꞌyɛn̨jʉ ni hmujʉ nɛ 
hin guí øthʉ ꞌbɛꞌa dí xi ahʉ. 47 Ga 
xi ahʉ rán tꞌuti ʉ i øtꞌa dí mangä. 
48

 Nuꞌʉ, i øtꞌe tengu bi ꞌyøtꞌa nꞌda 
ran ꞌyohʉ bi hyøꞌa nꞌda rá ngu, nɛ 
xʉn hɛ ̨bi ꞌyampꞌ ra häi ngue da 
mbämpꞌʉ yʉ jądo. Nɛ nuꞌbʉ mam 
bá ɛh̨ ra mboxthe, nte bi japꞌa ra 
ngu, nguetho mbo bim foxa ra jądo. 
49

 Pɛ nuꞌʉ i øh ma nde nɛ hingui øtꞌa 
dí mangä, rán tꞌuti ʉ tengu nꞌda 
ran ꞌyohʉ bi hyøh rá ngu nɛ bi ꞌyɛx̨ 
maxøtsꞌe yʉ jądo, nɛ nuꞌbʉ mambá 
ɛꞌ̨a nꞌda ra mboxthe, ꞌbex bi yøt rán 
ngu bʉya, bi ꞌyɛn̨ꞌa ra Jesús.

Ra Jesús bi hocpa rá ꞌyɛh̨ɛ 
nꞌda ra hmudofʉi

7  Nɛ nuꞌbʉ mi guaꞌa manꞌa ra 
Jesús, bi mba mahønꞌa bʉ ja 

ra hnini Capernaum. 2 Nɛ mi ꞌbʉpʉ 
nꞌda ra hmudofʉi, ra mɛngu bʉ 
Roma a. Nɛ xʉnꞌʉ nꞌda rá ꞌyɛh̨ɛ, nde 
da du. Nɛ nuꞌa ra hmudofʉi ɛm̨mɛ 
madi huɛc̨ꞌa rá ꞌyɛh̨ɛ. 3 Nɛ nuꞌbʉ mi 
ꞌyøde ꞌbʉpʉ ra Jesús bá pɛhni ꞌda 
yʉ ngʉrbi bʉ ja ra hnini ngue da 
zixꞌa ra Jesús di hocpa rá ꞌyɛh̨ɛ. 4 Nɛ 
nuꞌbʉ mi zøm bʉ ꞌbʉh ra Jesús, bi 
ꞌyäp ra mate da mba, nɛ bi ꞌyɛm̨bi:

―Dín nde gui ꞌyørcahe ra 
mate gui mba, nguetho nuꞌa ra 
hmudofʉi ra hocjąꞌi a, 5 nɛ ɛm̨mɛ 
di huɛg̨ahʉ ngue dyʉ judíohʉ. Nɛ 
nuꞌa bi guzɛhɛ a í thøh ma nijąhʉ, 
madague hing ra judío a, bi ꞌyɛm̨bi.

6
 Nu ra Jesús bi mbähä, nɛ nuꞌbʉ 

mi tsꞌʉtho da zøm bʉ ja rá ngu a ra 
hmudofʉi, pɛ nuꞌa ra hmudofʉi bá 

pɛhni ꞌda yʉ́ amigo mahønꞌa, din 
cꞌathʉ a ra Jesús, da ꞌyɛm̨bi:
―Hingui jatho gui søm bʉ ja ma 

ngu, nguetho nugä hin dí sucä tengu 
i, 7 xíngui sä ga ɛn̨a ga mba gan yąui, 
nɛ hin drá judíogä. Pɛ dí pądi ngue i 
ja ni tsꞌɛdizɛhɛ, ngue nuꞌbʉ guim ma 
da yąni, nɛ ꞌbex gue da yąni. 8 Tengu 
thohogä bin ꞌdacꞌi tsꞌʉ man tꞌɛd̨i, nɛ 
nuꞌbʉ i ja ꞌbɛꞌa dí xi ʉ ma dofʉi, nɛꞌʉ 
ma ꞌyɛh̨ɛ, ꞌbexgue ꞌdahmantho in 
ja. Nɛ ngutho i, sä guim mantho bʉ 
guí ꞌbäi nɛ ꞌbexgue da yąn bʉya, bi 
ꞌyɛn̨ꞌa ra nde bá pɛhna ra hmudofʉi 
ngue bi manꞌʉ yʉ́ amigo. 9 Nu ra 
Jesús bi hyonya thoho ꞌbʉ mi ꞌyøꞌa 
bi manꞌʉ yʉn ꞌyohʉ ngue bá pɛhna 
ra hmudofʉi, nɛ bin yɛg̨ui bi xiꞌʉ mí 
tɛnni, nɛ bi ꞌyɛn̨a:
―Xínga nꞌda ma mijudíohʉ dá 

tįngä ngue i ɛc̨ꞌyɛi i ja ma tsꞌɛdi 
tengu a ran ꞌyohʉ, bi ꞌyɛn̨ꞌa ra Jesús. 
Nuya bin ja a bi ꞌyäqui, bi ꞌyɛn̨a.
10

 Nɛ bi mbeng bʉ ja ra ngu ʉ yʉ́ 
amigo a ra hmudofʉi bʉya, nɛ bi 
nuꞌa rá ꞌyɛh̨ɛ ra hmudofʉi ngue ya 
xí zä.

Nu ra Jesús bi xox rá tsꞌʉntꞌʉ 
nꞌda ra xisu xí du rá ndø

11
 Manꞌda ra pa bʉya, ra Jesús bi 

mbähä yʉ́ xädi bʉ ja ra hnini Naín. 
Nɛ xʉn ngu yʉ jąꞌi mi tɛnni. 12 Nɛ 
nuꞌbʉ mi zøm bʉ ndehnini, ba ɛp̨ʉ 
yʉ ꞌyägui, ba tu rá tsꞌʉntꞌʉ nꞌda ra 
xisu xí du rá ndø. Nɛ njoꞌo manꞌda 
rá tsꞌʉntꞌʉ. Nɛ xʉn ngu yʉ jąꞌi min 
ꞌyohʉ yʉ ꞌyägui. 13 Nɛ nu ra Jesús 
ꞌbʉ mi nu a ra xisu bʉya, bi huɛc̨ꞌa 
nɛ bi ꞌyɛm̨bi:
―O guí zoni, ɛn̨ꞌa.
14

 Nɛ nubʉya, bi däꞌa ra huada mi 
o ra du a ra Jesús nɛ bim ꞌbäꞌʉ yʉn 

dute. Nu ra Jesús bi ꞌyɛm̨pꞌa ra du 
bʉya:
―Grá tsꞌʉntꞌʉ, dami ndantsꞌi, bi 

ꞌyɛm̨bi.
15

 Nɛ nuꞌa xí du ꞌbex bi ndants pʉ 
ja rá huada nɛ bin yą. Nu ra Jesús 
bʉya, bi xiꞌa rá mbe da zitsꞌi. 16 Nɛ 
gätho yʉ jąꞌi mi ꞌbäpʉ bin su, nɛ bi 
ꞌyɛs̨pa Oją ʉ.

―Nuya, nꞌda ra pøngahyą nuįxte 
dí ꞌbʉhmbʉ ua, nɛ Oją da yąnjʉ ya, 
yʉ́ jąꞌigähʉ Oją ya, bi ꞌyɛn̨ꞌʉ.
17

 Nɛ gätho yʉ jąꞌi mi ꞌbʉpʉ, nɛpʉ 
ra xɛqui Judea, bi ma ꞌbɛꞌa bi ꞌyøtꞌa 
ra Jesús.

Ra Xuua Nxixyą bi mbɛhni ꞌda 
da ꞌyänni toꞌo a ra Cristo

18
 Nɛ bi siꞌa ra Xuua Nxixyą ꞌbɛꞌa 

bi ꞌyøtꞌa ra Jesús, bi man ʉ yʉ́ xädi. 
19

 Janangueꞌa nu ra Xuua bi zonꞌdʉ 
yoho yʉ́ xädi ngue da mbɛn bʉ ꞌbʉh 
ra Jesús nɛ da ꞌyänni: “Ha gueꞌe 
ra Cristo mi hma ba ɛh̨ɛ, uague ga 
thoqui ga tømhbe,” gui ꞌyɛn̨ui, bi 
ꞌyɛn̨ꞌa ra Xuua. 20 Nɛ nuꞌbʉ mi dįnꞌa 
ra Jesús ʉ yʉ́m ꞌbɛhni ra Xuua, bi 
ꞌyɛm̨bi:

―Nuꞌa ra Xuua Nxixyą bá 
pɛngäꞌbe nguetho in nde da bądi 
gueꞌbʉ gueꞌe ra Cristo i hma ba 
ɛh̨ɛ, uague ga thoqui ga tømhbe, bi 
ꞌyɛn̨ꞌʉ.

21
 Nɛ ꞌbex bi hocꞌʉ ꞌda yʉ hyɛn̨ni 

a ra Jesús bʉya, nɛ bi hyønꞌa thi 
yʉ zįthu ngue mín ꞌyohʉ ꞌda yʉ jąꞌi, 
nɛ bi xocpa yʉ́ dä yʉ xädä. 22 Nɛ 
nubʉya, bi ꞌyɛm̨pꞌʉ yʉ́ xädi ra Xuua:
―Ní mbɛ ya, gui xihmi ra Xuua 

ꞌbɛꞌa gá nuui ua, nɛ ꞌbɛꞌa gá ꞌyøhmi 
ya. Gui ꞌyɛn̨ui: “Nu yʉ xädä i nu 
ran nɛqui ya, nɛ yʉ dogua i sä i ꞌyo 
ya, nɛ nuꞌʉ mi hɛm̨b ra tꞌaxcaꞌya bi 

yąnꞌʉ ya, nɛ yʉ gogu i øhnahyą ya, 
nɛꞌʉ xí du bi ndantsꞌi, nɛ yʉ hyoya i 
øꞌa ran ho maꞌdaꞌyo ya. 23 Din johya 
ʉ toꞌo i ɛc̨ꞌyɛi xʉn ho, nɛ hin di ʉꞌtꞌ 
yʉ́ mbʉi ʉ,” gui ꞌyɛn̨ui, bi ꞌyɛn̨ꞌa ra 
Jesús.

24
 Nɛ nuꞌbʉ mi mbencꞌʉ yʉ́m ꞌbɛhni 

ra Xuua bʉya, nu ra Jesús bi ma ꞌbɛꞌa 
øtꞌ ra Xuua, nɛ bi ꞌyɛm̨pꞌʉ yʉ jąꞌi:
―Nuꞌbʉ gá mbähä bʉ maꞌueni 

ngue gá nuhʉ ra Xuua, ꞌbɛꞌa gá 
bɛm̨hbʉ ngue gua nuhʉ bʉ. Ha guá 
nuhʉ nꞌda ran ꞌyohʉ xʉn güentꞌi 
tengu nꞌda ra xithi i ɛn ran dąhi. 
25

 Uague gá nuhʉ nꞌda ran ꞌyohʉ mi 
he ra pahni xʉm hmadi. Pɛ nuꞌʉ, 
ꞌbʉpʉ ja ra nguntsꞌʉtꞌabi ʉ. 26 Uague 
guá nuhʉ nꞌda rá pøngahyą Oją. 
Majuąni a gá nuhʉ, nɛ hinga høntꞌa 
nꞌda rá pøngahyą Oją, pɛ nuꞌa, xʉn 
hɛt̨sꞌi rá tsꞌɛdi xinda gueꞌʉ miꞌda yʉ 
pøngahyą. 27 Gueꞌa ra Xuua i hmam 
bʉ ja rá søcuą Oją, gue i ɛn̨a:

Nugä, ga pɛhnꞌna nꞌda mam 
ꞌbɛhni dim ꞌbɛtꞌo bʉ gní mba, 
da xih yʉ jąꞌi da døpꞌe xʉn ho, 
i ɛm̨ bʉ ja rám hman Oją, bi 
ꞌyɛn̨ꞌa ra Jesús.

28
 Xínga nꞌda ra jąꞌi mi ꞌbʉi ngue 

nuįxte rá ꞌbɛfi tengu ra Xuua. Pɛ 
nuꞌa toꞌo dim ꞌbʉpʉ di manda rá 
tsꞌɛdi Oją, nu rá ꞌbɛfi da ꞌyørpʉ 
madagueꞌa tsꞌʉtho, pɛ manꞌda 
nuįxte a xinda gueꞌa ra ꞌbɛfi i øtꞌ ra 
Xuua ya, bi ꞌyɛn̨ꞌa ra Jesús.

29
 Nɛ nu yʉ hyącahäi nɛ miꞌda yʉ 

jąꞌi xí xixyąba ra Xuua Nxixyą, ꞌbʉ 
mi ꞌyø a bi man ra Jesús, bi bąꞌʉ 
xʉn ho i øtꞌ Oją. 30 Pɛ nu yʉ fariseo 
nɛ yʉ xänbate niją, ngue him bi 
ndeꞌa ran xixyą bi ꞌyøtꞌ ra Xuua, 
him bi numanhoꞌa bi nde Oją da 
ꞌyørpaꞌʉ. 31 Nɛ xø bi ꞌyɛn̨ꞌa ra Jesús:

―ꞌBɛꞌa nín tꞌuti ga xi ahʉ ngue gui 
pąhmbʉ ꞌbɛꞌa guí øthʉ. 32 Guí øthʉ 
tengu øtꞌ yʉ tꞌʉhni ꞌbʉ in ɛn̨i nɛ i 
ɛm̨pꞌʉ yʉ́ mitꞌʉhnihʉ: “Nugähe, dá 
pɛhmbe ra ꞌbida pɛ nuꞌahʉ hin gán 
nɛhmbʉ,” ɛn̨ꞌʉ ꞌda. Nɛ xø ɛn̨ꞌʉ miꞌda 
bʉya: “Pɛ nugähe, dá pɛhmbe yʉ 
thuhu tenguꞌbʉ xʉn du nꞌda, nɛ nu 
ahʉ hin gán zomhbʉ,” ɛn̨ꞌʉ miꞌda. 
33

 Nɛ ngutho guí øthʉ tengu øtꞌ yʉ 
tꞌʉhni, ngue nu ra Xuua Nxixyą bi 
zøcua, nɛ him bin sihmɛhʉ yʉ jąꞌi 
nɛ xím bi zi ra vino. Pɛ nu ahʉ gá 
ꞌyɛm̨dahʉ in ꞌyoui ra zįthu. 34 Pɛ 
nugä, ngue dán jąꞌigä ua ja ra 
ximhäi, nɛ bá ɛc̨ä nɛ dí sihmɛhe 
yʉ jąꞌi, nɛ nu ahʉ sä guí ɛn̨jʉ drá 
hyʉgugä nɛ drá mihnigä, nɛ guí 
ɛn̨jʉ dín amigogähe yʉ ziyate 
hyącahäi nɛ yʉ tsꞌomꞌbäi. 35 Pɛ 
nuꞌbʉ majuąni i ja rán ꞌyomfɛn̨i 
nꞌda, da bądi toꞌo ʉ ngue majuąni 
bi un rán ꞌyomfɛn̨i Oją, bi ꞌyɛn̨ꞌa ra 
Jesús.

Nu ra Jesús bin sihmɛ bʉ ja rá 
ngu nꞌda ra fariseo í Simón

36
 Nɛ nꞌda ran ꞌyohʉ mí tɛn rán 

xädi yʉ fariseo, bi xiꞌa ra Jesús din 
sihmɛ bʉ ja rá ngu. Nɛ bi mbähä 
ra Jesús bʉya, din sihmɛ bʉ. 37 Nɛ 
nuꞌa nꞌda ra xisu ra ꞌyomtꞌɛn̨i a, nɛ 
nuꞌbʉ mi ꞌyøde ꞌbʉpʉ ra Jesús, bi 
yʉrpʉ mi hu a ra Jesús, i tu nꞌda 
ra xito án tꞌøtꞌe ra do alabastro, 
mi po ra ꞌyɛt̨hi yʉmanho, xʉm 
hmadi di muui. 38 Nɛ nuꞌa ra xisu 
mi hupʉ ja rá gua ra Jesús, nɛ mi 
zoni. Janangue bi mboxpʉ ja rá 
gua ra Jesús a rá guidä,nɛ bi ducua 
rá gua yʉ́ xtą, nɛ ɛm̨mɛ zʉspa rá 
gua ra Jesús, nɛ bi xispa rá gua ra 
ꞌyɛt̨hi yʉmanho. 39 Nɛ nuꞌa ra mɛngu 

bʉ, ꞌbʉ mi nu ꞌbɛꞌa i øtꞌa ra xisu, bi 
bɛn̨sɛ: “Him majuąni rá pøngahyą 
Oją a ra Jesús,” nguetho ɛm̨bi 
hingui pądi ra ꞌyomtꞌɛn̨i a ra xisu. 
40

 Nu ra Jesús bʉya, bi ꞌyɛm̨pꞌa:
―Nuꞌi grá Simón i jaꞌa ga xiꞌi.
Nu ra Simón bi ꞌyɛn̨a:

―Gra xänbate, dami xic ꞌbʉ.
41

 Nu ra Jesús bʉya, bi xih ra 
Simón nꞌda ran tꞌuti, nɛ bi ꞌyɛm̨bi:
―Mi ꞌbʉ a nꞌda ran ꞌyohʉ ząi di 

hmih ra mbɛti. Nɛ mi ꞌbʉꞌa nꞌda 
ran ꞌyohʉ bi hmiti cʉtꞌa ciɛnto, nɛ 
manꞌda bʉya bi hmiti yote maꞌdɛtꞌa 
thoho. 42 Nɛ nuꞌʉ gätho yoho hinꞌyʉ 
ꞌbɛꞌa dí coꞌtsꞌa ra mbɛti xí mba 
ma hmiti. Janangue nuꞌa xí hmih 
ra mbɛti bʉya, bi punba thoho ʉ. 
Dami xic ya, Simón, ndaꞌa manꞌda 
da bɛn̨ꞌa ra mate bi tꞌørpe, bi ꞌyɛn̨ꞌa 
ra Jesús.
43

 Nu ra Simón bi dąh pʉya, nɛ bi 
ꞌyɛn̨a:

―Masque gueꞌa ran ꞌyohʉ min 
dupate xʉn ngu, manꞌda da bɛn̨ꞌa ra 
mate bi tꞌørpe, bi ꞌyɛn̨a.
―Majuąni a guím bɛn̨i, bi ꞌyɛn̨ꞌa 

ra Jesús.
44

 Nu ra Jesús bʉya, bi hyɛt̨ꞌa ra 
xisu nɛ bi ꞌyɛm̨pꞌa ra Simón:
―Guí nu na ra xisu ꞌbʉcua, nuꞌbʉ 

má cʉtꞌua ja ni ngu xíngui tsꞌʉ gá 
ꞌdac ra dehe gue xcá peꞌtꞌä ma gua, 
pɛ nu ra xisu i hucua, rá guidä í 
mbercä ma gua nɛ yʉ́ xtą í dugä 
ma gua. 45 Pɛ nuꞌi, hin gá sʉsca ma 
ꞌyogu ngue xquí zɛnguagui, pɛ nuna 
ra xisu him bin hɛ ̨a ní zʉsca ma 
gua. 46 Nɛ nuꞌi, hin gá cosca ma yą 
ra aceite, pɛ nuna ra xisu i hucua, 
bi xisca ma gua ra ꞌyɛt̨hi yʉmanꞌu. 
47

 Guehna dí xi a i na, xʉn ngu 
rá tsꞌoqui na ra xisu nɛ xʉn ngu 

rá punbi ya, janangue ɛm̨mɛ im 
bɛn̨gä na. Pɛ nuꞌʉ im bɛn̨sɛ tsꞌʉtho 
ra punbi i honi, manꞌda tsꞌʉtho im 
bɛn̨gä ʉ, bi ꞌyɛn̨ꞌa ra Jesús.
48

 Nɛ nubʉya, bi ꞌyɛm̨pꞌa ra xisu:
―Ya ma punbi ni tsꞌoqui ya, bi 

ꞌyɛn̨ꞌa ra Jesús.
49

 Nɛ nuꞌʉ i sihmɛ bʉ bin ꞌyɛm̨zɛhɛ 
ʉ:
―Toꞌo nín ꞌyohʉ na, gue i ɛn̨a 

sä di punba yʉ́ tsꞌoqui nꞌda, bin 
ꞌyɛm̨zɛhɛ ʉ.

50
 Pɛ nu ra Jesús bi ꞌyɛm̨pꞌa ra 

xisu:
―Gá ꞌyɛc̨ꞌyɛigui, janangue ya ma 

punbi ni tsꞌoqui ya. Ní mba ya nɛ 
gan johya, bi ꞌyɛm̨bi.

Yʉ xisu bi mbäxa ra Jesús

8  Nuꞌbʉ mi thoꞌi ꞌda yʉ pa, nu 
ra Jesús bi mbähä ꞌdɛꞌmayoho 

yʉ́ xädi bʉ ja yʉ hnini, nɛ bi mam 
bʉ ꞌbɛpʉ ní manda rá tsꞌɛdi Oją. 
2

 Nɛ bi mbähä a ra Jesús ꞌda yʉ 
xisu xí hoc ꞌbʉ mí ʉ, nɛꞌʉ ꞌda xí 
hyønba thi yʉ zįthu min ꞌyohʉ, nɛꞌa 
ra María ra mɛngu bʉ ra hnini 
Magdala, gue mín ꞌyohʉ yoto yʉ 
zįthu ꞌbʉ mi hocꞌa ra Jesús. 3 Nɛꞌa 
ra Juana , rá xisu ra Chuza, nꞌda 
ran ꞌyohʉ im hmu bʉ ja rá ngu ra 
tsꞌʉtꞌabi Herodes. Nɛꞌa ra Susana, 
nɛ xʉn ngu miꞌda yʉ xisu bi mbähä, 
mi fäxꞌa ra Jesús nɛ yʉ́ xädi nangue 
yʉ́ mbɛti zɛhɛ.

Rán tꞌuti ra mbomhmudä
4

 Nɛ xʉn ngu yʉ jąꞌi bi nɛxpʉ i ja 
miꞌda yʉ hnini, nɛ bim pɛti bʉ ꞌbʉh 
ra Jesús. Nɛ nuꞌa ra Jesús bi xiꞌa 
nꞌda ran tꞌuti, bi ꞌyɛm̨pꞌʉ:
5

 ―Nu nꞌda ran ꞌyohʉ bi mba bʉ 
ja rá huąhi bá pom bʉ yʉ hmudä. 

Nuꞌʉ ꞌda yʉ hmudä bi zo bʉ ja ra 
ꞌyu, nɛ nu yʉ jąꞌi bi nɛm̨ bʉya nɛ 
yʉ doja bi za. 6 Nɛ ꞌdaꞌʉ yʉ hmudä 
bi zo bʉ ja yʉ ndaxnado, nɛ nuꞌbʉ 
mi bøtsꞌe ꞌbex bi hmancꞌa nꞌdihi, 
nguetho hinꞌyʉ ra dehe bʉ ja yʉ do. 
7

 Nuꞌʉ miꞌda yʉ hmudä bi zo bʉ ja 
yʉ ꞌuįni, nɛ nuꞌbʉ mi bøtsꞌe, bi gomꞌ 
yʉ ꞌuįni ʉ, nɛ him bin te. 8 Nɛꞌʉ ꞌda 
yʉ hmudä bi zo bʉ ja ra hogahäi nɛ 
bin te xʉn ho bʉ, nɛ bin xąndi, xʉn 
ngu bin ja, bi ꞌyɛm̨ ꞌbʉ mi man ran 
tꞌuti.

Nuꞌʉ i ja yʉ́ zagu, bi ꞌyøꞌa dá ma, 
bi ꞌyɛm̨pꞌʉ yʉ jąꞌi ra Jesús.

Hanja bi xih yʉn tꞌuti 
yʉ jąꞌi a ra Jesús

9
 Nuꞌʉ yʉ́ xädi, bi ꞌyänꞌna ra Jesús:

―ꞌBɛꞌa nam bønꞌa ran tꞌuti gá ma.
10

 Nuꞌa ra Jesús bi ꞌyɛm̨pꞌʉ:
―Nuꞌahʉ, Oją bi ja ahʉ gui 

pąhmbʉ ꞌbɛpʉ ní manda rá tsꞌɛdi. 
Pɛ nuꞌʉ miꞌda, dí xih yʉn tꞌuti 
ʉ, nguetho in nu yʉ́ dä pɛ hingui 
pądi ꞌbɛꞌa in nu, nɛ i ja yʉ́ zagu, pɛ 
hingui pądi ꞌbɛꞌa i øde, bi ꞌyɛn̨ꞌa ra 
Jesús.

Ra Jesús bi ma ꞌbɛꞌa nam bønꞌa 
rán tꞌuti ra mbomhmudä

11
 ―Nuya, ga xi ahʉ ꞌbɛꞌa nim 

bønꞌa ran tꞌuti dá mangä. Nuꞌʉ yʉ 
hmudä, ra hmɛpya rám hman Oją ʉ. 
12

 Nuꞌʉ bi zo bʉ ja ra ꞌyu, ra hmɛpya 
ʉ toꞌo bi ꞌyøh rám hman Oją, pɛ nu 
ra zįthu bi japi ꞌbex bi pumbɛn̨i, nɛ 
him bi zä bi ꞌyɛc̨ꞌyɛi ngue da mba 
nhyąni. 13 Nɛ nu yʉ hmudä bi zo bʉ 
ja yʉ do , ra hmɛpya ʉ toꞌo bi ꞌyøh 
rám hman Oją nɛ bin johya ꞌda yʉ 
pa. Pɛ him bi gopʉ mbo yʉ́ mbʉi rá 
hman Oją nɛ nuꞌbʉ bi zä ra zįthu 

ʉ, ꞌbex bi ꞌueh pʉya. 14 Nɛ nuꞌʉ 
yʉ hmudä bi zo bʉ ja yʉ ꞌuįni, ra 
hmɛpya ʉ toꞌo bi ꞌyøh rám hman 
Oją, pɛ høntꞌa bi bɛn̨i ꞌbɛꞌa dí hyusɛ 
yʉ́ mbʉi, nɛ ꞌbɛꞌa i ja ua, nɛ ꞌbɛ ꞌa bi 
numanhosɛ, hinga xøtꞌa din te bʉ 
yoho yʉ hmudä, nɛ nte bin ja a ra 
hoga hmudä. 15 Nɛ nuꞌʉ yʉ hmudä 
bi zo bʉ ja ra hogahäi, ra hmɛpya 
ʉ toꞌo bi ꞌyøh rám hman Oją, nɛ bi 
mbɛsꞌpʉ mbo rá mbʉi, nɛ bi xiꞌʉ 
miꞌda yʉ jąꞌi, nɛ xʉn ngu miꞌda bi 
ꞌyɛc̨ꞌyɛi nangueꞌʉ, bi ꞌyɛn̨ꞌa ra Jesús.

Ran nɛqui hinga ntꞌągui
16

 Nɛ manꞌda ran tꞌuti bi ma ra 
Jesús, bi ꞌyɛn̨a:
―Xínga nꞌda ra jąꞌi di søc yʉ 

bombilla ngue da goꞌmi, o gue da 
mbøxpʉ ꞌbitꞌotsꞌi, pɛ da ꞌyɛx̨pʉ 
mꞌbatho ngue di nɛc bʉ mbo ra ngu. 
17

 Ngutho mam hmangä. ꞌBɛꞌa gätho 
dí xi a zɛhɛhʉ, pɛ jatho gui xihmbʉ 
miꞌda yʉ jąꞌi, janangueꞌa din ja ran 
nɛqui yʉ́ mbʉi.
18

 Dami jamansuhʉ xʉn ho ꞌbʉ 
guí øhmbʉ mam hmangä, nguetho 
nuꞌbʉ guí øhmbʉ xʉn ho, sä gui 
pąhmbʉ xʉn ho a mam hmangä. 
Pɛ nuꞌʉ toꞌo hingui øde xʉn ho, 
di pumbɛn̨i a zʉ tsꞌʉ bi ꞌyøde, bi 
ꞌyɛm̨pꞌʉ yʉ́ xädi ra Jesús.

Ra Jesús bi ma toꞌo rá mbe nɛ yʉ́ cu
19

 Nꞌda ra pa bi mba bʉ rá mbe nɛꞌʉ 
yʉ́ cu ngue da nuꞌa ra Jesús. Pɛ him 
bi zä da nu nguetho ɛm̨mɛ dʉ yʉ 
jąꞌi bʉ mi ꞌbʉi. 20 Nɛ bi siꞌa ra Jesús i 
ꞌbäpʉ thi rá mbe nɛ yʉ́ cu, in nde da 
nu a. 21 Nu ra Jesús bi dąti, bi ꞌyɛn̨a:
―Nu ma mbe nɛ ma cu, gueꞌʉ toꞌo 

i øh rám hman Oją, nɛ øtꞌa i mam 
bʉ, bi ꞌyɛn̨ꞌa ra Jesús.

Nu ra Jesús di japi din 
hɛ ̨ran dąhi nɛ ra dehe

22
 Nuꞌa ra Jesús nꞌda ra pa bi hyu 

nꞌda ra mbosa, bi mbähä yʉ́ xädi, 
nɛ bi ꞌyɛm̨pꞌʉ:
―Ga mbähä bʉ ꞌdanguadi ra 

dądehe, bi ꞌyɛn̨a. Nɛ ꞌbex bi mba 
bʉya.
23

 Pɛ nuꞌbʉ i ꞌyoꞌa ra mbosa bʉ ja 
ra dehe, bin ąꞌa ra Jesús. Nɛ ɛm̨mɛ 
ntsꞌɛdi ran dąhi bi ꞌyɛnꞌa ra dehe, 
gueꞌbʉ go mi mbo ra dehe bʉ mbo 
ra mbosa, ntsꞌutho a bin ja. 24 Pɛ 
nuꞌʉ yʉ́ xädi, bi ꞌyentsꞌa ra Jesús:
―Xänbate i, xänbate i, nde da 

goguahʉ ra dehe, bi ꞌyɛm̨bi.
Bi ndantsꞌa ra Jesús, bi hɛcua ran 

dąhi nɛ ra dehe, bin hɛꞌ̨ʉ bʉya, nɛ 
xʉn ho ra dehe bʉya. 25 Nu ra Jesús 
bi ꞌyɛm̨pꞌʉ yʉ́ xädi:
―Hanja, ha zʉ tsꞌʉtho guí 

ɛc̨ꞌyɛigahʉ.
Pɛ nuꞌʉ yʉ́ xädi bin su, nɛ bi 

hyonya thoho. Nɛ bin ꞌyɛm̨zɛhɛ ʉ:
―ꞌBɛꞌa din ꞌyɛt̨ꞌui na ran ꞌyohʉ, nɛ 

ya ꞌbexque in hɛꞌ̨a ran dąhi nɛ ra 
dehe di hɛcpi, bi ꞌyɛn̨ꞌʉ.

Ra Jesús bi hocꞌa nꞌda ran 
ꞌyohʉ min ꞌyoui ra zįthu

26
 Nɛ nuꞌbʉ min hɛ ̨ran dąhi, 

bi thopʉya, bi zøm bʉ ja ra häi 
Gadara, din hyantꞌui bʉ ꞌdanguadi 
ra häi Galilea. 27 Nɛ nuꞌbʉ mi gąꞌa 
ra Jesús bʉ ja ra mbosa, bin cꞌatꞌui 
nꞌda ran ꞌyohʉ ra mɛngu bʉ, min 
ꞌyohʉ yʉ zįthu a. Nɛ nuꞌa ran ꞌyohʉ, 
him mí he rá he, nɛ him mi ꞌbʉpʉ 
ja rá ngu, pɛ mi ꞌbʉpʉ ja yʉn ꞌyägui. 
28

 Nɛ nuꞌbʉ mi nuꞌa ra Jesús bʉya, 
ꞌbex bin dąnyahmu bʉ ja rá gua nɛ 
ntsꞌɛdi bi mbaꞌa ra zįthu:

―Nuꞌi Jesús, rá tsꞌʉntꞌʉ i Oją 
nuįxte, ꞌbɛꞌa gui ꞌyørcähe ya. 
ꞌYørcähe tsꞌʉ ra mate, o gadí ʉngahe, 
29

 bi ꞌyɛn̨ꞌa ra zįthu ꞌbʉ mi xifi da 
bøm bʉ rá mbʉi ran ꞌyohʉ.

Nguetho na yaꞌa thoho bi ʉnba 
ran ꞌyohʉ nɛ i xɛcta yʉ cadena i 
pa thuꞌtꞌi, nangue rá tsꞌɛdi ra zįthu, 
nɛ i sixpʉ maꞌueni mahønꞌa. 30 Nu 
ra Jesús bi ꞌyänba rá thuhu a ran 
ꞌyohʉ.

―Dí nꞌdan nɛtsꞌigähe, bi ꞌyɛm̨ ꞌbʉ 
mi dądi.

Nguetho min ꞌyohʉ xʉn ngu yʉ 
zįthu. 31 Nɛ nuꞌʉ yʉ zįthu bi ꞌyäp ra 
mate ra Jesús hin da ꞌyɛntpʉ hapʉ 
bí nɛtsꞌi, nguepʉ ja ra mbaꞌye xʉn 
hɛt̨ho nɛ ntsꞌutho. 32 Nɛ mi ꞌbʉpʉ 
xʉn ngu yʉ tsꞌʉdi mi sihmɛ bʉ. 
33

 Nɛ nu yʉ zįthu bi bøm bʉ ja rá 
mbʉi ran ꞌyohʉ nɛ bi yʉrpʉ ꞌbʉh yʉ 
tsꞌʉdi. Nɛ gätho yʉ tsꞌʉdi ꞌbex bin 
tihi, bin gøxpʉ ja ra nguani, gätho 
bi zo bʉ dehe, bim ꞌbɛdi.
34

 Nuꞌʉ yʉn ꞌyohʉ mi fäh yʉ tsꞌʉdi, 
ꞌbex bi ꞌdah pʉya ꞌbʉ mi nu ꞌbɛꞌa 
bi ꞌyøtꞌʉ yʉ tsꞌʉdi. Bi mba bʉ ja 
ra hnini nɛpʉ ja yʉ huąhi, bi ma 
ꞌbɛꞌa bin ja. 35 Nɛ xʉn ngu bi mba 
bʉ, ba nusɛ ꞌbɛꞌa bin ja. Nɛ bi nuꞌa 
ran ꞌyohʉ min ꞌyohʉ yʉ zįthu, mi 
hupʉ ja rá gua ra Jesús, mi he rá 
he. Ya xí yąm bʉya. Nɛ gätho yʉ 
jąꞌi bin su ꞌbʉ mi nu ꞌbɛꞌa bi tꞌørpa 
ran ꞌyohʉ. 36 Nɛ nuꞌʉ yʉ jąꞌi in ꞌyohʉ 
a ra Jesús, ꞌbʉ mi hocꞌa ran ꞌyohʉ, 
bi xiꞌʉ mꞌbɛjua bi zøm bʉ ꞌbɛꞌa 
gätho bi ꞌyøtꞌa ra Jesús. 37 Nɛ gätho 
mi ꞌbʉpʉ ja ra häi Gadara bi ꞌyäp 
ra mate ngue hin din ꞌyo bʉ ja ra 
xɛqui a, nguetho ɛm̨mɛ min su 
gätho ʉ. Janangueꞌa nu ra Jesús, bi 
hyu ra mbosa mahønꞌa nɛ bi mbähä 

yʉ́ xädi bʉya. 38 Nuꞌa ran ꞌyohʉ min 
ꞌyohʉ ra zįthu, ɛm̨mɛ in ndehma da 
dɛnꞌna ra Jesús. Pɛ nuꞌa ra Jesús 
him bi japi da mba. Pɛ bi ꞌyɛm̨bi:
39

 ―Ní mba ni ngu nɛ gui mam bʉ 
ꞌbɛꞌa bi ꞌyøtꞌaꞌa Oją.

Nɛ nuꞌa ran ꞌyohʉ bi mba rá ngu 
bʉya, nɛ bi mam bʉ rá hnini a ran 
ho bi ꞌyørpa ra Jesús.

Nu ra Jesús bi xoxa rá tꞌįxu 
ra Jairo, nɛ bi hocpʉ ꞌyu nꞌda 

ra xisu mi hɛm̨b ra mbɛji
40

 Nuꞌbʉ mi mbeng bʉ ra Jesús 
ꞌdanguadi ra dądehe, ɛm̨mɛ bin johya 
yʉ jąꞌi nguetho xʉn ngu mi tømpꞌʉ. 
41

 Nɛ ꞌbex bi zøm bʉ ꞌbʉh ra Jesús a 
ra Jairo, nꞌda ra ngʉrpi bʉ ja ra niją, 
nɛ bin dąnyahmu bʉ ja rá gua, nɛ bi 
ꞌyäp ra mate da mba ra Jesús bʉ ja 
rá ngu. 42 Nguetho høntꞌa nꞌdatho rá 
tꞌįxu mi ꞌbʉi, ngue ꞌdɛꞌma yonjɛya mi 
pɛꞌtsꞌi, nɛ in nde da du. Nɛ nuꞌbʉ mi 
mbähä ra Jesús, ɛm̨mɛ dʉ bʉ yʉ jąꞌi 
bʉ ní mba.
43

 Nɛ nuꞌbʉ mi mba bʉ ꞌyu, hin ní 
zøm bʉ ja rá ngu ra Jairo, bi zʉꞌa 
nꞌda ra xisu mí hɛm̨b ra mbäji, ngue 
ꞌdɛꞌma yonjɛya mi hɛm̨pꞌa ran ʉ. 
44

 Pɛ nuꞌa ra xisu bʉya bi därpa rá 
nyąmpahni bʉ ja rá xʉthä ra Jesús, 
nɛ ꞌbex bin hɛꞌ̨a ran ʉ mi hɛm̨bi.
45

 ꞌBex bi ꞌyänꞌna ra Jesús:
―Toꞌo bi därca ma pahni, bi ꞌyɛn̨a.
Pɛ gätho ʉ mi ꞌbäpʉ bi ꞌyɛm̨bi: 

“Njom bi däꞌi.” Nɛꞌa ra Pedro nɛ 
miꞌda yʉ́ xädi bi ꞌyɛm̨pꞌa:
―Hanja gní ꞌyɛn̨a ꞌboꞌo bi däꞌa i, nɛ 

ɛm̨mɛ i dʉ yʉ jąꞌi bʉ gní mba, bi ꞌyɛm̨bi.
46

 Pɛ nu ra Jesús bi ꞌyɛm̨pꞌʉ:
―Pɛ dí pądi ngue nꞌda ra jąꞌi bi 

däqui nguetho ma tsꞌɛdigä ín hoꞌa, 
bi ꞌyɛn̨a.

47
 Nɛ nuꞌbʉ mi bąꞌa ra xisu hingui 

sä din cøni, ɛm̨mɛ bin su, nɛ di fɛtꞌi, 
nɛ bin dąnyahmu bʉ ja rá gua ra 
Jesús, nɛ bi xifi ꞌbɛꞌa í dädi. Nɛ bi 
ꞌyɛn̨a ngue ꞌbex bi yąm ꞌbʉ mi dädi. 
48

 Nu ra Jesús bi ꞌyɛm̨thoho:
―Grá xisu, bi zä bi yąnꞌi nguetho 

gá ꞌyɛc̨ꞌyɛi i ja ma tsꞌɛdi. Ní mba ya 
nɛ da hyu ni mbʉi, bi ꞌyɛm̨bi.
49

 Nɛ yąui ra xisu a ra Jesús ꞌbʉ 
mi zøm bʉ ꞌda yʉ́ ꞌyɛh̨ɛ ra Jairo xí 
nɛxpʉ ja rá ngu, nɛ bi ꞌyɛm̨bi:
―Nu ni tꞌįxu ya bi duꞌa, säti thoho 

guí pah na ra Hmu, bi tꞌɛm̨pꞌa ra 
Jairo.

50
 Pɛ nuꞌa ra Jesús mi øde ꞌbɛꞌa bi 

manꞌa, nɛ bi ꞌyɛm̨pꞌa ra Jairo bʉya:
―O guín su, pɛ dami ꞌyɛc̨ꞌyɛi nɛ 

din nuꞌa ni tꞌįxu, bi ꞌyɛm̨bi.
51

 Nɛ nuꞌbʉ mi zøm bʉ ja rá ngu 
a ra Jairo bʉya, nu ra Jesús him bi 
japi da thoꞌa mbo yʉ jąꞌi bʉ ꞌbɛnꞌa ra 
hmute xí du. Høntꞌa ra Pedro nɛ ra 
Jacobo nɛ ra Xuua, nɛ rá mbe nɛ rá 
ta ra hmute bi thopʉ. 52 Nɛ mi ꞌbʉpʉ 
xʉn ngu yʉ jąꞌi mi zoni ngue xí duꞌa 
ra hmute. Nuꞌa ra Jesús bi ꞌyɛm̨pꞌʉ:
―O guí zomhbʉ nguetho hingui 

tu na, i ątho na, bi ꞌyɛn̨ꞌa.
53

 Pɛ nu yʉ jąꞌi bi denꞌna ra Jesús 
nguetho mi pądi ya xí duꞌa ra 
hmute. 54 Nuꞌa ra Jesús bi bɛntpa rá 
ꞌyɛ ra hmute nɛ bi ꞌyɛm̨bi:

―Nuꞌi grá hmute, dami ndantsꞌi.
55

 Nɛ ꞌbex bi ndantsꞌ pʉya, bin ja 
rá te, bim ꞌbʉi mahønꞌa.

Nu ra Jesús bi ꞌyɛn̨a:
―Dami ꞌuįmmi na ni tꞌįxuui ya, bi 

tꞌɛm̨pꞌa rá ta nɛ rá mbe.
56

 Nu rá ta nɛ rá mbe bi hyonya 
thoho ngue bi dąmbɛn̨i rá tꞌįxu. Pɛ 
nuꞌa ra Jesús bi xifi njon da xifi 
ꞌbɛꞌa bin ja.

Nu ra Jesús bi mbɛhni ꞌdɛꞌmayoho 
yʉ́ xädi da mampꞌa rám hma

9  Nu ra Jesús bi zohnꞌdʉ 
ꞌdɛꞌmayoho yʉ́ xädi nɛ bi un 

yʉ́n tꞌɛd̨i ngue da hyønꞌa thi yʉ 
zįthu in ꞌyohʉ ꞌda yʉ jąꞌi, nɛ di 
hocua yʉn ʉ i hɛm̨b yʉ jąꞌi. 2 Nɛ 
bi mbɛhnꞌdʉ yʉ́ xädi din ꞌyo bʉ ja 
yʉ hnini bʉ, nɛ da mam bʉ ꞌbɛpʉ 
ní manda rá tsꞌɛdi Oją, nɛ di hoc 
yʉn zämanꞌʉ. 3 Nɛ bi xiꞌʉ hin te da 
hyątsꞌi, nɛ hin da hyąx rá tøhø xíng 
ra mbɛti xínga gue miꞌda yʉ́ pahni. 
Da mbatho. 4 Nɛ bi ꞌyɛm̨pꞌʉ:
―Høntꞌa toꞌo rá ngu bʉ guí cʉthʉ, 

gam ꞌbʉhmbʉ bʉ gueꞌbʉ go gá 
thohmbʉ bʉ ja manꞌda ra hnini. 
5

 Nɛ nuꞌbʉ gá cʉthʉ bʉ ja ꞌda yʉ 
hnini nɛ hin da ꞌyømanho yʉ jąꞌi 
bʉ ꞌbɛꞌa guí mamhbʉ bʉ, nɛ ꞌbex 
gui pømhbʉ bʉ ja yʉ hnini nɛ gui 
huąjʉ rá häi i pät ni mbonguahʉ, ra 
hmɛpya ngue gui zohmbʉ bʉ ʉ, bi 
ꞌyɛn̨ꞌa ra Jesús.

6
 Nu yʉ xädi bʉya bi mba hønbʉ 

go hapʉ ja yʉ hnini nɛ bi mam 
bʉ ran ho maꞌdaꞌyo. Nɛ bi hoc yʉ 
hyɛn̨ni.

Nu ra Herodes bi ma bi hyɛcpa 
rá ꞌyʉga ra Xuua Nxixyą

7
 Nɛ mí øꞌa ra tsꞌʉtꞌabi Herodes 

ꞌbɛꞌa gätho i øtꞌa ra Jesús, nɛ bi 
hyonya thoho. Nguetho nuꞌʉ ꞌda yʉ 
jąꞌi bi bɛn̨i gueꞌa ra Xuua Nxixyą 
a, gue bi ndantsꞌ mahønꞌa. 8 Nuꞌʉ 
miꞌda bi bɛn̨i gue gueꞌa ra Elías a ra 
Jesús, uague manꞌda rá pøngahyą 
Oją ngue bi dąmbɛn̨i. 9 Pɛ nuꞌa ra 
Herodes bi ꞌyɛn̨a:
―Nugä dá manda bi thɛcpa rá 

ꞌyʉga ra Xuua Nxixyą, janangueꞌa 

dí pądi hinga gueꞌa ra Xuua a guí 
mamhbʉ. Pɛ toꞌo maha a, bi ꞌyɛn̨ꞌa 
ra Herodes.

Janangue ɛm̨mɛ min nde da nusɛ 
a ra Jesús.

Nu ra Jesús bi ꞌuįnꞌʉ cʉtꞌa 
mahuąhi yʉ jąꞌi

10
 Nu yʉ́ xädi bʉya bá peng bʉ 

xí ꞌbɛhni, nɛ bi xih ra Jesús ꞌbɛꞌa 
bi ꞌyørpʉ bin ꞌyo. Nɛ nuꞌa ra Jesús 
bʉya bi mbäsɛhʉ yʉ́ xädi bʉ ja ra 
hnini Betsaida. 11 Pɛ nuꞌbʉ mi bąꞌʉ 
yʉ jąꞌi hapʉ ní mba a ra Jesús, bi 
dɛnni. Nɛ nuꞌa ra Jesús bi zomanho 
ʉ ꞌbʉ mi zʉdi, nɛ bi xiꞌʉ bʉya ꞌbɛpʉ 
ní manda rá tsꞌɛdi Oją, nɛ bi hocꞌʉ 
gätho yʉn zämanꞌʉ.
12

 Pɛ nuꞌbʉ mi tsꞌʉtho da yʉh ra 
hyadi, gätho ʉ ꞌdɛꞌmayoho yʉ́ xädi 
ra Jesús bi xifi da ꞌyɛtꞌ yʉ jąꞌi, da 
mba bʉ nꞌdanni ja yʉ hnini, din 
sihmɛ bʉ nɛ bá opʉ ꞌbʉ bin xui. 

“Nguetho hinꞌyʉ ꞌbɛꞌa da zi ua 
maꞌueni, ” ɛn̨ꞌʉ.
13

 Pɛ nuꞌa ra Jesús bi ꞌyɛm̨pꞌʉ yʉ́ 
xädi:
―Pɛ nuꞌa zɛhɛhʉ gui ꞌuįmhbʉ.
Nuꞌʉ yʉ xädi bʉya bi ꞌyɛm̨pꞌa ra 

Jesús:
―Pɛ høntꞌʉ cʉtꞌa yʉ hmɛ nɛ yoho 

yʉ tꞌʉhuą i ja ua. Pɛ hinda høn ꞌbʉ 
ga tämhbe miꞌda yʉ hmɛ, sä ga 
ꞌuįmhbe gätho yʉ jąꞌi i ꞌbʉcua bʉya.

14
 Nguetho mbɛ cʉtꞌa mahuąhi mi 

ꞌbʉpʉ yʉn ꞌyohʉ. Nuꞌa ra Jesús bʉya 
bi xiꞌʉ yʉ́ xädi di japi ꞌda nꞌdanni 
da hyuꞌi yote ma ꞌdɛtꞌa yʉ jąꞌi. 15 Nɛ 
bi hyu pʉ ya gätho tengu xi xifi. 
16

 Nɛ nuꞌa ra Jesús bi hyąnꞌa ra hmɛ 
nɛ yʉ huą, bi ndøsꞌ mahɛt̨sꞌi, nɛ bi 
jąpꞌʉ. Nɛ bi xɛni bi un yʉ́ xädi di 
darpa ʉ yʉ jąꞌi. 17 Nɛ gätho na ngu 

yʉ jąꞌi bin niyą nɛ bi bong thoho, 
ꞌdɛꞌmayo ꞌbøtsꞌe bi mbɛsꞌʉ yʉ́ xädi.

Nu ra Pedro bi ma gueꞌa 
ra Jesús ra Cristo

18
 Nꞌda ra pa bin yąsɛui Oją ra 

Jesús, min ꞌyohʉ ʉ yʉ́ xädi. Nuꞌbʉ 
mi guaꞌa bin yąui Oją, bi ꞌyänꞌdʉ yʉ́ 
xädi:
―ꞌBɛꞌa man yʉ jąꞌi nanguecä, ꞌbɛꞌa 

im bɛn̨ꞌʉ toꞌogä.
19

 Nu yʉ́ xädi bi ꞌyɛm̨pꞌa:
―Nuꞌʉ ꞌda i ma gueꞌe grá Xuua 

Nxixyą. Nɛ nuꞌʉ miꞌda i ma gueꞌe 
gra Elías, nɛ nuꞌʉ miꞌda i ma gueꞌe 
manꞌda ra pøngahyą mi ꞌbʉh 
mayaꞌbʉ ngue bi dąmbɛn̨i, bi ꞌyɛn̨ꞌʉ.
20

 Nɛ nuꞌa ra Jesús bi ꞌyänzɛhɛ yʉ́ 
xädi:
―Pɛ xi ahʉ, ꞌbɛꞌa guím bɛm̨hbʉ 

toꞌogä.
Nɛ nuꞌa ra Pedro bi ꞌyɛm̨bi:

―Nuꞌi gra Cristo rá Thahni i Oją, 
bi ꞌyɛm̨bi.
21

 Nɛ nuꞌa ra Jesús bʉya bi hɛcpa 
yʉ́ xädi njon da xifi toꞌo a.

Nu ra Jesús bi man rán dąte
22

 Nɛ bi ꞌyɛm̨pꞌʉ:
―Nugä ngue dán jąꞌigä ua ja ra 

ximhäi, i jatho ga nu ran ʉnbi xʉn 
ngu. Nu ma ngʉrpihʉ yʉ dącꞌyɛi nɛ 
yʉ ngʉrpa mbäją nɛ yʉ xänbate niją 
hin da ꞌyɛc̨ꞌyɛigui. Nɛ nuꞌʉ da hyogä 
ʉ, pɛ ná hyu pa ga thąmbɛn̨igä 
nɛ dam ꞌbʉi mahønꞌa, bi ꞌyɛn̨ꞌa ra 
Jesús.

23
 Nɛ manꞌda bi xiꞌʉ yʉ́ xadi, bi 

ꞌyɛm̨pꞌʉ:
―Toꞌo gätho in nde da dɛngui da 

hyɛh rán tꞌɛd̨i zɛhɛ nɛ da hyät yʉn 
ʉnbi nꞌda pa ngu nꞌda pa, madague 
da tho. Nɛ da bɛn̨i tengu dím bɛn̨gä. 

SAN LUCAS 9

El Nuevo Testamento en el Otomí de la Sierra © La Liga Bíblica 1974, 1999, 2009



132

24
 Pɛ nuꞌbʉ ꞌbʉ a nꞌda im bɛn̨ rá te, 

nɛ i su da nu yʉn ʉnbi, pɛ da nu 
ran ʉnbi maząi a. Pɛ nuꞌa hinguim 
bɛn̨ rá te madague da tho ꞌbʉ da 
dɛngä, di pøh rá te a. 25 Hin te di 
muui nꞌda ran ꞌyohʉ ꞌbʉ da ꞌyøtꞌe rá 
mbɛti ꞌbɛꞌa gä i ja ua ja ra ximhäi, 
ꞌbʉ hin da dįnꞌa ra temaząi.

26
 Nɛ nuꞌa gätho toꞌo i pɛsꞌ rá sä 

nanguecä nɛ nangue mam hmangä, 
nɛcä hín ga ɛm̨bi ma tꞌʉhni ʉ ꞌbʉ 
bá ɛc̨ä ua nɛ gan ꞌyohe yʉ́ hoga 
mꞌbɛhni Oją mahɛt̨sꞌi, nɛ din jagä 
rá tsꞌɛdi Oją ma Ta, nugä ngue dán 
jąꞌigä ua ja ra ximhäi. 27 Pɛ majuąni 
dí xi ahʉ, ꞌbʉcua ꞌda hin da nu ran 
dąte asta gueꞌbʉ go di dʉꞌmi di 
manda rá tsꞌɛdi Oją ua ja ra ximhäi.

Ra Jesús ꞌdanꞌyo bʉ í 
nɛqui bʉ ja ra tꞌøhø

28
 Mbɛ ná hyąto pa bʉya, ra Jesús 

bi mbähä bʉ ja nꞌda ra nyuni ra 
Pedro, ra Jacobo nɛ ra Xuua, ngue 
din yąui Oją. 29 Nɛ nuꞌbʉ min yąui 
Oją a ra Jesús, ꞌdanꞌyo bʉ í nɛqui 
a rá hmi nɛ nu rá pahni ɛm̨mɛ xʉn 
tꞌaxi, di fɛxni a. 30 Nɛ ꞌbex bi nɛqui 
bʉ ra Moisés nɛ ra Elías bin yąhʉ 
ra Jesús, mi ꞌbʉh mayaꞌbʉ ʉ. 31 Nɛ 
bi hyärpʉ nꞌda ran nɛqui hapʉ mi 
ꞌbä ʉ. Nɛ nuꞌʉ bi mamhbʉ ꞌbɛꞌa da 
tꞌørpa ꞌbʉ bi tho bʉ Jerusalén a ra 
Jesús. 32 Pɛ nuꞌa ra Pedro nɛꞌʉ min 
ꞌyohʉ bi zʉh ra tꞌąha ʉ, pɛ nuꞌbʉ 
min nuhu bi nu di hyärpʉ nꞌda ran 
nɛqui bʉ ꞌbäh ra Jesús nɛ ra Moisés 
nɛ ra Elías. 33 Nɛ nuꞌbʉ ma guepʉ 
da mba ra Moisés nɛ ra Elías, nu ra 
Pedro bi ꞌyɛn̨a:
―Ma Hmu i, ɛm̨mɛ xʉn ho ngue 

dí ꞌbʉhmbʉ ua ya, ga høcähe hyu 
yʉ tꞌʉngu, ꞌdaꞌa nꞌda ni mbɛtihʉ. 

Nuꞌi, nɛ ra Moisés nɛ ra Elías, bi 
ꞌyɛn̨a.

Pɛ him mim bɛn̨ꞌa mi manꞌa. 34 Nɛ 
nuꞌbʉ mi ꞌyɛn̨ꞌa ra Pedro, ꞌbex bá cą 
nꞌda ra güi bi goꞌma ra Moisés nɛ ra 
Elías, nɛ ɛm̨mɛ bin suꞌʉ yʉ́ xadi ra 
Jesús. 35 Nɛ bi tꞌøpʉ nꞌda ra nde bʉ 
ja ra güi ngue bi ꞌyɛn̨a:
―Nuna ma tsꞌʉntꞌʉ dadí huɛc̨ä na, 

dami ꞌyøhmbʉ ꞌbɛꞌa i man na, bi 
ꞌyɛn̨ꞌa ra nde.

36
 Nɛ nuꞌbʉ mi guaꞌa bi manꞌa ra 

nde bʉ ja ra güi, nu yʉ xädi bi nu 
ꞌbäsɛ bʉ ra Jesús. Nɛ nuꞌʉ yʉ xädi, 
njom bi xiꞌʉ ꞌbɛꞌa bi nuꞌʉ.

Ra Jesús bi hocꞌa nꞌda ra 
tꞌʉhni min ꞌyoui ra zįthu

37
 Nuꞌbʉ mi hyax bʉya, bi gąpʉ ja 

ra nyuni ra Jesús nɛꞌʉ hyu yʉ́ xädi 
min ꞌyohʉ. Nɛ xʉn ngu yʉ jąꞌi bin 
cꞌathʉ ra Jesús. 38 Nu nꞌda ran ꞌyohʉ 
ntsꞌɛdi bi mbafi:
―Xänbate i, nurqui tsꞌʉ ma 

tsꞌʉntꞌʉ nguetho hønna zʉ nꞌdatho 
dí si. 39 Nɛ jaꞌbʉ im bɛnt ra zįthu 
nɛ ɛm̨mɛ di ʉnba a, i tɛxa hai, nɛ 
ɛm̨mɛ mbafi, nɛ di fɛt rá jąꞌi , nɛ 
i soh yʉ fʉgui. Nɛ ząi di ja bʉ ra 
zįthu. 40 Nɛ dá xiꞌʉ ni xädi di hoqui, 
pɛ nuꞌʉ him bi zä bi hoqui, bi ꞌyɛn̨ꞌa 
ran ꞌyohʉ.
41

 Nu ra Jesús bi ꞌyɛm̨pꞌʉ:
―Nuꞌahʉ guextaꞌa hin guí 

ɛc̨ꞌyɛihʉ ꞌbɛꞌa dí xi ahʉ. Hamꞌmi 
pa ngue ga tøpꞌa thohohʉ ngue gui 
ꞌyɛc̨ꞌyɛigahʉ.

Nɛ xø bi ꞌyɛm̨pꞌa ran ꞌyohʉ bʉya:
―Bá si ua ni tsꞌʉntꞌʉ.
42

 Nɛ nuꞌbʉ bá si ra tsꞌʉntꞌʉ, bi 
bɛnt mahønꞌa a ra zįthu, bi dɛxa häi 
nɛ ntsꞌɛdi bi ʉnbi. Pɛ nuꞌa ra Jesús 
bi xiꞌa ra zįthu da bøni, nɛ bi hocꞌa 

ra tsꞌʉntꞌʉ bʉya. Bi xiꞌa rá ta da zix 
bʉya. 43 Nɛ gätho yʉ jąꞌi bi hyonya 
thoho a rá tsꞌɛdi Oją.

Ra Jesús bi ma mahønꞌa rán dąte
Nɛ guextaꞌa i yą ʉ yʉ jąꞌi nɛ i ma 

ꞌbɛꞌa gätho i øtꞌa ra Jesús. Nu ra 
Jesús bʉya, bi ꞌyɛm̨pꞌʉ yʉ́ xädi:

44
 ―Dami ꞌyøhmbʉ xʉn ho a dí xi 

ahʉ ya, nugä ngue dán jąꞌigä ua ja 
ra ximhäi, da mba ma dägä bʉ ꞌbʉh 
yʉ tsꞌomꞌbäi, bi ꞌyɛm̨bi.
45

 Pɛ nuꞌʉ yʉ́ xädi him mi pądi 
ꞌbɛꞌa nam bønꞌa i manꞌa ra Jesús, 
nguetho Oją hin ní japi da bąꞌʉ, nɛ 
bi zu da ꞌyänꞌna ra Jesús ꞌbɛꞌa nam 
bønꞌa bi manꞌa.

Ra Jesús bi ꞌyut yʉ́ xädi ndaꞌa dim ꞌbɛtꞌo
46

 Nuꞌʉ yʉ́ xädi bin junzɛhɛ ʉ 
nangueꞌa toꞌo dim ꞌbɛtꞌo. 47 Nɛ nuꞌa 
ra Jesús mi pądi ꞌbɛꞌa mim bɛn̨ ʉ, 
nɛ bá si nꞌda ra tꞌʉhni bi mbämpꞌʉ i 
ꞌbäi, 48 bi ꞌyɛm̨pꞌʉ yʉ́ xädi:

―Høntꞌa go toꞌo da zimanho nꞌda ra 
tꞌʉhni tengu na ngue i ɛc̨ꞌyɛigui, nɛcä 
bi zimanhog ꞌbʉ ya bi ꞌ yøtꞌa. Nɛ toꞌo bi 
zimanhogä nam bøni bi zimanho ma 
Ta. Nɛ nuꞌa toꞌo i øtꞌe ngue nte di muui, 
gueꞌa dim ꞌbɛtꞌo a, bi ꞌ yɛn̨ꞌa ra Jesús.

Nuꞌʉ hingui sʉjʉ, ma amigohʉ 
ʉ, bi ꞌyɛn̨ꞌa ra Jesús

49
 Nu ra Xuua bʉya bi xiꞌa ra Jesús, 

bi ꞌyɛm̨bi:
―Nugähe dá nuhe nꞌda ran ꞌyohʉ 

bi ndønꞌna ni thuhu ꞌbʉ mi hyønꞌa 
thi yʉ zįthu, nɛ dá hɛcuahe nguetho 
him man ꞌyogähe a ran ꞌyohʉ.
50

 Pɛ nuꞌa ra Jesús bi ꞌyɛm̨bi:
―Ndeꞌbʉ hin xquí hɛcuahʉ, 

nguetho nuꞌʉ hingui sʉjʉ ma 
amigohʉ ʉ, bi ꞌyɛm̨bi.

Nu ra Jesús bi dąmhyą 
ra Jacobo nɛ ra Xuua

51
 Nɛ ya mi tsꞌʉtho da zøn ra pa 

da mba mahɛt̨sꞌi ra Jesús. Nɛ bi nde 
bi mba bʉ Jerusalén, madague i 
pądi da mba ma ʉnbi bʉ. 52 Nuꞌbʉ 
mi mba bʉ ꞌyu, bi xifi da thoꞌʉ ꞌda 
yʉ́ xädi, da hyonbi hapʉ din säya. 
Nɛ nuꞌʉ yʉ́ xädi bʉya, bi yʉrpʉ ja 
nꞌda ra hnini bʉ ra xɛqui Samaria. 
53

 Pɛ nu yʉ jąꞌi bʉ hinguin ndepe 
din säya bʉꞌa ra Jesús, nguetho him 
bi numanho ngue ní mba ba nu ra 
dąmpɛti bʉ Jerusalén. 54 Nɛ nu ra 
Jacobo nɛ ra Xuua ɛm̨mɛ bin cuɛ 
ꞌbɛꞌa bi man yʉ jąꞌi bʉ bʉya. Nɛ bi 
ꞌyɛm̨pꞌa ra Jesús:

―Ha guín nde ngue ga 
mandagäꞌbe ra sibi ba cąh mahɛt̨sꞌi, 
nɛ din zøꞌʉ gätho ꞌbʉcua, bi ꞌyɛn̨ꞌʉ.
55

 Pɛ nu ra Jesús bi dąmhyą ʉ 
yʉ́ xädi bʉya, gue hingui ho a im 
bɛn̨ꞌʉ. 56 Nɛ bi thopʉ manꞌda ra 
hnini bʉya.

Hyu yʉn ꞌyohʉ ɛn̨a da dɛnꞌna ra Jesús
57

 Nɛ nuꞌbʉ mi ꞌyo bʉ ꞌyu ra Jesús 
bi ꞌyɛn̨ꞌa nꞌda ran ꞌyohʉ:
―Ma Hmu i, nugä ga tɛnꞌni i 

hønbʉ go hapʉ guí mba, bi ꞌyɛm̨bi.
58

 Nu ra Jesús bi ꞌyɛm̨pꞌa:
―Nu yʉ haho i ja yʉ́ oi bʉ ja yʉ 

hyądo, nɛ yʉ doja i ja hapʉ din säya 
ʉ, pɛ nugä ngue dán jąꞌigä ua ja ra 
ximhäi, hin hapʉ i jasɛ ma oigä ua, 
bi ꞌyɛm̨bi.

59
 Nu ra Jesús bʉya, bi ꞌyɛm̨pꞌa 

manꞌda ran ꞌyohʉ:
―Dami tɛngui, bi ꞌyɛm̨bi.
Pɛ nuꞌa ran ꞌyohʉ bi ꞌyɛm̨ bʉya:

―Grá Hmu, ꞌbɛ ga äcä ma ta ꞌbʉ 
bi du.

60
 Nu ra Jesús bi ꞌyɛm̨bi:

―Pɛ gueꞌʉ hingui ja ra te maꞌdaꞌyo, 
da ꞌyäꞌʉ xøn du. Pɛ nuꞌi gui tɛngui, 
gui xih yʉ jąꞌi ꞌbɛpʉ ní manda rá 
tsꞌɛdi Oją.

61
 Xø manꞌda ran ꞌyohʉ bi ꞌyɛm̨pꞌa 

ra Jesús:
―Ma Hmu i, dín nde ga tɛnꞌni 

i, pɛ ꞌbɛ ga mbagä bʉ ma ngu dan 
ꞌyɛꞌ̨be ma ta nɛ ma mbe.

62
 Pɛ nu ra Jesús bi ꞌyɛm̨bi:

―Gätho toꞌo ɛn̨a da dɛngui nɛ 
im bɛn̨ꞌa bi zogui, hing yʉ́n sähʉ 
bʉ di manda rá tsꞌɛdi Oją ʉ. Nuꞌa i 
øtꞌʉ tengu øtꞌa nꞌda ran ꞌyohʉ ꞌbʉ i 
hɛnhäi nɛ in yɛh̨ rá xʉthä, hingui 
uɛn̨tho yʉ́ the i hɛqui.

Ra Jesús bi mbɛnꞌdʉ hyąte 
maꞌdɛtꞌa bʉ ja yʉ hnini

10  Nubʉya nuꞌa ra Jesús bi 
huanꞌdʉ hyąte ma ꞌdɛtꞌa yʉ́ 

xädi nɛ bi mbɛhni ꞌdaꞌi yoho bʉ ja 
yʉ hnini guepʉ da thosɛ ra Jesús. 
2

 Nɛ bi ꞌyɛm̨bi:
―Tenguthoho ꞌbʉ ya xø ꞌyoꞌtꞌa 

nꞌda ra huąhi, pɛ zʉ yonjąꞌi tho ʉ yʉ 
xofo, xʉn ngu ʉ yʉ jąꞌi da ꞌyɛc̨ꞌyɛi, 
pɛ go zʉ yoho thoho ʉ da xifi. Dami 
ꞌyäfʉ Oją ra Hmu ba pɛnh miꞌda yʉ 
mbɛfi da xih yʉ jąꞌi da ꞌyɛc̨ꞌyɛi.
3

 ꞌBex gui mbähä ya, nɛ nugä dí 
pɛnꞌnahʉ tenguꞌʉ yʉ dɛꞌyo ꞌbʉ da 
mba bʉ ꞌbʉh yʉ zate. 4 Nɛ o guí 
hąx ni mbɛtihʉ, xín ni buxahʉ, xín 
gui cʉxhʉ ná yopare ni thįxfanihʉ, 
gui mbäthohʉ nɛ hinga nyaꞌa gui 
zɛnguahʉ yʉ jąꞌi bʉ ꞌyu.
5

 Nɛ nuꞌbʉ guí cʉthʉ bʉ ja nꞌda ra 
ngu ngue di säya ahʉ a ra mɛngu 
bʉ, gui zɛnguahʉ, nɛ gui ꞌyäfʉ Oją 
da ꞌyɛnspa rán jąpi a ra mɛngu bʉ. 
6

 Nɛ nuꞌbʉ in nde rán jąpi Oją a ra 

mɛngu bʉ, da gohmi a rán jąpi Oją 
ꞌbʉ, pɛ nuꞌbʉ hinguin nde, nte da 
gohmi ꞌbʉ. 7 Nɛ nuꞌbʉ gá sømhbʉ 
bʉ ja nꞌda ra hnini, gam ꞌbʉhmbʉ 
bʉ hapʉ rá mbʉdi da mba ma säya 
ahʉ. Hin gui päpʉ gam ꞌbʉhmbʉ. 
Nɛ gui sihʉ ꞌbɛꞌa gätho din ꞌda 
ahʉ, nɛ hin gui pɛsꞌ ni sä gui sihʉ 
nguetho gueꞌa guí tąhmbʉ a ngue 
guí xihmbʉ rám hman Oją ʉ. Nɛ 
njoꞌo nꞌda ra mbɛfi ngue hin da 
mba njutꞌi. 8 Nɛ høntꞌa go má hnini 
nguepʉ da tsꞌin ahʉ, gui sihʉ ꞌbɛꞌa 
gätho di ꞌda ahʉ yʉ jąꞌi.

9
 Nɛ gui hocꞌʉ yʉn zämanꞌʉ i 

ꞌbʉpʉ, nɛ gui xihmbʉ yʉ jąꞌi ngue 
mi tsꞌʉtho di manda rá tsꞌɛdi Oją 
ua. 10 Pɛ høntꞌa go ndaꞌa má hnini 
gui cʉthʉ, nɛ nuꞌbʉ hin da zin ahʉ 
yʉ jąꞌi bʉ, gan ꞌyohʉ bʉ ja ra hnini, 
nɛ gui ꞌyɛm̨fʉ yʉ jąꞌi: 11 “Nugähe dí 
huąc ma guahe ra fonthäi ua ja ni 
hninihʉ, ra hmɛpya ngue ga sogahe 
ua. Pɛ gui pąhmbʉ ɛn̨a xtí manda 
maha ua rá tsꞌɛdi Oją,” gui ꞌyɛm̨fʉ 
ʉ. 12 Nɛ dí xi ahʉ, nuꞌbʉ bi zøn ra pa 
ran juąnbi, manꞌda xʉn ʉ tho ran 
ʉnbi da nuꞌʉ, xinda gueꞌʉ mi ꞌbʉpʉ 
ja ra hnini Sodoma, bi ꞌyɛn̨ꞌa ra 
Jesús ꞌbʉ mi ꞌyɛm̨pꞌʉ yʉ́ xädi.

Da tsꞌänba rá muui yʉ́ tsꞌoqui 
ʉ him bi ꞌyɛc̨ꞌyɛi ra Jesús

13
 Í huɛh̨i gätho ahʉ guí ꞌbʉhmbʉ 

bʉ ja ra hnini Corazín, nɛ gätho ahʉ 
guí ꞌbʉhmbʉ bʉ ja ra hnini Betsaida, 
nguetho ya gá nuhʉ yʉn tꞌøtꞌe nuįxte 
dá øtꞌä nɛ hin gá päh nin ꞌyomfɛn̨ihʉ. 
Nu yʉ jąꞌi mi ꞌbʉpʉ ja ra hnini Sidón 
nɛꞌʉ mi ꞌbʉpʉ ja ra hnini Tiro, nuꞌbʉ 
xtá nuꞌʉ yʉn tꞌøtꞌe nuįxte gá nuhʉ ya, 
xtí päh yʉ́n ꞌyomfɛn̨i ʉ, nɛ xtá hye yʉ 
pahni tengu yʉ ꞌdøzą nɛ xtá ꞌyʉx yʉ 

ꞌbospi yʉ́ jąꞌi, ra hmɛpya ngue ɛm̨mɛ tu 
yʉ́ mbʉi nangue yʉ́ tsꞌoqui ʉ. 14 Nɛ nuꞌa 
ra pa rán juąnbi Oją, nu ahʉ manꞌda 
da zänꞌnahʉ ran ʉnbi xinda gueꞌʉ mi 
ꞌbʉpʉ ja ra hnini Tiro nɛpʉ ja ra hnini 
Sidón. 15 Nɛ ahʉ guí ꞌbʉhmbʉ bʉ ja ra 
hnini Capernaum, gnín ꞌyɛx̨hʉ a ngue 
guí ɛm̨hbʉ gui sømhbʉ bʉ mahɛt̨sꞌi, pɛ 
hinꞌna, pɛ guepʉ ja ran ʉnbi maząi gui 
mbähä, bi ꞌyɛn̨ꞌa ra Jesús.
16

 Nɛ bi ꞌyɛm̨pꞌʉ yʉ́ xädi bʉya:
―Nuꞌʉ i øh ni ndehʉ, tenguꞌbʉ ma 

ndesɛgä bi ꞌyøꞌʉ. Nuꞌʉ toꞌo hin da 
zin ahʉ tengu thoꞌbʉ him bi zingäꞌʉ, 
nɛ nuꞌʉ him bi zingä, xím bi zinꞌa 
ma Ta bá pɛngä, bi ꞌyɛn̨ꞌa ra Jesús.

Bá pencꞌʉ hyąte ma ꞌdɛtꞌa 
xí mbɛnꞌna ra Jesús

17
 Nuꞌbʉ mambá pencꞌʉ hyąte 

maꞌdɛtꞌa yʉ́ xädi a ra Jesús bʉ bi 
mbɛhni,ɛm̨mɛ bin johya ʉ. Nɛ bi 
ꞌyɛm̨pꞌʉ:

―Grá Hmu, hinga høntꞌʉ yʉn zämanꞌʉ 
dá hoje pɛ nɛꞌʉ yʉ zįthu dá hømhbe thi 
ꞌbʉ má ndømhbe ni thuhu, bi ꞌyɛm̨bi.

18
 Nu ra Jesús bi ꞌyɛm̨pꞌʉ bʉya:

―Dá nugä rá hmu yʉ zįthu ꞌbʉ gmí 
tąfʉ, bi mba häi tengu ra huɛi ꞌbʉ 
xʉn gąi, bi ꞌyɛn̨a, nɛ ya dá ꞌda ahʉ ra 
tsꞌɛdi gui tąfʉ rá tsꞌɛdi man sʉihʉ. 19 Pɛ 
madague gui nɛsꞌhʉ yʉ pozʉ bʉ gui 
thohmbʉ, nɛ yʉ mbozʉ, pɛ nte da ja 
ahʉ. 20 Pɛ hin gan johyahʉ ngue bi zä 
guí hømhbʉ thi yʉ zįthu, pɛ nuꞌa gdín 
johyahʉ ngue bi zin ahʉ Oją nɛ bi hyux 
ni thuhuhʉ bʉ mahɛt̨sꞌi, bi ꞌyɛn̨ꞌa ra 
Jesús ꞌbʉ mi ꞌyɛm̨pꞌʉ yʉ́ xädi.

Bin johya ra Jesús
21

 Nubʉya nu rá Hogandąhi Oją bi 
japi ɛm̨mɛ di johya ra Jesús, nɛ bi 
ꞌyɛn̨a:

―Dí ɛꞌ̨tsꞌa i nguetho gá japi bi bąꞌa 
ni tsꞌɛdi ʉ i honꞌi, tengu yʉ tꞌʉhni 
ngue hin te i pądi, nɛ hinga gueꞌʉ 
im bɛn̨sɛ ja yʉ́n ꞌyomfɛn̨isɛ gá japi 
bi bąꞌʉ. Nɛ gueꞌa gá ꞌyøtꞌe ma Oją i, 
ngue gueꞌa gá numanhosɛ guí øtꞌe, 
bi ꞌyɛm̨pꞌa Oją.
22

 Nɛ manꞌda bi man ra Jesús, bi 
ꞌyɛn̨a:

―Gätho i ja a ma Ta bi ꞌdaqui. Nɛ 
hønsɛ ma Ta i pącä xʉn ho ngue rá 
Tsꞌʉntꞌʉgä, nɛ hønsɛgä rá Tsꞌʉntꞌʉgä 
dí pącä xʉn ho a ma Ta, nɛꞌʉ toꞌo 
ga japi da bąꞌa, bi ꞌyɛn̨ꞌa ra Jesús.

23
 Nɛ bi ꞌyɛm̨pꞌʉ yʉ́ xädi:

―Gan johyahʉ ngue guín nuhʉ 
a dí øtꞌä ya. 24 Majuąni dí xi ahʉ, 
xʉn ngu yʉ́ pøngahyą Oją nɛ xʉn 
ngu yʉ tsꞌʉtꞌabi mi ꞌbʉi, mi nde da 
nuꞌa guín nuhʉ ya, nɛ da ꞌyøꞌa guí 
øhmbʉ ya, pɛ him bi zä, bi ꞌyɛm̨pꞌʉ 
yʉ́ xädi ra Jesús.

Rán tꞌuti a ran ꞌyohʉ bi 
huɛc̨ rá mijąꞌiui

25
 Nɛ bi zøm bʉ ꞌbʉh ra Jesús nꞌda 

ra xänbate niją, im bɛn̨i da zäꞌa ra 
Jesús, nɛ bi ꞌyänni:
―Xänbate i, ꞌbɛꞌa sä ga øtꞌä nꞌdahma 

din jagä ra te maząi, bi ꞌyɛn̨a.
26

 ―Bɛꞌa mam bʉ ja yʉ́n tꞌɛd̨i ra 
Moisés, bi ꞌyɛn̨ꞌa ra Jesús.
27

 Nuꞌa ra xänbate niją bi ꞌyɛn̨a:
―I mam bʉ: “Gam bɛm̨hbʉ Oją 

ra Hmu ngue gätho ma mbʉihʉ 
nɛ gätho ma tehʉ, nɛ gätho ma 
tsꞌɛdihʉ, nɛ gätho man ꞌyomfɛn̨ihʉ, 
nɛ ga huɛc̨ ma mijąꞌihʉ tengu bʉ 
nan huɛc̨ zɛhɛhʉ,” i ɛn̨ rán tꞌɛd̨i Oją, 
bi ꞌyɛn̨ꞌa ra xänbate niją.
28

 Bi dąꞌa ra Jesús bʉya:
―Majuąni guí ma. Nuya gui ꞌyøtꞌʉ 

nɛ din jaꞌa ra te maząi, bi ꞌyɛm̨bi.

29
 Nu ra xänbate niją mi pąpʉ 

mbo rá mbʉi ngue hinga gueꞌa mí 
øtꞌe, nɛ bi ꞌyɛm̨thoho:
―Pɛ toꞌo ma mijąꞌiꞌbe ga huɛc̨ä, bi 

ꞌyɛn̨ꞌa.
30

 Nɛ nuꞌa ra Jesús bi xiꞌa nꞌda ran 
tꞌuti nɛ bi ꞌyɛm̨bi:
―Nu nꞌda ran ꞌyohʉ mi ꞌyo bʉ 

ja ra ꞌyu, bí nɛxpʉ Njerusalén ní 
mba bʉ Jericó. Nɛ nuꞌʉ ꞌda yʉ bɛ ̨bi 
gorpaꞌyu nɛ bi ʉnbaꞌa ran ꞌyohʉ, nɛ 
gätho ʉ yʉ́ pahni mi he bi gąspi 
nɛꞌa rá mbɛti. Nɛ bi zopʉ ndenꞌyu 
a ran ꞌyohʉ bʉya, ɛn̨a da du. 31 Nɛ 
bi thopʉ nꞌda ra mbäją, nɛ bi nuꞌa 
ran ꞌyohʉ ꞌbɛm bʉ pɛ bi mbäcthoho. 
32

 Nɛꞌa manꞌda ran ꞌyohʉ, ra mbɛfi 
bʉ ra niją a, bi thopʉ, bi nuꞌa ran 
ꞌyohʉ ꞌbɛm bʉ, nɛꞌa bi mbäcthoho 
tengu bi ꞌyøtꞌ ra mbäją. 33 Pɛ nuꞌa 
nꞌda ran ꞌyohʉ, ra mɛngu Samaria, 
ꞌbʉ mi thopʉ bʉya, bi nu mi ꞌbɛm 
bʉ a ran ꞌyohʉ, nɛ bi huɛc̨ꞌa. 34 Nɛ 
bi xispa ra aceite nɛ ra vino bʉ xí 
tsꞌɛrbi, nɛ bi mbantpa ra ꞌbøꞌtꞌe. Nɛ 
bi ꞌyɛx̨a rá fani bʉya, bi zixpʉ ja 
nꞌda ra ngunꞌoi nɛ bi jamansuꞌa. 
35

 Nɛ nuꞌbʉ mi hyatsꞌi, bi thopʉ ní 
mba, nɛ bi zocpi tsꞌʉ ra mbɛti a ra 
mɛngu bʉ, nɛ bi xifi di jamansuꞌa 
ran ꞌyohʉ, nɛ da gurpa rá gasto ꞌbʉ 
hin dí guaꞌa ꞌbʉ bá peng bʉ ní mba, 
bi ꞌyɛn̨ꞌa ra Jesús ꞌbʉ mi man ran 
tꞌuti.
36

 Nubʉya bi ꞌyänꞌna ra xänbate 
niją:
―Xiya, ndaꞌa nín ꞌyohʉ bi ꞌyørpa 

ran huɛc̨ate rá mijąꞌiui.
Bi dąꞌa ra xänbate niją:
37

 ―Nuꞌa bi mbätsꞌi.
Nu ra Jesús bi ꞌyɛm̨pꞌa bʉya:

―Ní mba din jabʉ gui ꞌyørpa ni 
mijąꞌihʉ, bi ꞌyɛm̨bi.

Ra Jesús bi mba bá nuꞌa 
ra Marta nɛ ra María

38
 Ra Jesús nɛꞌʉ yʉ́ xädi mi ꞌyo 

bʉ ja ra ꞌyu ní mba bʉ ja ra hnini 
Jerusalén, nɛ bi zøm bʉ ja nꞌda ra 
hnini guepʉ ꞌbʉꞌa nꞌda ra xisu í 
Marta a. Nɛ nuꞌa ra Marta bi xiꞌʉ 
din säya bʉ ja rá ngu. 39 Nɛ mi 
ꞌbʉpʉ nꞌda rá juhuɛ í María. Nuꞌa mi 
hupʉ i yą ra Jesús, bi ꞌyøꞌa bi manꞌa. 
40

 Pɛ nuꞌa ra Marta, xʉn ngu ra ꞌbɛfi 
i øtꞌe. Nɛ bi ꞌyɛm̨pꞌa ra Jesús:
―Ma Hmuꞌi, ha hin guí ʉrpa ra 

güɛnda ꞌbɛꞌa øtꞌ ma cu, ndeꞌbʉ gui 
xifi di zɛqui, bi ꞌyɛm̨bi.
41

 Nu ra Jesús bi dątꞌa:
―Ma zʉ Marta, ɛm̨mɛ guím bɛn̨ꞌa 

ni ꞌbɛfi. 42 Pɛ nꞌdatho a mahyoni 
xʉn ho, nɛ gueꞌa bi huanꞌna ra 
María, nɛ njon di ꞌuecpaꞌa mam 
hmangä i øde, bi ꞌyɛn̨ꞌa ra Jesús.

Ra Jesús bi xänba yʉ́ xädi din yąhʉ Oją

11  Nꞌda ra pa bi ꞌueꞌa ra Jesús 
nɛ bin yąui Oją. Nɛ nuꞌbʉ 

mi guaꞌa bin yąui Oją, nꞌda rá xädi 
bi ꞌyɛm̨bi:
―Ma Hmuꞌi, dami xängahe dan 

yąhe Oją tengu thoho ra Xuua bi 
xänba yʉ́ xädi.

2
 Nu ra Jesús bi ꞌyɛn̨a:

―Ngubʉ gui mamhbʉ ꞌbʉ guí 
yąhʉ Oją:

Ma Ta ahe,
Da hnumansu ni thuhu
Nɛ dín ndehe din ja ua nꞌdihi ni 

tsꞌɛdi ngue di manda ua.
 3 Nɛ dami ꞌdaje ra hmɛ dí homhbe 

ra pa i ja bʉ ya.
 4 Dami punga ma tsꞌoquihe tengu 

thoho bʉ na punbahe ʉ i 
ørcahe ran tsꞌo.

O guí hɛgähe da dąje ran tsꞌo,
pɛ dami yąnje nangue ran tsꞌo, 

gui ꞌyɛm̨hbʉ, bi ꞌyɛn̨ꞌa ra Jesús.
5

 Nɛ xø bi xih manꞌda ran tꞌuti ʉ, 
bi ꞌyɛn̨a:
―Xiꞌbʉ nꞌda ran ꞌyohʉ xtí mba 

bʉ rá ngu nꞌda rá amigo, made 
ra xui, nɛ xtá ꞌyɛm̨bi: “Hmiqui 
tsꞌʉ hyun thuhmɛ, 6 nguetho nuꞌa 
nꞌda ma amigo ja bi zøm bʉ ja ma 
ngu, nɛ hinꞌyʉ ꞌbɛꞌa ga unni da zi,” 
xtá ꞌyɛm̨bi. 7 Nɛ xiꞌbʉ xtá ꞌyɛm̨p 
thoho: “ꞌYo gadí paqui, nguetho 
ya án thʉꞌtꞌi ma ngu nɛ ya dá 
ohmbe gätho ma tꞌʉhni, nɛ hingui 
sä ga ndantsꞌi ngue ga ꞌdaꞌi,” xtá 
ꞌyɛn̨tho. 8 ꞌBɛꞌa hmaha xtá ꞌyøtꞌa ran 
ꞌyohʉ ꞌbʉ. Nuꞌbʉ hingui pɛsꞌ rá sä 
di thoqui da ꞌyäpi, nɛ guehma da 
ndantsꞌa rá amigo nɛ di unꞌna bi 
ꞌyädi, bi ꞌyɛn̨ꞌa ra Jesús. 9 In ja bʉ ꞌbʉ 
guí yąhʉ Oją, gui thoqui gui ꞌyäfʉ 
nɛ sä thocua thoho gui hyąmhbʉ. 
Thocua thoho gui hyomhbʉ nɛ 
thocua thoho da zä gui tįmhbʉ. 
Thocua thoho guin zohmbʉ nɛ Oją 
da xocꞌahʉ. 10 Nguetho gätho toꞌo 
da ꞌyädi da hyąni, nɛ gätho toꞌo da 
hyoni, da dįni, nɛ gätho toꞌo da zofo 
da xocpi, bi ꞌyɛn̨a.
11-13

 Nɛ nu ahʉ madague gyʉ́ 
tsꞌomꞌbäihʉ, xínga nꞌda ahʉ gadí 
unhdʉ ra pozʉ ni tꞌʉhnihʉ ꞌbʉ i ä ahʉ 
ra huą, nɛ xíng ra mbozʉ gadí unhdʉ 
ꞌbʉ i äꞌahʉ ra doꞌøni, pɛ høntꞌa xʉn ho 
gadí un ni tꞌʉhnihʉ. Ha maguetꞌa Oją 
ma Tahʉ ꞌbʉpʉ mahɛt̨sꞌi ngue him ba 
pɛnꞌnahʉ rá Hogandąhi ꞌbʉ guí äfʉ a, 
bi ꞌyɛn̨ꞌa ra Jesús.

Bi tꞌɛm̨pꞌa ra Jesús in ꞌyoui ra zįthu
14

 Nɛ mi ꞌbʉpʉ nꞌda ran ꞌyohʉ 
hingui sä din yą, nguetho madi 

goreba ra zįthu. Nɛ nu ra Jesús 
bi hyønꞌa thi ra zįthu nɛ bin yą 
ran ꞌyohʉ bʉya. Nu yʉ jąꞌi ɛm̨mɛ 
bi hyonya thoho. 15 Pɛ nuꞌʉ ꞌda bi 
ꞌyɛn̨a:

―Nuna ran ꞌyohʉ sä i hønꞌa thi 
yʉ zįthu, nguetho gueꞌa rá hmu yʉ 
zįthu bi un rán tꞌɛd̨i na, sä ɛn̨ꞌʉ ꞌda.
16

 Nɛ nuꞌʉ miꞌda bi zä ra Jesús ꞌbʉ 
ya majuąni Oją bi un rá tsꞌɛdi, nɛ bi 
ꞌyäp ra hmɛpya mahɛt̨sꞌi. 17 Pɛ nu ra 
Jesús mi pąrpa yʉ́n ꞌyomfɛn̨i nꞌda 
ngu nꞌdaꞌʉ nɛ bi ꞌyɛm̨pꞌʉ:
―Nuꞌbʉ din heczɛhɛ yʉ jąꞌi ꞌbʉpʉ 

ja nꞌda ra hnini, nɛ ba ɛh̨ yʉ́n sʉihʉ, 
hin da zä din tunhdʉ yʉ́n sʉihʉ 
ꞌbʉ. Da mba ma juadi ʉ. Nɛ ngutho 
ʉ ꞌbʉpʉ ja nꞌda ra ngu, ꞌbʉ din sʉsɛ 
ʉ dim ꞌbɛdi. 18 Nɛ ngutho rá tsꞌɛdi 
ra zįthu, ha da zä din sʉsɛ ʉ ngue 
di ꞌbɛh yʉ́ tsꞌɛdi, nɛ sä guí ɛm̨hbʉ, 
ngueꞌa rá tsꞌɛdi ra zįthu a ná hønꞌa 
thi yʉ zįthu ʉ. 19 ꞌBɛꞌa ni tsꞌɛdi guí 
ɛm̨hbʉ i ja ni xädihʉ ꞌbʉ i hønꞌa thi 
yʉ zįthu. Guesɛꞌʉ i ut ahʉ ngue him 
majuąni guím mamhbʉ. 20 Nugä dí 
hønꞌa thi yʉ zįthu nangue rá tsꞌɛdi 
Oją, gueꞌa ctí pąhmbʉ ngue ya di 
manda rá tsꞌɛdi Oją ua guí ꞌbʉhmbʉ, 
bi ꞌyɛn̨ꞌa ra Jesús.
21

 Nɛ manꞌda ran tꞌuti bi ma, nɛ bi 
ꞌyɛn̨a:

―Nuꞌbʉ ꞌbʉꞌa nꞌda i ja rá tsꞌɛdi 
nɛ i ja ꞌbɛꞌa dám fädi xʉn ho bʉ ja 
rá ngu, hin te da ja. 22 Pɛ nuꞌbʉ da 
zøm bʉ nꞌda ngue manꞌda i ja rá 
tsꞌɛdi nɛ da dąpi, da hyąnba a nám 
fädi nɛ da duspi ꞌbɛꞌa gätho i ja bʉ 
ja rá ngu bʉya.

23
 Nuꞌa toꞌo hinga ꞌdaꞌingu dí 

mamꞌbe, man sʉiꞌbe a. Nɛ nuꞌa toꞌo 
hingui øtꞌ ma ꞌbɛfi, di japi dim ꞌbɛꞌʉ 
miꞌda.

Rán tꞌuti ra zįthu bá peng 
bʉ ja rá mbʉi nꞌda ra jąꞌi

24
 Nɛ manꞌda ran tꞌuti bi ma, bi 

ꞌyɛn̨a:
―Nuꞌbʉ bi bøm bʉ ja rá mbʉi 

nꞌda ra jąꞌi ra zįthu, bin ꞌyo bʉ ja ra 
ꞌyonhäi, bi hyoni hapʉ sä dim ꞌbʉi, 
nɛ nuꞌbʉ him bi dįni, bi bɛn̨sɛ ba 
peng mahønꞌa hapʉ mi ꞌbʉi. 25 Nɛ 
nuꞌbʉ mi zøm bʉ, bi nu njongui 
ꞌbʉpʉ, nɛ ma hoqui xʉn ho. 26 Nɛ 
nubʉya, bi mba bá hom mi yoto yʉ 
zįthu manꞌda xʉn tsꞌo xinda guesɛꞌa 
bin honte, nɛ gätho bim ꞌbʉhmbʉ 
bʉ. Nɛ nuꞌa ra jąꞌi bʉya, bi gohi 
manꞌda xʉn tsꞌo xinda gueꞌbʉ mi 
ꞌbʉpʉ nꞌdatho ra zįthu, bi ꞌyɛn̨ꞌa ra 
Jesús ꞌbʉ mi man ran tꞌuti. Din ja 
bʉ ʉ hinga gätho rá mbʉi i ɛc̨ꞌyɛi.

Ran jąpi majuąni
27

 Gätho na yą ra Jesús nɛ bi dąꞌa 
nꞌda ra xisu, bi ꞌyɛn̨a:
―Mająpiꞌa ra xisu bi teꞌe, bi 

ꞌyɛm̨bi.
28

 Pɛ nu ra Jesús bʉya bi ꞌyɛm̨pꞌa:
―Pɛ nɛꞌʉ manꞌda mająpi gätho 

toꞌo i øh rám hman Oją nɛ i øtꞌa 
gätho i mam bʉ, bi ꞌyɛm̨bi.

Yʉ tsꞌomꞌbäi bi ꞌyäh yʉ 
hmɛpya mahɛt̨sꞌi

29
 Bi muntsꞌʉ yʉ jąꞌi bʉ ꞌbäh ra 

Jesús, nɛ nu ra Jesús bi xiꞌʉ manꞌda 
ram hma, nɛ bi ꞌyɛm̨pꞌʉ:
―Nuꞌahʉ guí ꞌbʉhmbʉ yʉ pa ja 

bʉ ya, gyʉ́ tsꞌomꞌbäihʉ, guí äjʉ 
ra hmɛpya mahɛt̨sꞌi, pɛ hin te 
ma hmɛpya da tꞌutꞌahʉ, pɛ høntꞌa 
nꞌda ra hmɛpya da tꞌutꞌahʉ tengu 
bi ꞌyøtꞌa ra Jonás. 30 Nɛ gueꞌa ra 
hmɛpya bi ꞌyøtꞌ ra Jonás, bi bąh yʉ 

jąꞌi bʉ ja ra hnini Nínive majuąni 
Oją bí mbɛhnꞌna. Ngutho ahʉ, sä 
gui pąhmbʉ majuąni bá pɛngä Oją 
ꞌbʉ gá nuhʉ ꞌbɛꞌa din jacä, nugä 
ngue dán jąꞌigä ua ja ra ximhäi, 
bi ꞌyɛn̨a. 31 Nɛ dí xi ahʉ, nuꞌa ra 
xisu min tsꞌʉtꞌabi bʉ Sur, ꞌdatꞌa gui 
ndansꞌhʉ a ꞌbʉ bin ja ran juąnbi ꞌbʉ 
ran zɛgui. Nɛ da ꞌyutꞌahʉ ngue i ja 
ni tsꞌoquihʉ. Nguetho nuꞌa yatho bá 
ɛh̨ɛ ngue mín nde da ꞌyøꞌa bi manꞌa 
ra tsꞌʉtꞌabi Salomón nangue rán 
ꞌyomfɛn̨i bi und Oją, pɛ nu ahʉ, hin 
guín nde gui ꞌyøhmbʉ a dí mangä 
ngue dí ꞌbʉhmbʉ ua. Pɛ nugä 
manꞌda i ja rá tsꞌɛdi mam hmangä 
xinda gue ra Salomón, bi ꞌyɛn̨ꞌa ra 
Jesús.

32
 Nɛ xø bi ꞌyɛn̨a:

―Nɛꞌʉ mi ꞌbʉpʉ ja ra hnini Nínive 
ꞌdatꞌa gui ndansꞌhʉ ʉ ꞌbʉ bin ja ran 
juąnbi ꞌbʉ ran zɛgui, nɛ da ꞌyutꞌahʉ 
ngue i ja ni tsꞌoquihʉ, nguetho nuꞌʉ 
ꞌbex bi päh yʉ́ mbʉi ꞌbʉ mí ꞌyøꞌa bi 
manꞌa ra Jonás, pɛ nu ahʉ, xø hin 
guín nde gui päh ni mbʉihʉ nangue 
ni tsꞌoquihʉ. Nɛ nugä, manꞌda xʉn 
hɛt̨sꞌi mam hmangä xinda gue ra 
Jonás, bi ꞌyɛn̨ꞌa ra Jesús.

Nuꞌa dá pąhmbʉ rán nɛqui Oją
33

 Nɛ xø bi ꞌyɛn̨ꞌa ra Jesús:
―Pɛ njon di søcꞌa nꞌda ra sibi ngue 

da goꞌmi, uague di cʉꞌtꞌ pʉ ja ra 
huada. Pɛ i tixpʉ ja ra mbøxasibi, 
ndepe di yotꞌi gätho toꞌo ba ɛh̨ɛ. 
34

 Gueꞌa ni dähʉ di ja ahʉ gui 
hyanthʉ ran nɛqui. Nuꞌbʉ xʉn ho 
ni dähʉ, guí hanthʉ xʉn ho ran 
nɛqui, nɛ nuꞌbʉ hingui ho ni dähʉ, 
xʉm ꞌbɛxuitho bʉ guí hanthʉ. 35 Nɛ 
ngutho ni mbʉihʉ di ja ahʉ gui 
pąhmbʉ rán nɛqui Oją. Nuꞌbʉ i 

hon ni mbʉihʉ rán ho Oją, i ja ahʉ 
ran nɛqui ꞌbʉ, nuꞌbʉ hinꞌna, sä 
guí ɛm̨hbʉ i ja ahʉ ran nɛqui, pɛ 
høntꞌa ra ꞌbɛxui i ja ahʉ. 36 Nguetho 
høntꞌbʉ guín ndehʉ bʉ ni mbʉihʉ, 
di ꞌuecꞌahʉ ra ꞌbɛxui a Oją nɛ 
di ꞌda ahʉ rán nɛqui, nɛ nubʉya 
gui ꞌyøthʉ tenguꞌbʉ gyʉ́ sibihʉ nɛ 
gui ꞌyuthʉ miꞌda rá ꞌyu Oją, tengu 
ra nyotꞌi di yorpʉ ní mba nꞌda, bi 
ꞌyɛn̨ꞌa ra Jesús.

Nu ra Jesús bi xiꞌʉ yʉ fariseo nɛ yʉ 
xänbate niją maxøtsꞌe thoho i yąꞌʉ
37

 Nɛ nuꞌbʉ mi guaꞌa man ra Jesús, 
nꞌda ra fariseo bi xih ná tsꞌihmɛ a 
ra Jesús, nɛ bi mba bin sihmɛhʉ. 
38

 Nɛ nu ra fariseo bi nu him bin 
xʉꞌyɛ ra Jesús, tengu i man yʉ́n 
tꞌɛd̨izɛhɛ yʉ fariseo, nɛ bi hyonya 
thoho. 39 Pɛ nuꞌa ra Jesús bi ꞌyɛm̨pꞌa:
―Nu ahʉ gyʉ́ fariseohʉ, guí pethʉ 

xʉn ho ni jąꞌihʉ, pɛ guextaꞌa xʉn 
tsꞌo ni mbʉihʉ. Høntꞌa ran tsꞌiyate 
guím bɛm̨hbʉ, gyʉ́ tsꞌomꞌbäi 
thohohʉ. 40 Xøgue, xʉm mɛ tho ni 
mbʉihʉ. Nu Oją i pądi ꞌbɛꞌa gadí 
jafʉ ni jąꞌihʉ, pɛ nɛꞌa ni mbʉihʉ 
i pądi ꞌbɛꞌa im bɛn̨i, nguetho Oją 
gätho bi zänꞌdʉ, bi ꞌyɛn̨a. 41 Pɛ 
nuꞌbʉ gui huɛc̨ ni mijąꞌihʉ nɛ gui 
fäxhʉ, da fąh pʉya mahoqui ni 
mbʉihʉ.
42

 Í huɛh̨i maha ahʉ, gyʉ 
fariseohʉ, nguetho guí hąxhʉ bʉ ja 
ra niją a ná ꞌdɛtꞌa yʉ́ ꞌyɛt̨hi yʉ tʉhʉ 
bi bøxpʉ ja ni huąhihʉ, pɛ go hin 
gá ꞌyøthʉ a manꞌda in nde Oją ngue 
ꞌda xquín numanhohʉ ni mijąꞌihʉ 
nɛ xquí huɛj̨ʉ ʉ. Guehya ndeꞌbʉ 
manꞌda gui ꞌyøthʉ, madagueꞌbʉ gui 
thoqui gui ꞌyøthʉ ʉ miꞌda. 43 Huɛh̨i 
maha ahʉ, gyʉ́ fariseohʉ, ɛm̨mɛ guí 

homhbʉ ngue da hnumansu ahʉ bʉ 
ja ra niją, nɛ gadí hohʉ yʉn zɛngua 
ꞌbʉ guí ꞌyohʉ bʉ ja ra täi. 44 Í huɛh̨i 
maha ahʉ, nuꞌahʉ tenguthoho nꞌda 
ran ꞌyägui hingam fądi, nɛ nuꞌa 
da thopʉ hin da bądi o bʉ xʉ ꞌya. 
Ngutho ahʉ, im bɛn̨ yʉ jąꞌi ngue 
xʉn ho ahʉ, pɛ him majuąni.
45

 Nɛ mi ꞌbʉpʉ nꞌda ra xänbate 
niją, nɛ bi ꞌyɛn̨a:
―Nuꞌi grá Jesús, gra xänbate i, 

ɛm̨mɛ gadí ʉnga ma mbʉihe a gá 
ma, bi ꞌyɛm̨bi.
46

 Bi dątꞌa ra Jesús:
―Nɛ ahʉ, gyʉ xänbatehʉ, í huɛh̨i 

maha ahʉ, nguetho ɛm̨mɛ xʉn 
hɛį a gá hyuspahʉ yʉ́n tꞌɛd̨i ra 
Moisés ngue guí xihmbʉ yʉ jąꞌi 
da ꞌyøtꞌe, pɛ nusɛ ahʉ xíngui tsꞌʉ 
guí øthʉ a guí xihmbʉ da ꞌyøtꞌʉ. 
47

 Í huɛh̨i maha ahʉ, guí hocpahʉ 
yʉ́ jądonꞌyägui ʉ yʉ́ pøngahyą Oją 
bi hyoꞌʉ nim bombøtahʉ, ngue 
guí nde da ꞌyɛn̨ꞌahʉ yʉ jąꞌi xʉn 
ho ahʉ. 48 Pɛ gueꞌa gní ꞌyuhmbʉ 
ngue guín numanhohʉ yʉ́n tꞌøtꞌe 
ʉ nim bombøtahʉ, bi hyoꞌʉ yʉ́ 
pøngahyą Oją nɛ go gadí hocpahʉ 
yʉ́ jądonꞌyägui bi ꞌyo ʉ.

49
 Pɛ nu Oją i pądi ꞌbɛꞌa gätho 

din ja, janangueꞌa bi ꞌyɛn̨a: “Ga 
pɛhndä ʉ ma pøngahyą, nɛꞌʉ miꞌda 
da mam mam hmangä. Nuꞌʉ ꞌda 
da tho, nɛ nuꞌʉ ꞌda da tꞌɛthoho,” bi 
ꞌyɛn̨ Oją. 50 Janangueꞌa gueꞌa ctí 
nuhʉ rán tsꞌɛmbi Oją nangue gätho 
yʉ́ pøngahyą Oją nɛ yʉ́m ꞌbɛhni bi 
mba ntho gueꞌbʉ go rá mbʉdi ra 
ximhäi. 51 Nu rá mbʉdi ra Abel bi 
tho asta gueꞌbʉ nɛꞌa ra Zacarías bi 
tho bʉ mbo ra dąniją, tengu thoho 
ꞌbʉ ni tsꞌoquihʉ a gätho í thoꞌʉ yʉ́ 
pøngahyą Oją, nɛ gueꞌa dí ʉnꞌnahʉ a.

52
 Í huɛh̨i maha ahʉ gyʉ́ 

xänbatehʉ, guí pąhmbʉ ꞌbɛꞌa nam 
bønꞌa rá hman Oją pɛ hinga gueꞌa 
guí xänbahʉ yʉ jąꞌi. Him majuąni 
guí tɛnhdʉ a nɛ hín gadí jafʉ da 
dɛnꞌdʉ in nde da dɛnni, bi ꞌyɛn̨ꞌa 
ra Jesús. 53,54 Nɛ bi bøm bʉ ra 
Jesús bʉya. Pɛ nu yʉ xänbate niją 
nɛ yʉ fariseo ɛm̨mɛ bin cuɛ, nɛ xø 
bi dʉꞌmi ɛm̨mɛ bi ꞌyän yʉn tꞌänni, 
ngue i honi ꞌbɛpʉ dí yąpꞌa ra Jesús.

Ra Jesús bi ma ꞌbɛꞌa din ja 
toꞌo i mam maxøtsꞌe thoho

12  Nɛ bim pɛti bʉ ꞌbʉh ra 
Jesús xʉn ngu yʉ jąꞌi, nɛ 

ɛm̨mɛ din tønthoho. Nu ra Jesús bi 
ꞌyɛm̨pꞌʉ yʉ́ xädi:

―Gam fähmbʉ nangue yʉ́ ixi yʉ 
fariseo ngue hin gui tɛnbahʉ yʉ́n 
tꞌøtꞌe, ɛn̨a xʉn ho bʉ na hnu ʉ pɛ 
nꞌdanꞌyo thoho im bɛn̨ yʉ́ mbʉi. 
2

 Hin gui ꞌyøthʉ tenguꞌʉ nguetho 
gätho ꞌbɛꞌa im bɛm̨ bʉ mbo rá mbʉi 
nꞌda, da fądi. Madagueꞌbʉ ɛn̨ꞌʉ 
njon da bądi, pɛ guehma din cꞌą yʉ́ 
tsꞌoqui. 3 Nɛ gätho a i manꞌa nꞌda bʉ 
njongui øde, da hmam bʉ ꞌbʉh yʉ 
jąꞌi. Nɛ gätho i mam mantꞌągui nꞌda 
bʉ ja rá ngu, da fąpʉ ꞌbʉh yʉ jąꞌi, bi 
ꞌyɛm̨pꞌʉ yʉ́ xädi ra Jesús.

Gui suhʉ Oją, bi ꞌyɛn̨ꞌa ra Jesús
4

 Nɛ xø bi ꞌyɛn̨a:
―Nuꞌahʉ, ma amigo ahʉ, o guí 

suhʉ ʉ in nde da hyo ahʉ. Nuꞌʉ, sä 
da hyoꞌa ni jąꞌihʉ pɛ hinꞌyʉ ꞌbɛꞌa 
manꞌda i sä da ꞌyøtꞌe. 5 Ga xi ahʉ 
toꞌo a gui suhʉ. Dami suhʉ Oją 
nguetho nuꞌa, i sä da hyo ahʉ nɛ i ja 
rá tsꞌɛdi da ꞌyɛntꞌahʉ bʉ ja ran ʉnbi 
maząi. Majuąni dí xi ahʉ, jatho gui 
suhʉ Oją.

6
 Nɛ njom manꞌda gui suhʉ. Guim 

bɛm̨hbʉ yʉ doja, tsꞌʉtho di muui, 
høntꞌa zʉ yocentavo di muui ʉ cʉtꞌa 
ndoja, pɛ guextaꞌa i pa mfɛn̨i ʉ, Oją 
im bɛn̨ꞌʉ. 7 Nɛ nu ahʉ manꞌda di mu 
ahʉ xinda gue yʉ doja bʉ ní bɛn̨ 
Oją, nɛ asta i pądi hangu na ngu i 
ja ni xtąhʉ. Janangueꞌa o guín suhʉ.

Toꞌo hingui su da ma 
nangue ra Jesús

8
 Nɛ manꞌda bi man ra Jesús, bi 

ꞌyɛn̨a:
―Majuąni dí xi ahʉ, gätho toꞌo 

hingui su da mangua ja ra häi gue 
i pąqui, nugä, ngue dán jąꞌigä ua 
ja ra ximhäi, ga mam bʉ ja yʉ́ hmi 
yʉ́m ꞌbɛhni Oją, gue dí pącä ʉ. 9 Pɛ 
nuꞌa toꞌo da gøngä ua ja ra häi, nɛcä 
ga cøngä bʉ mahɛt̨sꞌi a.
10

 Nuꞌa toꞌo di cꞌąmanꞌʉgä nguecä 
ngue dán jąꞌigä ua ja ra ximhäi, sä 
da mba ma punbi ꞌbʉ da bɛn̨ꞌa bi 
ma. Pɛ nuꞌʉ toꞌo di cꞌąmanꞌʉ rá 
Hogandąhi Oją, hinꞌyʉ rá punbi ʉ.
11

 Nuꞌbʉ pa ma yąpiꞌahʉ nɛ da 
tsꞌix ahʉ bʉ ꞌbʉh yʉ ngʉrpi ja ra 
niją o guepʉ ꞌbʉh yʉ zɛꞌmi nɛ yʉ 
tsꞌʉtꞌabi, pɛ o ɛm̨mɛ guím bɛm̨hbʉ 
ꞌbɛꞌa sä gui mamhbʉ ꞌbʉ da mba ma 
juąnni ahʉ, 12 nguetho nuꞌbʉ gám 
ꞌbähmbʉ bʉ ja rá hmi ʉ, nuꞌa rá 
Hogandąhi Oją ꞌbex di bɛn̨ꞌnahʉ gui 
mamhbʉ, bi ꞌyɛn̨ꞌa ra Jesús.

Rán tꞌuti ra mɛmbɛti bi 
bɛn̨sɛ ꞌbɛꞌa da hyoni

13
 Nɛ nuꞌbʉ min yąꞌa ra Jesús, mi 

ꞌbä inde bʉ ꞌbʉh yʉ jąꞌi nꞌda ran 
ꞌyohʉ, nɛ bi ꞌyɛm̨bi:

―Xänbate i, dami xih man ꞌyohʉ 
da xɛgätsꞌʉ ra häi bi zoh ma taꞌbe.
14

 Nu ra Jesús bi ꞌyɛn̨a:

―Nuꞌi, grán ꞌyohʉ, hin dra 
zɛꞌmigä ngue ga øtꞌä a guí ma, bi 
ꞌyɛm̨bi.

15
 Nɛ xø bi ꞌyɛm̨pꞌʉ ꞌbʉpʉ:

―Dami jamansu ni mbʉihʉ hin 
din ja ahʉ ran ꞌyʉya. Nguetho 
hinga gueꞌa i ja nꞌda dám ꞌbʉꞌa nꞌda, 
madagueꞌa xʉn ngu i ja.
16

 Nɛ nubʉya, bi xiꞌa nꞌda ran tꞌuti, 
nɛ bi ꞌyɛm̨pꞌʉ:
―Mi ꞌbʉꞌa nꞌda ran ꞌyohʉ ra 

mɛmbɛti. Nɛ nuꞌa rá häi ɛm̨mɛ 
xʉn ho, nɛ xʉn ngu ꞌbɛꞌa gätho bin 
ja bʉ. 17 Nɛ nuꞌʉ yʉ́ ngumpɛꞌtsꞌi, 
ɛm̨mɛ bi yudi nɛ bi bongthoho 
ꞌbɛꞌa mi ja bʉ ja rá huąhi. Nɛ nuꞌa 
ran ꞌyohʉ bʉya, bi bɛn̨i ꞌbɛꞌa sä 
da ꞌyøtꞌe. 18 Nɛ bi bɛn̨sɛ: “Nuya, ga 
xoꞌtꞌ ma ngumpɛꞌtsꞌi nɛ ga høh 
miꞌda xʉn ndoho, nꞌdahma din ja 
hapʉ ga pɛꞌtsꞌä ꞌbɛꞌa gätho i jagä. 
19

 Nɛ nubʉya, dam ꞌbʉtho, høntꞌa 
dí hyu ma mbʉi ga øtꞌä,” bi ꞌyɛn̨sɛ 
ran ꞌyohʉ. 20 Pɛ nuꞌa Oją bi ꞌyɛm̨pꞌa: 

“Nuꞌi, hin guí pądi ꞌbɛꞌa guím ma, 
nguetho nán xui ya gui tu. Nɛ toꞌo 
hmaha da gohmi ꞌbɛꞌa gätho guím 
bɛn̨i gui hyonsɛ,” bi ꞌyɛm̨bi, bi 
ꞌyɛn̨ꞌa ra Jesús.

21
 Ngubʉ din ja gätho yʉ ꞌyʉya, 

ngueꞌa høntꞌa i ja ua ja ra ximhäi 
im bɛn̨i, pɛ hinga gueꞌa rá mbɛti dí 
yąnba yʉ́ te ʉ, bi ꞌyɛn̨ a ra Jesús.

Nu Oją di jamansu yʉ́ tꞌʉhni
22

 Nɛ nubʉya, bi ꞌyɛm̨pꞌʉ yʉ́ xädi:
―ꞌYo ɛm̨mɛ gui hyądumbʉihʉ 

ꞌbɛꞌa gui sihʉ nɛ ꞌbɛꞌa gui hyehʉ. 
23

 Nɛ manꞌda xʉn ho guim bɛm̨hbʉ 
ni tehʉ xinda gue nin sihmɛhʉ, 
nguetho manꞌda di muui ni tehʉ, 
nɛꞌa ni jąꞌihʉ manꞌda di muui xinda 
gue ni hehʉ. 24 Damin ꞌyomfɛn̨ihʉ 

tsꞌʉ ꞌbɛꞌa i øtꞌ yʉ ca. Nuꞌʉ, hingui 
øtꞌ yʉ́ huąhi nɛ hin te i pɛꞌtsꞌi ꞌbɛꞌa 
i honi, pɛ nu Oją di jamansuꞌʉ. Pɛ 
manꞌda di jamansu ahʉ Oją xinda 
gue yʉ doja, nguetho manꞌda 
di mu ahʉ. 25 Nte sä gui tįnsɛhʉ, 
xinga gue nin sihmɛhʉ, xinga gue 
ni hehʉ, xinga gue ni tehʉ, gue 
gam ꞌbʉhmbʉ ua nyaꞌa thoho. 
26

 Janangueꞌa hin gui hyądumbʉihʉ 
ʉ nte di muui.

27
 Dami nuhʉ yʉ døni. Hin te 

má ꞌbɛfi i øtꞌe, pɛ guehma i te. Nɛ 
nuꞌa ra tsꞌʉtꞌabi Salomón mi he rá 
pahni mahotho nɛ xʉm hmadi. Pɛ 
nu yʉ døni manꞌda mahotho xinda 
gue rá pahni mi he ra Salomón. 
28

 Nuꞌa Oją di jamansu yʉ døni 
nɛ di japi din te, madague nꞌda 
pa thoho i døni. Xi ahʉ, ha hin 
guím bɛm̨hbʉ ngue manꞌda xʉn 
ho di ꞌda ahʉ Oją. Xøgue tsꞌʉtho 
guí ɛc̨ꞌyɛihʉ. 29 Janangue o guí 
hądumbʉihʉ ꞌbɛꞌa gui sihʉ nꞌda pa 
ngu nꞌda pa, 30 nguetho nuꞌʉ hingui 
ɛc̨ꞌyɛi Oją, gueꞌa i øtꞌʉ. Pɛ nuꞌahʉ 
ni Tahʉ ꞌbʉpʉ mahɛt̨sꞌi i pądi ꞌbɛꞌa 
gätho guí homhbʉ. 31 Mꞌbɛtꞌo thoho 
guin unsɛhʉ di manda ahʉ rá tsꞌɛdi 
Oją, nɛ nubʉya di ꞌda ahʉ Oją ꞌbɛꞌa 
gätho guí homhbʉ, bi ꞌyɛn̨ꞌa ra 
Jesús.

Toꞌo di mɛmbɛti bʉ mahɛt̨sꞌi
32

 Xø bi ꞌyɛn̨ꞌa ra Jesús:
―O guín suhʉ, madagueꞌa hingui 

ngu ahʉ, nguetho i hu rá mbʉi Oją 
ngue ya guí ꞌbʉhmbʉ bʉ di manda 
rá tsꞌɛdi. 33 Dami pähʉ ꞌbɛꞌa i ja ahʉ, 
gui unhdʉ yʉ hyoya, nɛ din ja ahʉ 
xʉn ngu bʉ mahɛt̨sꞌi. Nubʉ, nte dim 
ꞌbɛpʉ nɛ njąmꞌbʉ din thegue, hingui 
sä nꞌda ra bɛ ̨da yʉrpʉ, xinga 

gueꞌʉ yʉ zuꞌuɛ.̨ 34 Nuꞌbʉ guecua 
ja ra ximhäi i ja ꞌbɛꞌa pɛꞌtsꞌa nꞌda, 
høntꞌua im bɛn̨ꞌa nꞌda, nɛ nuꞌbʉ 
guepʉ mahɛt̨sꞌi, guepʉ im bɛn̨ꞌa 
nꞌda bʉ, bi ꞌyɛn̨ꞌa ra Jesús.

Ra Jesús bi ma da thøꞌmi xʉn ho
35

 Nɛ xø bi ꞌyɛn̨ꞌa ra Jesús:
―Dami tøgbahʉ nɛ gan sähʉ 

tenguꞌbʉ i sø ni sibihʉ. 36 Tengu i 
øtꞌ yʉ ꞌyɛh̨ɛ ꞌbʉ i tømꞌbʉ yʉ́ hmu 
da mbeng bʉ xín sihmɛ bʉ ja ran 
thąti, nꞌdahma ꞌbex da xocpa nꞌdihi 
ꞌbʉ bi zofo. 37 Ɛm̨mɛ din johya ʉ bi 
døꞌmi, nguetho da xiꞌʉ da hyupʉ 
ja rá mɛxa, go guesɛꞌa ra hmu din 
ꞌyɛh̨ɛ bʉya, ngue da ꞌuįnꞌʉ yʉ́ ꞌyɛh̨ɛ. 
38

 Din johya ʉ bi døꞌmi madagueꞌa 
made nxui uague tꞌʉxuditho ꞌbʉ bi 
zøh ra hmu. 39 Nu nꞌda ran ꞌyohʉ 
ꞌbʉ xtám bądi ꞌbɛꞌa ní pa da yʉrpʉ 
ra bɛ ̨bʉ ja rá ngu, xtán døꞌmi, 
hin di japi da fɛp̨i ꞌbɛꞌa pɛꞌtsꞌi. Pɛ 
hingui pądi ꞌbɛꞌa ní pa da yʉrpʉ ra 
bɛ,̨ janangue i tøꞌmi gätho yʉ pa. 
40

 Ngutho ahʉ gui tøgbahʉ nguetho 
hin guí pąhmbʉ ꞌbɛꞌa ní ora ba 
pengä, nugä ngue dán jąꞌigä ua ja 
ra ximhäi, bi ꞌyɛn̨ꞌa ra Jesús.

Rán tꞌuti yʉ ꞌyɛh̨ɛ xʉn 
ho nɛꞌa hingui ho

41
 Nuꞌa ra Pedro bʉya, bi ꞌyänni 

ꞌbɛꞌa bi man ra Jesús, bi ꞌyɛm̨bi:
―Ma Hmu i, ha høngdähe guí xije 

ran tꞌuti, uague gätho ʉ miꞌda guí 
xifi.
42

 Nu ra Jesús bi dąti:
―Nuꞌa ra ꞌyɛh̨ɛ xʉn ho, nząi i øtꞌ 

rá ꞌbɛfi xʉn ho, nɛ di manda bʉ 
ja rá ngu rá hmu, nɛ di darpa yʉ́ 
miꞌyɛh̨ɛhʉ. Nɛ nuꞌbʉ bi zøn ra ora 
din sihmɛ tsꞌʉ yʉ́ miꞌyɛh̨ɛhʉ, i ꞌuįni 

xʉn ho. 43 Nɛ nuꞌa ra ꞌyɛh̨ɛ, da dįnꞌa 
rá hmu bʉ dim pɛh ꞌbʉ bi zøhø, da 
nu ran johya a bʉya. 44 Nguetho 
majuąni dí xi ahʉ, nu rá hmu di 
un manꞌda ra ꞌbɛfi ngue di manda 
bʉya ꞌbɛꞌa gätho i pɛꞌtsꞌi. 45 Pɛ nuꞌbʉ 
nꞌda ra ꞌyɛh̨ɛ im bɛn̨sɛ him ba ɛꞌ̨a 
nꞌdihi rá hmu, nɛ di dʉꞌmi di ʉnba 
yʉ́ míꞌyɛh̨ɛhʉ, madague yʉ xisu 
o gue yʉn ꞌyohʉ, nɛ i sihmɛzɛhɛ 
nɛ i mihni, 46 tsꞌʉrpʉ thoho ba ɛh̨ 
rá hmu nɛ bi dįnꞌa rá ꞌyɛh̨ɛ bʉ hin 
di jamansu rá ꞌbɛfi, nɛ da zʉꞌa rá 
ꞌyɛh̨ɛ bʉya. Nɛ da hyønꞌa thi, nɛ da 
ꞌyɛm̨bi nte rán jaui a. Nɛ da mbɛnpʉ 
ba nu ran ʉnbi bʉ ꞌbʉh miꞌda 
guextaꞌa him bi ꞌyøtꞌa xí sifi, bi 
ꞌyɛn̨ꞌa ra Jesús.

47
 Nɛ manꞌda ran tꞌuti bi xiꞌʉ, nɛ bi 

ꞌyɛm̨pꞌʉ:
―Nu nꞌda ra ꞌyɛh̨ɛ ꞌbʉ mi bądi 

ꞌbɛꞌa in nde rá hmu, nɛ him bi ꞌyøtꞌe, 
pɛ xʉn ʉ tho ram fɛi din japꞌa. 48 Pɛ 
nuꞌa nꞌda ra ꞌyɛh̨ɛ ꞌbʉ hingui pądi 
ꞌbɛꞌa in nde rá hmu, nɛ him bi ꞌyøtꞌa 
i numanho rá hmu, pɛ tsꞌʉtho ram 
fɛi din japꞌa. Nuꞌa toꞌo bin japi da 
bądi xʉn ngu, jatho da ꞌyøtꞌe xʉn 
ngu. I jatho da ꞌyøtꞌe nꞌda ngu nꞌda 
hangu na ngu bin japi da bądi, bi 
ꞌyɛn̨ꞌa ra Jesús.

Din ja yʉn heque
49

 Nɛ xø bi ꞌyɛn̨ꞌa ra Jesús:
―Nugä bá ɛc̨ä, pɛ hinga gätho yʉ 

jąꞌi da numanhogui, janangue din 
sʉꞌʉ ꞌda. Pɛ guextaꞌa hinga nan ja 
xʉn ho. 50 Mꞌbɛtꞌo ga nu xʉn ngu 
yʉn ʉnbi, nɛ nuꞌbʉ bi zøn ra pa 
din jaꞌa dím ma, nꞌda ran ʉnbi xʉn 
ʉtho ga nugä bʉya. Nɛ xʉn ho ꞌbʉ 
ga nu nꞌdihi. 51 Pɛ o guí ɛm̨hbʉ din 
hɛ ̨yʉ sʉi ngue bá ɛc̨ä ua, pɛ manꞌda 

din ja yʉ sʉi. 52 Nuya din hec yʉ́n 
ꞌyomfɛn̨i ʉ ꞌbʉpʉ ja nꞌda ra ngu. 
Tenguꞌbʉ hyuꞌʉ ꞌbʉpʉ da dɛngui, 
yoho ʉ hin da dɛngui. 53 Nɛ din 
hec yʉ́n ꞌyomfɛn̨i yʉn ꞌyohʉ nɛ din 
sʉhmbʉ yʉ́ tsꞌʉntꞌʉ nanguecä. Nɛ 
yʉ xisu din sʉhmbʉ yʉ́ tꞌįxu nɛ din 
sʉhmbʉ yʉ́ tsꞌįhuɛ, hinga ꞌdaꞌangu 
da bɛm̨hbʉ, bi ꞌyɛn̨ꞌa ra Jesús.

Nu yʉ jąꞌi him bi bąꞌa rá 
hmɛpya ra Jesús

54
 Nɛ xø bi ꞌyɛn̨ꞌa ra Jesús:

―Nuꞌbʉ guí nuhʉ nꞌda ra güi ní 
bøxpʉ ní yʉh ra hyadi, guí ɛm̨hbʉ 
din ꞌye, nɛ din ꞌye bʉya. 55 Nɛ nuꞌbʉ 
guí nuhʉ ba ɛh̨ ran dąhi bʉ sur, 
guí ɛm̨hbʉ xtám pa ra pa bʉya, nɛ 
xtám pa bʉya. 56 Maxøtsꞌe tho guím 
mamhbʉ, guí pąhmbʉ ꞌbɛꞌa din ja 
ra pa, pɛ nɛ hin guí pąhmbʉ ꞌbɛꞌa 
ní hmɛpya guí nuhʉ ya, bi ꞌyɛn̨ꞌa ra 
Jesús.

Damin hocpazɛhɛ nin sʉihʉ
57

 ―Hanja ngue hingui sä gan 
ꞌyomfɛn̨i ꞌbɛꞌa xʉn ho gui ꞌyøthʉ, bi 
ꞌyɛn̨ꞌa ra Jesús. 58 Nuꞌbʉ ꞌbʉꞌa nꞌda 
da zix ahʉ bʉ ꞌbʉh ra zɛꞌmi in nde 
di yąpꞌahʉ, nuꞌbʉ gá mbɛ bʉ ꞌyu, 
gan hocuazɛhɛhʉ bʉ ꞌyu. Nuꞌbʉ 
hinꞌna, guehma gui sømmi bʉ ꞌbʉh 
ra zɛꞌmi, nɛ di manda da jo ahʉ. 
59

 Nɛ hin da zä gui pømhbʉ bʉ asta 
gueꞌbʉ go gá juthʉ gätho bi zänni 
gui juthʉ, bi ꞌyɛn̨ꞌa ra Jesús.

Hnɛhi thoho di päh 
rán ꞌyomfɛn̨i nꞌda

13  Nɛ bi siꞌa ra Jesús ꞌbɛꞌa xí 
tꞌørpa ꞌda yʉ mɛngu bʉ 

Galilea nɛ bi tꞌɛm̨bi:

―Nuꞌa ra Pilato bi manda dí hoꞌʉ 
ꞌda nuꞌbʉ mim bøx yʉ́ ꞌbøtsꞌe bʉ ja 
ra dąniją Njerusalén, bi ꞌyɛm̨bi.
2

 Nuꞌa ra Jesús bi ꞌyɛm̨pꞌʉ:
―Ha guím bɛm̨hbʉ manꞌda i 

ja yʉ́ tsꞌoqui ʉ toꞌo bi mba ntho 
xinda gueꞌʉ miꞌda yʉ́ mɛnguhʉ. 
3

 Pɛ hinꞌna maha. Pɛ dí xi ahʉ, 
ngubʉ dín ʉnꞌnahʉ. Gui nuhʉ ran 
tsꞌɛmbi maząi ꞌbʉ hin gui päh nin 
ꞌyomfɛn̨ihʉ. 4 Nɛꞌʉ ꞌdɛꞌma hyąto 
bi du bʉ Siloé ꞌbʉ mi yøtꞌ ra jądo, 
ha guí ɛm̨hbʉ manꞌda mi ja yʉ́ 
tsꞌoqui ʉ xinda gueꞌʉ miꞌda ꞌbʉpʉ 
Jerusalén. 5 Hinꞌna maha, nɛ ngutho 
ahʉ guin nuhʉ ran ʉnbi ꞌbʉ hin gui 
päh nin ꞌyomfɛn̨ihʉ, bi ꞌyɛn̨ꞌa ra 
Jesús.

Ra hmɛpya ra za him 
bin zʉh yʉ́n dätꞌo

6
 Nɛ nubʉya, bi xiꞌa nꞌda ran tꞌuti, 

bi ꞌyɛn̨a:
―Mi ꞌbʉꞌa nꞌda ran ꞌyohʉ mi ja 

nꞌda rá huąhi. Nɛ bi ꞌyɛt̨ꞌa nꞌdanza 
ra higo. Nɛ mi pa ran ꞌyohʉ da 
nu ꞌbʉ di zʉpʉ yʉ́n dätꞌo, pɛ xínga 
nꞌdandį bin zʉh yʉ́n dätꞌo ra higo. 
7

 Janangue bi zonꞌna rá mbɛfi bʉ 
ja rá huąhi nɛ bi xifi da ꞌyɛxa ra 
za: “Nuya, ná hyu jɛya ya ngue dí 
tøꞌmi din ja yʉ́n dätꞌo na ra za, pɛ 
hin te i zʉdi. Dami ꞌyɛx ya, ndetho 
í sʉnba yʉ́ dehe ra häi a ra za,” bi 
ꞌyɛm̨bi. 8 Pɛ nuꞌa rá mbɛfi bi ꞌyɛn̨a: 
“Dím ꞌbäpʉ manꞌda jɛya, ga zʉnspa 
ra häi bʉ rán dʉi, nɛ ga ponbä xʉn 
ho yʉ häi. 9 Xøhma din zʉh yʉ́n 
dätꞌo bʉya. Pɛ nuꞌbʉ hin din zʉdi, 
ga ɛxä ꞌbʉ,” bi ꞌyɛn̨ꞌa ra mbɛfi bʉya, 
bi ꞌyɛn̨ꞌa ra Jesús ꞌbʉ mi manꞌa ran 
tꞌuti.

Nuꞌa ra Jesús bi hocꞌa 
nꞌda ra mbɛdi xisu

10
 Nꞌda ra pa ran säya bʉya, min 

xänbate bʉ ja ra niją ra Jesús. 
11

 Nɛ mi ꞌbäpʉ nꞌda ra xisu ngue 
ná ꞌdɛꞌma hyąto jɛya madí ʉnba 
ra zįthu, him madi japi di juąn rá 
jąꞌi. 12 Nɛ nuꞌbʉ mi nuꞌa ra Jesús, bi 
ꞌyɛm̨bi:

―Grá xisu, ya bi zä ni jąꞌi ya, bi 
ꞌyɛm̨bi.

13
 Nɛ bi mba nthädi ra xisu bʉya, 

bi däꞌa ra Jesús, ꞌbex bi juąn rá jąꞌi 
a bʉya. Nɛ nuꞌa ra xisu bi ꞌyɛs̨pa 
Oją. 14 Pɛ nuꞌa ra ngʉrpi bʉ ja ra 
niją ɛm̨mɛ bin cuɛ nguetho bi nu ra 
Jesús bi hocꞌa nꞌda ra jąꞌi ra pa ran 
säya. Nɛ bi ꞌyɛm̨pꞌʉ mi ꞌbʉpʉ:
―Ntsꞌänni ꞌdato pa gam pɛhmbʉ 

nꞌda semana, nɛ gueꞌʉ yʉ pa gua 
ɛh̨mbʉ ngue din hocꞌahʉ ua, pɛ 
hinga gue ra pa ran säya gua 
ɛh̨mbʉ da mba ma hocꞌihʉ ua, bi 
ꞌyɛn̨ꞌa ra ngʉrpi bʉ ja ra niją.

15
 Nu ra Jesús bi ꞌyɛn̨a:

―Xi ahʉ, ha hin guí xojʉ nin 
dąnihʉ nɛ guí sixhʉ bʉ ja ra dehe 
madague ra pa ran säya. 16 Nɛ mi 
ꞌbäcua nꞌda ra xisu rám bomꞌbɛto 
ra Abraham, ná ꞌdɛꞌmahyąto njɛya 
madi ʉnba ra zįthu tenguꞌbʉ án 
thuꞌtꞌi, nɛ guí ɛm̨hbʉ hingui ho 
ngue dá xocpä a nangue rá tsꞌɛdi ra 
zįthu, nguetho ra pa ran säya ya, bi 
ꞌyɛn̨ꞌa ra Jesús.

17
 Bin hɛt̨ho ʉ yʉ́n sʉihʉ ra Jesús 

bʉya, nɛ bi mbɛsꞌ yʉ́ sä. Pɛ nuꞌʉ yʉ 
jąꞌi bin johya ꞌbʉ mi nu yʉn tꞌøtꞌe 
nuįxte bi ꞌyøtꞌa ra Jesús.

Rán tꞌuti ra hmudä ra mostaza
18

 Nɛ xø bi ꞌyɛn̨ꞌa:

―ꞌBɛꞌa ní hmɛpya sä ga xi ahʉ 
ngue ga utꞌahʉ ꞌbɛpʉ ní manda 
rá tsꞌɛdi Oją ua. 19 Nuꞌa, tengu rá 
hmudä ra mostaza. Zʉ tsꞌʉ ꞌbʉ 
xʉ ꞌboni, pɛ nuꞌbʉ xʉm bøtsꞌe, i te 
tengu nꞌda ra za, nɛ yʉ doja i øtꞌ yʉ́ 
ꞌbafi bʉ ja yʉ́ ꞌyɛ, bi ꞌyɛn̨ꞌa ra Jesús.

Ran tꞌuti rá íxi ra thuhmɛ
20

 Nɛ xø bi ꞌyɛn̨a:
―ꞌBɛꞌa manꞌda ra hmɛpya sä ga xi 

ahʉ ngue ga utꞌahʉ ꞌbɛpʉ ní manda 
rá tsꞌɛdi Oją ua. 21 Nuꞌa, tengu ra 
íxi ꞌbʉ din japꞌa ra jʉni, nɛ gätho 
bi ndenꞌa ra jʉni bʉya, bi ꞌyɛn̨ꞌa ra 
Jesús.

Ran tꞌuti ra goxthi xʉn tsꞌįtꞌi
22

 Nu ra Jesús i ꞌyo ra ꞌyu ní mba 
bʉ Jerusalén, nɛ bi xänba yʉ jąꞌi bʉ 
ja yʉ hnini bi thogui. 23 Nɛ nuꞌʉ ꞌda 
yʉ jąꞌi bi ꞌyänni:
―Ha hin ɛ nguꞌʉ yʉ jąꞌi dim pøhø, 

gue da mba nhyąni, ɛn̨ꞌʉ.
24

 Nuꞌa ra Jesús bi dąti:
―Nuꞌa ní yʉtꞌa nꞌda bʉ mahɛt̨sꞌi, 

tengu nꞌda ra goxthi xʉn tsꞌįtꞌi. Dami 
hyomhbʉ gui cʉthʉ bʉ, nguetho 
dí xi ahʉ, da zøn ra ora xʉn ngu 
da nde da yʉrpʉ, pɛ ya him man 
zä. 25 Nguetho da zøn ra ora da gut 
ra goxthi ra Hmu, nɛ dim ꞌbäpʉ thi 
ʉ ꞌda da zoꞌa, da ꞌyɛm̨bi: “Ma Hmu 
i, dami xogahe.” Pɛ nuꞌa ra Hmu da 
ꞌyɛm̨daꞌʉ: “Hin dí pą ahʉ,” da ꞌyɛm̨bi. 
26

 Nɛ nuꞌʉ da ꞌyɛn̨ꞌʉ: “Pɛ dán sihmɛhʉ, 
nɛ gá xängahe bʉ ja ma hninihe,” da 
ꞌyɛm̨bi. 27 Pɛ nuꞌa ra Hmu da ꞌyɛn̨a: 
“Pɛ dí xi ahʉ, hin dí pą ahʉ, ní mbähä 
bʉ, hin da zä gui cʉthʉ ua, gyʉ́ 
tsꞌomꞌbäihʉ,” da ꞌyɛm̨thoho ʉ.
28

 Nɛ ɛm̨mɛ da bɛn̨dumbʉi ʉ ꞌbʉ 
dim ꞌbäpʉ thi bʉ di manda rá tsꞌɛdi 

Oją. Nɛ din zom bʉ di cuxtꞌ pʉ yʉ́ 
tsꞌi ʉ nangue ran ʉnbi da nu bʉ. Nɛ 
da hyantꞌa ra Abraham ꞌbʉpʉ mbo, 
nɛ ra Isaac, nɛ ra Jacob, nɛ gätho 
miꞌda yʉ́ pøngahyą Oją, 29 nɛ da 
hnu ʉ xʉn ngu miꞌda yʉ jąꞌi ngue bi 
nɛxpʉ gä na ngʉni ra ximhäi i hupʉ 
di manda rá tsꞌɛdi Oją. 30 Nɛ dí xi 
ahʉ, toꞌo ɛn̨a i ꞌbɛtꞌo ua, dim ꞌbɛjua 
bʉ ʉ, nɛ nuꞌʉ tꞌɛm̨bi i ꞌbɛjua ua, dim 
ꞌbɛtꞌo bʉ ʉ, bi ꞌyɛn̨ꞌa ra Jesús.

Ra Jesús min nde xtí 
huɛc̨ꞌʉ ꞌbʉpʉ Jerusalén

31
 Nuꞌbʉ mi manꞌa ra Jesús, bi zøꞌi 

ꞌda yʉ fariseo nɛ bi ꞌyɛn̨ꞌʉ:
―Ndeꞌbʉ gui pønꞌa nꞌdihi ua di 

manda rá tsꞌɛdi ra Herodes, nɛ in 
nde da hyoꞌa i.
32

 Bi dąꞌa ra Jesús:
―Nu ra Herodes ra hyäte a. Ní 

mbähä gui xihmbʉ ngue nuya nɛ 
nixudi ga thoqui ga øtꞌ ma ꞌbɛfi, 
ga hønꞌa thi yʉ zįthu, nɛ ga hoc 
yʉ hyɛn̨ni bʉ ga thogui. Nimani 
bʉya ga juacä ma ꞌbɛfi, gui ꞌyɛm̨fʉ, 
bi ꞌyɛm̨bi. 33 Nuya, nɛ nixudi, nɛ 
nimani dan ꞌyogä, i jatho ga søm bʉ 
Jerusalén, nguetho guepʉ i tho bʉ 
yʉ́ pøngahyą Oją, bi ꞌyɛn̨ꞌa ra Jesús.

34
 Nɛ ɛm̨mɛ bi du rá mbʉi ra Jesús 

nangueꞌʉ i ꞌbʉpʉ Jerusalén, nɛ bi 
ꞌyɛn̨a:

―Nu ahʉ gyʉ mɛnguhʉ Jerusalén, 
guí hohʉ yʉ́ pøngahyą Oją, nɛ 
gadí batꞌadohʉ ʉ bí pɛnꞌnahʉ Oją. 
Hangu yʉ pa dá nde ga jamansu 
ahʉ tengutho nꞌda ra cꞌʉꞌøni i compꞌ 
yʉ́ bąsi ꞌbʉ xʉn de, pɛ nu ahʉ hin 
gá ndehʉ. 35 Nuya njon da mbäh 
ni hninihʉ nɛ hin din ja ahʉ rán 
jąpi Oją. Nɛ dí xi ahʉ, hin gui nujʉ 
mahønꞌa jagueꞌbʉ bá ɛc̨ä mahønꞌa. 

Nɛ nuꞌbʉ gá nujʉ, gui ꞌyɛn̨jʉ: 
“Mająpi a bá ɛh̨ɛ nangue rá thuhu 
ra Hmu,” gui ꞌyɛn̨jʉ, bi ꞌyɛn̨ꞌa ra 
Jesús ꞌbʉ mi ꞌyɛm̨pꞌʉ yʉ mɛngu bʉ 
Jerusalén.

Nuꞌa ra Jesús bi hocꞌa 
nꞌda xʉn nden rá jąꞌi

14  Nu nꞌda ra pa ran säya, bi 
mba bán sihmɛ bʉ rá ngu 

nꞌda ra ngʉrpa fariseo a ra Jesús. 
Nɛ gätho i ꞌbʉpʉ ja ran sihmɛ ɛm̨mɛ 
bi døꞌmi da nu ꞌbɛꞌa da ꞌyøtꞌa ra 
Jesús. 2 Nguetho mi ꞌbʉpʉ nꞌda ran 
ꞌyohʉ xʉ nden rá jąꞌi. 3 Nɛ nuꞌa ra 
Jesús bi ꞌyänꞌdʉ yʉ fariseo nɛ yʉ 
xänbate niją bʉya:
―Ha din thɛui yʉn tꞌɛd̨i ꞌbʉ di 

hocꞌa nꞌda ra hyɛn̨ni ꞌbʉ ra pa ran 
säya, ɛn̨ꞌa.
4

 Pɛ xínga nꞌdaꞌʉ bi dątꞌa. Nu ra 
Jesús bʉya, bi hocꞌa ran ꞌyohʉ nɛ 
bin ꞌyɛh̨mi. 5 Nɛ nubʉya, bi ꞌyɛm̨pꞌʉ 
yʉ fariseo nɛ yʉ xänbate niją:
―Xiꞌbʉ nꞌda ahʉ, ꞌbʉ xtan däh 

nin dąnihʉ ogue ni buruhʉ bʉ ja ra 
hyąhäi a ra pa ran säya, ha hin guí 
jʉxhʉ madague ra pa ran säya, bi 
ꞌyɛn̨ꞌa ra Jesús.

6
 Pɛ xínga nꞌda bi zä bi dądi.

Ra Jesús bi ma hin da hyoni 
din nuįxte zɛhɛ nꞌda

7
 Nu ra Jesús bʉya, bi nuꞌʉ ꞌda i 

hon yʉ́n thutsꞌi, in nde ꞌdarpʉ da 
hyuhmbʉ ʉ i pa ntꞌɛs̨pi bʉ ja ran 
sihmɛ, nɛ bi ꞌyɛna:
8,9

 ―O guí homhbʉ ngue ꞌdarpʉ 
gui hyuhmbʉ ʉ ja yʉ́ tsꞌɛdi, 
nguetho nuꞌbʉ ꞌdarpʉ guí huhmbʉ 
ʉ, xiꞌbʉ da zøm bʉ nꞌda ngue 
manꞌda da tꞌɛs̨pi, nɛ da xi ahʉ ra 
mɛngu bʉ, “Gui ndanjʉ nguetho 

rán säui da hyupʉ na,” da ꞌyɛn̨ꞌahʉ. 
“Bá huhnʉ,” da ꞌyɛn̨ꞌahʉ, nɛ ɛm̨mɛ 
gui pɛsꞌ ni sähʉ bʉya. 10 Manꞌda 
xʉn ho gui hyuxhʉ bʉ maꞌueni 
tsꞌʉ ꞌbʉ gá cʉthʉ bʉ ja ran sihmɛ, 
nɛ nuꞌbʉ bi nu ahʉ ra mɛngu bʉ, 
da xi ahʉ: “Amigo ahʉ, ba ɛh̨mbʉ 
ua, gui hyuxhʉ ua manꞌda xʉn 
ho,” da ꞌyɛn̨ꞌahʉ. Nɛ gäthoꞌʉ ꞌbʉpʉ 
da numanho ahʉ bʉya, bi ꞌyɛn̨ꞌa 
ra Jesús. 11 Nguetho gäthoꞌʉ din 
ꞌyɛz̨ɛhɛ, da zøn ra pa da goꞌahäi. Pɛ 
gätho toꞌo hin din ꞌyɛz̨ɛhɛ, da zøn 
ra pa da tꞌɛs̨pi, bi ꞌyɛn̨ꞌa ra Jesús.
12

 Nɛ xø bi ꞌyɛn̨ꞌa ra Jesús, bi 
ꞌyɛm̨pꞌa ra mɛngu bʉ:

―Nuꞌbʉ gui ꞌyøtꞌa nꞌda ran sihmɛ, 
o guí zonꞌdʉ ni amigo, xínga 
gueꞌʉ ni cu, xínga gueꞌʉ ni mɛni, 
xínga gueꞌʉ yʉ mɛmbɛti guin 
tøtꞌamꞌbʉihʉ, nuꞌʉ, mꞌbɛjua da zixꞌi 
i gan sihmɛ, tengu gá ꞌyørpe. 13 Pɛ 
nuꞌbʉ gui ꞌyøtꞌa nꞌda ran sihmɛ, 
dami zonꞌdʉ yʉ hyoya, nɛ yʉ mbɛdi, 
nɛ yʉ dogua, nɛ yʉ xädä, 14 nɛ di 
jąpꞌahʉ Oją bʉya. Nguetho nuꞌʉ, 
hin da zä di coꞌtsꞌaꞌi ꞌbɛꞌa gá ꞌyørpa 
ʉ. Pɛ Oją di coꞌtsꞌa ꞌbʉ bi zøn ra 
pa da xoxꞌʉ yʉ́ ꞌyɛc̨ꞌyɛi xʉn du, bi 
ꞌyɛn̨ꞌa ra Jesús.

Ran tꞌuti ra dąnsihmɛ
15

 Nꞌda ran ꞌyohʉ mi sihmɛhʉ bʉ, 
ꞌbʉ mi ꞌyøꞌa bi man ra Jesús, bi ꞌyɛn̨a:

―Mająpi gätho toꞌo din sihmɛ bʉ 
di manda rá tsꞌɛdi Oją, bi ꞌyɛn̨ꞌa ran 
ꞌyohʉ.

16
 Nɛ nuꞌa ra Jesús bi xiꞌa nꞌda ran 

tꞌuti nangueꞌʉ toꞌo njuąntho din 
sihmɛ bʉ di manda rá tsꞌɛdi Oją, nɛ 
bi ꞌyɛm̨pꞌʉ:
―Mi ꞌbʉꞌa nꞌda ran ꞌyohʉ bi ꞌyøtꞌa 

nꞌda ra dąnsihmɛ, nɛ ɛm̨mɛ xʉn ngu 

ʉ bi xifi din sihmɛ bʉ. 17 Nɛ nuꞌbʉ mi 
guaꞌa bi hoc ran sihmɛ, bi mbɛnꞌna 
rá ꞌyɛh̨ɛ da xiꞌʉ ꞌbex ba ɛh̨ɛ. 18 Pɛ 
gätho ʉ bi ma hingui sä da mba. Nu 
nꞌda ran ꞌyohʉ bi ꞌyɛn̨a: “Nugä ja dá 
tängä nꞌda ma huąhi, jatho ga mba 
ba nugä. Dami pungagui, hingui sä 
ga mba,” bi ꞌyɛn̨ꞌa nꞌda. 19 Nɛ nuꞌa 
manꞌda ran ꞌyohʉ xø bi ꞌyɛn̨a: “Nugä 
ja dá tängä cʉtꞌa pare yʉ mbʉndąni, 
jatho ga säpi ga pɛpi, dami pungagui, 
hingui sä ga mba,” bi ꞌyɛn̨ꞌa manꞌda. 
20

 Nɛ xø manꞌda bʉya bi ꞌyɛn̨a: “Ja dá 
singä nꞌda ma xisu nɛ hingui sä ga 
mba bʉ,” bi ꞌyɛn̨ꞌa.

21
 Nuꞌa ra ꞌyɛh̨ɛ bʉya, bi mbengbʉ ja 

rá nguꞌa rá hmu, nɛ bi xifi ꞌbɛꞌa gätho 
bi manꞌʉ yʉn ꞌyohʉ. ꞌBex bin cuɛꞌa rá 
hmu bʉya, nɛ xø bi mbɛnh mahønꞌa 
ngue da mba nꞌdihi bʉ ja yʉ́ ꞌyu ra 
hnini, nɛ ba siꞌʉ yʉ hyoya, yʉ mbɛdi, 
nɛ yʉ xädä, nɛ yʉ dogua da dįm 
bʉ, ba ɛh̨ɛ din sihmɛ. 22 Nubʉya, nu 
ra ꞌyɛh̨ɛ bi ꞌyɛm̨pꞌa rá hmu: “ꞌBʉcua 
ya bá sigä ya, pɛ him bi yuh ni ngu.” 
23

 Nu rá hmu bʉya, bi ꞌyɛm̨bi: “Ní 
mba bʉ maꞌueni tsꞌʉ ra hnini, nɛ 
dami ꞌyørpa tsꞌɛdi ba ɛꞌ̨ʉ høntꞌa go 
toꞌo gui tįm bʉ ꞌyu, da yuh ma ngu. 
24

 Pɛ xínga nꞌda ran ꞌyohʉ rá mbʉdi 
dá zohndä da zi na man sihmɛgä,” bi 
ꞌyɛn̨ꞌa rá hmu, bi ꞌyɛn̨ꞌa ra Jesús ꞌbʉ 
mi man na ran tꞌuti. Bi ma nangueꞌʉ 
tꞌɛm̨bi hin yʉ́n sähʉ, pɛ manꞌda go da 
yʉrpʉ di manda rá tsꞌɛdi Oją ʉ.

Da nu yʉn ʉnbi toꞌo da 
dɛnꞌna ra Cristo

25
 Nɛ xʉn ngu yʉ jąꞌi mi tɛn bʉ 

ꞌyu ra Jesús. Nu ra Jesús bʉya, bi 
nyɛg̨ui nɛ bi ꞌyɛm̨pꞌʉ:

26
 ―Toꞌo gätho in nde da dɛngui, 

jatho manꞌda xʉn ngu da bɛn̨gä xinda 

guepʉ nam bɛn̨ꞌa rá ta o gue rá mbe, 
ogue rá xisu, ogue yʉ́ tꞌʉhni, o gue 
yʉ́ cu. Jatho manꞌda da bɛn̨gä xinda 
guepʉ nín huɛc̨zɛhɛ. Nuꞌbʉ hinꞌna, 
hin da zä da dɛngui. 27 Nɛ toꞌo gätho 
hin da hyät yʉn ʉnbi, ngue i su da tho 
ꞌbʉ da dɛngui, hin da zä da dɛngä ʉ.

28
 Nɛ ꞌbɛ gan ꞌyomfɛn̨ihʉ tsꞌʉ ꞌbʉ gui 

hyäthʉ gui tɛngahʉ, tenguthoho nꞌda 
ran ꞌyohʉ ꞌbʉ da ꞌyɛn̨a da hyøh rá ngu. 
29

 Mꞌbɛtꞌo din ꞌyomfɛn̨i ꞌbɛꞌa da ꞌyøtꞌe, 
nuꞌbʉ hinꞌna, tsꞌʉrpʉ thoho hinga 
xøtꞌa dí juaꞌa rá ngu. Nu yʉ jąꞌi bʉya 
da denthoho, 30 nɛ da ꞌyɛn̨ꞌʉ: “Nuna 
ran ꞌyohʉ bi dʉꞌma rá ngu, pɛ hinga 
xøtꞌa bi juadi,” da ꞌyɛn̨ꞌʉ,bi ꞌyɛn̨ꞌa ra 
Jesús. 31 Nɛ ngutho nꞌda ra tsꞌʉtꞌabi 
ꞌbʉ i ꞌbʉꞌi ꞌdɛtꞌa mahuąhi yʉ́ dofʉi, pɛ 
mꞌbɛtꞌo din ꞌyomfɛn̨i ꞌbʉ da zä din 
tunhui a manꞌda ra tsꞌʉtꞌabi ꞌbʉꞌi ꞌdäte 
mahuąhi yʉ́ dofʉi. 32 Nɛ nuꞌbʉ im 
bɛn̨i hingui sä da dąpi, pɛ da mbɛhna 
nꞌda rám ꞌbɛhni da ꞌyän ꞌbʉ da zä din 
hocpadahʉ.

33
 Nɛ ngutho ahʉ, pɛ jatho ꞌbɛ 

gan ꞌyomfɛn̨ihʉ ꞌbʉ da zä gui ꞌyɛꞌtsꞌ 
ni pähä zɛhɛhʉ, nɛ him man guim 
bɛm̨hbʉ ꞌbɛꞌa i ja ahʉ, janangue da zä 
gui tɛngahʉ bʉya, bi ꞌyɛn̨ꞌa ra Jesús.

Hingui ho ra ų ꞌbʉ di ꞌbɛh rán ho
34

 Nɛ manꞌda bi man ra Jesús, bi 
ꞌyɛn̨a:

―Nu ra ų mahyoni a, pɛ nuꞌbʉ di 
ꞌbɛh rán ho, hinꞌyʉ ꞌbɛꞌa din hogui. 
35

 Nɛ nte da mbɛfi, xínga gue ra häi 
sä di hoqui, nɛ da mba ma bʉntꞌi 
thoho. Guín jahʉ bʉ ꞌbʉ hinꞌyʉ nin 
hohʉ, bi ꞌyɛn̨ꞌa ra Jesús.

Ran tꞌuti ra dɛꞌyo bim ꞌbɛdi

15  Nꞌda ra pa, xʉn ngu yʉ 
hyącahäi nɛ miꞌda yʉ 

tsꞌomꞌbäi bim pɛti bʉ, da ꞌyøde ꞌbɛꞌa 
i manꞌa ra Jesús. 2 Janangueꞌa nuꞌʉ 
yʉ fariseo nɛ yʉ xänbate niją bi 
cꞌąmanꞌʉ ra Jesús, nɛ bi ꞌyɛn̨ꞌʉ:
―Hingui ho øtꞌna ran ꞌyohʉ, 

nguetho i yąhʉ nɛ i sihmɛhʉ yʉ 
tsꞌomꞌbäi, sä bi ꞌyɛn̨ꞌʉ.
3

 Nɛ nuꞌa ra Jesús bi xiꞌa nꞌda ran 
tꞌuti, nɛ bi ꞌyɛm̨pꞌʉ:
4

 ―Xiꞌbʉ nꞌda ran ꞌyohʉ i ꞌbʉꞌa 
nꞌda ciɛnto yʉ́ dɛꞌyo, nɛ xtim ꞌbɛꞌa 
nꞌda, nɛ høntꞌʉ goho ꞌdäte maꞌdɛꞌma 
gʉto di ꞌbʉpʉ, ꞌbɛꞌa da ꞌyøtꞌa. Ha 
hin da zopʉ goho ꞌdäte maꞌdɛꞌma 
gʉto, ngue da mba ba honꞌa bim 
ꞌbɛdi gueꞌbʉ go bi dįni. 5 Nɛ nuꞌbʉ bi 
dįni, da gäx rá xįxi, din johya bʉya. 
6

 Da duxpʉ ja rá ngu, da zonꞌdʉ yʉ́ 
amigo, nɛꞌʉ din tøtꞌamꞌbʉihʉ, nɛ da 
ꞌyɛm̨pꞌʉ: “Dan johyahʉ ya, nguetho 
dá tįngä na ma dɛꞌyo bim ꞌbɛdi,” 
da ꞌyɛm̨pꞌʉ. 7 Ngutho bʉ mahɛt̨sꞌi, 
ɛm̨mɛ di johya ʉ bí ꞌbʉpʉ ꞌbʉ bi päh 
rán ꞌyomfɛn̨i nꞌda ra dąditsꞌoqui 
ua ja ra ximhäi. Manꞌda di johya 
nangueꞌa, xinda gueꞌʉ mbɛn̨i hingui 
dim ꞌbɛdi, ngue ɛn̨a hinꞌyʉ yʉ́ 
tsꞌoqui, bi ꞌyɛn̨ꞌa ra Jesús.

Ran tꞌuti nꞌda ra xisu bi ꞌbɛh rá mbɛti
8

 Nɛ manꞌda ran tꞌuti bi man ra 
Jesús, bi ꞌyɛn̨a:
―Nɛ ximangutho nꞌda ra xisu mi 

ja ꞌdɛtꞌa yʉ́ mbɛti nɛ bi ꞌbɛ a nꞌda, 
pɛ ꞌbɛꞌa hmaha da ꞌyøtꞌ ra xisu bʉya. 
Ha hin di søc rá sibi nɛ da goc rá 
ngu, da hyoni gueꞌbʉ go bi dįni. 
9

 Nɛ nuꞌbʉ bi dįm bʉya, da zonꞌdʉ yʉ́ 
amigo nɛꞌʉ din tøtꞌamꞌbʉihʉ, nɛ da 
ꞌyɛm̨bi: “Dan johyahʉ nguetho dá 
tįngä ma mbɛti dá ꞌbɛcä,” da ꞌyɛm̨bi. 
10

 Ngutho ʉ yʉ́m ꞌbɛhni Oją bí ꞌbʉpʉ 
mahɛt̨sꞌi, ɛm̨mɛ di johya ꞌbʉ bi päh 

rá mbʉi nꞌda ra jąꞌi ua, bi ꞌyɛn̨ꞌa ra 
Jesús.

Ran tꞌuti nꞌda ran ꞌyohʉ 
bi huɛc̨ rá tsꞌʉntꞌʉ

11
 Ra Jesús bi ma manꞌda ran tꞌuti 

ꞌbɛpʉ ní huɛg̨ahʉ Oją nɛ bi ꞌyɛn̨a:
―Mi ꞌbʉꞌa nꞌda ran ꞌyohʉ yoho yʉ́ 

tsꞌʉntꞌʉ mi ꞌbʉi. 12 Nuꞌa ná yoho rá 
tsꞌʉntꞌʉ bi ꞌyɛm̨pꞌa rá ta: “Dami ꞌdac 
ya ꞌbɛꞌa guím bɛn̨i gui soga ꞌbʉ gá 
tu,” bi ꞌyɛm̨bi. Janangue nuꞌa ran 
ꞌyohʉ bʉya, bi unni ꞌbɛꞌa gätho in 
ndepe da gohmiꞌʉ yʉ́ tsꞌʉntꞌʉ. 13 Mi 
thoꞌi tsꞌʉ yʉ pa bʉya, bi hyąxa bin 
tꞌunꞌna toꞌo xí ꞌyäh ra erencia, nɛ bi 
mba. Bi mba nꞌdanni ra häi, yatho, 
nɛ ꞌbexque ꞌdahmantho bi juaꞌa 
bi hyątsꞌi, nguetho bi ꞌyøtꞌe ꞌbɛꞌa 
bi numanhosɛ. 14 Gätho bi juadi, 
xíngui tsꞌʉ nte bi ꞌyɛgui. Nɛ guepʉ 
ra häi xí zøni bin ja nꞌda ra dąthu, 
nɛ xíngui tsꞌʉ ꞌbɛꞌa da zi.
15

 Pɛ nubʉya bi hyon ra ꞌbɛfi ra 
tsꞌʉntꞌʉ. Nɛ nu nꞌda ran ꞌyohʉ, ra 
mɛngu bʉ, bi xifi di jamansup yʉ́ 
tsꞌʉdi. 16 Pɛ njon bi ꞌuįnꞌa ra tsꞌʉntꞌʉ 
nɛ in nde da ziꞌa mi si yʉ tsꞌʉdi, 
nguetho ɛm̨mɛ tumanthuhu. 17 Nɛ 
nuꞌbʉ mi thoh yʉ pa, bin ꞌyomfɛn̨i 
bʉya, bi bɛn̨i: “Nubʉ ja rá ngu ma 
ta, mbongui thoho ꞌbɛꞌa da zi yʉ́ 
ꞌyɛh̨ɛ, nɛ nugä dí sägä ran ʉnbi ngue 
hinꞌyʉ ga sigä ua. 18 Pɛ manꞌda xʉn 
ho ꞌbʉ ga pengä nɛ ga xiꞌa ma ta: 

“Nuꞌi ma taꞌi, nugä dá øtꞌä ram fɛꞌtsꞌi 
nangueꞌe nɛ nangue Oją, 19 nɛ him 
man säꞌbe gui ꞌyɛn̨gui ni tsꞌʉntꞌʉgä 
ya. Gui ꞌyɛn̨gui ni ꞌyɛh̨ɛthohogä ya, 
ga ɛm̨bi,” bi ꞌyɛn̨sɛ a ra tsꞌʉntꞌʉ.

20
 ꞌBex bi mba bʉya bi hyąx ra 

ꞌyu í mba bʉ ꞌbʉh rá ta. Pɛ nuꞌbʉ 
mi tsꞌʉtho da zøn rá ngu, ꞌbex bi 

hyantꞌa rá ta ngue ba ɛp̨ʉ, nɛ ɛm̨mɛ 
bin johya, bi huɛc̨ꞌa rá tsꞌʉntꞌʉ. Bin 
tiꞌa rá ta, bin cꞌatꞌui bʉ ꞌyu, bi hyʉfi 
nɛ bi zʉspa rá ꞌyogu. 21 Pɛ nuꞌa ra 
tsꞌʉntꞌʉ bi xiꞌa rá ta: “Nugä, dá øtꞌä 
ram fɛꞌtsꞌi nangueꞌe nɛ nangue Oją. 
Nɛ him man säꞌbe gui ꞌyɛn̨gui ni 
tsꞌʉntꞌʉgä ya,” bi ꞌyɛm̨bi.
22

 Pɛ nuꞌa rá ta, bi xih yʉ́ ꞌyɛh̨ɛ: 
“Dami hethʉ ra pahni manꞌda xʉn 
ho, nɛ dami cärpahʉ nꞌda ram foꞌyɛ 
rá xä, nɛ gui ꞌyʉrpahʉ yʉ́ zapato. 
23

 Nɛ ba sihʉ ra tꞌʉndąni xʉn zaqui 
nɛ gui hyohʉ, gui hojʉ ran sihmɛ 
nɛ dan johyahʉ. 24 Nguetho nuna 
ma tsꞌʉntꞌʉ tenguꞌbʉ bi du, pɛ nuya, 
tenguꞌbʉ bim ꞌbʉi mahønꞌa. Bim 
ꞌbɛdi pɛ nuya dá tįn ya,” bi ꞌyɛn̨ꞌa 
rá ta.

Nɛ ꞌbex bin ja ran sihmɛ.
25

 Pɛ nuꞌa ra ꞌbɛtꞌo tsꞌʉntꞌʉ mi ꞌyo 
bʉ huąhi, nɛ nuꞌbʉ mi mba bʉ ja 
rá ngu, i øh ra ꞌbida nɛ ran johya 
mi ja bʉ ja rá ngu rá ta. 26 Nɛ nuꞌa, 
bi zohnꞌna nꞌda rá ꞌyɛh̨ɛ bi ꞌyänni: 

“ꞌBɛꞌa i ja bʉ ja rá ngu ma ta,” bi 
ꞌyɛm̨bi.

27
 Nɛ nu ra ꞌyɛh̨ɛ bi ꞌyɛm̨bi: “Nuꞌa 

nin ꞌyohʉ bi zøhø, nɛ ni ta bi hyo 
ran dąni xʉn zaqui, bi ꞌyøtꞌa nꞌda 
ran sihmɛ xʉn ndoho. Nguetho bin 
johya ngue ya bá pencꞌa nin ꞌyohʉ,” 
bi ꞌyɛm̨bi.
28

 Pɛ nuꞌa rá mbʉdi tsꞌʉntꞌʉ bin 
cuɛ nɛ him bi nde bi yʉrpʉ mbo 
ra ngu. Nɛ nuꞌa rá ta bi bøni, bi 
ꞌyørpa tsꞌɛdi da yʉrpʉ mbo. 29 Pɛ 
nu rá tsꞌʉntꞌʉ bi ꞌyɛm̨pꞌa: “Ɛm̨mɛ 
xʉn ngu yʉ jɛya dá øtꞌä ni ꞌbɛfi 
nɛ xínga nꞌdandį dá fɛsthoho a gá 
xiqui. Nɛ hin jąmꞌbʉ xcá ꞌdacꞌa 
nꞌda ra tꞌʉchibo ngue dan sihmɛhe 
ma amigo. 30 Pɛ nuꞌbʉ go mi zøꞌa 

ni tsꞌʉntꞌʉ bi juatꞌa ni mbɛti nɛ 
xʉn tsꞌo bi ꞌyøtꞌe, ꞌbex gá hyo ra 
tꞌʉndąni xʉn zaqui,” bi ꞌyɛm̨bi.
31

 Pɛ nuꞌa rá ta bi ꞌyɛm̨bi: “Pɛ 
ma zʉ tsꞌʉntꞌʉ i, thocua thoho dí 
ꞌbʉhmi ua, nɛ gätho ꞌbɛꞌa i jagä, 
gätho ni mbɛti. 32 Pɛ xʉn ho ꞌbɛꞌa dá 
øtꞌä nguetho nu nin ꞌyohʉ tenguꞌbʉ 
ya xí du nɛ i ꞌbʉi mahønꞌa, nuꞌa bim 
ꞌbɛdi pɛ ya dá tįmhbʉ,” bi ꞌyɛn̨ꞌa rá 
ta, bi ꞌyɛn̨ꞌa rá Jesús ꞌbʉ mi man 
ran tꞌuti.

Ra ntꞌuti ra ngʉrpa ꞌyɛh̨ɛ 
hinga gueꞌa bi ꞌyøtꞌe

16  Nɛ xø bi ma manꞌda ran 
tꞌuti a ra Jesús, nɛ bi ꞌyɛn̨a:

―Mi ꞌbʉꞌa nꞌda ra mɛmbɛti, nɛ mi 
si nꞌda rá ngʉrpa ꞌyɛh̨ɛ bi xifi di 
manda ꞌbɛꞌa gätho i pɛꞌtsꞌi. Pɛ bi siꞌa 
ra mɛmbɛti hingui ho øtꞌ rá ngʉrpa 
ꞌyɛh̨ɛ nguetho i hączɛhɛ ꞌbɛꞌa i ndesɛ. 
2

 Janangueꞌa bi zonꞌna rá ꞌyɛh̨ɛ nɛ bi 
ꞌyɛm̨bi: “Dá øcä hingui hoꞌa guí øtꞌe. 
Nuya, dami däqui hangu din thɛui 
ma ꞌbɛfi nguetho ya him man gam 
pɛcua,” bi ꞌyɛm̨bi.
3

 Nuꞌa ra ꞌyɛh̨ɛ bi bɛm̨ bʉya ꞌbɛꞌa 
da ꞌyøtꞌe. Bi ꞌyɛn̨sɛ: “Nuya him man 
zä dam pɛcua ya, nɛ hingui sä dam 
pɛh na huąhi, nɛ dí pɛꞌtsꞌ ma sä ga 
ätho ra mbɛti, ꞌbɛꞌa hmaha ga øtꞌya,” 
bi ꞌyɛn̨sɛ. 4 Bi bɛm̨ bʉya ꞌbɛꞌa da 
ꞌyøtꞌe nꞌdahma dim ꞌbʉh yʉ́ amigo 
di zɛ ꞌbʉ hinꞌyʉ rá ꞌbɛfi.

5
 Nɛ nu ra ngʉrpa ꞌyɛh̨ɛ bi zonꞌdʉ 

toꞌo i tupꞌa rá hmu. Nɛ bi ꞌyänꞌna 
nꞌda hangu in dupate. 6 Nɛ bi dąti, 
bi ꞌyɛn̨a: “Nꞌda ciɛnto dąmbotꞌɛgui 
ra aceite dí tupi.” Nɛ nuꞌa ra ꞌyɛh̨ɛ 
bi ꞌyɛm̨bi: “Dami tsꞌon ni søcuą nɛ 
gui ꞌyoꞌtꞌ maꞌdaꞌyo gui hyuxpʉ ngue 
høntꞌa yote maꞌdɛtꞌa yʉ dąmbotꞌɛgui 

guí tupa ma hmu,” bi ꞌyɛm̨bi. 7 Nɛ 
xø bi ꞌyänꞌna manꞌda ran ꞌyohʉ 
hangu xø in dupate a. Nuꞌa bi dąti: 

“Nꞌda ciɛnto tꞌɛni ra trigo dí tupi.” 
Nɛ nuꞌa ra ꞌyɛh̨ɛ bi ꞌyɛm̨bi: “Dami 
päh ni søcuą, nɛ dami hyuxpʉ goho 
ꞌdäte tꞌɛni thoho guí tupi.”

8
 Nɛ nuꞌbʉ mi pąꞌa rá hmu ꞌbɛꞌa 

bi ꞌyøtꞌ rá ꞌyɛh̨ɛ, bi ꞌyɛm̨bi: “Ɛm̨mɛ 
guí pądi ꞌbɛꞌa sä gui ꞌyøtꞌe ngue din 
jasɛ ꞌbɛꞌa gätho gui hyoni,” bi ꞌyɛn̨ꞌa 
rá hmu. Nu yʉ jąꞌi ꞌbʉh ya, ɛm̨mɛ i 
pądi da hyätꞌ yʉ́ mijąꞌihʉ nꞌdahma 
da dąsɛ. Pɛ nuꞌʉ i ꞌyo bʉ ja ran 
nɛqui, hingui pądi da ꞌyøtꞌe tengu 
na, bi ꞌyɛn̨ꞌa ra Jesús.

9
 Nɛ dí xi ahʉ ngue nu ra mbɛti 

di tsꞌonba rán ꞌyomfɛn̨i ʉ ꞌda, pɛ da 
zøn ra pa ngue hin te di muui a, pɛ 
nu ni mbɛtihʉ xʉn ho ꞌbʉ gui fäxhʉ 
yʉ jąꞌi, nɛ dim ꞌbʉh ni amigohʉ 
ngue ꞌdarpʉ gním ꞌbʉhmbʉ bʉ 
mahɛt̨sꞌi.
10

 ꞌBʉꞌi ꞌda zʉ tsꞌʉtho i ja da ꞌyøtꞌe, 
pɛ i pądi di jamansu a, janangueꞌa 
mfądi da bądi di jamansu ꞌbʉ di ja 
xʉn ngu ꞌbɛꞌa da ꞌyøtꞌe. Pɛ ꞌbʉi ꞌda 
zʉ tsꞌʉtho i ja da ꞌyøtꞌe, nɛ hingui 
pądi di jamansu a, janangue mfądi 
ngue hin da bądi di jamansu ꞌbʉ di 
ja xʉn ngu ꞌbɛꞌa da ꞌyøtꞌe. 11 Nuꞌbʉ 
hingui pądi di jamansu ꞌbɛꞌa i ja 
ua ja ra ximhäi, nɛ xín da bądi di 
jamansu rá ꞌbɛfi Oją. 12 Nɛ nuꞌbʉ 
hingui pądi di jamansu a hin rá 
mbɛti zɛhɛ, njon da zä di unꞌna 
njuąntho rá mbɛti ꞌbʉ.
13

 Njoꞌo nꞌda ra jąꞌi sä dim ꞌbʉꞌi 
yoho yʉ́ hmu, nguetho nuꞌa nꞌda 
ra hmu hin da numanho a, nɛ nu 
manꞌda di huɛc̨ꞌa. Uague da ꞌyørpa 
rá ꞌbɛfi a nꞌda nɛ da zocpada bʉ rá 
ꞌbɛfi a manꞌda rá hmu. Ngutho nꞌda 

ra jąꞌi hingui sä da ꞌyɛm̨bi rá hmu 
a Oją ꞌbʉ ɛm̨mɛ di ho ra mbɛti, bi 
ꞌyɛn̨ꞌa ra Jesús.

14
 Nu yʉ fariseo ɛm̨mɛ di ho ra 

mbɛti ʉ, nɛ nuꞌbʉ mi ꞌyøꞌa bi man 
ra Jesús, bi denthoho.
15

 Pɛ nuꞌa ra Jesús bi ꞌyɛm̨pꞌʉ:
―Nu ahʉ gyʉ́ fariseohʉ, guí øthʉ 

ꞌbɛꞌa ní numansu ahʉ yʉ jąꞌi, pɛ 
nu Oją i pądi ꞌbɛꞌa i ja bʉ mbo ni 
mbʉihʉ. Nɛ nuꞌʉ gätho im bɛn̨sɛ yʉ 
jąꞌi ngue di muui, pɛ hin te di muui 
bʉ na nu Oją ʉ, bi ꞌyɛn̨ꞌa ra Jesús.

Ra Jesús bi ma din thɛui ʉ 
yʉn tꞌɛd̨i a rá tsꞌɛdi Oją

16
 ―Nu mam ꞌbɛtꞌo gán xähmbʉ 

yʉ́n tꞌɛd̨i ra Moisés, nɛ gán xähmbʉ 
ꞌbɛꞌa bi ꞌyoꞌtꞌ yʉ pøngahyą mayaꞌbʉ, 
bi ꞌyɛm̨pꞌʉ. Pɛ nu ra Xuua Nxixyą bi 
dʉꞌmi bi man ran ho maꞌdaꞌyo nɛ bi 
ma ꞌbɛpʉ ní manda rá tsꞌɛdi Oją. Nɛ 
xʉn ngu yʉ jąꞌi ya i øtꞌra tsꞌɛdi da 
yʉrpʉ di manda rá tsꞌɛdi Oją.
17

 Pɛ madagueꞌa, pɛ xínga 
nꞌdantꞌohni dim ꞌbɛꞌʉ yʉn tꞌɛd̨i. Nu 
ra ximhäi nɛ mahɛt̨sꞌi da guadi, pɛ 
hin dim ꞌbɛꞌʉ yʉn tꞌɛd̨i, bi ꞌyɛn̨ꞌa ra 
Jesús.

Ra Jesús bi ma hingui ho ran hyɛgui
18

 ―Nɛ nuꞌa toꞌo da hyɛh rá xisu 
nɛ da zim manꞌda, ra ꞌyomtꞌɛn̨i 
a. Nɛ nuꞌa toꞌo da zinꞌa ra xisu bi 
thɛgui, nɛ gueꞌa dín ꞌyomtꞌɛn̨i a 
bʉya, bi ꞌyɛn̨ꞌa ra Jesús.

Ran tꞌuti ra mɛmbɛti nɛ 
ra hyoya í Lázaro

19
 Nɛ bi ma manꞌda ran tꞌuti ra 

Jesús, bi ꞌyɛn̨a:
―Mi ꞌbʉꞌa nꞌda ra mɛmbɛti nɛ 

mahotho rá pahni xʉm hmadi a mi 

he, nɛ ɛm̨mɛ mi ꞌbʉmanho bʉ ja 
rá ngu, tengu thoho ꞌbʉ i ja ra ngo. 
20

 Nɛ i ꞌbʉꞌa nꞌda ra hyoya, ɛm̨mɛ 
mi sä ran ʉnbi, í Lázaro a. Nɛ gätho 
rá jąꞌi mi ja yʉ ꞌya. Nɛ mi hupʉ ja 
rá goxthi ra mɛmbɛti, 21 ngue mim 
bɛn̨i da zi ꞌbɛꞌa da hyɛpʉ ja rá mɛxa 
a ra mɛmbɛti. Nɛ nuꞌʉ yʉ xąꞌyo bi 
decpa yʉ́ ꞌya bʉ i hudi.
22

 Bi zøn ra pa bi duꞌa ra hyoya. 
Nɛ nu yʉ́m ꞌbɛhni Oją bi zixpʉ 
mahɛt̨sꞌi nguepʉ ꞌbʉꞌa ra Abraham. 
Mbɛjua bʉya bi duꞌa ra mɛmbɛti. 
23

 Nɛ nuꞌbʉ mi duꞌa ra mɛmbɛti 
bʉya, ɛm̨mɛ bi nu ran ʉnbi bʉ bi 
mba.

Nɛ bi ndøtsꞌe, bi nu yabʉ bí ꞌbʉꞌa 
ra Abraham nɛ ra Lázaro ꞌdarpʉ 
bí ꞌbʉhmi. 24 Nu ra mɛmbɛti bi 
mbafi, bi ꞌyɛm̨pꞌa ra Abraham: “Nuꞌi 
mam bombøta i Abraham, dami 
huɛg̨ui tsꞌʉ, ba pɛnhua ra Lázaro da 
dʉtꞌra dehe rá xä, da därca ma jąni, 
nguetho ɛm̨mɛ di ʉng na ra sibi i ja 
ua.” 25 Pɛ nu ra Abraham bi ꞌyɛm̨pꞌa: 

“Nuꞌi, mam bomꞌbɛto i, dami bɛn̨ꞌi 
tsꞌʉ ꞌbɛꞌa gá ꞌyøtꞌe ꞌbʉ gmi ꞌbʉpʉ ja 
ra ximhäi. Gätho xʉn ho ꞌbɛꞌa mi 
ja i, pɛ nuꞌa ra Lázaro høntꞌa ran 
ʉnbi bi nu bʉ. Pɛ nuya din johya 
ua ra Lázaro ya, pɛ go høntꞌa ran 
ʉnbi guí nu ya. 26 Nɛ manꞌda dí xiꞌi, 
hingui sä nꞌda da nɛxua da zørpʉ 
guí ꞌbʉi, nguetho i ja inde nꞌda ra 
mbaꞌye xʉn ndoho. Nɛ nuꞌi hingui 
sä gua nɛxpʉ guí ꞌbʉi gui søcua, 
nguetho i cotꞌa ra mbaꞌye bʉ,” bi 
ꞌyɛn̨ꞌa ra Abraham.

27
 Nu ra mɛmbɛti xø mahønꞌa bi 

xiꞌa ra Abraham: “Pɛ nuꞌbʉ hin 
da zä ba pɛnhua, pɛ gui pɛnꞌna ra 
Lázaro bʉ ja rá ngu ma ta da xiꞌʉ 
ꞌbʉpʉ ꞌbɛꞌa dí sägä. 28 Nguetho i 

ꞌbʉpʉ cʉtꞌa man ꞌyohʉ, nɛ dí ndepe 
nɛꞌʉ da zøm bʉ guí ꞌbʉhmi ꞌbʉ bi 
du, nɛ him ba ɛc̨ua ja ran ʉnbi,” 
bi ꞌyɛn̨ꞌa. 29 Pɛ nu ra Abraham bi 
ꞌyɛm̨pꞌa: “Nubʉ ꞌbʉh nin ꞌyohʉ, i 
ja bʉ rám hman ra Moisés nɛ yʉ́ 
pøngahyą Oją, i sä da ꞌyøxʉ ꞌbɛꞌa 
i manꞌʉ.” 30 Pɛ nu ra mɛmbɛti bi 
ꞌyɛn̨ꞌa: “Pɛ nuꞌi ma ta Abraham, 
hinga xøtꞌa rám hman ra Moisés 
ngue da ꞌyøꞌʉ man ꞌyohʉ, pɛ nuꞌbʉ 
da ndantsꞌa nꞌda xʉn du ngue 
da xifi, da ꞌyø ꞌbʉ.” 31 Pɛ nu ra 
Abraham bi ꞌyɛm̨bi: “Nuꞌbʉ hin 
da ꞌyʉrpa ra güɛnda ꞌbɛꞌa i man ra 
Moisés nɛ yʉ́ pøngahyą Oją, xín da 
ꞌyʉrpa ra güɛnda ꞌbʉ da ndantsꞌa 
nꞌda xʉn du,” bi ꞌyɛn̨ꞌa ra Abraham, 
bi ꞌyɛn̨ꞌa ra Jesús ꞌbʉ mi man ran 
tꞌuti.

Xʉn dʉxqui ra tsꞌoqui

17  Nuꞌa ra Jesús bi xih yʉ́ xädi, 
bi ꞌyɛm̨pꞌʉ:

―Hinꞌyʉ nꞌda ra pa hin da tsꞌä a 
ni mbʉihʉ gue i nde di ꞌbɛp ahʉ gui 
ꞌyøthʉ ra tsꞌoqui. Pɛ ndumbʉitho da 
nuꞌa toꞌo di japi da ꞌyøtꞌ yʉ tsꞌoqui rá 
mijąꞌiui. 2 Dí xi ahʉ, toꞌo di japi da 
ꞌyøtꞌ ran tsꞌo nꞌda hinga na te rá mbʉi, 
manꞌda xʉn ho ꞌbʉ xtín thąrpa nꞌda 
ra dojʉni rá ꞌyʉga nɛ xtá tꞌɛntpʉ ja 
ra deją, xinda gueꞌbʉ xtí japi xta ꞌyøtꞌ 
ran tsꞌo a nꞌda hinga na te rá mbʉi. 
3

 Dami jamansu ꞌbɛꞌa guí øthʉ. Nuꞌbʉ 
ꞌbʉꞌa nꞌda ni mijąꞌihʉ bi ꞌyøtꞌahʉ ran 
tsꞌo, dami xihmbʉ hingui hoꞌa bi 
ꞌyøtꞌahʉ. Nɛ nuꞌbʉ da ꞌyømanho a guí 
xihmbʉ, damim punbahʉ ꞌbʉ. 4 Nɛ 
nuꞌbʉ yoto nidi nꞌdapa da ꞌyøtꞌahʉ 
ran tsꞌo, nɛ nꞌdandį ngu nꞌdandį 
da ꞌyä ahʉ ra punbi, dami punbahʉ 
gätho, bi ꞌyɛn̨ꞌa ra Jesús.

Gätho xʉn hɛį sä da ꞌyøtꞌa 
nꞌda ꞌbʉ i ɛc̨ꞌyɛi xʉn ho

5
 Nuꞌʉ yʉ xädi bi ꞌyɛm̨ bʉya:

―Grá Hmu, dami jaje ga ɛc̨ꞌyɛihe 
xʉn ho, bi ꞌyɛm̨pꞌa ra Jesús.

6
 Nuꞌa ra Jesús bi ꞌyɛm̨pꞌʉ:

―Madagueꞌa ɛm̨mɛ zʉ tsꞌʉtho gui 
ꞌyɛc̨ꞌyɛigahʉ, tengu bʉ ni nɛqui rá 
hmudä ra cꞌu, sä gui xihmbʉ ra za 
ꞌbäcua da ꞌuegue dím ꞌbäpʉ ja ra 
deją nɛ da ꞌueh pʉya. Hinꞌyʉ ꞌbɛꞌa 
xʉn hɛį ꞌbʉ gui ꞌyɛc̨ꞌyɛigahʉ, bi 
ꞌyɛn̨ꞌa ra Jesús.

Hin ga ɛm̨fʉ xʉn ho dí 
øthʉ ꞌbʉ dí øthʉꞌa i sijʉ

7
 ―Nuꞌbʉ nꞌda ran ꞌyohʉ ꞌbʉh rá 

ꞌyɛh̨ɛ di jamansup yʉ́ dɛꞌyo uague 
dim pɛpʉ rá huąhi, nɛ nuꞌbʉ bin 
de bá ɛp̨ʉ ja rá ngu bʉya, ha da 
sifi din sihmɛ. 8 Pɛ hinꞌna, pɛ da 
sifi di hocpa rán sihmɛ rá hmu, nɛ 
nuꞌbʉ bi niyą, ja din sihmɛ ra ꞌyɛh̨ɛ 
bʉya. 9 Nuꞌa ra ꞌyɛh̨ɛ ꞌbʉ bi ꞌyøtꞌ rá 
ꞌbɛfi bi xih rá hmu, hingui tꞌɛm̨bi 
“jamadi gá ꞌyørca ma ꞌbɛfi,” hingui 
tꞌɛm̨bi, ngue ya ra ꞌyɛh̨ɛ thoho. 
10

 Nɛ ngutho ahʉ ꞌbʉ gá ꞌyøthʉ rá 
ꞌbɛfi Oją, gui ꞌyɛn̨thohʉ bʉya: “Hin 
nte dá øthe ngue dí hnumanhoje, 
nguetho høntꞌa bi xije Oją dá øthe,” 
gui ꞌyɛm̨hbʉ, bi ꞌyɛn̨ꞌa ra Jesús.

Ra Jesús bi hoqui ꞌdɛtꞌa yʉn 
ꞌyohʉ mí hɛm̨b ra tꞌaxcaꞌya

11
 Nuꞌa ra Jesús ꞌbʉ mi ꞌyo bʉ ja 

ra ꞌyu ní mba Jerusalén, bi tho inde 
bʉ ja yʉ́n yąni yʉ xɛqui Samaria 
nɛ Galilea. 12 Nɛ nuꞌbʉ mi tsꞌʉtho 
da yʉtꞌa nꞌda ra hnini, ba ɛp̨ʉ ꞌdɛtꞌa 
yʉn ꞌyohʉ i nde din cꞌathʉ ra Jesús. 
Gätho mi hɛm̨b ra tꞌaxcaꞌya ʉ. Nɛ 

nuꞌʉ yʉn ꞌyohʉ yabʉ tsꞌʉ bim ꞌbäi 
nɛ ntsꞌɛdi bi mbafi, bi ꞌyɛn̨ꞌʉ:
13

 ―Nuꞌi Jesús, grá xänbate i, 
dami huɛg̨ahe tsꞌʉ, bi ꞌyɛm̨bi.
14

 Nu ra Jesús ꞌbʉ mi nuꞌʉ bʉya, 
bi xiꞌʉ da ꞌyut yʉ́ jąꞌi ʉ yʉ mbäją. 
Nɛ nuꞌbʉ mi mba ʉ, nuꞌa ra Jesús 
bi japi bin hoc yʉ́ jąꞌi bʉ ní mba. 
15

 Nɛ nu nꞌda, ꞌbʉ mi bądi bi zä rá 
jąꞌi, ꞌbex bá peng bʉ ꞌbäh ra Jesús 
nɛ ntsꞌɛdi bi ꞌyɛs̨pa Oją. 16 Bin 
dąnyahmu bʉ ja rá gua ra Jesús, bi 
ꞌyäp ra jamadi nguetho bi yąnꞌa. Nɛ 
nuꞌa, ra mɛngu Samaria a, hing rá 
mijudíohʉ ra Jesús. 17 Pɛ nu ra Jesús 
bi ꞌyɛn̨a:
18

 ―Ha hinga gueꞌʉ ꞌdɛtꞌa dá 
hoqui. Hapʉ i ꞌbʉꞌʉ mi gʉto. Ha 
hingui sä ba ɛꞌ̨ʉ ꞌda xtí un ra jamadi 
Oją. Pɛ hønna nꞌda ranꞌyohʉ hing ra 
judío bi bɛn̨ꞌa ra mate bi ꞌyørpa Oją, 
nɛ im bɛn̨sɛ ʉ miꞌda ngue ɛn̨a i pą 
Oją ʉ, bi ꞌyɛn̨a.
19

 Nɛ xø bi ꞌyɛm̨pꞌa ran ꞌyohʉ:
―Damim ꞌbäi, ní mba ya. Bin 

yąnꞌa ya nguetho gá ꞌyɛc̨ꞌyɛi gue i ja 
ma tsꞌɛdi, bi ꞌyɛn̨ꞌa ra Jesús.

Ra Jesús bi ma ꞌbɛꞌa di ja bʉ 
di manda rá tsꞌɛdi Oją

20
 Nuꞌʉ ꞌda yʉ fariseo bi ꞌyänꞌna ra 

Jesús:
―ꞌBɛꞌa ní pa di manda ua rá tsꞌɛdi 

Oją, bi ꞌyɛn̨ꞌʉ.
Nu ra Jesús bi ꞌyɛm̨pꞌʉ:

―Hin da fą ꞌbʉ bi manda rá tsꞌɛdi 
Oją ua. 21 Hingui sä nꞌda da ꞌyɛn̨a: 

“Guecua di manda ua rá tsꞌɛdi Oją,” 
xíngui sä nꞌda da ꞌyɛn̨a: “Guembʉ 
di manda rá tsꞌɛdi Oją bʉ,” njon da 
zä da ꞌyɛn̨a, nguetho guepʉ ja ní 
mbʉi nꞌda di manda rá tsꞌɛdi Oją, bi 
ꞌyɛn̨ꞌa ra Jesús.

22
 Nɛ nubʉya, bi ꞌyɛm̨pꞌʉ yʉ́ xädi:

―Da zøn ra pa ɛm̨mɛ guin ndehʉ 
ba pengä, nugä ngue dán jąꞌigä ua 
ja ra ximhäi. Pɛ di ꞌbɛtho yʉ pa ba 
pengä. 23 Pɛ nuꞌʉ ꞌda da ꞌyɛn̨ꞌahʉ: 

“Guecua i ꞌbʉcua ya,” da ꞌyɛn̨ꞌahʉ. 
Nɛ nuꞌʉ miꞌda da ꞌyɛn̨ꞌahʉ: “Guembʉ 
i ꞌbʉpʉ a.” Pɛ ꞌyo guí øhmbʉ ꞌbɛꞌa 
da manꞌʉ. 24 Nguetho nuꞌbʉ bá 
pengä, nugä ngue dán jąꞌigä ua ja ra 
ximhäi, di nɛqui tengu ra huɛi ngue 
di hyätꞌi gätho na ngʉni ra ximhäi. 
25

 Pɛ mꞌbɛtꞌo thoho ga nugä xʉn ngu 
ran ʉnbi, nguetho yʉ jąꞌi ꞌbʉcua ya, 
hin da ꞌyɛc̨ꞌyɛigui.
26

 Nuꞌa ra pa ba pengä, nugä ngue 
dán jąꞌigä ua ja ra ximhäi, nu yʉ 
jąꞌi dim ꞌbʉi da ꞌyøtꞌʉ tengu bi ꞌyøtꞌ 
yʉ jąꞌi mi ꞌbʉhmbʉ a ra Noé. 27 Nuꞌʉ 
yʉ pa mi ꞌbʉꞌa ra Noé, gätho yʉ 
jąꞌi mi øtꞌe ꞌbɛꞌa mi numanhosɛ, mi 
sihmɛ, mi mihni, nɛ mi sin yʉ́ xisu, 
nɛ gueꞌa mi øtꞌʉ gätho yʉ pa gueꞌbʉ 
go mi zøn ra pa bi yʉt ra dąmbosa 
ra Noé. Nɛ bin dąꞌye bʉya, bi goꞌmi 
gätho ra häi a ra dehe, bi du gätho 
ʉ yʉ jąꞌi mi ꞌbʉi. Din jabʉ da ꞌyøtꞌ 
yʉ jąꞌi ꞌbʉ bá pengä.

28
 Nɛ tengu bi ꞌyøtꞌ yʉ jąꞌi yʉ pa 

mi ꞌbʉꞌa ra Lot, nɛ ngutho da ꞌyøtꞌ 
yʉ jąꞌi dim ꞌbʉ ꞌbʉ bá pengä. Gätho 
yʉ jąꞌi bi ꞌyøtꞌe ꞌbɛꞌa mi numanhosɛ 
da ꞌyøtꞌe, bin sihmɛ, bim mihni, 
bim pä, nɛ bin täi, bi ꞌyøtꞌ yʉ́ huąhi, 
bi hyøh yʉ́ ngu. 29 Gueꞌbʉ go mi 
zøn ra pa bi bøn ra Lot bʉ ja ra 
hnini Sodoma, nɛ bá cąh mahɛt̨sꞌi 
ra sibi ma uąnspi ra azufre, bi juah 
ra hnini, nɛ gätho mi ꞌbʉpʉ bi du 
bʉya. 30 Nɛ din jabʉ da ꞌyøtꞌ yʉ jąꞌi 
ꞌbʉ bi zøn ra pa gua pengä.

31
 Nɛ toꞌo i ꞌbäpʉ maxøtsꞌe ra 

zɛtsꞌąngu, hin da yʉrpʉ mbo rá 

ngu ngue da hyątsꞌi ꞌbɛꞌa ja bʉ, da 
mba tho. Nɛ gätho toꞌo dim pɛpʉ 
ja rá huąhi, hin ba peng bʉ ja rá 
ngu. 32 Dami bɛm̨hbʉ tsꞌʉ ꞌbɛꞌa bi 
ꞌyøtꞌa rá xisu ra Lot ꞌbʉ mi sifi da 
ꞌdaꞌʉ, nɛ manꞌda bi bɛn̨sɛ rá ngu, nɛ 
gueꞌa í duꞌa bʉya. 33 Nɛ gätho toꞌo in 
nde da yąnsɛ rá te, da nu ran ʉnbi 
maząi a. Pɛ gätho toꞌo hin da bɛn̨i 
da yąnsɛ rá te, din ja ra te maząi a.

34
 Nuꞌbʉ bi zøn ra ora gua pengä, 

di ąpʉ yoho bʉ ja rá oi, nuꞌa nꞌda da 
tsꞌixꞌa, nɛ nuꞌa nꞌda da gopʉ. 35 Nɛ 
nuꞌbʉ yoho yʉ xisu ꞌdarpʉ i jʉni, 
nuꞌa nꞌda da tsꞌixꞌa, nɛ nuꞌa manꞌda 
da gopʉ. 36 Nɛ nuꞌbʉ yoho yʉn 
ꞌyohʉ i ꞌyo bʉ ja yʉ́ huąhi, nuꞌa nꞌda 
da tsꞌixa, nɛ nuꞌa manꞌda da gopʉ, 
nɛ høntꞌa toꞌo da ꞌyɛc̨ꞌyɛi, da tsꞌitsꞌi, 
bi ꞌyɛn̨ꞌa ra Jesús.
37

 ―Grá Hmu, hapʉ din jaꞌa guím 
ma, bi ꞌyɛm̨pꞌʉ yʉ́ xädi.
―Nubʉ hapʉ di pɛti yʉ pada, gui 

pąhmbʉ gue di ꞌbom bʉ xʉn du, bi 
ꞌyɛn̨ꞌa ra Jesús.

Ran tꞌuti ra xisu nɛ ra zɛꞌmi

18  Nꞌda ra pa, bi xiꞌa nꞌda ran 
tꞌuti yʉ́ xädi ra Jesús, ra 

hmɛpya jatho thocua thoho din 
yąui Oją nɛ hin din xømbʉi da ꞌyädi 
gueꞌbʉ go din ja ꞌbɛꞌa ädi. 2 Nɛ bi 
ꞌyɛn̨a:

―Mi ꞌbʉ a nꞌda ra zɛꞌmi bʉ ja 
nꞌda ra hnini, him bi numansu 
Oją xínga gue yʉ́ mijąꞌihʉ. 3 Nɛ mi 
ꞌbʉpʉ nꞌda ra xisu xí du rá ndø. Nɛ 
thocua thoho mi søm bʉ nɛ mi äpi 
da mbätsꞌi nangue rán sʉiui i ꞌbʉi. 
4

 Nɛ him ꞌbe bi ꞌyʉrpa ra güɛnda 
ꞌbɛꞌa bi man ra xisu a ra zɛꞌmi. 
Jagueꞌbʉ min xømbʉi nɛ bi ꞌyɛn̨sɛ: 
“Nugä, hin dí numansu Oją, xínga 

gueꞌʉ yʉ jąꞌi. 5 Pɛ ɛm̨mɛ di pac na 
ra xisu, masque ga øtꞌä ꞌbɛꞌa in nde 
nꞌdahma hin di thoqui da zøcua 
ngue di xuhnanyagui,” bi ꞌyɛn̨sɛ ra 
zɛꞌmi, bi ꞌyɛn̨ꞌa ra Jesús.
6

 Nubʉya, bi ꞌyɛm̨pꞌʉ yʉ́ xädi:
―Dami bɛm̨hbʉ ꞌbɛꞌa bi ꞌyøtꞌa ra 

zɛꞌmi. Madague ra tsꞌomꞌbäi. 7 Dí 
xi ahʉ, manꞌda da ꞌyøꞌa Oją ꞌbʉ gui 
hyumbi gui ꞌyäfʉ rám fätsꞌi ngue yʉ́ 
tꞌʉhni ahʉ a. Nuꞌa Oją hingui tøꞌmi 
ꞌbɛ din xømbʉizɛhɛ a. 8 Pɛ dí xi ahʉ, 
ꞌbexque da mbäx ahʉ ꞌbʉ guí äfʉ 
rám fätsꞌi. Janangueꞌa gui ꞌyäfʉ Oją 
di zɛtꞌa ni mbʉihʉ, nɛ hin da du ni 
mbʉihʉ ngue him ꞌbe ba pengä ua. 
Nɛ nuꞌbʉ bá pengä nugä ngue dán 
jąꞌigä ua ja ra ximhäi, ga tįn ahʉ bʉ 
guí ɛc̨ꞌyɛigahʉ, bi ꞌyɛn̨ꞌa ra Jesús.

Ran tꞌuti nꞌda ra fariseo 
nɛ ra hyącahäi

9
 Nɛ xø bi xih manꞌda ran tꞌuti ʉ 

im bɛn̨i xʉn hosɛ, nɛ i numanꞌʉ ʉ yʉ́ 
mijąꞌihʉ. Nɛ bi ꞌyɛn̨a:
10

 ―Yoho yʉn ꞌyohʉ bi mba bʉ ja 
ra dąniją, din yąui Oją. Nuꞌa nꞌda ra 
fariseo, nɛ nuꞌa manꞌda ra hyącahäi. 
11

 Nuꞌa ra fariseo, bim ꞌbäi nɛ bin 
yą, bi ꞌyɛn̨a: “Jamadi Oją, nguetho 
nugä xíngui tsꞌʉ xʉn tsꞌo ma mbʉi, 
nugä hin drá siyategä, nɛ hin drá 
hyätegä, nɛ hin drá ꞌyomtꞌɛn̨igä 
tenguꞌʉ gätho miꞌda. Jamadi ngue 
nugä hin dí øtꞌä tengu øtꞌna ra 
hyącahäi i ꞌbäcua. 12 Nugä ząi dí ɛꞌtꞌ 
man sihmɛ yondį nꞌda semana, nɛ 
dí unꞌa ná ꞌdɛtꞌa a dí tąh pʉ ja ra 
niją,” sä bi ꞌyɛn̨ꞌa ra fariseo ꞌbʉ min 
yąui Oją.
13

 Pɛ nuꞌa ra hyącahäi, nꞌdanni 
tsꞌʉ mi ꞌbäi, nɛ i su da ndøtsꞌ 
mahɛt̨sꞌi, bi hyɛꞌ̨mahäi, nɛ ɛm̨mɛ 

tu rá mbʉi. Nɛ bi ꞌyɛm̨pꞌa Oją: “Ma 
Oją i, dín yeh ni mbʉi, nguetho 
drá dąditsꞌoquigä,” bi ꞌyɛn̨ꞌa ra 
hyącahäi. 14 Pɛ dí xi ahʉ, nuꞌa ra 
hyącahäi ya xí punba Oją ꞌbʉ mi 
mbeng bʉ ja rá ngu. Pɛ hinꞌna a ra 
fariseo, guextaꞌa xʉn tsꞌo rá mbʉi 
ꞌbʉ mi bøm bʉ. Nguetho toꞌo din 
ꞌyɛt̨sꞌi, gueꞌa dín ʉnba ʉ. Pɛ gätho 
toꞌo hin din ꞌyɛt̨sꞌi, gueꞌa dí tꞌɛs̨pa ʉ, 
bi ꞌyɛn̨ꞌa ra Jesús.

Ra Jesús bi jąp yʉ tꞌʉhni
15

 Nꞌda ra pa, nu ꞌda yʉ jąꞌi bá si 
yʉ́ tꞌʉhni bʉ ꞌbʉh ra Jesús ngue da 
mba nthädi ʉ yʉ́ tꞌʉhni. Pɛ nuꞌbʉ 
mi nuꞌʉ yʉ́ xädi ꞌbɛꞌa øtꞌ yʉ jąꞌi, him 
bi japi da tsꞌix ʉ yʉ tꞌʉhni bʉ ꞌbäꞌa 
ra hmu, bi dąmyhą thoho ʉ. 16 Pɛ 
nuꞌa ra Jesús bi zonꞌdʉ yʉ tꞌʉhni nɛ 
bi ꞌyɛm̨pꞌʉ yʉ́ xädi:
―Dami jafʉ ba thocua ya yʉ 

tꞌʉhni, o gadí hɛcuahʉ, nguetho 
gätho toꞌo da yʉrpʉ di manda rá 
tsꞌɛdi Oją, jatho ꞌbɛ da gohi tengu 
nꞌda ra tꞌʉhni. 17 Dami ꞌyøhmbʉ 
ꞌbɛꞌa dí xi ahʉ: Jatho gui ꞌyøthʉ 
tenguꞌbʉ gyʉ́ tꞌʉhnihʉ ꞌbʉ guí 
ɛc̨ꞌyɛihʉ. Nuꞌbʉ hinꞌna, hin gui 
cʉthʉ bʉ di manda rá tsꞌɛdi Oją, bi 
ꞌyɛn̨ꞌa ra Jesús.

Nꞌda ra mɛmbɛti i yąui ra Jesús
18

 Nɛ nuꞌa nꞌda rá ngʉrpi yʉ judío, 
bi ꞌyänꞌna ra Jesús:
―Grá hogaxänbate, ꞌbɛꞌa sä ga 

øtꞌä ngue din jagä ra te maząi.
19

 Bi dąh ra Jesús:
―Ha guím bɛn̨i ꞌbɛꞌa guím ma 

ngue guí ɛn̨gui xʉn hogui, nguetho 
høntꞌa Oją xʉn ho. 20 Guí pądi ꞌbɛꞌa 
i mam bʉ ja yʉn tꞌɛd̨i ngue i ɛm̨ 
bʉ: “O guí ꞌyomtꞌɛn̨i, o guí hodu, o 

guím pɛ,̨ o guí man ra fɛhni, nɛ gui 
numansu ni ta nɛ ni mbe,” i mam 
bʉ, bi ꞌyɛn̨ꞌa ra Jesús.
21

 Nu ran ꞌyohʉ bi dąti:
―Gätho dí øtꞌä ʉ gueꞌbʉ go mán 

tꞌʉhnigä, bi ꞌyɛn̨ꞌa ran ꞌyohʉ.
22

 Nɛ nuꞌa ra Jesúsꞌbʉ mi ꞌyøde 
ꞌbɛꞌa bi ma, bi ꞌyɛm̨pꞌa:

―Gadí ꞌbɛꞌi tsꞌʉ. Ní mba, gui pä 
gätho ꞌbɛꞌa i ja i, nɛ gui darpa yʉ 
hyoya. Gua ɛh̨ pʉya, gui tɛngui. 
Nɛ nubʉya, xʉn ngu din ja i bʉ 
mahɛt̨sꞌi, bi ꞌyɛn̨ꞌa ra Jesús.
23

 Pɛ nuꞌa ran ꞌyohʉ ꞌbʉ mi ꞌyøꞌa 
bi man ra Jesús, ɛm̨mɛ bi du rá 
mbʉi, nguetho ɛm̨mɛ ra mɛmbɛti a. 
24

 Nuꞌa ra Jesús ꞌbʉ mi nu bi du rá 
mbʉi a ran ꞌyohʉ, bi ꞌyɛn̨a:
―Xʉn hɛį yʉ mɛmbɛti da yʉrpʉ 

di manda rá tsꞌɛdi Oją. 25 Manꞌda 
hingui hɛį nꞌda ra camello da yʉrpʉ 
ja rá gu ra ꞌyofani, xinda gueꞌʉ yʉ 
mɛmbɛti da yʉrpʉ di manda rá 
tsꞌɛdi Oją, bi ꞌyɛn̨ꞌa ra Jesús.
26

 Nɛ nuꞌʉ yʉ jąꞌi ꞌbäpʉ bi ꞌyɛn̨ꞌʉ:
―Pɛ nuꞌbʉ in jabʉ, toꞌo maha da 

zä dim pøhø ꞌbʉ, bi tꞌɛm̨pꞌa ra Jesús.
27

 Nuꞌa ra Jesús bi dątꞌʉ:
―Nuꞌa Oją sä da ꞌyøtꞌa hingui 

sä da ꞌyøzɛhɛ yʉ jąꞌi, bi ꞌyɛn̨ꞌa ra 
Jesús.

28
 Nuꞌa ra Pedro bʉya, bi ꞌyɛm̨bi:

―Nugähe, gätho a mi jaje dá 
sohmbe nɛ dá tɛnꞌnahe.
29,30

 Nu ra Jesús bi ꞌyɛn̨a:
―Guehma dí xi ahʉ, gätho toꞌo 

bi zoh rá ngu, ogue rá xisu, ogue 
yʉ́ cu, ogue rá ta, ogue rá mbe, 
ogue yʉ́ tꞌʉhni, ngue bin unsɛ di 
manda rá tsꞌɛdi Oją ʉ, Oją di unni 
manꞌda xʉn ngu xinda gueꞌa mí ja. 
Pɛ nɛꞌa ra te maząi bʉya, bi ꞌyɛn̨ꞌa 
ra Jesús.

Xø bi ma mahønꞌa rán dąte ra Jesús
31

 Nu ra Jesús, bi zixpʉ maꞌueni 
gätho ꞌdɛꞌmayoho yʉ́ xädi, nɛ bi 
ꞌyɛm̨pꞌʉ:

―Dami ꞌyøhmbʉ ya. Ga mbähä 
bʉ Jerusalén, nɛ din ja bʉ ꞌbɛꞌa 
gätho bi man yʉ pøngahyą mayaꞌbʉ 
nanguecä, ngue dán jąꞌigä ua ja ra 
ximhäi. 32 Nu yʉ jąꞌi di dägä bʉ ja 
rá tsꞌɛdi ʉ hing yʉ judío, nɛ nuꞌʉ 
da dengui, nɛ di cꞌąmanꞌʉgui, nɛ 
da zoxqui. 33 Nɛ da mbɛgbä, nɛ 
da hyogä. Pɛ ná hyu pa bʉya ga 
ndantsꞌi mahønꞌa, bi ꞌyɛn̨ꞌa ra Jesús.
34

 Pɛ nuꞌʉ yʉ́ xädi, him bi bądi 
ꞌbɛꞌa nam bønꞌa bi man ra Jesús. 
Nguetho njoꞌmitho yʉ́n ꞌyomfɛn̨i ʉ.

Nuꞌa ra Jesús bi hocꞌa nꞌda 
ra xädä mi hąxtaꞌa mi

35
 Nɛ mi ꞌyo bʉ häntho bʉ ja ra 

hnini Jericó a ra Jesús, nɛ mi hupʉ 
ndenꞌyu nꞌda zʉ xädä mi hąxtaꞌa mí 
si. 36 Nɛ nuꞌbʉ mi ꞌyøꞌa ra xädä ngue 
xʉn ngu yʉ jąꞌi mba bʉ, bi ꞌyänni 
ꞌbɛꞌa øtꞌʉ. 37 Nɛ bi sifi mba bʉ ra Jesús 
ra mɛngu Nazaret. 38 Nɛ nuꞌa ra xädä 
bʉya, ntsꞌɛdi bi mbafi, bi ꞌyɛn̨a:
―Nuꞌi gra Jesús, rám bomꞌbɛto i 

ra David, dami huɛg̨ui tsꞌʉ.
39

 Nɛ nuꞌʉ yʉ jąꞌi mi ꞌbäpʉ, bi xifi 
din hɛ.̨ Pɛ madague him mi ndepe 
din yą, pɛ manꞌda ntsꞌɛdi bi mbafi, 
bi ꞌyɛn̨a:
―Gra Jesús, rám bomꞌbɛto i ra 

David, dami huɛg̨ui tsꞌʉ.
40

 Nuꞌa ra Jesús bim ꞌbäh pʉya nɛ 
bi manda ba tsꞌinba a ra xädä. Nɛ 
nuꞌbʉ mim ꞌbähmi ra Jesús a ra 
xädä, bi ꞌyänꞌna ra Jesús bʉya:
41

 ―ꞌBɛꞌa guí nde ga øtꞌaꞌi, bi 
ꞌyɛm̨bi.

Nɛ nu ra xädä bi dąti:
―Dín nde ga nu ran nɛqui.
42

 ―Sä guin nu ya, bi zä ni dä 
nguetho gá ꞌyɛc̨ꞌyɛi i ja ma tsꞌɛdi, bi 
ꞌyɛm̨pꞌa ra Jesús.

43
 ꞌBex bi zä bi nu ran nɛqui rá 

dä bʉya. Nɛ bi dɛnꞌna ra Jesús. Bi 
ꞌyɛs̨pa Oją bʉ ní mba. Nɛꞌʉ gätho yʉ 
jąꞌi mi ꞌbʉpʉ, bi ꞌyɛs̨pa Oją bʉya.

Ra Jesús nɛ ra Zaqueo

19  Nuꞌa ra Jesús bi yʉrpʉ 
ja ra hnini Jericó, mi ꞌyo 

bʉ, ɛn̨a da thogui. 2 Nɛ mi ꞌbʉpʉ 
nꞌda ra ngʉrpa hyącahäi, ɛm̨mɛ ra 
mɛmbɛti a, í Zaqueo a. 3 Nɛ nuꞌa 
ra Zaqueo, ɛm̨mɛ min ndehma da 
nuꞌa ra Jesús, pɛ him mi sä nguetho 
hingui hɛt̨sꞌi, nɛ ɛm̨mɛ dʉ yʉ jąꞌi bʉ 
mi ꞌyoꞌa ra Jesús. 4 Janangueꞌa, bin 
tihi bi ndexa nꞌda ra za ra sicómoro, 
ngue da zä da nu ra Jesús ꞌbʉ bi 
thopʉ. 5 Nɛ nuꞌbʉ mi zønꞌa ra Jesús 
bʉ ꞌbäꞌa ra za mi huxa ra Zaqueo, bi 
ndøtsꞌe nɛ bi ꞌyɛm̨bi:
―Zaqueo, bá cą nꞌdihi nguetho ga 

søm bʉ ja ni ngu ra pa ya, bi ꞌyɛm̨bi.
6

 Nɛ nuꞌa ra Zaqueo bin johya, 
ꞌdahmantho bi gąi, bi mba rá ngu nɛ 
bi zimanho a ra Jesús ꞌbʉ mi zøm 
bʉ rá ngu. 7 Pɛ nuꞌʉ yʉ jąꞌi him bi 
numanho nguetho bin säya bʉ ra 
Jesús bʉ ja rá ngu nꞌda ra ziyate. 
8

 Nɛ nuꞌa ra Zaqueo bim ꞌbäi bi 
ꞌyɛm̨pꞌa ra Jesús:

―Ma Hmu i, nuya ga undä yʉ 
hyoya made ꞌbɛꞌa gätho i jagä. Nɛ 
nuꞌbʉ mi siyagä nꞌda ra jąꞌi ngue 
hin rá ꞌyu ꞌbɛꞌa mi øtꞌä, goho nidi ga 
cospa a dá siyabi, bi ꞌyɛn̨ꞌa ra Zaqueo.

9
 Nɛ nuꞌa ra Jesús bi ꞌyɛm̨bi:

―Gá päh nin ꞌyomfɛn̨i nɛ i ja 
ra punbi ni tsꞌoqui ya, nɛ gätho i 

ꞌbʉcua ja ni ngu, gra Zaqueo, rám 
bomꞌbɛto i ra Abraham. 10 Nɛ gueꞌa 
ná ɛc̨ä, ngue guecä dán jąꞌigä ua ja 
ra ximhäi, ngue gan yąnba yʉ́ teꞌʉ 
i pądi ja yʉ́ tsꞌoqui, nɛ hin da nu 
ran ʉnbi maząi, pɛgue din ja ra te 
maząi ʉ, bi ꞌyɛn̨ꞌa ra Jesús.

Ran tꞌuti yʉ ꞌyɛh̨ɛ him 
bi xąnd ra mbɛti

11
 Nu ra Jesús bi xih manꞌda ran 

tꞌuti ʉ yʉ jąꞌi, nguetho bi bɛn̨ꞌʉ yʉ 
jąꞌi ngue nuꞌbʉ da zøm bʉ Jerusalén 
ra Jesús, ꞌbex di japi di manda bʉ 
rá tsꞌɛdi Oją. 12 Nɛ bi ꞌyɛm̨pꞌʉ:
―Mi ꞌbʉꞌa nꞌda ran ꞌyohʉ, ra 

tsꞌʉtꞌabi rá ta. Nɛ bi mba bʉ nꞌdanni 
nꞌda ra hnini ngue bin nde bín tꞌun 
bʉ rá ꞌbɛfi ngue din tsꞌʉtꞌabi bʉ rá 
häizɛhɛ. 13 Pɛ nuꞌbʉ mi nɛtsꞌi, bi 
zonꞌdʉ ꞌdɛtꞌa yʉ́ ꞌyɛh̨ɛ, ꞌdaꞌa nꞌda bi 
un ra mbɛti ngue ra oro xʉn ngu di 
muui. Nɛ bi ꞌyɛm̨pꞌʉ: “Gui hyomhbʉ 
ꞌbɛꞌa da zä gui ꞌyøthʉ ngue di xąnd 
ma mbɛti,” bi ꞌyɛm̨bi.
14

 Nɛ nuꞌʉ yʉ jąꞌi mi ꞌbʉpʉ ja rá 
häi, him mi numanho a ran ꞌyohʉ. 
Janangue bi mbɛhni ꞌda yʉ́m ꞌbɛhni 
ngue mꞌbɛtꞌo da zøni da ma ngue 
hin din tꞌun rá tsꞌɛdi a ran ꞌyohʉ. 
15

 Pɛ nuꞌa ran ꞌyohʉ, bin tꞌun ran 
tꞌɛd̨i din tsꞌʉtꞌabi nɛ bi mbeng bʉ 
rá häi bʉya. Nuꞌbʉ mi zøm bʉya, bi 
zonꞌdʉ yʉ́ ꞌyɛh̨ɛ xí un ra mbɛti, nde 
da bądi hangu bi hyuxa rá mbɛti xí 
unꞌna nꞌda ngu nꞌda ʉ.
16

 Nu ra mbʉdi ꞌyɛh̨ɛ bi ꞌyɛm̨pꞌa: 
“Nuya bin ja ꞌdɛtꞌa a ni mbɛti,” bi 
ꞌyɛn̨ꞌa. 17 Bi ꞌyɛm̨pꞌa rá hmu bʉya: 
“Xʉn ho gá ꞌyøtꞌe, gra ꞌyɛh̨ɛ ̨xʉn ho, 
gá xąnda zʉ tsꞌʉ dá ꞌdaꞌi, pɛ nɛ ga 
ꞌdaꞌa nin tꞌɛd̨i ngue gui manda ꞌdɛtꞌa 
yʉ hnini,” bi ꞌyɛm̨bi. 18 Nu ná yoho 

ra ꞌyɛh̨ɛ bi ꞌyɛm̨pꞌa: “Nuya bin ja 
cʉtꞌa a ni mbɛti gá ꞌdaqui ga xąndä,” 
bi ꞌyɛn̨ꞌa. 19 “Nuꞌi, ga ꞌdaꞌa nin tꞌɛd̨i 
ngue gui manda cʉtꞌa yʉ hnini ꞌbʉ,” 
bi ꞌyɛm̨pꞌa rá hmu bʉya.
20

 Nɛ xø manꞌda ra ꞌyɛh̨ɛ bi 
ꞌyɛm̨pꞌa rá hmu bʉya: “I ja ua ni 
mbɛti gá ꞌdaqui. Dá pɛꞌtsꞌä xʉn ho. 
21

 Nguetho dí pącä ꞌbɛꞌa nim ꞌbäi, 
ngue ya hinꞌyʉ nin huɛc̨ate. Guí 
honi ꞌbɛpʉ gdí hyąnba rá mbɛti 
yʉ jąꞌi. Nɛ guí hąnba yʉ́ huąhi, 
janangue dá pɛꞌtsꞌä ni mbɛti ngue 
dí su ga ꞌbɛdi,” bi ꞌyɛn̨ꞌa. 22 Nuꞌa rá 
hmu bi ꞌyɛm̨bi: “Nuꞌa gá ma i udi 
ngue grá tsꞌomꞌbäi. 23 Hanja hin gá 
hmiꞌa ma mbɛti nꞌdahma xtí hyuxꞌi 
tsꞌʉ,” bi ꞌyɛm̨bi.
24

 Nɛ bi ꞌyɛm̨pꞌʉ mi ꞌbäpʉ: “Dami 
hyąnbahʉ rá mbɛti na ran ꞌyohʉ nɛ 
gui unhdʉ a ra mbʉdi ꞌyɛh̨ɛ, nuꞌa 
toꞌo bi dąha xʉn ngu,” bi ꞌyɛm̨bi. 
25

 Pɛ nuꞌʉ mi ꞌbäpʉ, him bi nde da 
ꞌyøtꞌe ꞌbɛꞌa bi man yʉ́ hmu, nguetho 
xʉn ngu i ja a ra mbʉdi ꞌyɛh̨ɛ. 26 Pɛ 
nuꞌa ra hmu bi ꞌyɛm̨pꞌʉ: “Nuꞌa toꞌo 
i humbi i øtꞌ ma ꞌbɛfi, hinga høntꞌa 
rán zäbi da dąha, pɛ manꞌda xʉn 
ngu ga unni. Pɛ nuꞌa hingui nde da 
ꞌyøtꞌ ma ꞌbɛfi, hin te da dąha, nɛ ga 
hąnbaꞌa dá unni,” bi ꞌyɛn̨a. 27 “Nɛ 
nuꞌʉ him mi ndeje dan tsꞌʉtꞌabi ua, 
ba sihʉ, gui sɛcpahʉ yʉ́ ꞌyʉga ua,” 
bi ꞌyɛn̨ꞌa ra hmu bʉya, bi ꞌyɛn̨ꞌa ra 
Jesús ꞌbʉ mi man ran tꞌuti.

Ra Jesús bi yʉrpʉ ja ra 
hnini Jerusalén

28
 Nɛ nuꞌbʉ mi guaꞌa bi man 

ra Jesús, bi thopʉya, ní mba bʉ 
Jerusalén. 29 Nɛ nuꞌbʉ mi tsꞌʉtho 
da zøm bʉ ja ra nyuni guepʉ i ja ra 
hnini Betfagé nɛ ra hnini Betania, 

30
 bi mbɛhni yoho yʉ́ xädi, bi 

ꞌyɛm̨bi:
―Ní mbɛ bʉ nán jombʉ ja ra 

hnini. Nɛ gui tįmmi bʉ nꞌda ra 
tꞌʉburu án thątꞌi bʉ ja ra ndenꞌyu, 
nɛ xínga nꞌda ra jąꞌi ní hyutsꞌi. Bá 
xocui nɛ ba siui ua. 31 Nɛ nuꞌbʉ 
ꞌboꞌo da ꞌyänꞌnaui: “Hanja gní xocui 
ra buru,” gui ꞌyɛn̨ui: “Nuꞌa ra hmu 
i honꞌa ra buru,” gui ꞌyɛn̨ui, bi 
ꞌyɛm̨pꞌʉ yoho yʉ́ xädi.

32
 Nɛ bi mba bʉya, nɛ bi dįnꞌa 

ꞌbɛꞌa xí xiꞌa ra Jesús. 33 Nɛ nuꞌbʉ mi 
xoc ra buru, bi ꞌyänꞌna rá mbɛti:
―Hanja gní xocui na ra buru, bi 

ꞌyɛm̨bi.
34

 Bi dąh yʉ xädi bʉya:
―Nuꞌa ra Hmu i honi, bi ꞌyɛn̨ꞌʉ. Nɛ 

bi ndepe da zix bʉya.
35

 Nɛ nuꞌʉ yʉ xädi bá si ra buru 
bʉya, nɛ bi gąspa yʉ́ coto bʉ ja 
rá xʉthä ra buru nɛ bi hyuxa 
ra Jesús. 36 Nɛ nuꞌbʉ mi mba bʉ 
ꞌyu ra Jesús, nuꞌʉ yʉ jąꞌi ꞌbex bi 
mbøcua yʉ́ pahni bʉ ja ra ꞌyu 
ngue da thopʉ a ra Jesús. 37 Nɛ 
nuꞌbʉ mi gąpʉ ja ra nyuni ní 
mba bʉ Jerusalén, gätho ʉ min 
ꞌyohʉ ntsꞌɛdi i mbafi, bin johya nɛ 
bi ꞌyɛs̨pa Oją nangue yʉn tꞌøtꞌe 
nuįxte bi nu. 38 Bi ꞌyɛn̨ꞌʉ:
―Mająpi ra tsꞌʉtꞌabi bá ɛh̨ɛ 

nangue rá thuhu ra Hmu. Nɛ din 
ja rán johya Oją yʉ́ mbʉi yʉ jąꞌi. 
Nuįxtetho rá tsꞌɛdi Oją, bi ꞌyɛn̨ꞌʉ.
39

 Nɛ nu ꞌdaꞌʉ yʉ fariseo bi 
ꞌyɛm̨pꞌa ra Jesús:

―Dami hɛcua ni xädi din hɛ.̨
40

 Pɛ nuꞌa ra Jesús bi ꞌyɛm̨pꞌʉ:
―Nuꞌbʉ ga hɛcpä yʉ ngue i ɛs̨pa 

Oją, pɛ go da ꞌyɛs̨pa Oją ya yʉ do 
bongua, bi ꞌyɛn̨ꞌa ra Jesús.

Ra Jesús bin zoni nangue yʉ 
jąꞌi ꞌbʉpʉ ja ra hnini Jerusalén

41
 Nɛ nuꞌbʉ mi hyän bʉ ra hnini 

Jerusalén a ra Jesús, bin zoni. 42 Nɛ 
bi ꞌyɛn̨ꞌa:
―Min ndegä ngue xquí pąhmbʉ a 

dí yąnꞌahʉ bʉ ja ran ʉnbi maząi, pɛ 
hin gán nde gá pąhmbʉ, pɛ nuya 
him man zä, nguetho tenguꞌbʉ 
njoꞌmi ni dähʉ. 43 Nɛ da zøn ra 
pa ba ɛh̨ nin sʉihʉ di mbätꞌa ni 
hninihʉ nɛ njon da zä da bøni ngue 
din yąni, nɛ gan tunhdʉ ʉ bʉya. 
44

 Nɛ gätho ahʉ ngue guí ꞌbʉhmbʉ 
nʉ, da hyo ahʉ nɛ da guah ni 
hninihʉ. Nɛ da mba nsoꞌtꞌi, nɛ xínga 
nꞌda ra jądo da gopʉ. Nguetho nu 
ahʉ xíngui tsꞌʉ gá pąhmbʉ a ra pa 
xtí pø ahʉ Oją, bi ꞌyɛn̨ꞌa ra Jesús.

Nu ra Jesús bi hyønꞌa thi 
yʉ mbä bʉ ja ra dąniją

45
 Nɛ nuꞌa ra Jesús bʉya, bi mba 

bʉ ja ra dąniją nɛ bi hyønꞌa thi 
gätho yʉ mbä mi ꞌbʉpʉ. 46 Nɛ nuꞌa 
ra Jesús bi ꞌyɛm̨pꞌʉ:
―I mam bʉ ja rám hman Oją: 

“Í thøꞌa ma ngu ngue da mba 
nthąndegä bʉ,” i ɛn̨ Oją. Pɛ nu ahʉ 
gá ꞌyørpadahʉ tenguꞌbʉ ra hyądo 
guepʉ nín ꞌyąnꞌʉ yʉ bɛ,̨ bi ꞌyɛn̨ꞌa ra 
Jesús.

Bi tꞌømanho a bi man ra Jesús
47

 Nuꞌa ra Jesús thocua thoho min 
xänbate bʉ ja ra dąniją. Pɛ nuꞌʉ yʉ 
ngʉrpa mbäją, nɛ yʉ xänbate niją, 
nɛ yʉ dącꞌyɛi, min nde da hyoꞌa ra 
Jesús. 48 Pɛ hinꞌyʉ ꞌbɛꞌa da ꞌyøtꞌe 
ngue da hyo. Nguetho gätho yʉ jąꞌi 
bi ꞌyʉrpa ra güɛnda ꞌbɛꞌa bi man ra 

Jesús. Njon bin nde bi ʉꞌtꞌ yʉ́ mbʉi 
ʉ ꞌda.

Rán tꞌɛd̨i ra Jesús

20  Nɛ nu ra Jesús nꞌda ra 
pa bi xänba yʉ jąꞌi bʉ ja 

ra dąniją nangue ran ho maꞌdaꞌyo. 
Nɛꞌʉ yʉ ngʉrpa mbäją nɛ yʉ 
xänbate niją, nɛ yʉ dącꞌyɛi, gätho bi 
zøm bʉ. 2 Nɛ bi tꞌänꞌna ra Jesús:
―Hanja sä guí øtꞌe ꞌbɛꞌa guí øtꞌe. 

Toꞌo bi ꞌdaꞌa nin tꞌɛd̨i, bi ꞌyɛm̨bi.
3

 Pɛ nu ra Jesús bi dąti:
―Nɛcä, ga änꞌnahʉ, 4 toꞌo bi un 

rán tꞌɛd̨i ra Xuua ngue bi ꞌyøtꞌ ran 
xixyą, hague Oją uague yʉ jąꞌi, bi 
ꞌyɛn̨a.

5
 Pɛ nuꞌʉ bin ꞌyänzɛhɛ ʉ ꞌbɛꞌa dí 

dąti. Nɛ bi ꞌyɛn̨sɛ:
―Nuꞌbʉ ga ɛm̨fʉ ngue Oją bi 

unꞌna rán tꞌɛd̨i a ra Xuua, nɛ 
da ꞌyɛn̨jʉ bʉya: “Hanja hin gá 
ꞌyɛc̨ꞌyɛihʉ ꞌbʉ.” 6 Pɛ nuꞌbʉ ga ɛm̨fʉ, 
yʉ jąꞌi thoho bi un rán tꞌɛd̨i, dí 
batꞌadojʉ yʉ jąꞌi nguetho xʉn ngu 
yʉ jąꞌi ɛc̨ꞌyɛi rá pøngahyą Oją ra 
Xuua, bin ꞌyɛm̨zɛhɛ ʉ.

7
 Janangueꞌa bi tꞌɛm̨pꞌa ra Jesús:

―Hin dí pąhmbe toꞌo bi un rán 
tꞌɛd̨i ra Xuua, bi ꞌyɛn̨tho.

8
 Nɛcä hin ga xi ahʉ toꞌo bi ꞌdacä 

ran tꞌɛd̨i ga øtꞌä ꞌbɛꞌa dí øtꞌä, bi 
ꞌyɛn̨a.

Ran tꞌuti yʉ tsꞌombɛfi
9

 Nɛ bi xih manꞌda ran tꞌuti a ra 
Jesús, bi ꞌyɛn̨a:
―Mi ꞌbʉꞌa nꞌda ran ꞌyohʉ bi ꞌyøtꞌa 

nꞌda ra nuąndätꞌo, nɛ bi hmitꞌi ꞌda 
yʉ mbɛfi. Nuꞌa rá mbɛti bi mba 
nꞌdanni bʉya, nɛ nyaꞌatho bám 
ꞌbʉpʉ. 10 Nɛ nuꞌbʉ mi zøn yʉ pa da 
thʉc yʉn dätꞌo, nuꞌa rá mbɛti bá 

pɛhna nꞌda rá ꞌyɛh̨ɛ da duspa ꞌda 
yʉ́n dätꞌo, ngueꞌa án yąhʉ a. Pɛ nuꞌʉ 
bi zocpa a ra nuąndätꞌo, bi mbɛmba 
thoho ra ꞌyɛh̨ɛ nɛ bi ꞌyɛtꞌi, xín te 
bi unni. 11 Nɛ ná yoho rá ꞌyɛh̨ɛ bá 
pɛhna rá mbɛti ra nuąndätꞌo, pɛ 
ngutho bi ꞌyørpa ra ꞌyɛh̨ɛ, nɛꞌa bi 
mbɛmba thoho mahønꞌa, bi ꞌyɛr 
bʉya nɛ nte bi unni. 12 Nɛ ná hyu 
rá ꞌyɛh̨ɛ xø bi mbɛhni mahønꞌa a 
ran ꞌyohʉ, ngutho bi tꞌørpe, bi ʉnba 
yʉ mbɛfi nɛ bi ꞌyɛtꞌi, xíngui tsꞌʉ bi 
unni.
13

 Nɛ nubʉya, nu ra mɛndätꞌo bi bɛn̨i 
ꞌbɛꞌa da ꞌyøtꞌe. Nɛ bi ꞌyɛn̨a: “Masque 
ga pɛhnꞌna ma tsꞌʉntꞌʉ, dadí huɛq̨ui, 
xøhma da numansu na,” bi ꞌyɛn̨sɛ. 14 Pɛ 
nuꞌbʉ mi nurpa rá tsꞌʉntꞌʉ ʉ yʉ mbɛfi, 
bi mam bʉya ngue da hyo, bi ꞌyɛn̨ꞌʉ: 

“Mbähä ga hohʉ rá tsꞌʉntꞌʉ, janangue 
da zä ga cosɛhʉ ra nuąndätꞌo,” bi 
ꞌyɛn̨ꞌʉ. 15 Janangueꞌa bi zix pʉ maꞌueni, 
bi hyønꞌa thi ra tsꞌʉntꞌʉ, nɛ bi hyo bʉ, 
bi ꞌyɛn̨ꞌa ra Jesús.

Nɛ xø bi ꞌyänꞌdʉ yʉ jąꞌi mi ꞌbäpʉ:
―ꞌBɛꞌa guím bɛm̨hbʉ da ꞌyøtꞌa rá 

mbɛti ra nuąndätꞌo ya, bi ꞌyɛn̨a.
16

 Pɛ dí xi ahʉ, ba ɛs̨ɛ nɛ da hyoꞌʉ, 
nɛ nꞌdanꞌyo di unꞌna rá nuąndätꞌo 
bʉya, bi ꞌyɛn̨ꞌa ra Jesús.

Nɛ nuꞌbʉ mi ꞌyøꞌʉ yʉ jąꞌi ꞌbɛꞌa bi 
man ra Jesús, nuꞌʉ bi ꞌyɛn̨ꞌʉ:
―Oją da ꞌyøtꞌe hin din ja a guím 

ma, bi ꞌyɛn̨ꞌʉ.
17

 Pɛ nuꞌa ra Jesús bi hyɛt̨ꞌʉ, nɛ bi 
ꞌyɛm̨bi:

―Pɛ ꞌbɛꞌa nam bønꞌa rám hman 
Oją ntꞌoꞌtꞌi mayaꞌbʉ ꞌbʉ, ngue i ɛn̨a:

Nuꞌa ra do bi bʉntꞌʉ yʉ gądo ꞌbʉ 
mi hyøh ra ngu,

gueꞌa ra do manꞌda mahyoni, 
tengu thoho yʉ guangu, i ɛm̨ 
bʉ ja rám hman Oją.

18
 Nɛ tenguꞌbʉ da guesɛgä a ra do 

i hmam bʉ. Høntꞌa go toꞌo hingui 
ɛc̨ꞌyɛigui, din ʉnbazɛhɛ, tenguꞌbʉ 
da dąng bʉ ja ra do din tʉni, nɛ go 
ga sɛmpä a tenguꞌbʉ ra do da zɛꞌmi 
nɛ da ꞌyɛtꞌi, bi ꞌyɛn̨ꞌa ra Jesús.

Bin tꞌänꞌna ra Jesús ꞌbʉ din 
jutꞌ ra renta ogue hinꞌna

19
 Nu yʉ ngʉrpa mbäją nɛ yʉ 

xänbate niją ꞌbʉ mi ꞌyøꞌa ran tꞌuti 
bi man ra Jesús nangueꞌʉ yʉ hyote 
mbɛfi, min nde da gotꞌa fädi ra 
Jesús, nguetho bi bądi tenguꞌbʉ 
guesɛ ʉ yʉ hyote mbɛfi ʉ yʉ 
mbäją nɛ yʉ xänbate niją. Pɛ him 
bi gotꞌi nguetho bi zutho yʉ jąꞌi. 
20

 Janangue bi bɛm̨ mahønꞌa bʉya 
nɛ bi mbɛhni ꞌda yʉn ꞌyohʉ ngue da 
ꞌyän yʉn tꞌänni a ra Jesús, nꞌdahma 
din ja ꞌbɛꞌa sä dí fɛntꞌa ra Jesús 
ngue di dä bʉ ꞌbʉh ra tsꞌʉtꞌabi. 21 Nɛ 
nuꞌʉ yʉn ꞌyohʉ bi xi a ra Jesús:
―Xänbate i, dí pąhmbe høntꞌa 

majuąni guí ma. Nɛ dí pąhmbe guí 
xänbi xʉn ho høntꞌa go toꞌo má jąꞌi 
nɛ hin guí huahni toꞌo guí xänbi, pɛ 
guí xifi xʉn ho nangue Oją. 22 Dami 
xije ya, ha din thɛui man tꞌɛd̨ihʉ 
bi ꞌdajʉ Oją ꞌbʉ ga juthʉ ra renta a 
ra tsꞌʉtꞌabi Roma, uague hinꞌna, bi 
ꞌyɛn̨ꞌʉ.

23
 Pɛ nuꞌa ra Jesús mi pądi i 

tsꞌämhyą thoho. 24 Nɛ bi ꞌyɛm̨pꞌʉ:
―Hanja gní ꞌyängui, xi ni mbɛti 

gní juthʉ ra renta ra tsꞌʉtꞌabi, gan 
nugä, bi ꞌyɛn̨a.

Nɛ bi un bʉya.
―Toꞌo rá pøte nɛ rá thuhu i cuat 

na ra mbɛti, bi ꞌyɛn̨ꞌa ra Jesús.
Nɛ nuꞌʉ bi ꞌyɛn̨ꞌʉ:

―Rá pøte nɛ rá thuhu ra tsꞌʉtꞌabi 
Roma i cuat na.

25
 Bi dąh ra Jesús bʉya nɛ bi 

ꞌyɛm̨pꞌʉ:
―Nuꞌa rá mbɛti ra tsꞌʉtꞌabi Roma, 

gui unꞌna. Nuꞌa xin rá mbɛti Oją, 
gui unꞌna Oją a, bi ꞌyɛm̨pꞌʉ.

26
 Janangue nu yʉn ꞌyohʉ him bi 

zä xtá hyätꞌa ra Jesús, pɛ bi hyonya 
thoho ʉ ꞌbɛꞌa bi manꞌa ra Jesús.

Ran tꞌänni ꞌbʉ da ndantsꞌʉ xʉn du
27

 Nɛ nuꞌʉ ꞌda yʉ saduceo, bi zøm 
bʉ ꞌbʉh ra Jesús, gueꞌʉ hingui 
ɛc̨ꞌyɛi da ndantsꞌʉ xøn du. Nuꞌʉ bi 
ꞌyɛm̨pꞌa ra Jesús:

28
 ―Nuꞌa ra Moisés bi ꞌdajʉ nꞌda 

man tꞌɛd̨ihʉ nɛ bi ꞌyɛn̨a: “Nuꞌbʉ bi 
du nꞌda ran ꞌyohʉ ngue mi ꞌbʉh rá 
xisu nɛ njoꞌo yʉ́ tꞌʉhni, nuꞌa rán 
ꞌyohʉ da zinba a rá xisu. Nɛ nuꞌa rá 
mbʉdi tꞌʉhni dim ꞌbʉi, da thuspa rá 
thuhu a ran ꞌyohʉ bi du nɛ daꞌyɛm̨bi 
rá ta a,” bi man ra Moisés.
29

 Pɛ gueꞌa ga änꞌnahe. Bim ꞌbʉꞌi 
yoto yʉn ꞌyohʉ din ꞌyohʉ zɛhɛ. Nuꞌa 
ra mbʉdi nꞌyohʉ bi zinꞌa nꞌda ra 
xisu, nɛ mꞌbɛjua bʉya bi du a ran 
ꞌyohʉ nɛ him bim ꞌbʉh rá tꞌʉhni. 
30

 Nɛ nuꞌbʉ mi du ran ꞌyohʉ bʉya, 
ná yoho rán ꞌyohʉ bi zinꞌa ra xisu 
mahønꞌa, nɛ xø bi du a. 31 Nɛ xø 
bi zinꞌa manꞌda rán ꞌyohʉ bʉya, 
ꞌdaꞌingu bi ꞌyøtꞌʉ gätho yoto yʉn 
ꞌyohʉ, gätho bi du nɛ xínga nꞌda 
bim ꞌbʉh yʉ́ tꞌʉhni. 32 Mbɛjua bʉya, 
bi dusɛ ra xisu, bi ꞌyɛn̨ꞌʉ. 33 Nuya, 
dami xije ꞌbɛꞌa din ja a ra pa da 
ndantsꞌʉ xʉn du. Toꞌo da ꞌyɛm̨bi rá 
xisu a ra xisu, nguetho gätho yoto 
bim ꞌbʉhmbʉ ra xisu ua ja ra häi, bi 
ꞌyɛn̨ꞌʉ yʉ saduceo.

34
 Nɛ nuꞌa ra Jesús bi dąti:

―Høntꞌua ja ra häi din thątꞌʉ yʉ 
jąꞌi. 35 Nɛ gätho toꞌo yʉ́n sähʉ da 

mba bʉ mahɛt̨sꞌi ꞌbʉ bi ndantsꞌʉ 
xʉn du, nɛ him man ja ran thąti bʉ. 
36

 Nguetho da gohi tengu tho yʉ́m 
ꞌbɛhni Oją ʉ, nɛ him man da du bʉ. 
Nɛ maꞌdaꞌyo da gohi ꞌbʉ bi xoxa Oją 
ʉ ngue yʉ́ tꞌ ʉhnisɛ Oją ʉ.

37
 Pɛ nɛꞌa ra Moisés bi ma da 

ndantsꞌʉ xʉn du ꞌbʉ mi ꞌyoꞌtꞌi ꞌbɛꞌa 
bin ja, nuꞌbʉ mi nu mí zø ra za ꞌbʉ 
mayaꞌbʉ. Nɛ i mam bʉ ngue nu Oją 
rá Oją ra Abraham nɛ ra Isaac nɛ 
ra Jacob, nɛ nuꞌʉ, ná yaꞌa thoho xí 
du ʉ ꞌbʉ mi ꞌyɛm̨pꞌa Oją ra Moisés. 
38

 Ngubʉ bi ma nguetho guextaꞌa 
i ꞌbʉh yʉ́ mbʉi. Nubʉ na nu Oją 
ꞌdaꞌingutho ꞌbʉ i ꞌbʉꞌa nꞌda ogue xʉn 
du nꞌda. Guextaꞌa i jatho yʉ́ te ʉ 
xʉn du, bi ꞌyɛn̨ꞌa ra Jesús.

39
 Nɛ nuꞌʉ ꞌda yʉ xänbate niją, bi 

ꞌyɛm̨pꞌa ra Jesús:
―Ɛm̨mɛ xʉn ho a gá ma, bi ꞌyɛn̨ꞌʉ.
40

 Nɛ nuꞌʉ yʉ saduceo ya him mi 
sä da ꞌyän miꞌda yʉn tꞌänni.

Toꞌo rám bomꞌbɛto a ra Cristo
41

 Nɛ nubʉya, bi ꞌyɛn̨ꞌa ra Jesús:
―Hague nán zä guí ɛm̨fʉ ra 

Cristo rám bomꞌbɛto ra David a. 
42

 Nguetho bi mansɛ ra David bʉ ja 
ra søcuą bi ꞌyoꞌtꞌa:

Nuꞌa Oją bi ꞌyɛm̨pꞌa ma Hmu:
“Hyucua ga conhui ma tsꞌɛdi,

 43 gueꞌbʉ go dá tąpä gätho ʉ nin 
sʉihʉ,” i ɛn̨ Oją, bi ꞌyɛn̨ꞌa ra 
David ꞌbʉ mi ma nangue ra 
Cristo.

44
 Hanja i ɛm̨bi rá Hmu, nɛ rám 

bomꞌbɛto a, bi ꞌyɛn̨ꞌa ra Jesús.

Ra Jesús bi ma hinga gueꞌa bʉ 
nán xänbate ʉ yʉ xänbate niją

45
 Nuꞌa ra Jesús bʉya, ní jatꞌa 

nyąhʉ yʉ́ xädi, gätho mi ꞌbäpʉ mi 

øde ꞌbɛꞌa bi man ra Jesús. Bi ꞌyɛm̨pꞌ 
ʉ bʉya:

46
 ―O guí ʉrpahʉ masu ꞌbɛꞌa da 

manꞌʉ yʉ xänbate niją, nguetho i 
he yʉ́ mbapahni xʉm hmadi ngue 
da tꞌɛs̨pi, nɛ ɛm̨mɛ di ho da mba ma 
zɛngua ngue da ꞌyɛs̨pa yʉ jąꞌi. Nɛ 
ɛm̨mɛ i honi da hyupʉ ja yʉn thutsꞌi 
xʉn ho bʉ ja yʉ niją, nɛpʉ ja yʉn 
sihmɛ. 47 Nɛ i siyabi ꞌbɛꞌa i pɛꞌtsꞌ yʉ 
xisu xʉn du yʉ́n ndø, nɛ i tunba yʉ́ 
ngu, nɛ ní jatꞌi nyaꞌa thoho i yąhʉ 
Oją bʉ ja yʉ niją. Pɛ nuꞌʉ, manꞌda 
xʉn ʉtho ran ʉnbi da nu, bi ꞌyɛn̨ꞌa 
ra Jesús.

Nuꞌa ran tꞌunni manꞌda di muui

21  Nuꞌa ra Jesús mi ꞌbäpʉ 
ja ra dąniją nɛ bi nu yʉ 

mɛmbɛti i cät yʉ́ mbɛti bʉ ja ra 
huada, ngue rán tꞌunni Oją. 2 Nɛ 
bi nu nꞌda zʉ hyoya xisu bi gärpʉ 
yoho yʉ tꞌʉcꞌaxtꞌi. 3 Nu ra Jesús bi 
ꞌyɛm̨pꞌʉ mi ꞌbäpʉ bʉya:

―Majuąni dí xi ahʉ, nuna ra 
hyoya xisu manꞌda di muui bi uni 
xinda gueꞌʉ gätho miꞌda. 4 Nguetho 
gätho yʉ mɛmbɛti ꞌbʉ ya bi gätꞌa 
nꞌda ra mbɛti ja ra huada, pɛ ya 
mbongui thoho yʉ́ mbɛti, pɛ nuꞌa 
zʉ hyoya xisu, bi uni gätho mi 
ja, xíngui tsꞌʉ bi bongui ꞌbɛꞌa da 
hyonsɛ, bi ꞌyɛn̨ꞌa ra Jesús.

Ra Jesús bi ma ꞌbɛꞌa din ja ra dąniją
5

 Nuꞌa ra Jesús mi øꞌa man yʉ jąꞌi: 
“Mahotho ra dąniją, nɛ mahotho 
yʉn tꞌunni i zʉpʉ.” Pɛ ra Jesús bi 
ꞌyɛm̨pꞌʉ:

6
 ―Nuna gätho guín nuhʉ ya, da 

zøn ra pa hin te din ja ua, xíngui 
tsꞌʉ da bonga nꞌda zʉ xɛqui ngue 
hin da yøtꞌe, bi ꞌyɛn̨ꞌa ra Jesús.

Ran ʉnbi din ja ua ja ra häi
7

 Nɛ nuꞌʉ ꞌda yʉ jąꞌi mi øꞌa bi man 
ra Jesús, nɛ bi ꞌyänni:
―Gra xänbate i, ndaꞌa ní pa din ja 

a guím ma, ꞌbɛꞌa ní hmɛpya din ja 
sä ga pąhmbe.
8

 Nɛ nu ra Jesús bi ꞌyɛm̨pꞌʉ:
―Dami jamansu ꞌbɛꞌa guí 

ɛc̨ꞌyɛihʉ. Nguetho da zøn ra pa 
ba ɛh̨ yʉ hyäte da hyä ahʉ: “Nugä 
drá Cristogä,” da ꞌyɛn̨ꞌahʉ. Nɛ da 
ꞌyɛn̨ꞌʉ: “Ya bi zøn ra pa ran zɛgui,” 
da ꞌyɛn̨ꞌʉ. Pɛ o guí ɛc̨ꞌyɛihʉ ꞌbɛꞌa 
da manꞌʉ. 9 Ga xi ahʉ ꞌbɛꞌa gätho 
din ja ua ja ra häi gueꞌbʉ go ba 
ɛc̨ä mahønꞌa. O guí suhʉ ꞌbɛꞌa gui 
ꞌyøhmbʉ, nguetho din ja yʉ dąsʉi, 
nɛ yʉ jąꞌi hinga ꞌdaꞌangu da bɛn̨i. Pɛ 
hinga gueꞌbʉ ran zɛgui din ja ʉ, bi 
ꞌyɛn̨ꞌa ra Jesús.

10
 Nɛ xø bi ꞌyɛn̨a:

―Nɛ ꞌdaꞌa nꞌdanni yʉ häi din ja 
yʉ sʉi. Nɛ din sʉsɛ nꞌda ngu nꞌda 
yʉ tsꞌʉtꞌabi. 11 Nɛ din ja yʉ ꞌyąmhäi 
ntsꞌutho, nɛ din ja ra dąthu, nɛ 
ra dągɛh̨ɛ, nɛ din ja yʉ hmɛpya 
ntsꞌutho bʉ mahɛt̨sꞌi.
12

 Pɛ hin nín ja a dím mangä ꞌbʉ 
bim fɛntꞌahʉ nɛ da mba ma ʉnꞌni 
ahʉ. Nɛ da tsꞌix ahʉ bʉ ja yʉ niją, 
di ʉnꞌnahʉ bʉ. Nɛ da mba ma 
dä ahʉ bʉ ꞌbʉh yʉ tsꞌʉtꞌabi nɛpʉ 
ꞌbʉꞌʉ ja yʉ́ tsꞌɛdi. Gätho ngubʉ da 
tꞌøtꞌahʉ ngue guí tɛngahʉ. 13 Pɛ 
nuꞌbʉ da tsꞌix ahʉ bʉ, da zä gui 
mamhbʉ bʉ ran ho maꞌdaꞌyo. 14 Nɛ 
ꞌyo gadín ꞌyomfɛn̨ihʉ ꞌbɛꞌa gui 
mamhbʉ ꞌbʉ bi mba ma juąnꞌni ahʉ.
15

 Nguetho nugä, ga bɛn̨ꞌnahʉ 
ꞌbɛꞌa da zä gui mamhbʉ ra ora 
gam ꞌbähmbʉ bʉ. Nɛ nuꞌa ga 
bɛn̨ꞌnahʉ, xínga nꞌda nin sʉihʉ da 

zä da dąti ꞌbɛꞌa gui mamhbʉ bʉ. 
16

 Nɛ madagueꞌbʉ, ni tahʉ ogue 
ni mbehʉ, ogue ni cuhʉ, ogue 
ni mɛnihʉ, ogue ni amigohʉ, pɛ 
guemhma di dä ahʉ bʉ ꞌbʉh yʉ 
tsꞌʉtꞌabi. Nɛ ꞌdaꞌahʉ da tho ahʉ 
ngue guí ɛc̨ꞌyɛigahʉ. 17 Nɛ gätho 
da tsꞌan ahʉ nanguecä. 18 Pɛ o guín 
suhʉ nguetho xínga nꞌda ni xtąhʉ 
dim ꞌbɛpʉ ja ni yąhʉ. 19 Pɛ nuꞌbʉ 
gui hyäthʉ yʉn ʉnbi, Oją di ꞌda ahʉ 
ra te maząi, bi ꞌyɛn̨ꞌa ra Jesús.

Ra Jesús bi ma ꞌbɛꞌa din ja 
ra dąhnini Jerusalén

20
 Nɛ manꞌda bi man ra Jesús, bi 

ꞌyɛn̨a:
―Nuꞌbʉ guin nuhʉ xí mbät ra hnini 

Jerusalén yʉ dofʉi, gui pąhmbʉ mi 
tsꞌʉtho da guah ra hnini. 21 Nɛ nuꞌbʉ 
bin ja bʉ Njerusalén, gätho ʉ ꞌbʉpʉ ja 
ra xɛqui Judea xʉn ho ꞌbʉ da ꞌdagui 
da mba bʉ dąpo bʉ ja yʉ nyuni. Nɛꞌʉ 
i ꞌbʉpʉ ja ra hnini, xʉn ho ꞌbʉ da bøni, 
nɛ gätho i ꞌbʉpʉ dąpo hin da ꞌyɛn̨a da 
mba bʉ ja ra hnini. 22 Nguetho gueꞌa 
ra pa di un rán ʉnbi Oją ʉ, nɛ gätho 
din ja tengu tho i mam bʉ ja rá hman 
Oją din ja. 23 Nɛ nuꞌbʉ bin ja a, huɛc̨ate 
ʉ in hątꞌʉhni, nɛꞌʉ gätho ʉ ꞌbʉh 
yʉ́ ꞌuɛre. Nguetho ndumbʉitho rán 
tsꞌɛmbi Oją din ja ua ja ra häi nɛ xʉn 
ngu yʉn ʉnbi da nu yʉ jąꞌi. 24 Nɛ nuꞌʉ 
ꞌdaꞌʉ dí mba ntho ra juai, nɛ nuꞌʉ miꞌda 
da tsꞌixpʉ nꞌdanni yʉ häi nɛ da gohi 
tenguꞌbʉ i ofädi. Gueꞌʉ hing yʉ judío 
di tsꞌon na ra dąhnini nɛ di manda ua, 
gueꞌbʉ go da zøn ra pa da hyąnba yʉ́ 
tsꞌɛdi Oją, bi ꞌyɛn̨ꞌa ra Jesús.

ꞌBʉ bi zøn ra pa ba ɛh̨ ra Cristo
25

 Nɛ manꞌda bi man ra Jesús, bi 
ꞌyɛn̨a:

―Nu Oją da ꞌyøtꞌ yʉ hmɛpya bʉ ja 
ra hyadi, nɛpʉ ja ra ząna nɛpʉ ja yʉ 
sø. Nɛ yʉ jąꞌi ꞌbʉcua ja ra häi ɛm̨mɛ 
din suꞌʉ ꞌbʉ da ꞌyøde ntsꞌɛdi da ꞌyɛn 
ran dąhi yʉ deją. 26 Nɛ ɛm̨mɛ da 
güent yʉ́ mbʉi nangue ra mbidi din 
ja. ꞌNɛ da zu ꞌbʉ da bɛn̨i ꞌbɛꞌa din 
ja gätho ua ja ra ximhäi. Nɛ gätho 
ꞌbɛꞌa bí ja bʉ mahɛt̨sꞌi di ꞌyąni. 27 Nɛ 
nuꞌbʉ bin ja a dí xi ahʉ, ꞌbex gua 
ɛc̨ä, ngue dán jąꞌigä ua ja ra ximhäi, 
ba ɛc̨ä bʉ ja yʉ güi, ban ꞌyoꞌbe ma 
tsꞌɛdi xʉn ngu ngue dán nuįxtegä. 
28

 Nɛ nuꞌbʉ gán nuhʉ da mbʉdi din 
ja, dami hyuthʉ nząmbʉi nɛ gui 
ndøsꞌhʉ mahɛt̨sꞌi, nguetho ba ɛh̨ ni 
pørpatehʉ da yąn ahʉ, bi ꞌyɛn̨ꞌa ra 
Jesús.

29
 Nɛ manꞌda bi man ra Jesús 

ngue bi manꞌa nꞌda ran tꞌuti, bi 
ꞌyɛn̨a:

―Gan ꞌyomfɛn̨ihʉ tsꞌʉ ꞌbɛꞌa di 
ja ra za ra higo nɛꞌʉ miꞌda yʉ za. 
30

 Nuꞌbʉ guín nuhʉ i pøx yʉ́ paxi yʉ 
za, guí pąhmbʉ ꞌbex ba ɛh̨ yʉ pa 
xʉm pa. 31 Ngutho ꞌbʉ bi mbʉꞌa dí 
xi ahʉ, gui pąhmbʉ mi tsꞌʉtho di 
manda rá tsꞌɛdi Oją ua bʉya.
32

 Majuąni dí xi ahʉ, nu yʉ jąꞌi 
ꞌbʉcua ya, hinga gätho xtí du ꞌbʉ bi 
mbʉdi din ja a dí xi ahʉ. 33 Nu bʉ 
mahɛt̨sꞌi nɛ ra ximhäi da guadi, pɛ 
nuꞌa mam hmangä hin da guaꞌa, bi 
ꞌyɛn̨a.

34
 Janangue dami jamansu ꞌbɛꞌa 

guí øthʉ, o guín nde gui ꞌyøthʉ 
ni pähä zɛhɛhʉ, nɛ hinga høntꞌa 
guim bɛm̨hbʉ nin sihmɛhʉ. Dami 
jamansu a gui ꞌyøthʉ, hin ga 
tįnꞌnahʉ ngue gdí øthʉ a ꞌbʉ bá 
pengä. 35 Nguetho njon da bąꞌa ra 
ora ba ɛc̨ä, pɛ gätho yʉ jąꞌi ꞌbʉcua 
ja ra ximhäi da nu. 36 Dami tøm 

thohohʉ nɛ thocua thoho gan yąhʉ 
Oją, nꞌdahma din ja ni tsꞌɛdihʉ 
gui hyäthʉ yʉn ʉnbi din ja. Nuꞌbʉ 
ngubʉ gui ꞌyøthʉ, hin gui pɛsꞌ ni 
sähʉ ꞌbʉ gá ꞌbähmbʉ bʉ ja ma 
hmigä, nugä ngue dán jąꞌigä ua ja 
ra ximhäi, bi ꞌyɛn̨ꞌa ra Jesús ꞌbʉ mi 
xih yʉ́ xädi ꞌbɛꞌa gätho din ja.

37
 Nɛ nuꞌa ra Jesús ꞌbʉ mi ꞌbʉpʉ 

Jerusalén, gätho yʉ pa mi xänba 
ʉ yʉ jąꞌi bʉ ja ra dąniją. Pɛ nuꞌbʉ 
ra xui bʉya, mi pa bʉ ja ra nyuni 
Olivos. 38 Nɛ gätho yʉ xudi mi pa 
bʉ yʉ jąꞌi bʉ ja ra dąniją, da ꞌyøꞌa i 
man ra Jesús.

Bi hma da tho ra Jesús

22  Nuya mi tsꞌʉtho da zøn ra 
pa da tsꞌi ra hmɛ hinꞌyʉ 

rá íxi. Gueꞌʉ yʉ pa ra dąmpɛti ran 
dąbaxjua. 2 Nuꞌʉ yʉ ngʉrpa mbäją 
nɛ yʉ xänbate niją, mi honi ꞌbɛꞌa 
dí hyo ra Jesús. Pɛ mi suꞌʉ ꞌbɛꞌa da 
ꞌyøtꞌ yʉ jąꞌi ꞌbʉ da hyoꞌa.

3
 Nɛ nuꞌa ra zįthu bi yʉtꞌ rá mbʉi 

ra Judas Iscariote, gueꞌa nꞌda rá 
xädi ra Jesús. 4 Nuꞌa ra Judas bi 
mba, bin yąhʉ yʉ ngʉrpa mbäją nɛ 
yʉ hmu dofʉi, nɛ bi xifi ꞌbɛꞌa da ꞌyøt 
ꞌbʉ di däꞌa ra Jesús. 5 Nuꞌʉ bi hyu yʉ́ 
mbʉi ꞌbʉ mi manꞌa ra Judas ꞌbɛꞌa 
da ꞌyøtꞌe. Nɛ bi xifi da gut rán zäbi 
ra Judas. 6 Nɛ nu ra Judas bʉya, bi 
døꞌma ra ora ꞌbʉ njongui ꞌbʉpʉ yʉ 
jąꞌi ngue di däꞌa ra Jesús.

Rán sihmɛ ra Hmu
7

 Nɛ mi søn ra pa bin ja ra dąntsꞌihmɛ 
i tsꞌi ra hmɛ hinꞌyʉ rá íxi, nɛ i ho ra 
tꞌʉdɛꞌyo. 8 Nɛ nuꞌa ra Jesús bi mbɛnꞌna 
ra Pedro nɛ ra Xuua nɛ bi xifi di hoc 
ran sihmɛ ran dąbaxjua, da zi ꞌbʉ bin 
de. 9 Nu ra Pedro nɛ ra Xuua bʉya:

SAN LUCAS 21 ,  22

El Nuevo Testamento en el Otomí de la Sierra © La Liga Bíblica 1974, 1999, 2009



163

―Hapʉ guín nde ga hocꞌbe, ɛn̨ꞌʉ.
10

 Nu ra Jesús bi ꞌyɛm̨pꞌʉ:
―Nuꞌbʉ gán ꞌyoui bʉ ja ra 

ndenhnini nɛ gui nuui nꞌda ran 
ꞌyohʉ i tu nꞌda ra xaro ra dehe, 
dami tɛndui a ran ꞌyohʉ, nɛ gui 
cʉtꞌui bʉ ja ra ngu da yʉtꞌa. 11 Nɛ 
gui xihmi a ra mɛngu bʉ: “Nuꞌa 
ra xänbate bá pɛngaꞌbe ngue gui 
xicꞌbe hapʉ i ja ra cuarto ngue ga 
sägähe ra dąnsihmɛ,” gui ꞌyɛn̨ui. 
12

 Nɛ nuꞌa ran ꞌyohʉ da zix aui bʉ 
magątsꞌi hapʉ i ja ra cuarto xʉn 
ndoho. Guepʉ gui hocui rán sihmɛ 
ran dąbaxjua, bi ꞌyɛm̨pꞌʉ yʉ́ xädi.
13

 Nu ra Pedro nɛ ra Xuua bʉya bi 
mba bi dįni tengutho bi manꞌa ra 
Jesús. Nɛ bi hocpʉ ran sihmɛ bʉya.
14

 Nuꞌbʉ mi zøn ra ora bʉya, nuꞌa 
ra Jesús nɛ miꞌda yʉ́ xädi bi zøm 
bʉ nɛ bin sihmɛhʉ. 15 Nu ra Jesús bi 
ꞌyɛm̨pꞌʉ yʉ́ xädi:

―Ɛm̨mɛ dán ndegä ga sihʉ na 
ran sihmɛ ran dąbaxjua ꞌbʉ di 
ꞌbɛdi ga tugä. 16 Nɛ dí xi ahʉ, him 
manꞌdandį ga sigä na ran sihmɛ 
jagueꞌbʉ bi zøn ra pa ngue gán 
yąmhbʉ xʉn ho ꞌbʉ gám ꞌbʉhmbʉ 
bʉ di manda rá tsꞌɛdi Oją.
17

 Nu ra Jesús bʉya bi dɛca nꞌda 
baso ra vino nɛ bi un ra jamadi Oją, 
nɛ bi ꞌyɛm̨pꞌʉ yʉ́ xädi bʉya:
―Dami comhbʉ na po na ra baso, 

gui sihʉ. 18 Nguetho dí xi ahʉ, hin 
ga sigä mahønꞌa asta gueꞌbʉ go da 
zøn ra pa di manda ua rá tsꞌɛdi Oją 
xʉn ho.
19

 Nɛ nubʉya, bi hyąc ra hmɛ nɛ 
nuꞌbʉ mi guaꞌa bi un ra jamadi Oją 
bʉya, bi xɛni nɛ bi darpa ʉ yʉ́ xädi, 
bi ꞌyɛn̨a:
―Nuna ra hmɛ na, ma ngøcꞌyɛigä 

na, ga ungä nangue ahʉ. Nɛ nꞌdandį 

ngu nꞌdandį ꞌbʉ guí sihʉ, guim 
bɛn̨jʉ, bi ꞌyɛn̨ꞌa ra Jesús.
20

 Nɛ nuꞌbʉ mi guadi bin sihmɛ ʉ, 
nu ra Jesús bi dɛcꞌa ra baso ra vino 
nɛ bi unꞌdʉ yʉ́ xädi nɛ bi ꞌyɛm̨pꞌʉ:
―Nuna, ran hoqui maꞌdaꞌyo, 

guehna nam bøni ma jigä ngue bi 
hocꞌa ra ꞌdaꞌyoꞌyu bi ꞌyøtꞌahʉ Oją na, 
bi ꞌyɛn̨a.
21

 Pɛ dí huhmbʉ ua nꞌda di dägä. 
22

 Nɛ nugä, ngue dán jąꞌigä ua ja 
ra ximhäi, da thogä, ngue gueꞌa 
bi zänd Oją, pɛ í huɛh̨i maha a di 
dägä, bi ꞌyɛn̨ꞌa ra Jesús.
23

 Nu yʉ́ xädi, ꞌbex bin ꞌyänzɛhɛ 
toꞌo di däꞌa ra Jesús.

Ra Jesús bi ma toꞌo dim ꞌbɛtꞌo
24

 Nɛ manꞌda ran juntꞌi bi ꞌyøtꞌʉ yʉ́ 
xädi ngue toꞌo dim ꞌbɛtꞌo nanguesɛ 
ʉ. 25 Pɛ nu ra Jesús bi ꞌyɛm̨pꞌʉ:
―Nuua ja ra häi, nu yʉ tsꞌʉtꞌabi 

nɛꞌʉ i ja yʉ́ tsꞌɛdi, xʉn hɛį i ørpa yʉ 
jąꞌi ꞌbʉ di manda ʉ, i øtꞌe yʉ́ ꞌyɛh̨ɛ ʉ, 
nɛ i tꞌɛm̨bi xʉn ho a i øtꞌe. 26 Pɛ nu 
ahʉ, hin gan jahʉ bʉ. Nuꞌa toꞌo dim 
ꞌbɛtꞌo, da ꞌyøtꞌe dim ꞌbɛjua thoho. Nɛ 
nuꞌa toꞌo din ngʉrpi, da ꞌyøtꞌe din 
ꞌyɛh̨ɛ thoho a. 27 Nu yʉ hmu ꞌbʉcua 
ja ra häi, hin dim pɛꞌʉ, pɛ gue i 
tøꞌmi da mbɛpꞌʉ yʉ́ ꞌyɛh̨ɛ, pɛ nugä 
madague dím hmugä, pɛ dí øtꞌä 
ngue ni ꞌyɛh̨ɛgahʉ, bi ꞌyɛn̨ꞌa ra Jesús.
28

 Nɛ manꞌda bi xifi, bi ꞌyɛn̨a:
―Pɛ nuꞌahʉ, dán hyʉmhbʉ 

ꞌbʉ má nugä yʉn ʉnbi ua ja ra 
ximhäi. 29 Janangue ga ꞌdaꞌa nin 
tꞌɛd̨ihʉ, tengutho bi ꞌdacä ma Ta. 
30

 Nɛ nuꞌbʉ bi zøn ra pa ga øtꞌ ran 
tsꞌʉtꞌabi, ꞌdarpʉ dan johyahʉ, nɛ 
gui comhbʉ ma tsꞌɛdi gui juąnbahʉ 
ma miꞌisraelhʉ, dyʉ́ judíohʉ, bi 
ꞌyɛn̨ꞌa ra Jesús.

Ra Jesús i pądi ꞌbɛꞌa 
da ꞌyøtꞌa ra Pedro

31
 Nɛ bi tꞌɛm̨pꞌa ra Pedro:

―Ma zʉ Pedro, nuꞌa ra zįthu bi 
ꞌyäh ran tꞌɛd̨i ngue da zäꞌa ni mbʉihʉ, 
in nde ahʉ gan ꞌuɛx̨thʉ tenguꞌbʉ i 
ꞌuɛx̨t ran dąhi yʉ́ häi ra trigo. 32 Pɛ 
nugä, ya dá äp ma Ta him má zä 
gui pumbɛn̨i ni tꞌɛc̨ꞌyɛihʉ. Nɛ nuꞌbʉ 
gán ꞌyomfɛn̨i tsꞌʉ, gui ꞌyɛc̨ꞌyɛi xʉn 
ho mahønꞌa, nɛ gui zɛrpa yʉ́ mbʉi ni 
miꞌyɛc̨ꞌyɛihʉ, bi ꞌyɛm̨bi.
33

 Nɛ nuꞌa ra Pedro bi dąh pʉya:
―Nugä, ga tɛnꞌna i madague dan 

ofädiui ogue ga tuui, bi ꞌyɛn̨a.
34

 Bi dąꞌa ra Jesús bʉya:
―Gra Pedro, dí xiꞌi, nuꞌbʉ hin ní 

mbah ra øni, ná hyundį xquí cøngui, 
bi tꞌɛm̨pꞌa ra Pedro.

Ra Jesús bi ma mi tsꞌʉtho 
da nu ran ʉnbi

35
 Xø bi ꞌyɛm̨pꞌʉ yʉ́ xädi bʉya:

―Nuꞌbʉ ra mbʉdi dá pɛnꞌnahʉ bʉ 
gá mamhbʉ ran ho maꞌdaꞌyo, nɛ 
hin te gá hyąxhʉ. ꞌBɛꞌa gá ꞌyøthʉ, 
ha bin ja ꞌbɛꞌa gätho gá hyomhbʉ, 
uague hinꞌna.

Nɛ gätho yʉ́ xädi bi ꞌyɛn̨a:
―Hin te dá ꞌbɛhmbe.
36

 Pɛ nuya nꞌdanꞌyo gui ꞌyøthʉ, 
gui tux ni buxahʉ, nɛ gui hyąx 
ni mbɛtihʉ. Nɛ nuꞌbʉ hinꞌyʉ ni 
espadahʉ, gui pä ni pahnihʉ gui 
tämhbʉ nꞌda. 37 Nguetho i jatho din 
jagä tengu i mam bʉ ja rá hman 
Oją, i ɛm̨ bʉ: “Yʉ jąꞌi da ꞌyɛm̨bi ra 
tsꞌomꞌbäi a,” i ɛm̨ bʉ ja rám hman 
Oją nanguecä, bi ꞌyɛn̨ꞌa ra Jesús.

38
 Nɛ nuꞌʉ yʉ́ xädi bi ꞌyɛm̨bi:

―Gra Hmu, i jaje yoho yʉ espada, 
bi ꞌyɛn̨ꞌʉ.

―Dí guaꞌʉ, bi ꞌyɛn̨ꞌa ra Jesús.

Ra Jesús in yąui Oją bʉ 
ja ra nyuni Olivos

39
 Nuꞌa ra Jesús bʉya, bi bøm bʉ 

ja ra cuarto mi sihmɛ ʉ, bi mba bʉ 
ra nyuni Olivos, bi mbähä yʉ́ xädi. 
40

 Nɛ nuꞌbʉ mi zøm bʉ, nu ra Jesús 
bi ꞌyɛm̨pꞌʉ:
―Dami ꞌyäfʉ rá tsꞌɛdi Oją gue da 

zä gui hyäthʉ yʉ́n tsꞌäte ra zįthu, bi 
ꞌyɛm̨bi.

41
 Nɛ nuꞌa ra Jesús bi ꞌueꞌi tsꞌʉ bʉ 

mí ꞌbäh yʉ́ xädi, nɛ bin dąnyahmu, 
bin yąui Oją. 42 Nɛ bi ꞌyɛn̨a:
―Ma Taꞌi, nuꞌbʉ ni pähä, dami 

japi ngue hin ga sigä a ra mbohi gá 
sänni ga sigä, pɛ hin dín nde ma 
pähäzɛhɛ pɛ go ni pähä dín nde ga 
øtꞌä, bi ꞌyɛn̨ꞌa ra Jesús.
43

 ꞌBex bi nɛqui bʉ nꞌda rám 
ꞌbɛhni Oją mahɛt̨sꞌi ngue bá hąnba a 
í zɛrpa rá mbʉi. 44 Pɛ nuꞌa ra Jesús 
ɛm̨mɛ bi du rá mbʉi, nɛ manꞌda 
ntsꞌɛdi bin yąui Oją. Xøgue ra ji a rá 
xänthe mi täpʉ häi.
45

 Nɛ bi ndantsꞌa ra Jesús bʉya, 
bi mba bʉ ꞌbʉh yʉ́ xädi. Pɛ nuꞌʉ, 
gätho min ąha nguetho bi güent yʉ́ 
jąꞌi ʉ nangue ra dumbʉi mim bɛn̨i. 
46

 Nuꞌa ra Jesús bi ꞌyɛm̨pꞌʉ:
―Hanja gnán ąhmbʉ. Dami 

nuhmbʉ, gan yąhʉ Oją janangueꞌa 
da zä gui tąhmbʉ rán tsꞌäte ra zįthu, 
bi ꞌyɛm̨bi.

Bi fɛntꞌa ra Jesús
47

 Nɛ nuꞌbʉ min yąhʉ yʉ́ xädi, 
ꞌbex bá ɛp̨ʉ nꞌda nɛtsꞌi yʉ jąꞌi, nɛ bá 
ꞌbɛtꞌo ra Judas, gueꞌa nꞌda rá xädi 
ra Jesús. Nɛ nuꞌa bi zøm bʉ ꞌbʉh ra 
Jesús nɛ bi zʉspa rá ꞌyogu ꞌbʉ mi 
zɛngua. 48 Pɛ nuꞌa ra Jesús bi ꞌyɛm̨bi:

―Grá Judas, ha ran tsꞌʉꞌtsꞌi guí 
dägui, nugä ngue dán jąꞌigä ua ja ra 
ximhäi, bi ꞌyɛn̨ꞌa ra Jesús.
49

 Nɛ nuꞌʉ miꞌda yʉ́ xädi ꞌbʉ mi nu 
ꞌbɛꞌa bin ja, bi ꞌyänꞌna ra Jesús:

―Ha ga japähe ma espadahe, ɛn̨ꞌʉ.
50

 Pɛ him bi døꞌmi ꞌbɛꞌa da siꞌa 
nꞌda ʉ, ꞌbex bi zɛcua rán ꞌyɛizagu rá 
ꞌyɛh̨ɛ ra ngʉrpa mbäją. 51 Pɛ nuꞌa ra 
Jesús ꞌbex bi hɛcua yʉ́ xädi:
―O guí øthʉ a, bi ꞌyɛm̨bi.
Nɛ ꞌbex bi hocua mahønꞌa a rá 

zagu a ran ꞌyohʉ. 52 Nɛ nuꞌa ra Jesús 
ꞌbex bin yąhʉ yʉ jąꞌi ngue bá ɛh̨ɛ da 
zitsꞌi. Min ꞌyohʉ yʉ ngʉrpa mbäją 
nɛ yʉ ngʉrpa mbädi bʉ ja ra dąniją, 
nɛ miꞌda yʉ́ ngʉrpi yʉ judío. Nɛ bi 
ꞌyɛm̨bi:

―Ha drá bɛg̨ä ngue guá hąhʉ 
ni espadahʉ nɛ ni zahʉ ngue gui 
sixcahʉ, bi ꞌyɛn̨a. 53 Hanja hin gá 
bɛntcahʉ bʉ ja ra dąniją, nɛ ząntꞌa 
min xänbategä bʉ. Pɛ nuya bi zøn ra 
ora din ja a bi zänd Oją nɛ nꞌda ora 
thoho gui tąjʉ, nɛꞌa ra dąmantsꞌo nꞌda 
ora thoho da dąqui, bi ꞌyɛn̨ꞌa ra Jesús.

Ra Pedro bi gønꞌa ra Jesús
54

 ꞌBex bi fɛntꞌa ra Jesús nɛ bi 
tsꞌixpʉ ja rá ngu ra hmumbäją. Nɛ 
nuꞌa ra Pedro bi dɛnni a na ꞌbɛjua 
thoho. 55 Nɛ mi zø bʉ nꞌda ra sibi bʉ 
mbo rá mbäꞌtꞌi rá ngu ra hmumbäją. 
Nɛ nu ra Pedro madin tąspihʉ bʉ 
yʉ jąꞌi. 56 Nɛ mi ꞌbäpʉ nꞌda ra hmute 
ngue ra ꞌyɛh̨ɛ bʉ. Nɛ nuꞌbʉ mi nuꞌa 
ra Pedro, bi ꞌyɛn̨a:
―Nuna ran ꞌyohʉ hucua, min 

ꞌyohʉ ra Jesús.
57

 Pɛ nuꞌa ra Pedro bin cøni, nɛ bi 
ꞌyɛn̨a:

―Nuꞌi grá xisu, xøgue hin dí pącä 
toꞌo a guí ma, bi ꞌyɛn̨a.

58
 Nuꞌbʉ mi tho nꞌda zʉ tꞌʉ ora, 

nꞌda ran ꞌyohʉ bi nuꞌa ra Pedro nɛ 
bi ꞌyɛm̨bi mahønꞌa:
―Nuꞌi grán ꞌyohʉ, gueꞌe gmin 

ꞌyohʉ ra Jesús.
Pɛ nuꞌa ra Pedro bin cøni:

―Hinga guecä, bi ꞌyɛn̨a.
59

 Nɛ nuꞌbʉ mi thoh manꞌda ora, 
xø manꞌda ran ꞌyohʉ bi ꞌyɛm̨bi:
―Nugä, dí pącä na ran ꞌyohʉ. 

Guehna nꞌda rá xädi ra Jesús. 
Nɛhna ra mɛngu Galilea na, bi 
ꞌyɛn̨a.

60
 Pɛ nuꞌa ra Pedro bi dąti:

―Nuꞌi grán ꞌyohʉ, hin dí pącä 
ꞌbɛꞌa guím ma, bi ꞌyɛn̨a.

Nɛ ꞌbex bi mbah ra øni bʉya. 
61

 Nuꞌa ra Jesús ꞌbex bin yɛg̨ui nɛ 
bi hyantꞌa ra Pedro. ꞌBex bi bɛn̨ꞌa 
ra Pedro xí xiꞌa rá Hmu, ngue 
bi ꞌyɛm̨bi: “Dí pącä nuꞌbʉ hin ná 
mbah ra øni, hyundį xquí cøngui,” 
ngue xí ꞌyɛm̨bi. 62 Nɛ nuꞌa ra Pedro 
bʉya, bi mba bʉ thi nɛ bin zoni, bi 
bɛn̨manꞌʉ ꞌbɛꞌa bi ꞌyøtꞌe.

Ra Jesús bi tꞌʉspi
63

 Nɛ nuꞌʉ yʉn ꞌyohʉ mi fäꞌa ra 
Jesús, bin ʉspate thoꞌʉ. 64 Nɛ bi 
gorpa rá dä ra Jesús, nɛ bi mbɛmpꞌ 
pʉya, nɛ bi ꞌyɛm̨pꞌa ra Jesús:
―Grá pøngahyą, xije toꞌo bi 

mbɛpꞌaꞌi, bi ꞌyɛm̨bi.
65

 Nɛ ɛm̨mɛ xʉn ngu ran tsꞌo bi 
xiꞌa ra Jesús.

Ra Jesús bi juąnba yʉ́ ngʉrpi yʉ judío
66

 Nɛ nuꞌbʉ mi hyax pʉya, bim 
pɛti bʉ yʉ dącꞌyɛi, nɛ yʉ ngʉrpa 
mbäją, nɛ yʉ xänbate niją. Nɛ 
nuꞌʉ bi zixpʉ madím pɛti gätho yʉ́ 
ngʉrpi yʉ judío, ngue di juąnba ra 
Jesús. Nɛ bi ꞌyɛm̨pꞌa:

67
 ―Dami xije ya, ha majuąni 

gueꞌe grá Cristo, rá Thahni i Oją.
Nɛ nuꞌa ra Jesús bi dąti:

―Madagueꞌa ga xi ahʉ, hin gui 
ꞌyɛc̨ꞌyɛigahʉ. 68 Nɛ nguthoꞌbʉ ga 
änꞌnahʉ nꞌda ran tꞌänni, hin gui 
thąhmbʉ, bi ꞌyɛn̨ꞌa ra Jesús. 69 Pɛ 
nuya, bi zøn ra ora ga comꞌbe rá 
tsꞌɛdi Oją nuįxte thoho, nugä ngue 
dán jąꞌigä ua ja ra ximhäi, bi ꞌyɛn̨ꞌa 
ra Jesús.
70

 Nɛ nuꞌʉ mi hupʉ bi ꞌyänni:
―Ha gueꞌe rá Tsꞌʉntꞌʉ e Oją ꞌbʉ.
Nɛ nuꞌa ra Jesús bi dąti:

―Gueꞌa guí mamhbʉ, bi ꞌyɛn̨a.
71

 Pɛ nuꞌʉ bʉya, ꞌbex bi ꞌyɛn̨ꞌʉ:
―Hingui jatho ga homhbʉ miꞌda 

yʉ testigo, nguetho ya bin juąnzɛhɛ, 
nɛ dá øhmbʉ a bi ma, bi ꞌyɛn̨ꞌʉ.

Ra Pilato bi juąnba ra Jesús

23  Janangueꞌa bi ndantsꞌʉ, bi 
zixꞌa ra Jesús bʉ ꞌbʉh ra 

tsꞌʉtꞌabi Pilato. 2 Nɛ gätho ʉ bi yąpꞌa 
ra Jesús. Nɛ bi ꞌyɛm̨pꞌa ra Pilato:
―Nuna ran ꞌyohʉ i ꞌbäcua, ɛm̨mɛ 

i hät yʉ jąꞌi, nɛ bi xih yʉ jąꞌi ngue 
hin din jut yʉ renta im man ra 
tsꞌʉtꞌabi Roma, nɛ bi mansɛ ngue 
guesɛ ra Cristo, ra hmutsꞌʉtꞌabi na, 
bi ꞌyɛn̨ꞌʉ madí yąpꞌa ra Jesús.
3

 Nɛ nuꞌa ra Pilato bʉya, bi ꞌyänꞌna 
ra Jesús:
―Ha majuąni gueꞌe rá 

hmutsꞌʉtꞌabi yʉ judío.
Ra Jesús bi dąti:
―Gueꞌa gá ma, bi ꞌyɛn̨ꞌa ra Jesús.
4

 Nu ra Pilato bʉya bi ꞌyɛm̨b yʉ 
ngʉrpa mbäją nɛ yʉ jąꞌi mi ꞌbäpʉ:
―Xínga nꞌda ra tsꞌoqui dá tįnbä na 

ran ꞌyohʉ, bi ꞌyɛn̨a.
5

 Pɛ ɛm̨mɛ manꞌda ntsꞌɛdi bi 
manꞌʉ yʉ yąpate:

―Nuna ran ꞌyohʉ bi dʉꞌma nꞌda 
ran heque nangue ꞌbɛꞌa bi xänba 
yʉ jąꞌi. Gueꞌa bi ꞌyørpʉ ja ra häi 
Galilea, nɛpʉ ra xɛqui Judea, nɛ 
nuya bi zøcua ja ra hnini Jerusalén, 
ngue da ꞌyøtꞌua, bi ꞌyɛn̨ꞌʉ.

Ra Herodes bi juąnba ra Jesús
6

 Nuꞌbʉ mi ꞌyøde ꞌbɛꞌa bi man yʉ 
jąꞌi, nu ra Pilato bi ꞌyänni:
―Ha ra mɛngu bʉ Galilea na ran 

ꞌyohʉ ꞌbʉ.
7

 Nɛ nuꞌbʉ mi bądi gue ra mɛngu 
bʉ Galilea a ra Jesús, bi manda da 
tsꞌixpʉ ꞌbʉh ra Herodes. Nguetho 
ra Herodes ra tsꞌʉtꞌabi bʉ ja ra häi 
Galilea, nɛ gueꞌa ra pa i ꞌbʉpʉ ja ra 
dąhnini Jerusalén a. 8 Nɛ nuꞌa ra 
Herodes, ꞌbʉ mi nuꞌa ra Jesús, bin 
johya, nguetho mi øde ꞌbɛꞌa gätho mi 
øtꞌ ra Jesús, nɛ in nde da nu nꞌda ran 
tꞌøtꞌe nuįxte. 9 Nɛ nuꞌa ra Herodes, 
xʉn ngu bi ꞌyän yʉn tꞌänni, pɛ nuꞌa 
ra Jesús him bi ꞌyʉrpatho ra güɛnda, 
xíngui tsꞌʉ bi dądi. 10 Nɛ hinga 
yatho mi ꞌbäh yʉ ngʉrpa mbäją, nɛ 
yʉ xänbate niją, nɛ ɛm̨mɛ tsꞌɛdi bi 
mbafi, di yąpꞌa ra Jesús. 11 Pɛ nuꞌa 
ra Herodes nɛ yʉ́ dofʉi, ɛm̨mɛ bi 
denthoho a ra Jesús, nɛ xíngui tsꞌʉ 
bi numansuꞌa. Nɛ nuꞌʉ yʉ dofʉi bi 
hetꞌa ra pahni tengu yʉ́ pahni yʉ 
hmutsꞌʉtꞌabi, nɛ bi mbɛnh mahønꞌa 
bʉ ꞌbʉh ra Pilato. 12 Nɛ madín sʉhmi 
a ra Herodes a ra Pilato, pɛ nu ra pa 
a, bin amigoui bʉya.

Nu ra Pilato bi manda dí ho ra Jesús
13

 Nɛ nuꞌa ra Pilato bi zonꞌdʉ yʉ 
ngʉrpa mbäją nɛꞌʉ miꞌda yʉ́ ngʉrpi 
yʉ judío. 14 Nɛ bi ꞌyɛm̨bi:
―Guá sihʉ na ran ꞌyohʉ ꞌbäcua, 

nɛ gá xijʉ ra hyäte na. Pɛ xʉn ngu 

yʉn tꞌänni xtá ändä nɛ xínga nꞌda 
ra tsꞌoqui dá tįnbä na, bi ꞌyɛn̨a. 
15

 Nɛ xínga gueꞌa ra Herodes bi ma 
xtán dįnba nꞌda rá tsꞌoqui, nɛ bá 
pɛntho ua mahønꞌa. Nɛ hinꞌyʉ ꞌbɛꞌa 
bi ꞌyøtꞌna ran ꞌyohʉ gue dí nu ran 
dąte. 16 Nuya, ga manda da ꞌbɛi nɛ 
nubʉya ga thøtho, bi ꞌyɛn̨a.
17

 Nguetho nu ra Pilato nząi di 
thøꞌa nꞌda ra ofädi ꞌbʉ i ja ram pɛti 
ran dąbaxjua. 18 Pɛ nu yʉ jąꞌi ɛm̨mɛ 
bi mbafi nɛ nꞌdatꞌa bi man ʉ:
―Dami hyo na ran ꞌyohʉ, nɛ go 

gui thøꞌa ra Barrabás, bi ꞌyɛn̨ꞌʉ.
19

 Nɛ nuꞌa ra Barrabás, ra hyodu a, 
nɛ mi ofädi nguetho bi parpa yʉ jąꞌi 
din sʉhmbʉ ra tsꞌʉtꞌabi. 20 Pɛ nuꞌa 
ra Pilato, ɛm̨mɛ min nde di thøꞌa 
ra Jesús, nɛ bi zäpi din yąhʉ yʉ jąꞌi 
mahønꞌa. 21 Pɛ nuꞌʉ yʉ jąꞌi ɛm̨mɛ i 
mbafi. Nɛ bi ꞌyɛn̨ꞌʉ:
―Cuarpʉ ja ra pontꞌi, bi ꞌyɛn̨ꞌʉ.
22

 Nɛ ná hyundį bʉya, bi ꞌyänꞌna 
ra Pilato:
―ꞌBɛꞌa ní tsꞌoqui bi ꞌyøtꞌna ra 

Jesús, xínga nꞌda ra tsꞌoqui xtá 
tįnbä ngue dí nu ran dąte, pɛ ꞌbɛ da 
guaꞌa mꞌbɛi ga xocä bʉya, bi ꞌyɛn̨ꞌa.

23
 Pɛ manꞌda ntsꞌɛdi bi mbah yʉ 

jąꞌi, nɛ nꞌdatꞌa bi ma ngue di cuarpʉ 
ja ra pontꞌi ra Jesús. Nɛ bi dąha 
ꞌbɛꞌa min nde bʉya. 24 Nguetho 
nuꞌa ra Pilato bi manda da tꞌøtꞌa 
ꞌbɛꞌa go i nde yʉ jąꞌi. 25 Go bi thøꞌa 
ra Barrabás, ngue bi man yʉ jąꞌi, 
madagueꞌa ín ofädi a nam parpate 
nɛ nɛꞌa ín hodu. Pɛ nuꞌa ra Jesús, 
go bi däpꞌʉ yʉ jąꞌi da ꞌyørpe tengu 
mim bɛn̨i da ꞌyørpe.

Nu ra Jesús bin cuatpʉ ja ra pontꞌi
26

 Nɛ nubʉya, bi tsꞌixa ra Jesús 
bʉ ndehnini. Nɛ bin cꞌathʉ nꞌda 

ran ꞌyohʉ, í Simón, ra mɛngu bʉ 
ra hnini Cirene, ngue ní mba bʉ ja 
ra hnini Jerusalén. Nɛ bi fɛntꞌi nɛ 
bin japi da duspa rá pontꞌi ra Jesús. 
27

 Nɛ nꞌdan nɛtsꞌi yʉ jąꞌi bi dɛnꞌna 
ra Jesús. Nɛ nuꞌʉ ꞌda yʉ xisu zom 
bʉ ní mba, i tu yʉ́ mbʉi ꞌbɛꞌa da 
tꞌørpa ra Jesús. 28 Pɛ nuꞌa ra Jesús bi 
hyɛt̨ꞌʉ nɛ bi ꞌyɛm̨pꞌʉ:
―Gyʉ́ zʉ xisuhʉ, ngue gyʉ́ 

mɛnguhʉ Jerusalén, o guí zomhbʉ 
ngue ga tugä, pɛ manꞌda go gui 
zomhbʉ nangue ꞌbɛꞌa gui nusɛhʉ, 
gyʉ mɛnguhʉ Jerusalén, nɛ ni 
tꞌʉhnihʉ. 29 Nguetho da zøn ra pa 
xʉn ʉ tho ran ʉnbi guin nuhʉ. Nɛ 
him man gui samhbʉ ʉ yʉ xisu 
him bi dįn yʉ́ tꞌʉhni, pɛgue guim 
bɛm̨hbʉ mająpi ʉ, nguetho ya njoꞌo 
yʉ́ tꞌʉhni da nuꞌa ran ʉnbi xʉn ʉ 
tho tengu da nu ni tꞌʉhnihʉ. 30 Nɛ 
da ꞌyɛn̨ꞌi ꞌda: “Manꞌda xʉn ho ꞌbʉ 
xtan yøtꞌ yʉ tꞌøhø nɛ yʉ nyuni xtan 
gogbahʉ, xinda gueꞌbʉ ga thoqui ga 
nuhʉ ran ʉnbi xʉn ʉ tho,” da ꞌyɛn̨ 
i ꞌda. 31 Nɛ gui pąhmbʉ, nuꞌbʉ xʉn 
ʉ tho ran ʉnbi bi tꞌørpa nꞌda ngue 
hinꞌyʉ rá tsꞌoqui, manꞌda xʉn ʉ tho 
da tꞌørpa ʉ ja yʉ́ tsꞌoqui, bi ꞌyɛn̨ꞌa ra 
Jesús ꞌbʉ mi xih yʉ xisu i zoni.

32
 Nɛꞌʉ yoho yʉn ꞌyohʉ bi tsꞌitsꞌi 

ngue ꞌdarpʉ da thohʉ a ra Jesús. Pɛ 
gätho ʉ yoho mi ja yʉ́ tsꞌoqui ʉ. 33 Nɛ 
gätho bi zøm bʉ ja nꞌda ra nyuni 
tꞌɛm̨bi ra yąxmu. Guepʉ bi mba ma 
cuati bʉ ra Jesús nɛꞌʉ yoho yʉn 
ꞌyohʉ. Nꞌda a nꞌda bi guarpʉ ja yʉ 
pontꞌi. 34 Nɛ nuꞌa ra Jesús bi ꞌyɛn̨a:
―Ma Taꞌi, dami punba a i ørcä ya 

yʉ jąꞌi, nguetho hingui pądi ꞌbɛꞌa i 
øtꞌe, bi ꞌyɛn̨ꞌa ra Jesús.

Nɛ nuꞌʉ yʉ dofʉi bi ꞌyøtꞌa nꞌda ran 
tąha toꞌo da gąxa rá pahni ra Jesús. 

35
 Nɛ mi hand thoho yʉ jąꞌi. Nɛ nu 

yʉ́ ngʉrpi, ɛm̨mɛ bi den thoho nɛ 
bi ꞌyɛn̨a:
―Nunʉ ran ꞌyohʉ bi pøꞌi ꞌda, i sä 

dim pøsɛ ya gueꞌbʉ gueꞌa ra Cristo 
rá Thahni Oją nʉ, bi ꞌyɛn̨ꞌʉ.
36

 Nɛꞌʉ yʉ dofʉi ɛm̨mɛ bi 
denthoho nɛ di säti di unꞌna ra vino 
xʉn ju, ɛm̨bi da zi a ra Jesús. 37 Nɛ 
bi ꞌyɛm̨bi:
―Nuꞌbʉ gueꞌe rá Hmutsꞌʉtꞌabi yʉ 

judío, damim pøsɛ ꞌbʉ, bi ꞌyɛn̨ꞌʉ yʉ 
dofʉi.

38
 Nɛ mán tꞌoꞌtꞌi nꞌda ra xithɛ bʉ 

ja ra pontꞌi bʉ ja rá yą ra Jesús. Nɛ 
ntꞌoꞌtꞌi bʉ: “Nuna rá Hmutsꞌʉtꞌabi 
yʉ judío na.”

39
 Nɛ nuꞌa nꞌda ran ꞌyohʉ mi cuat 

rá pontꞌi mi ꞌbäpʉ nán ja rá hyo ra 
Jesús, bin sante thoho. Nɛ bi ꞌyɛn̨a:
―Nuꞌbʉ majuąni gueꞌe grá Cristo, 

hanja hin gám pøsɛ, nɛcäꞌbe xquí 
pøcꞌbe, bi tꞌɛm̨pꞌa ra Jesús.
40

 Pɛ nuꞌa manꞌda ran ꞌyohʉ mi 
cuarpʉ bʉya, bi hɛcpa a bin sante 
nɛ bi ꞌyɛm̨bi:
―Ha xíngui tsꞌʉ guí su Oją, nɛ 

ꞌdatꞌa man ʉnbihʉ, bi ꞌyɛn̨a. 41 Pɛ 
nugüi, ran dąte rán säui a dá øtꞌui. 
Pɛ nuna ra Jesús, xíngui tsꞌʉ ran 
tsꞌo bi ꞌyøtꞌna, bi ꞌyɛm̨bi.
42

 Pɛ nubʉya, bi ꞌyɛm̨pꞌa ra Jesús:
―Dami bɛn̨c ꞌbʉ bin ja ni tsꞌɛdi 

ngue gui manda ua, bi ꞌyɛn̨a.
43

 Nu ra Jesús bi ꞌyɛm̨bi:
―Majuąni dí xiꞌaꞌi, ga sømmi nám 

pa ya bʉ mahɛt̨sꞌi, bi ꞌyɛm̨bi.

Bi du ra Jesús
44

 Pɛ nuꞌbʉ huxyadi, bim ꞌbɛxui 
gätho ra ximhäi, asta gueꞌbʉ 
hyunde. 45 Nɛ nuꞌbʉ mim ꞌbɛxui, 
bin xɛngui nde ra ꞌbøꞌtꞌe i ndam bʉ 

mbo ra dąniją. 46 Nɛ nuꞌa ra Jesús 
ntsꞌɛdi bi mbafi, nɛ bi ꞌyɛn̨a:
―Ma Ta i, dadí däꞌa ma te ya, bi 

ꞌyɛn̨a.
Nɛ ꞌbex bi du bʉya.
47

 Nɛ nu ra hmudofʉi mi ꞌbäpʉ, 
ꞌbʉ mi nu ꞌbɛꞌa bin ja, bi ꞌyɛs̨pa Oją, 
nɛ bi ꞌyɛn̨sɛ:
―Majuąni nunʉ ran ꞌyohʉ hin te 

mi ja ra tsꞌoqui, bi ꞌyɛn̨a.
48

 Nɛ gätho na ngu yʉ jąꞌi ꞌbäpʉ 
ngue yʉ nute, ꞌbʉ mi nu ꞌbɛꞌa bin ja, 
ꞌbex bi mba yʉ́ ngu, bi bɛn̨dumbʉi 
nɛ bi hyonya thoho. 49 Pɛ nuꞌʉ yʉ́ 
amigo ra Jesús nꞌdanni tsꞌʉ mi ꞌbäi. 
Nɛꞌʉ ꞌda yʉ xisu mi tɛnꞌna ra Jesús 
ꞌbʉ mambá nɛxpʉ ja ra häi Galilea, 
gätho bi nu ꞌbɛꞌa bi tꞌørpa ra Jesús.

Bi tꞌäꞌa ra Jesús
50,51

 Nɛ mi ꞌbʉꞌa nꞌda ran ꞌyohʉ, 
í José, ra mɛngu bʉ ra hnini 
Arimatea, nꞌda rá hnini yʉ judío bʉ 
ra xɛqui Judea. Nuꞌa, ra hocꞌjąꞌi a, 
nɛ mi hnumansu. Nɛ mi tømꞌ ra pa 
di manda ua rá tsꞌɛdi Oją. Nꞌda rá 
ngʉrpi yʉ judío a, pɛ hinga ꞌdaꞌingu 
bi bɛm̨hbʉ ʉ bi juąnba ra Jesús. 
52

 Nɛ nuꞌa ra José bi mba bʉ bí ꞌbʉh 
ra Pilato nɛ bi ꞌyäp rá ngøcꞌyɛi ra 
Jesús ngue da ꞌyägui. 53 Nɛ bi tong 
bʉ ja ra pontꞌi a ra Jesús. Nɛ bi 
mbantpa rá jąꞌi ra Jesús nꞌda ra 
hocꞌbøꞌtꞌe xʉn ho, nɛ bi gärpʉ ja 
nꞌda ra hyądo xínga nꞌdandį bi ꞌyo 
nꞌda ra du. 54 Nɛ nuꞌbʉ mi ꞌyägui, 
gueꞌa ra pa din sä yʉ jąꞌi ngue da 
nu ra pa ran säya.
55

 Nɛ nuꞌʉ yʉ xisu, mi tɛnꞌna ra 
Jesús ꞌbʉ xí nɛxpʉ ja ra häi Galilea, 
bi dɛnꞌna ra José nɛ bi nu hapʉ bi 
jätꞌa ra Jesús, nɛ mi nu hapʉ án ja 
rá yą. 56 Nɛ nu yʉ xisu bi mba bʉya, 

di hoc ra ꞌyɛt̨hi i yʉmanꞌu, nɛ ra 
aceite da gospa rá jąꞌi ra Jesús. Pɛ 
nuꞌbʉ mi mbʉꞌa ra pa ran säya, bin 
säya tengu thoho bi mam bʉ ja yʉ́n 
tꞌɛd̨i.

Bi dąmbɛn̨i ra Jesús bʉ ja rán ꞌyägui

24  Nɛ tꞌʉxuditho ra pa 
ndomingo, nuꞌʉ yʉ xisu bi 

dux ra ꞌyɛt̨hi bi hoqui, nɛ bi mba bʉ 
ja ran ꞌyägui ngue ra hyądo guepʉ 
mi o ra Jesús. 2 Nɛ nuꞌbʉ mi zøm 
bʉ, bi nu, ya xí mba njʉnni a ra do 
mi juaxpʉ ja ra hyądo. 3 Nɛ ꞌbex bi 
yʉrpʉ mbo, pɛ him bi dįm bʉ rá 
jąꞌi ra Jesús. 4 Nɛ nuꞌbʉ mi ꞌbäpʉ nɛ 
din ꞌyomfɛn̨i ꞌbɛꞌa bin ja, ꞌbex bim 
ꞌbähmbʉ yoho yʉ́m ꞌbɛhni Oją, mi 
he yʉ́ pahni di fɛxni. 5 Nɛ nuꞌʉ yʉ 
xisu, ɛm̨mɛ bin su nɛ bi hyɛꞌ̨tꞌʉ yʉn 
ꞌyohʉ. Nɛ bi ꞌyɛm̨pꞌʉ:

―Hanja gní hyomhbʉ ua nꞌda ran 
ꞌyohʉ i ꞌbʉi, guecua ja ran ꞌyägui. 
6

 Nuꞌa guí homhbʉ, bi ndantsꞌa, 
njoꞌo ua a. Ndeꞌbʉ guim bɛm̨hbʉ a 
bi xi ahʉ ꞌbʉ gám ꞌbʉhmbʉ bʉ ja 
ra häi Galilea. 7 Ngue bi ma jatho 
da nu ran ʉnbi, nɛ da mba ma dä 
bʉ ꞌbʉh yʉ tsꞌomꞌbäi, nɛ da du bʉ 
ja ra pontꞌi, nɛ nuꞌbʉ ná hyu pa da 
dąmbɛn̨i, bi ꞌyɛn̨ꞌahʉ, bi ꞌyɛn̨ꞌʉ yʉ́m 
ꞌbɛhni Oją.

8
 Nɛ nuꞌʉ yʉ xisu bi bɛm̨ bʉya 

ꞌbɛꞌa xí manꞌa ra Jesús. 9 Nɛ bi 
nɛxpʉ ja ran ꞌyägui, bi mba bʉ 
ꞌbʉꞌʉ ꞌdɛꞌmaꞌda yʉ́ xädi ra Jesús nɛꞌʉ 
gätho miꞌda, nɛ bi xiꞌʉ ꞌbɛꞌa bin ja 
bʉ ja ran ꞌyägui. 10 Nɛ nuꞌʉ yʉ xisu, 
ra María Magdalena a nꞌda, nɛ ra 
Juana a manꞌda, nɛ ra María rá 
mbe ra Jacobo a manꞌda, nɛꞌʉ miꞌda 
min ꞌyohʉ gueꞌ ʉ bi xiꞌʉ yʉ́ xädi a 
ra Jesús ꞌbɛꞌa bi nu bʉ ja ran ꞌyägui. 

11
 Pɛ nuꞌʉ yʉ́ xädi, him bi ꞌyɛc̨ꞌyɛi 

ꞌbɛꞌa bi man yʉ xisu, nɛ bi ꞌyɛm̨bi bi 
bɛn̨sɛ ꞌbɛꞌa bi manꞌʉ.
12

 Pɛ nuꞌa ra Pedro, bi mba nꞌdihi 
bʉ ja ran ꞌyägui nɛ bi nu bʉ mbo. 
Nɛ bi nu mi ꞌbøntho bʉ ra ꞌbøꞌtꞌe 
má mbantꞌi ra Jesús. Nɛ bi mbeng 
bʉ ja rá ngu bʉya, bi hyonya thoho 
ꞌbɛꞌa bin ja.

Ra Jesús bin ꞌyohʉ bʉ 
ꞌyu ꞌda yʉ́ ꞌyɛc̨ꞌyɛi

13
 Nɛ gueꞌa ra pa bi mba yoho yʉ 

ꞌyɛc̨ꞌyɛi bʉ ja ra hnini Emaús ngue 
hinga yatho, hyu ora tho ná ꞌyo. 
14

 Nɛ i mam bʉ ní mba ꞌbɛꞌa bin ja 
bʉ Jerusalén. 15 Nɛ gätho ná yąꞌʉ, 
bi zʉpʉ ꞌyu a ra Jesús nɛ bin ꞌyohʉ. 
16

 Nɛ nuꞌʉ bi nu a, pɛ him bi bądi 
toꞌo a. 17 Nɛ nuꞌa ra Jesús bi ꞌyänꞌdʉ:
―ꞌBɛꞌa guí mammi.
Nɛ nuꞌʉ yoho bim ꞌbäpʉ bʉya, nɛ 

ɛm̨mɛ tu yʉ́ mbʉi.
18

 Nɛ nuꞌa nꞌda í Cleofas bi dąti, bi 
ꞌyɛn̨a:

―Masque hønꞌa zɛhɛ hin guí pądi 
ꞌbɛꞌa bin ja bʉ Jerusalén yʉ pa i ja 
bʉya, bi ꞌyɛm̨bi.
19

 Nuꞌa ra Jesús bi ꞌyänni:
―ꞌBɛꞌa bin ja bʉ.
Nɛ bi xih pʉya ꞌbɛꞌa bin ja, bi 

ꞌyɛm̨bi:
―Nu ra Jesús, ra mɛngu Nazaret, 

nꞌda rá pøngahyą Oją ɛm̨mɛ mi ja 
rá tsꞌɛdi, bi ꞌyøtꞌ yʉn tꞌøtꞌe nuįxte 
nɛ bi hoc yʉn zämanꞌʉ. Nɛ bi ꞌyøtꞌ 
ran ho bʉ na nu Oją, nɛ nu yʉ jąꞌi 
bi numansu a. 20 Nɛ nuꞌʉ yʉ ngʉrpa 
mbäją nɛ miꞌda ma ngʉrpihʉ, bi 
däꞌa ra Jesús bʉ ꞌbʉh ra tsꞌʉtꞌabi 
ngue da tho. Nɛ bi mba ma cuati 
bʉ ja ra pontꞌi bʉya. 21 Nɛ nugähe, 
dá bɛm̨hbe gueꞌa da yąnjʉ dyʉ́ jąꞌi 

israelgähʉ, nɛ xtín jasɛ ma tsꞌɛdi 
zɛhɛhʉ mahønꞌa. Pɛ ya ná hyu pa 
ya bi tho. 22,23 Pɛ nuꞌʉ ꞌda yʉ xisu 
ma mi ꞌyɛc̨ꞌyɛihe, mán tꞌʉxuditho 
bi mba bʉ ja rán ꞌyägui, guepʉ bí 
o ra Jesús, pɛ him bi dįm bʉ a, nɛ 
bá peng bʉ ja ra ngu bi xije ꞌbɛꞌa 
bi nu, nɛ bi manꞌʉ bi nu ꞌda yʉ́m 
ꞌbɛhni Oją mahɛt̨sꞌi, bi xifi i ꞌbʉꞌa ra 
Jesús. Nɛ ɛm̨mɛ dadí hyonya thohe. 
24

 Pɛ nuꞌʉ ꞌda man ꞌyohe, bi mba bʉ 
ja ran ꞌyägui nɛ ngutho bi manꞌʉ 
ngue hinꞌyʉ bʉ rá jąꞌi, bi ꞌyɛn̨ꞌʉ yʉ 
ꞌyɛc̨ꞌyɛi.

25
 Pɛ nubʉya, nuꞌa ra Jesús bi xiꞌʉ 

min ꞌyohʉ:
―Nuꞌaui, guí ꞌyąmbʉiui nɛ xíngui 

tsꞌʉ guí ɛh̨ya gui ꞌyɛc̨ꞌyɛiui ꞌbɛꞌa 
gätho bi man yʉ́ pøngahyą Oją. 
26

 Nguetho gätho ʉ bi ma jatho da 
nu ran ʉnbi ra Cristo, gueꞌbʉ go 
bi gonhui rá tsꞌɛdi Oją, bi ꞌyɛn̨ꞌa ra 
Jesús.

27
 Nɛ nubʉya, bi xiꞌʉ ꞌbɛꞌa gätho 

bi man yʉ pøngahyą ngue din ja, nɛ 
ꞌbɛꞌa nam bønꞌa ntꞌoꞌtꞌi bʉ. Bi dʉꞌmi 
bʉ rá mbʉdi rá søcuą ra Moisés nɛ 
bi xifi gätho ʉ miꞌda yʉ́ søcuą Oją.
28

 Nɛ nuꞌbʉ mi tsꞌʉtho da zøm 
bʉ ní mba, nu ra Jesús bi ꞌyøtꞌe 
tengu ꞌbʉ da thogui. 29 Pɛ nuꞌʉ yoho 
min ꞌyohʉ bi ząmmi din oxhʉ bʉ, 
nguetho bin de. Nɛ nuꞌa ra Jesús 
bʉya, bi gohmbʉ bʉ ʉ.
30

 Nɛ nuꞌbʉ min sihmɛhʉ, nu ra 
Jesús bi hyąc ra hmɛ, nɛ bi un ra 
jamadi Oją, bi xɛni, bi unꞌdʉ mi 
ꞌbʉpʉ bʉya. 31 ꞌBexgue ꞌdahmantho 
bi bądi toꞌo a ra Jesús tenguꞌbʉ 
ja bin zø yʉ́ dä. Pɛ nuꞌa ra Jesús 
ꞌbexque bim ꞌbɛtho bʉ, him bi nu 
hapʉ í mba. 32 Nɛ nuꞌʉ yoho bin 
yąsɛ ʉ, bi ꞌyɛn̨ꞌʉ:

―Pɛ hanja hin dá pąhmi ꞌbʉ 
mán cꞌathʉ bʉ ja ra ꞌyu. Ha him 
bin johya ma mbʉiui ꞌbʉ mí xicui 
ꞌbɛꞌa nam bønꞌa rám hma Oją, bin 
ꞌyɛm̨zɛhɛ ʉ.

33
 ꞌBex bi ndantsꞌi, bi mbeng bʉ 

Jerusalén, nɛ bi dįm bʉ ʉ ꞌdɛꞌmaꞌda 
ngue madím pɛtihʉ miꞌda yʉ jąꞌi. 
34

 Nɛ ɛm̨mɛ madí johya ʉ, nɛ i ma 
ngue bi ndantsꞌi mahønꞌa ra Hmu 
nɛ bin yąui ra Pedro. 35 Pɛ nuꞌʉ bi 
zøhø ngue min ꞌyohʉ ra Jesús bʉ 
ꞌyu, bi xiꞌʉ miꞌda ꞌbɛꞌa bi ꞌyørpʉ ꞌyu. 
Nɛ bi xiꞌʉ ngue gueꞌa í bąꞌa ngue bi 
xɛn ra hmɛ ra Jesús.

Ra Jesús bin ꞌyusɛ bʉ ꞌbʉh yʉ́ xädi
36

 Nɛ nuꞌbʉ gätho na yąꞌʉ yʉ xädi, 
ya xí ꞌbäpʉ ra Jesús ꞌbʉ mi nu. Nɛ 
bi zɛngua ʉ, bi ꞌyɛm̨bi:
―Gan johyahʉ.
37

 Nɛ ɛm̨mɛ bin su, bi bɛn̨i gue i 
nu nꞌda ran dąhi, ngue him majuąni. 
38

 Pɛ nu ra Jesús bi ꞌyɛm̨pꞌʉ:
―Hanja ngue in jabʉ nin 

ꞌyomfɛn̨ihʉ, nɛ hingui sä gui 
ꞌyɛc̨ꞌyɛigahʉ. 39 Dami hyɛt̨cahʉ, nɛ 
guin nuhʉ ma ꞌyɛ nɛ ma gua, nɛ gui 
nuhʉ ngue gueczɛhɛgä. Dami thäqui, 
janangue da zä gui pąhmbʉ ngue 
i ja a ma ngøcꞌyɛi. Pɛ nuꞌa nꞌda ran 
dąhi tengu guím bɛm̨hbʉ, hinguin 
ꞌyoui rá ngøcꞌyɛi a, bi ꞌyɛn̨ꞌa ra Jesús.

40
 Nɛ nubʉya, bi ꞌyutꞌʉ yʉ́ ꞌyɛ nɛ yʉ́ 

gua. 41 Pɛ guextaꞌa him ꞌbexque bi 
ꞌyɛc̨ꞌyɛi nguetho bi hyonya thoho, nɛ 
xin di johya ʉ. Nu ra Jesús bʉya, bi 
ꞌyäpi ꞌbɛꞌa da zi. 42 ꞌBex bi unꞌna nꞌda 
xɛqui ra huą. 43 Bi hyąm bʉya nɛ bi 
za, nɛ gätho yʉ jąꞌi mi ꞌbʉpʉ bi nu. 
44

 Nɛ nu ra Jesús bi ꞌyɛm̨pꞌʉ:
―Nuya bin ja ꞌbɛꞌa gätho dá xi 

ahʉ ꞌbʉ mám ꞌbʉhmbʉ. Ya dá xi 

ahʉ gue din ja a ntꞌoꞌtꞌi bʉ ja yʉ́n 
tꞌɛd̨i ra Moisés, nɛpʉ ja yʉ́ søcuą 
yʉ pøngahyą, nɛꞌa ntꞌoꞌtꞌi bʉ ja yʉ 
thuhu, yʉ salmo, nɛ ya bin ja, bi 
ꞌyɛn̨ꞌa ra Jesús.

45
 Nu ra Jesús bʉya, bi xocpa yʉ́n 

ꞌyomfɛn̨i ngue da zä da bąꞌʉ ꞌbɛꞌa 
nam bønꞌa rám Hman Oją. 46 Nɛ bi 
ꞌyɛm̨pꞌʉ:

―Ntꞌoꞌtꞌi bʉ ja rám Hman Oją 
gue da nu ran ʉnbi ra Cristo, nɛ da 
tho, nɛ ná hyu pa da dąmbɛn̨i. 47 Nɛ 
ntꞌoꞌtꞌi bʉ ngue dí mbʉpʉ Jerusalén 
da hman ran ho maꞌdaꞌyo, nɛ gätho 
ná ngʉni ra ximhäi, nɛ da sih yʉ 
jąꞌi di päh yʉ́n ꞌyomfɛn̨i nɛ da mba 
ma punbi yʉ́ tsꞌoqui, ngue nangue 
rá thuhu ra Cristo. 48 Nu ahʉ, sä 
guim mamhbʉ majuąni ran ho 
maꞌdaꞌyo, nguetho gá nuhʉ ꞌbɛꞌa 

gätho bin ja. 49 Nɛ gua pɛn ꞌnahʉ 
rá Hogandąhi Oją bi mam ma Ta 
di ꞌda ahʉ. Pɛ jatho gui tømhbʉ ua 
Jerusalén, gueꞌbʉ go bá ɛh̨ mahɛt̨sꞌi 
rá tsꞌɛdi gan ꞌyohʉ, bi ꞌyɛnꞌa ra 
Jesús, bi ꞌyɛm̨ꞌbʉ min yąhʉ yʉ́ xädi.

Bi ndex mahɛt̨sꞌi ra Jesús
50

 Nuꞌbʉ mi guaꞌa bi man ra 
Jesús, bi zix ʉ yʉ́ xädi bʉ ja ra 
ꞌyu ní mba bʉ Betania, nɛ guepʉ 
bi ꞌuąꞌtsꞌ yʉ́ ꞌyɛ nɛ bi jąpꞌʉ bʉya. 
51

 Pɛ nubʉya bi zopʉ ʉ yʉ́ xädi 
nɛ bi ndex mahɛt̨sꞌi. 52 Nɛ gätho 
ʉ mi ꞌbäpʉ bi ꞌyɛs̨pi nɛ ɛm̨mɛ bin 
johya yʉ́ mbʉi ʉ. Nɛ bi mbeng bʉ 
Jerusalén bʉya. 53 Nɛ gätho yʉ pa 
bin de bʉ ja ra dąniją, mi numansu 
Oją nɛ bi un ra jamadi Oją bʉ. Nɛ 
høntꞌa dí xiꞌa ya. 

Nuꞌa ra Cristo tꞌɛm̨bi ram Hma

1  Nuꞌa ra Cristo tenguꞌbʉ ram 
hma nguetho di jajʉ ga 

pąhmbʉ Oją a. Nɛ ya xmí ꞌbʉ ꞌbʉ 
hin te mí ja ra ximhäi, nɛ i ꞌbʉhmi 
Oją a, nɛ nuꞌa Oją a. 2 Nɛ gueꞌa mí 
ꞌbʉhmi Oją ꞌbʉ rá mbʉdi thoho. 
3

 Gätho bi ꞌyøtꞌe ꞌbɛꞌa i ja. Nuꞌbʉ 
hin xtá ꞌyøtꞌa, hin te di ja ꞌbʉ. 4 I 
jasɛ rá te, nɛ gueꞌa ní ja yʉ́ te ʉ yʉ 
jąꞌi, ngue di ꞌyomfɛn̨ip yʉ́ mbʉi ʉ. 
5

 Janangueꞌa nuꞌa tengu ran nɛqui 
di yorpʉ ja ra ꞌbɛxui. Pɛ nuꞌa ra 
ꞌbɛxui hin da zä di huɛꞌ̨tꞌa ran nɛqui.

6
 Nu Oją bi huahna nꞌda ran ꞌyohʉ 

gueꞌa ra Xuua Nxixyą a. 7 Nuꞌa 
ra Xuua Nxixyą bi thahni da ma 
nangueꞌa ran nɛqui majuąni, ndepe 
gätho da ꞌyɛc̨ꞌyɛi ran nɛqui yʉ jąꞌi, 
nangueꞌa bi manꞌa ra Xuua. 8 Pɛ 
nuꞌa ra Xuua Nxixyą hinga gueꞌa 
ran nɛqui a, pɛ bi ma nangueꞌa ran 
nɛqui. 9 Nuꞌa ran nɛqui majuąni, bá 
ɛc̨ua ja ra ximhäi, ndepe gätho din 
ja ran nɛqui yʉ́ mbʉi yʉ jąꞌi.
10

 Nuꞌa ran nɛqui majuąni bi ꞌyøtꞌ 
ra ximhäi, nɛ bim ꞌbʉcua, pɛ nu yʉ 
jąꞌi ua ja ra ximhäi him bi bądi gue 

gueꞌa. 11 Í zøcua dí ꞌbʉhmbe ngue 
ma mɛngugähe a. Pɛ xʉn ngu ʉ him 
bi ꞌyømanho a. 12 Pɛ gätho toꞌo bi 
zim bʉ mbo yʉ́ mbʉi a ra Cristo, nɛ 
bi ꞌyɛc̨ꞌyɛi gue yʉ́ yąnte a, gueꞌa í 
zä bi xąnd mahønꞌa Oją ʉ ngue bi 
ꞌyøtꞌe yʉ́ tꞌʉhni zɛhɛ ʉ. 13 Pɛ nuꞌbʉ 
bi xąnd mahønꞌa Oją nꞌda, hinguin 
ja tenguꞌbʉ xʉm ꞌbʉ a nꞌda ra ꞌuɛre, 
ngue bi ndesɛ yʉ jąꞌi nɛ nangue 
yʉ́ jąꞌi zɛhɛ, pɛ bim ꞌbʉi mahønꞌa 
nangue Oją.
14

 Nɛ nuꞌa tenguꞌbʉ ram hma bin 
jąꞌi a, nɛ mí ꞌbʉhmbe a. Nɛ dá nuhe 
rá nuįxte nguetho rá ꞌdatsꞌʉntꞌʉ Oją 
a, hin hapʉ i sɛ a rá mate, nɛ gätho 
majuąni bi ma. 15 Nuꞌa ra Xuua 
Nxixyą bim pøngahyą nangueꞌa. Nɛ 
tsꞌɛdi bi ma bi ꞌyɛn̨a:
―Nuna guehna dá mangä ꞌbʉ má 

xi ahʉ, mꞌbɛjua ba ɛh̨ɛ, pɛ manꞌda 
nuįxte xinda guecä, nguetho ya xmí 
ꞌbʉ ꞌbʉ rá mbʉdi thoho, nɛ hinꞌna 
gä, mí ɛn̨gä, bi ꞌyɛn̨ꞌa ra Xuua 
Nxixyą.
16

 Nɛ gätho gahʉ dyʉ ꞌyɛc̨ꞌyɛihʉ, 
dá hąmhbʉ rá mate xʉn ndoho, nɛ 
thocua thoho di ꞌdajʉ manꞌda rá 
mate. 17 Nu ra Moisés bi xängahʉ 

Xuua
Ran ho maꞌdaꞌyo bi ꞌyoꞌtꞌa ra Xuua rá 

xädi ra Jesús, nɛ xin rá ꞌbäiui a

yʉ́n tꞌɛd̨i Oją. Pɛ nu ra Jesucristo 
bi ꞌdajʉ rá mate ngue majuąni dí 
zingdahʉ Oją a. 18 Njoꞌo nꞌda ra jąꞌi 
da zä da nu Oją ngue xtám bąsɛ, 
hinda høntꞌa rá ꞌdatsꞌʉntꞌʉ dim 
pąsɛui a rá Ta, nɛ gueꞌa bi jajʉ dá 
pąhmbʉ a.

Ra Xuua Nxixyą bi ma toꞌo a
19

 Nuꞌʉ ma ngʉrpihe dyʉ judíohe 
dyʉ israelhe ngue mí ꞌbʉpʉ ja ra 
dąhnini Jerusalén, bi mba ʉ ꞌda yʉ 
mbäją nɛꞌʉ ꞌda yʉ́m fätsꞌihʉ, bi zøm 
bʉ ꞌbʉh ra Xuua Nxixyą da ꞌyänni 
toꞌo a. 20 Nɛ nuꞌa bin juąnni, him 
bin cøni, nɛ bi ꞌyɛn̨a:
―Hinga guecä dra Cristo gue xʉ 

huand Oją, bi ꞌyɛn̨ꞌa.
21

 Nɛ bi tꞌänni mahønꞌa:
―Toꞌo e, ha gueꞌe gra Elías.
―Hinꞌna, hinga guecä, bi ꞌyɛn̨ꞌa.
―Ha gueꞌe gra pøngahyą bi man 

ra Moisés gue ba ɛh̨ɛ.
Nɛ bi dąti:

―Hinꞌna, bi ꞌyɛn̨tho.
22

 Nɛ bi tꞌänni mahønꞌa:
―Toꞌo e. Xije. Nuꞌbʉ gui xije nɛ da 

zä ga xihmbe ʉ bá pɛngähe bʉya.
23

 Nɛ bi dąꞌa ra Xuua Nxixyą bʉya:
―Nugä guecä bi man ra pøngahyą 

Isaías ꞌbʉ mi ma: “Dim ꞌbʉ a nꞌda 
dim ꞌbäpʉ maꞌueni ra hnini, nɛ 
tsꞌɛdi da ma di hoc yʉ́ mbʉi yʉ jąꞌi 
gue da ꞌyømanho ra Hmu ꞌbʉ bi 
zøhø,” bi ꞌyɛn̨ꞌa ra Isaías, bi ꞌyɛn̨ꞌa 
ra Xuua Nxixyą.
24

 Nɛ nuꞌʉ bi zøm bʉ, yʉ́m ꞌbɛhni 
yʉ fariseo ʉ. 25 Nɛ bi tꞌɛm̨pꞌa ra 
Xuua:
―Hanja gní ꞌyøtꞌ ran xixyą ꞌbʉ 

hinga gueꞌe grá Cristo, xínga gueꞌe 
grá Elías, xínga gueꞌe manꞌda ra 
pøngahyą bi man ra Moisés.

26
 Nuꞌa ra Xuua bʉya bi dątꞌʉ, bi 

ꞌyɛn̨a:
―Nugä, ra dehe thoho ná xixyąba 

yʉ jąꞌi, pɛgue i ꞌbä inde nꞌda ran 
ꞌyohʉ ua dí ꞌbähmbʉ, ngue hin guí 
pąhmbʉ ꞌbɛꞌa di ꞌyɛt̨ꞌui a. 27 Nuna 
guehna dá mangä ngue mꞌbɛjua di 
dʉmpꞌ rá ꞌbɛfi, pɛ manꞌda nuįxte 
xinda guecä, janangueꞌa hin dí sʉcä 
tengu a, bi ꞌyɛn̨ꞌa ra Xuua Nxixyą.
28

 Nɛ guehya gätho yʉn tꞌänni 
bi hmam bʉ ja ra xɛqui Betábara, 
nꞌdanguadi ra dąthe Jordán, guepʉ 
bi ꞌyøtꞌ ran xixyą ra Xuua.

Tengu ra tꞌʉdɛꞌyo ra Cristo
29

 Nuꞌbʉ mi hyatsꞌi, nu ra Xuua 
Nxixyą bi nu ba ɛp̨ʉ ra Jesús, nɛ bi 
ꞌyɛm̨pꞌʉ mí ꞌbähmbʉ bʉ:

―Dami hyanthʉ ya, tenguꞌbʉ 
ra tꞌʉdɛꞌyo, nguetho bi zänba Oją 
dim ꞌbøtsꞌe zɛhɛ, gue di hocpa yʉ́ 
tsꞌoqui yʉ jąꞌi ꞌbʉcua ja ra ximhäi. 
30

 Nunʉ guehnʉ mím mangä nʉ ꞌbʉ 
má ɛn̨gä: “Ba ɛ ̨a nꞌda ran ꞌyohʉ 
mꞌbɛjua, nuꞌa manꞌda nuįxte xinda 
guecä, nguetho ya xmi ꞌbʉ ꞌbʉ rá 
mbʉdi thoho, nɛ hinꞌnagä.” 31 Nɛ 
nugä him mí pącä toꞌo a tꞌɛm̨bi 
ra Cristo. Pɛ bi siqui ga xixyą ahʉ 
nangue ra dehe, ngue gui pąhmbʉ 
toꞌo a ni yąntehʉ, ma mi israel ahʉ, 
bi ꞌyɛn̨a.
32

 Nɛ bi ma majuąni ra Xuua 
Nxixyą, bi ꞌyɛn̨a:
―Dá nugä rá Hogandąhi Oją bá 

cąh mahɛt̨sꞌi, tengu nꞌda ra tꞌazʉ, 
nɛ bi gohmi ra Jesús ꞌbʉ má ørpa 
ran xixyą. 33 Ja dá pącä bʉya ngue 
gueꞌa. Nguetho nu Oją ngue bi 
xiqui ga øtꞌ ran xixyą nangue ra 
dehe, nɛ bi xiqui: “Nuꞌbʉ guin nu 
ma Hogandąhi da gąi nɛ da gohmi 

nꞌda ran ꞌyohʉ, gui pądi ngue gueꞌa 
di un ma Hogandąhi yʉ jąꞌi,” bi 
ꞌyɛn̨gui. 34 Nɛ gueꞌa dá nugä a bʉya, 
janangue dím mangä: “Guehna rá 
Tsꞌʉntꞌʉ Oją na,” dí ɛn̨gä, bi ꞌyɛn̨ꞌa 
ra Xuua Nxixyą.

Yʉ́ mbʉdi yʉ́ xädi ra Jesús
35

 Xø manꞌdapa bʉya mí yoꞌbe 
mi ꞌbähmbe ra Xuua Nxixyą yʉ́ 
xädigäꞌbe a. 36 Nu ra Xuua Nxixyą 
bʉya bi hyandi ngue ꞌyo bʉ ra Jesús, 
nɛ bi ꞌyɛn̨cꞌbe:
―Dami nuui ya ra tꞌʉdɛꞌyo ngueꞌa 

rám ꞌbɛhni Oją, bi ꞌyɛn̨a.
37

 Nuꞌbʉ má øꞌbe a bi ma, dá 
tɛnꞌbe ra Jesús. 38 Nɛ nuꞌa ra 
Jesús bin yɛ ̨ꞌbʉ má tɛnꞌbe nɛ bi 
ꞌyängaꞌbe:

―ꞌBɛꞌa guí hommi, bi ꞌyɛn̨cꞌbe.
Nɛ dá änꞌbe a:

―Rabí, nde da ma, xänbate i, 
hapʉ guí ꞌbʉi.
39

 Nɛ bi xicꞌbe ra Jesús:
―Ga mbähä gua nuui bʉ dí ꞌbʉcä.
Dá mbähmbe bʉya nɛ dá nuꞌbe 

hapʉ mi ꞌbʉi. Nɛ manꞌda ora 
dám ꞌbʉꞌbe bʉ ꞌbʉ má sømhbe 
bʉ, nguetho mbɛ goho nde ꞌbʉ má 
sømhbe bʉ.
40

 Nɛ nuꞌa manꞌda gue min ꞌyohe 
ꞌbʉ mi xicꞌbe ra Xuua Nxixyą ga 
tɛnꞌbe ra Jesús, ra Andrés a, rán 
ꞌyohʉ ra Simón Pedro. 41 Nuna ra 
Andrés ꞌbex bi mba bá xi a rán 
ꞌyohʉ.

―Ya dá tįmꞌbe ra Mesías, bi ꞌyɛn̨a. 
Nuꞌa nde da ma rá Thahni Oją a, 
ngue gueꞌa ra Cristo a.
42

 Nɛ nu ra Andrés bʉya, bi zixꞌa 
ra Simón guepʉ bí ꞌbä a ra Jesús. 
Nɛ nu ra Jesús ꞌbʉ min nu, bi 
ꞌyɛm̨bi:

―Nuꞌi gra Simón rá tsꞌʉntꞌʉ i 
ra Jonás. Nuya ga xi a manꞌda ni 
thuhu ga hutꞌa ra Cefas, nꞌdatꞌa ra 
Pedro gue nde da ma, ra do.

Ra Jesús bi zonꞌna ra 
Felipe nɛ ra Natanael

43
 Xø manꞌdapa mahønꞌa bʉya bi bɛn̨ 

a ra Jesús da mba bʉ ra häi Galilea. Nɛ 
nuꞌbʉ má mbähmbe bin tįmmi ra Felipe.
―Dami tɛngui, bi ꞌyɛm̨pꞌa.
44

 Nuna ra Felipe ra mɛngu bʉ 
Betsaida, nɛ ra Andrés, nɛ ra Pedro. 
45

 Nɛ nuꞌbʉ mi mba ra Felipe nɛ bi 
dįnꞌa ra Natanael, bi ꞌyɛm̨bi:
―Ya dá tįngähe a gue mi hmam 

bʉ ja rá søcuą ra Moisés, nɛpʉ ja yʉ́ 
søcuą yʉ́ pøngahyą Oją mi hma, nɛ 
gueꞌa ra Jesús ra mɛngu Nazaret, rá 
tsꞌʉntꞌʉ ra José, bi ꞌyɛn̨ꞌa.
46

 Nu ra Natanael bʉya bi ꞌyɛn̨a:
―Hague dán zä di nɛqui nꞌda ra 

hocjąꞌi bʉ Nazaret.
Nu ra Felipe bʉya bi ꞌyɛm̨pꞌa:

―Ga mbɛ gua nusɛ.
47

 Nɛ nuꞌbʉ min nu ra Jesús gue 
ba ɛp̨ʉ ra Natanael, bi ꞌyɛn̨je bʉ mi 
ꞌbähmbe:

―Dami nuhʉ nʉ ran ꞌyohʉ ba 
ɛh̨nʉ ya, gue rán säui njuąntho da 
tꞌɛm̨bi ra israel, nguetho hingui 
yoho rán ꞌyomfɛn̨i, bi ꞌyɛn̨a.
48

 Bi ꞌyɛn̨ꞌa ra Natanael bʉya:
―Hanja guí pądi gue hingui yoho 

man ꞌyomfɛn̨igä nɛ njąmꞌbʉ gá 
nugui, bi ꞌyɛn̨a.

Nu ra Jesús bi ꞌyɛm̨pꞌa:
―Nuꞌbʉ hin ní zo a ra Felipe, dí 

pądi ꞌbɛꞌa gnám bɛm̨ ꞌbʉ gmi hupʉ 
ja ra za, bi ꞌyɛm̨pꞌa.
49

 Nu ra Natanael bʉya bi ꞌyɛm̨pꞌa:
―Ma Hmu i, rá Tsꞌʉntꞌʉ i 

Oją, gueꞌe bi zänꞌna Oją gam 

hmutsꞌʉtꞌabi nanguecähe dyʉ 
israelhʉ, dyʉ judíohʉ.

50
 Nuꞌa ra Jesús bi ꞌyɛm̨pꞌa:

―Ha gueꞌa guí ꞌyɛc̨ꞌyɛigä a dá xi i, 
gueꞌbʉ má xi i: “Dí pądi ꞌbɛꞌa gnám 
bɛm̨ ꞌbʉ gmi hupʉ ja ra za.” Pɛ 
manꞌda nuįxte guin nu ꞌbʉ mꞌbɛjua 
xinda guehna dá xi i. 51 Nguetho 
majuąni dí xi i, guin nuhʉ da xoh 
mahɛt̨sꞌi, ngue guin nuhʉ yʉ́m 
ꞌbɛhni Oją ba cąh mahɛt̨sꞌi, nɛ da 
zøpʉ hapʉ gä dan ꞌyogä, nɛ da 
ndetsꞌe, gue guecä dán jąꞌigä ua ja 
ra ximhäi, bi ꞌyɛn̨ a ra Jesús.

Nꞌda ran thąti bin ja bʉ Caná

2  Nɛ nuꞌbʉ mí thoꞌa nyopa bʉya 
bin ja nꞌda ra dąntsꞌihmɛ ꞌbʉ 

mín thąta nꞌda ra tsꞌʉntꞌʉ bʉ Caná 
ra häi Galilea. Nɛ bi zøm bʉ rá 
mbe ra Jesús, bi mbäxꞌʉ bi hoc 
ran tsꞌihmɛ. 2 Nɛ ra Jesús nɛcähe 
yʉ́ xädigähe bi tsꞌoncahe bʉ ja ran 
tsꞌihmɛ. 3 Nɛ nuꞌbʉ min theh ra 
guiꞌuva dá sihe, bi ꞌyɛn̨ꞌa rá mbe ra 
Jesús:
―Bin theꞌa ra guiꞌuva, bi ꞌyɛm̨pꞌa 

ra Jesús.
4

 Bi dąꞌa ra Jesús bʉya:
―Ma mbe i, ꞌbɛ gám bɛn̨sɛ ꞌbɛꞌa 

ga øtꞌä, nguetho hinga na søn ra 
ora ga øtꞌa nꞌda ran tꞌøtꞌe nuįxte, bi 
ꞌyɛm̨pꞌa rá mbe.

5
 Nɛ nuꞌa rá mbe ra Jesús bʉya bi 

xi ʉ yʉ ꞌyɛh̨ɛ ꞌbʉpʉ:
―Høntꞌa go ꞌbɛꞌa da xi ahʉ ra 

Jesús, dami ꞌyøthʉ, bi ꞌyɛn̨a.
6

 Nɛ mí høpʉ ꞌdato yʉ xaro 
ngue yʉ do, mbɛ goho ꞌdäte litro i 
hätꞌʉ. Nguetho i ja ran tꞌɛd̨i ma mi 
judíohe gue i jatho din xʉtꞌyɛ. 7 Nɛ 
nuꞌbʉ mí zøn ra ora bi man ra Jesús, 
bi xi ʉ yʉ ꞌyɛh̨ɛ ꞌbʉpʉ:

―Dami yusꞌhʉ yʉ xaro nangue ra 
dehe.
―Nɛ bi yusꞌ pʉya. 8 Nɛ bi ꞌyɛm̨bi 

mahønꞌa:
―Dami ꞌyä i tsꞌʉ ra dehe nɛ gui 

unꞌna ra ngʉrpa ꞌyɛh̨ɛ, bi ꞌyɛn̨a.
Nɛ bi un bʉya. 9 Nɛ nuꞌbʉ mí zä a 

ra ngʉrpa ꞌyɛh̨ɛ gue xín guiꞌuva a ra 
dehe, bi zä mancʉhi. Pɛ him bi bądi 
hapʉ bi nɛqui, pɛ nu yʉ ꞌyɛh̨ɛ gue bi 
ꞌyä a ra dehe mi pą ʉ. Janangueꞌa 
nu ra ngʉrpa ꞌyɛh̨ɛ bi ma bá tsꞌi 
a ra tsꞌʉntꞌʉ da ꞌyänni nangue ra 
guiꞌuva, gue nuꞌa ra tsꞌʉntꞌʉ go din 
thąti. 10 Nɛ bi tꞌɛm̨pꞌa:
―Pɛ hanja ꞌbɛ bin niyą ʉ yʉ jąꞌi, 

gá unꞌna ra guiꞌuva xʉn cʉhi, nɛ 
hinga gueꞌa ząi øtꞌ yʉ jąꞌi a. Pɛ ząi 
rá mbʉdi thoho di un a xʉn cʉhi 
bʉ ja nꞌda ran tsꞌihmɛ, nɛ nuꞌbʉ 
bin niyą yʉ jąꞌi din tꞌunꞌna hin ɛ ho, 
bi ꞌyɛn̨ꞌa ra ngʉrpa ꞌyɛh̨ɛ. Nɛ xinga 
gueꞌa mí pą a.
11

 Nɛ guehna rá mbʉdi ran tꞌøtꞌe 
nuįxte bi ꞌyøtꞌ ra Jesús bʉ Caná ra 
häi Galilea, gue bi ꞌyuh rá tsꞌɛdi. 
Nɛ manꞌda dá ɛc̨ꞌyɛihe bʉya yʉ́ 
xädigähe a.
12

 Mꞌbɛjua bʉya dá mbähmbe ra 
Jesús bʉ ra hnini Capernaum, nɛ rá 
mbe nɛ yʉ́n ꞌyohʉ. Pɛ hinga nyaꞌa 
dám ꞌbʉhmbe bʉ.

Ra Jesús bi mbaxtꞌa ra dąniją
13

 Dá mbähmbe ra Jesús bʉ 
Jerusalén ꞌbʉ ma guepʉ da dätꞌ ra 
pa mahønꞌa ran dąbaxjua gue ꞌbʉ 
mi hyo ra tꞌʉdɛꞌyo bʉ Egipto mam 
bombøtahe. 14 Nɛ nuꞌbʉ mí yʉrpʉ 
mbo má mbäꞌtꞌi ra dąniją, bi nu 
ngue ꞌbʉpʉ yʉ mbändąni nɛ yʉ 
mbädɛꞌyo nɛ yʉ mbätsꞌąha mim pä 
bʉ. Nɛ mí ꞌbʉpʉ ʉ yʉm pämbɛti 

øtꞌ yʉ́ ꞌbɛfi bʉ. 15 Nɛ bi ꞌyøtꞌa nꞌda 
ram fɛi gue ra xąhi gue í dɛxꞌʉ yʉ 
mbä. Nɛ gätho bi hyøn a thi yʉ 
mbä nɛ yʉ́n dąni nɛ yʉ́ dɛꞌyo. Nɛ 
bi ꞌuɛn̨ba yʉ́ mbɛti yʉm pämbɛti, bi 
ndønba yʉ́ mɛxa. 16 Nɛ bi tꞌɛm̨pꞌʉ yʉ 
mbätsꞌąha:
―Ní mbähä, dami six ni dojahʉ. 

Hingui sä gui ꞌyøthʉ ra nguntäi ua 
rá ngu ma Ta, bi ꞌyɛn̨ꞌa ra Jesús.
17

 Nɛ ꞌbex dá bɛm̨hbe a mán tꞌoꞌtꞌi 
ja rá tꞌohni Oją: “Ɛn̨a da guah ma 
mbʉi nangue ra dumbʉi ꞌbʉ má nu 
a ni ngu, nguetho ɛm̨mɛ dín ndepe 
xtán hotho bʉ,” bi ꞌyɛm̨p a rá Ta ra 
Cristo, bi ꞌyɛn̨ rá tꞌohni.
18

 Nuꞌʉ ma ngʉrpihe dyʉ judíohe 
bi ꞌyän bʉya, nɛ bi ꞌyɛm̨bi:
―ꞌBɛꞌa ní hmɛpya gui ꞌyurcahe ya, 

nꞌdahma da zä ga pąhmbe ꞌbʉ i ja 
nin tꞌɛd̨i gui ꞌyøtꞌa gá ꞌyøtꞌ ya, gue 
gá hyøn a thi yʉ mbä, bi ꞌyɛn̨ꞌʉ.
19

 Nu ra Jesús bi dątꞌʉ:
―Ga xi ahʉ ra hmɛpya gá ꞌyäjʉ. 

Nuꞌbʉ gui xothʉ ra niją ua, nɛ 
hyupa thoho dá høh mahønꞌa, bi 
ꞌyɛm̨pꞌʉ.

20
 Bi ꞌyɛn̨ꞌʉ ma ngʉrpihe bʉya:

―Pɛ yote ma ꞌdato njɛya án 
guahna ra niją, nɛ guí ɛn̨a, nhyupa 
thoho gdí hyøh mahønꞌa, bi ꞌyɛn̨ꞌʉ.
21

 Pɛ nuꞌa ra niją bi man a ra Jesús, 
bi ma nangue rá ngøcꞌyɛį zɛhɛ. 
22

 Nuꞌbʉ mí zøn ra ora bi du nɛ bi 
dąmbɛn̨i, ꞌbexgue dá bɛm̨hbe ꞌbɛꞌa 
xí manꞌa, nɛ manꞌda dá pąhmbe 
majuąni a bi man rá tꞌohni Oją nɛ 
yʉ́m hman ra Jesús.

Gätho i pąsɛ ra Jesús
23

 Nɛ nuꞌbʉ mám ꞌbʉhmbe 
bʉ Jerusalén, gueꞌʉ yʉ pa ran 
dąbaxjua, xʉn ngu ɛn̨a bi ꞌyɛc̨ꞌyɛi 

ra Jesús ꞌbʉ mín nu yʉn tꞌøtꞌe 
nuįxte bi ꞌyørpʉ. 24 Pɛ nuꞌa ra Jesús 
hinga gätho bi xi ʉ ꞌbɛꞌa mím 
bɛn̨i, nguetho bi bądi ꞌbɛꞌa di ja yʉ́ 
mbʉi gätho yʉ jąꞌi, bi bądi hin da 
ꞌyømanho ʉ. 25 Nɛ hinga hnɛhi tho 
da sih ra Jesús ꞌbɛꞌa im bɛn̨ yʉ jąꞌi 
nguetho ya i pą a ra Jesús ꞌbɛꞌa di 
ja yʉ́ mbʉi.

Bin yąui ra Jesús a ra Nicodemo

3  Mí ꞌbʉ a nꞌda ran ꞌyohʉ, nꞌda 
ra fariseo, gueꞌʉ min ɛh̨ya da 

ꞌyøtꞌ yʉ́n tꞌɛd̨i Oją, í Nicodemo a. 
Nuꞌa nꞌda rá ngʉrpi ma mijudíohe. 
2

 Nꞌda ra xui bi zøm bʉ ꞌbʉh ra 
Jesús, nɛ bi ꞌyɛm̨bi:
―Xänbate i, dí pąhmbe Oją bi 

zänꞌni i gui xängahe, nguetho hin 
xtán zä xquí ꞌyøtꞌ yʉn tꞌøtꞌe nuįxte 
ꞌbʉ hin di zɛ a Oją, bi ꞌyɛn̨a.

3
 Nu ra Jesús bi dądi, bi ꞌyɛm̨pꞌa:

―Majuąni dí xi a i, nuꞌa hin dim 
ꞌbʉi maꞌdaꞌyo, hin da zä da yʉrpʉ di 
manda Oją, bi ꞌyɛm̨bi.
4

 Nu ra Nicodemo bi ꞌyɛm̨ bʉya:
―Hague dán zä dim ꞌbʉi maꞌdaꞌyo 

nꞌda gueꞌbʉ xʉn dącꞌyɛi nꞌda. Ha da 
zä da yʉtꞌ mahønꞌa bʉ ja rá mbʉi rá 
mbe nɛ dim ꞌbʉi mahønꞌa.
5

 Nuꞌa ra Jesús bi ꞌyɛm̨pꞌa:
―Majuąni dí xi a i, gue nuꞌa toꞌo 

him bim ꞌbʉi maꞌdaꞌyo nangue ra 
dehe nɛ rá Hogandąhi Oją, hin 
da zä da yʉrpʉ di manda Oją. 
6

 Nguetho nuꞌbʉ din xąnd yʉ jąꞌi, xø 
yʉ jąꞌitho yʉ́ tꞌʉhni, pɛ nuꞌʉ di xąnd 
rá Hogandąhi Oją, gueꞌʉ i ja rá te 
Oją bʉ ja yʉ́ mbʉi ʉ. 7 Janangueꞌa o 
gadi hyonya thoho a dí xi a i, jatho 
gam ꞌbʉi maꞌdaꞌyo. 8 Nɛ tengu ran 
dąhi i ꞌyo hønbʉ go hapʉ in nde, nɛ 
guí øde di hį, pɛ hin guí pądi hapʉ 

ní ꞌyɛh̨ɛ o hapʉ ní mba. Njabʉ i 
øtꞌ rá Hogandąhi Oją ꞌbʉ bi xąnd 
mahønꞌa nꞌda, hingam ꞌbatho ha bin 
ja ꞌbʉ mí un ra ꞌdaꞌyote, pɛ mfądi 
ngue i ja a, bi ꞌyɛn̨ a ra Jesús.

9
 ―Hín dí pądi ꞌbɛꞌa nam bøn a 

guí man ya, bi ꞌyɛn̨ꞌa ra Nicodemo.
10

 Nu ra Jesús bi ꞌyɛm̨pꞌa:
―Nuꞌi grá xänbate, ząi guí xänba 

rám Hman Oją ʉ ma mi israelhʉ, 
hanja hin guí pądi ꞌbɛꞌa dí xi a 
i. 11 Majuąni dí xi i, dím mangä a 
dí pącä, nɛ dím ma majuąni ꞌbɛꞌa 
xtá nugä, pɛ hin guí hąmhbʉ mam 
hmangä. 12 Dá xiꞌa rá ꞌbɛfi Oją i øtꞌ 
ua ja ra ximhäi, pɛ hin gá ꞌyɛc̨ꞌyɛi. 
Pɛ dami ꞌyɛc̨ꞌyɛi a, janangueꞌa da zä 
ga xi i ꞌbɛꞌa rán ꞌyomfɛn̨i Oją, ngue 
ꞌbɛpʉ ní nɛqui rá ꞌbɛfi i øtꞌ ua.

13
 Nɛ høngdä da zä ga mangä ua a, 

nguetho drá mɛngugä bʉ mahɛt̨sꞌi 
nɛ bá ɛc̨ä bʉ, guecä ngue dán jąꞌigä 
ua ja ra ximhäi. Nɛ njoꞌo manꞌda 
ra jąꞌi ngue bi yʉt mahɛt̨sꞌi nɛ bá 
pengui ngue da mangua ꞌbɛꞌa øtꞌ 
Oją. 14 Nɛ tengu thoho bi ꞌyøtꞌ ra 
Moisés, gue bi cuarpʉ magątsꞌi nꞌda 
ra pozʉ ntꞌøtꞌe ra tꞌɛgui, nuꞌbʉ mín 
ꞌyo bʉ ja ra ʉhäi, ngutho jatho din 
jacä din cuarcä magątsꞌi, guecä gue 
dán jąꞌigä ua ja ra ximhäi. 15 Nɛ 
nuꞌbʉ bin jacä tengu a, nɛ høntꞌa go 
toꞌo da ꞌyɛc̨ꞌyɛi ꞌbɛꞌa dá tugä bʉ, hin 
da nu ran ʉnbi maząi, pɛgue din 
ja ra ꞌdaꞌyote maząi a, bi ꞌyɛn̨ a ra 
Jesús, bi ꞌyɛm̨pꞌa ra Nicodemo.

Oją di huɛc̨ꞌʉ ꞌbʉcua ja ra ximhäi
16

 Nguetho ɛm̨mɛ di huɛg̨ahʉ Oją 
gue dí ꞌbʉhmbʉ ua ja ra ximhäi. 
Janangueꞌa bi ꞌdajʉ rá ꞌdatsꞌʉntꞌʉ 
ngue ma yąntehʉ, nꞌdamhma hin 
da nu ran ʉnbi maząi toꞌo gätho 

di däp rá mbʉi a, pɛgue din tꞌun 
ra ꞌdaꞌyote maząi. 17 Nguetho in 
nde Oją da yąnjʉ guejʉ dí ꞌbʉhmbʉ 
ua ja ra ximhäi, nɛ hinguin nde di 
ꞌdajʉ rá muui ma tsꞌoquihʉ, nɛ gueꞌa 
bí mbɛnhua rá Tsꞌʉntꞌʉ ua ja ra 
ximhäi a.
18

 Nɛ nuꞌa toꞌo di däp rá mbʉi 
a rá Tsꞌʉntꞌʉ Oją, hin da nu a rá 
muui yʉ́ tsꞌoqui. Pɛ nuꞌa toꞌo hin 
di däp rá mbʉi a, pɛ guehma da 
nu a xí tsꞌänbi da nu nangue yʉ́ 
tsꞌoqui, nguetho hingui ɛc̨ꞌyɛi a rá 
ꞌdatsꞌʉntꞌʉ Oją. 19 Nɛ gueꞌa bí mbɛn 
Oją ran nɛqui ua ja ra ximhäi, gue 
ní nɛqui ꞌbɛꞌa di ho yʉ jąꞌi. Nuꞌʉ to 
di ho ra ꞌbɛxui hingui søm bʉ ja ran 
nɛqui, nguetho øtꞌ ran tsꞌo. Mfądi 
xʉn ho din ʉnba ʉ. 20 Nguetho 
gätho ʉ i øtꞌ ran tsꞌo hin di ho ran 
nɛqui, nɛ hingui søm bʉ ja ran 
nɛqui, ngue i su hin da hnumanho 
ꞌbɛꞌa øtꞌʉ. 21 Pɛ nu yʉ jąꞌi i honi da 
ꞌyøtꞌa ran ho, i pa bʉ ja ran nɛqui, 
nꞌdahma da hnu gue gueꞌa Oją di zɛ 
ʉ da ꞌyøtꞌ ran ho.

Nu ra Xuua Nxixyą bi ma 
mahønꞌa nangue ra Jesús

22
 Mꞌbɛjua dá mbähmbe ra Jesús 

dyʉ́ xädihe, dá mbähmbe bʉ ja 
ra häi Judea, nɛ dám ꞌbʉhmbe bʉ 
ꞌda yʉ pa nɛ dá xixyąbahe yʉ jąꞌi 
bʉ. 23 Nɛꞌa ra Xuua Nxixyą mí øtꞌ 
ran xixyą bʉ Enón ꞌdarpʉ ra xɛqui 
Salim, nguetho xʉn ngu yʉ mbøthe 
i pøpʉ, 24 ngueꞌbʉ hin ní jotꞌa fädi 
ra Xuua Nxixyą.
25

 Bin junthʉ ꞌda ʉ yʉ́ mijudíohʉ ʉ 
yʉ́ xädi ra Xuua, gue bi bɛn̨i manꞌda 
di muui rán xixyą i øtꞌa ra Jesús. 
26

 Bi zøm bʉ ꞌbäꞌa ra Xuua Nxixyą ʉ 
yʉ́ xädi bʉya, nɛ bi ꞌyɛm̨bi:

―Xänbate i, nuꞌa ran ꞌyohʉ gmín 
ꞌyoui bʉ ꞌdanguadi ra dąthe Jordán, 
gue gá xije toꞌo a, pɛ nuya i øtꞌ ran 
xixyą, nɛ gätho yʉ jąꞌi i tɛnni.

27
 Nu ra Xuua Nxixyą bʉya bi 

ꞌyɛm̨pꞌʉ:
―Guesɛ Oją bi zänni hangu nangu 

ra ꞌbɛfi nꞌda ngu nꞌda ngue da zä da 
ꞌyøtꞌa nꞌda. 28 Nuꞌehʉ guí pąhmbʉ 
ꞌbɛꞌa gätho dám mangä gue dá xi 
ahʉ, hinga guecä drá Cristo, pɛ 
nugä bám ꞌbɛtꞌogä, gue dá xih 
yʉ jąꞌi din sä da dɛn ra Cristo. 
29

 Tenguꞌbʉ nꞌda ra hmute din thąti, 
da dɛnꞌna rá ndø. Nɛ nuꞌa rá amigo 
a ran ꞌyohʉ bin thąti, i ꞌbäpʉ i øꞌa i 
ma, nɛ di johya gue i tɛnꞌna rá ndø 
a ra hmute. Dín jadä bʉya, dadín 
johyagä ꞌbʉ dín nu i tɛn yʉ jąꞌi a ra 
Jesús. 30 Nuꞌa ra Jesús jatho da dąha 
gue nugä, pɛ nugä jatho ga ꞌbɛcä, bi 
ꞌyɛn̨ a ra Xuua Nxixyą.

Bí ꞌyɛh̨ mahɛt̨sꞌi ra Jesús
31

 Nguetho nuꞌa ra Jesús bá ɛh̨ 
mahɛt̨sꞌi, manꞌda nuįxte a xinda 
gue ʉ gäthogahʉ. Pɛ nujʉ dám 
ꞌbʉhmbʉ nangue yʉ jąꞌi ua ja ra 
ximhäi, dyʉ mɛnguhʉ ua ja ra 
ximhäi, nɛ hinga gätho da zä ga 
pąhmbʉ, høntꞌa ꞌbɛꞌa da zä da bąꞌa 
nꞌda ua ja ra ximhäi. Pɛ nuꞌa bá ɛh̨ 
mahɛt̨sꞌi manꞌda xʉn ho ngue gätho 
miꞌda, 32 nɛ im ma ꞌbɛꞌa bi nu bʉ 
nɛ ꞌbɛꞌa bi ꞌyørpʉ. Pɛ hingui ngu bi 
hyąnba rám hman a. 33 Nuꞌa toꞌo bi 
hyąnba rám hma, bi bądi majuąni 
bi man Oją ngue gueꞌa rá Tsꞌʉntꞌʉ 
a. 34 Nguetho bá pɛnh Oją a, nɛ 
guesɛ Oją i yą ꞌbʉ i yą a, nguetho 
nte di ꞌbɛh rá Hogandąhi Oją a. 
35

 Nuꞌa ra Ta ɛm̨mɛ in numanho rá 
Tsꞌʉntꞌʉ, janangueꞌa bi un ran tꞌɛd̨i 

gätho di manda rá ꞌbɛfi. 36 Nuꞌa toꞌo 
i ɛc̨ꞌyɛi rá Tsꞌʉntꞌʉ Oją ya i ja ra 
ꞌdaꞌyote maząi, pɛ nuꞌa hingui ɛc̨ꞌyɛi 
rá Tsꞌʉntꞌʉ Oją, hin da nu ra te pɛ 
guextaꞌa da nu rá cuɛ Oją mi ja da 
nu, nɛ gätho yʉ pa maząi.

Nu ra Jesús bi ꞌyäp ra dehe 
ra xisu bʉ Samaria

4  Nɛ nubʉya nu yʉ fariseo bi 
ꞌyø a man yʉ jąꞌi ngue manꞌda 

xʉn ngu i tɛn ra Jesús nɛ manꞌda 
xʉn ngu di xixyąbi, xinda gueꞌa ra 
Xuua Nxixyaą. 2 Pɛ nu ra Jesús him 
bi ꞌyøzɛhɛ ran xixyą, pɛ høngdähe 
yʉ́ xädigähe dá øthe ran xixyą. 3 Nɛ 
nuꞌbʉ mi bąꞌa ra Jesús ꞌbɛꞌa mi ꞌyø 
ʉ yʉ fariseo, bi bɛn̨i da ꞌuetho, ngue 
hin da bɛn̨ yʉ fariseo din sʉhmi 
ra Xuua. Bi bøm bʉ ja ra häi Judea 
bʉya, nɛ dá mbähmbe mahønꞌa bʉ 
ra häi Galilea.
4

 Pɛ guemhma bá thohmbe bʉ ja ra 
häi Samaria. 5 Nɛ nuꞌbʉ má thohmbe 
bʉ, dá sømhbe bʉ ja ra hnini Sicar, 
mbɛ häntho ra xɛqui bi unꞌa ra Jacob, 
bi unꞌna ra José rá tsꞌʉntꞌʉ. 6 I jabʉ 
nꞌda ra pozo ra dehe gue bi ꞌyøtꞌa ra 
Jacob mayaꞌbʉ. Nɛ guepʉ bin säya 
tsꞌʉ ra Jesús, nguetho bi yäh ra ꞌyu. 
Mbɛ huxhyadi ꞌbʉ má sømhbe bʉ. 
7

 Nɛ bi zøm bʉ nꞌda ra xisu ra mɛngu 
Samaria, da gʉx ra dehe. Bi ꞌyɛn̨ꞌa 
ra Jesús:
―ꞌDaqui tsꞌʉ ni dehe, ga sigä tsꞌʉ, 

bi ꞌyɛm̨pꞌa.
8

 Nɛ gätho gähe dyʉ xädigähe xtá 
sohmbe bʉ ra Jesús, nɛ dá cʉthe bʉ ja 
ra hnini ga tämhbe ꞌbɛꞌa gätho ga sihe.

9
 Nuꞌa ra xisu bi ꞌyɛn̨a:

―Hanja gní zoqui nɛ guí äc ra 
dehe, nguetho nuꞌi grá judío, nɛ 
nugä drá mɛngu Samaria, bi ꞌyɛm̨bi.

Ngubʉ bi man ra xisu nguetho nu 
ma mijudíohe hinguin zomanho yʉ 
mɛngu bʉ Samaria. 10 Nu ra Jesús 
bi ꞌyɛm̨bi:
―Nuꞌbʉ xquí pą a rá mate Oją 

in nde di ꞌdaꞌi, nɛꞌbʉ xquí pąqui 
toꞌogui gue dí äꞌa ra dehe, xquí ꞌyäc 
ra dehe di un ra te, nɛ nugä xcá 
ꞌdaꞌa ꞌbʉ, bi ꞌyɛn̨a.

11
 Nɛ nu ra xisu bi ꞌyɛn̨a:

―Nuꞌi grán ꞌyohʉ, hinꞌyʉ nin 
jʉxthe, nɛ xʉn hɛ ̨ua po na ra dehe. 
Hapʉ ja a ra dehe di un ra te guím 
ma. 12 Pɛ nu mam bombøtahʉ ra 
Jacob bi zi ra dehe i po ua nɛ ʉ 
gätho yʉ́ tꞌʉhni nɛ yʉ́n dąni. Nɛ bi 
zogahe ra pozo ja ua. Ha manꞌda ja 
ni tsꞌɛdi ngue guí ɛn̨a manꞌda xʉn 
ho ra dehe gui ꞌdaje, bi ꞌyɛn̨ꞌa ra 
xisu.
13

 Nɛ nu ra Jesús bi dątꞌa bʉya:
―Høntꞌa go toꞌo i sithe ua, gueꞌa 

nám ꞌbʉ ʉ yʉ pa ja bʉya, pɛ i tuthe 
mahønꞌa. 14 Pɛ høntꞌa go toꞌo da 
zi ra dehe dadí ungä, njąmꞌbʉ din 
tuthe mahønꞌa, pɛ din ja tengu nꞌda 
ra mbøthe bʉ mbo rá mbʉi njąmꞌbʉ 
din thegue, nɛ gueꞌa nám ꞌbʉh 
maząi nꞌda a, bi ꞌyɛn̨a.
15

 Nuꞌa ra xisu bi ꞌyɛm̨bi:
―Grán ꞌyohʉ, ꞌdaqui tsꞌʉ ra 

dehe guím ma gue hin dan tuthe 
mahønꞌa, nɛ hin gua ɛc̨ä mahønꞌa 
ua ja ra pozo ga jʉx ra dehe bʉya.
16

 Nuꞌa ra Jesús bi dątꞌa:
―Grá xisu, ní mba bá si a ni ndø.
17

 Nuꞌa ra xisu bi dątꞌa:
―Njoꞌo ma ndø, bi ꞌyɛn̨tho.
Nuꞌa ra Jesús bi ꞌyɛm̨pꞌa:

―Majuąni guím ma, njoꞌo ni ndø. 
18

 Nguetho ya hin guí ꞌbʉhmi ꞌda 
ʉ cʉtꞌa yʉn ꞌyohʉ xcán thąthʉ, pɛ 
nuꞌa guí ꞌbʉhmi ya hin ni ndøsɛ a. 

Janangueꞌa majuąni njoꞌo ni ndø, bi 
ꞌyɛn̨ꞌa ra Jesús.

19
 Bi dąꞌa ra xisu bʉya:

―Nuꞌi grán ꞌyohʉ, masque grá 
pøngahyą Oją. 20 Xiqui tsꞌʉ ꞌbɛꞌa 
ga øtꞌähe, nguetho nu ma tahe mí 
thąnde Oją ua ja ra tꞌøhø, pɛ nu ahʉ 
gyʉ judío ahʉ guí ɛm̨hbʉ, jatho da 
mba nꞌda bʉ Jerusalén da dąnde 
Oją bʉ, bi ꞌyɛn̨a.

21
 Nu ra Jesús bʉya bi ꞌyɛm̨pꞌa:

―Grá xisu, dami ꞌyɛc̨ꞌyɛi a ga xi 
i, ɛ maguepʉ da zøn ra pa hinga 
høntꞌua ja ra tꞌøhø, xínga hønbʉ 
Jerusalén din thąnde ra Ta. 22 Sä 
guí ɛn̨a guí thąndehʉ Oją, pɛ hin 
guí thąndehʉ tengu bi zän zɛhɛ 
Oją ngue din thąnde. Nugähe dyʉ 
judíohe dí thąndehe a bi zän Oją 
nguetho bi zän Oją ma tꞌɛc̨ꞌyɛihe, 
nɛꞌa ra Yąnte bi zänꞌna Oją ra judío 
a. 23 Pɛ bi zän Oją nꞌda ra xɛqui 
bʉ din thąnde, guepʉ ja ní mbʉi 
nꞌda. Nɛ mi tsꞌʉtho da zøn ra ora, 
pɛ ya bi zøni, ngue da dąnde Oją 
nangue yʉ́ mbʉi ʉ to majuąni da 
dąnde, nɛ hin nangue yʉn tꞌøtꞌe 
ua ja ra ximhäi. Nguetho nuꞌa Oją 
i honi toꞌo da dąnde nangue yʉ́ 
mbʉi. 24 Nguetho hin di nɛqui Oją. 
Janangueꞌa høntꞌa go toꞌo da dąnde 
Oją, jatho da dąnde nangue rá 
mbʉi nɛ nangue i tɛnꞌna ram hma 
majuąni, bi ꞌyɛn̨ꞌa ra Jesús.
25

 Nuꞌa ra xisu bʉya bi ꞌyɛm̨bi:
―Dí pącä ba ɛ ̨a rá Thahni Oją 

ngue ra Cristo a. Nɛ nuꞌbʉ bá ɛh̨ɛ 
da xängahʉ xʉn ho gätho.
26

 Nuꞌa ra Jesús bi ꞌyɛm̨bi:
―Guecä drá Cristogä dín zoꞌa i ya, 

bi ꞌyɛm̨bi.
27

 Nuꞌbʉ mí guaꞌa bi man ra Jesús, 
ɛ xø dí sømhbe bʉ dyʉ xädigähe. 

Nɛ dá hyonya thohohe gue nu ra 
Jesús mi yąui a ra xisu. Pɛ xínga 
nꞌdagähe gue dá änhde hanja bin 
yąui o ꞌbɛꞌa bin xifi. 28 Nu ra xisu 
bʉya ꞌbex bi zopʉ rá mbamhmi, nɛ 
bi mba bʉ hnini bi xih yʉ jąꞌi:
29

 ―Mbähä nɛ gua nuhʉ nꞌda ran 
ꞌyohʉ bi xicä gätho ꞌbɛꞌa xtá øtꞌä. 
Ha hinga gueꞌa ra Cristo ꞌbʉ, bi 
ꞌyɛm̨pꞌʉ.

30
 Bi mba yʉ jąꞌi bʉya da zøm bʉ 

ꞌbä a ra Jesús. 31 Pɛ nuꞌbʉ hin ni 
zøm bʉ yʉ jąꞌi, nugähe dá xihmbe 
ra Jesús:
―Xänbate i, xiꞌbʉ gan sihmɛ ya, 

dá ɛm̨fe.
32

 Pɛ bi dąꞌa ra Jesús, nɛ bi ꞌyɛn̨je:
―Ja manꞌda ní niyą ma mbʉigä, 

pɛ hinga ná pąhmbʉ, bi ꞌyɛn̨je.
33

 Dán ꞌyänzɛhɛhe:
―Ha ꞌbʉi toꞌo bi ꞌuįni, dán ꞌyɛm̨fe 

bʉya dyʉ xädigähe.
34

 Nuꞌa ra Jesús bi ꞌyɛn̨je:
―Tenguꞌbʉ man tsꞌihmɛgä a ngue 

ga øtꞌä rá pähä a bá pɛngä nɛ ga 
juacä rá ꞌbɛfi a. Nɛ gueꞌa manꞌda ní 
niyą ma mbʉigä a. 35 Janangueꞌa 
gueꞌa dí xi ahʉ a ya, nguetho ya 
ba ɛh̨nʉ yʉ jąꞌi. Nɛ ha guí ɛm̨hbʉ 
di ꞌbɛh man goho ząna din ja 
ran sofo. Pɛ dami hyanthʉ yʉ 
ba ɛh̨nʉ, tenguꞌbʉ nꞌda ra huąhi 
ya xʉ ꞌyotꞌi gue da mba nsoqui, 
nguetho ꞌbexque da zä ga cʉthʉ bʉ 
di manda Oją yʉ. 36 Nɛ nuꞌʉ to i pa 
ma cʉꞌtꞌi bʉ din ząm bʉ høntꞌbʉ 
go njąmꞌbʉ. Janangueꞌa nuꞌʉ to da 
xoqui di johya, nɛ nuꞌʉ to bi duhu 
nɛꞌʉ bi xoqui ꞌda dán johya thoho. 
37

 Nguetho majuąni rán thɛui rá 
ꞌbɛfi Oją a bi ꞌyøtꞌa nꞌda ra jąꞌi, “bi 
zopʉ rá huąhi bi duhu, nɛ nꞌdanꞌyo 
bi xoqui,” ngue i man yʉ jąꞌi. 38 Ya 

xtá xi ahʉ gui xojʉ hapʉ hin gá 
tuhmbʉ, xín gá uąfʉ, pɛ nꞌdanꞌyo 
bi ꞌyøtꞌ ra ꞌbɛfi bʉ, pɛ guehma gui 
comhbʉ ꞌbɛꞌa da dą ʉ, bi ꞌyɛn̨gähe 
ra Jesús.
39

 Nɛ nuꞌbʉ mí mam bʉ ja ra 
hnini ra xisu, xʉn ngu yʉ́ mɛnguhʉ 
bi ꞌyɛc̨ꞌyɛi gue ra Cristo a ra Jesús, 
nguetho bi manꞌa ra xisu gue xí 
xi a ra Jesús gätho ꞌbɛꞌa xí ꞌyøtꞌe. 
40

 Nuꞌbʉ mí zøm bʉ yʉ mɛngu 
Samaria bʉ ꞌbäh ra Jesús, bi ꞌyɛn̨ꞌʉ:
―Dami ꞌbʉcua ja ma hninihe, bi 

tꞌɛm̨pꞌa ra Jesús.
Nɛ dán dehe bʉ nyopa bʉya. 41 Nɛ 

ɛm̨mɛ manꞌda xʉn ngu bi ꞌyɛc̨ꞌyɛi 
yʉ jąꞌi bʉ, nangue rám hmansɛ ra 
Jesús. 42 Bi tꞌɛm̨pꞌa ra xisu bʉya:
―Ya dí ɛc̨ꞌyɛihe ya, pɛ hinga 

høntꞌa gá xije ná ɛc̨ꞌyɛigähe ya, pɛ 
nɛꞌa dá øsɛhe bi man na ra Jesús. 
Nɛ dí pąhmbe majuąni ra Cristo 
na, rám pørpate yʉ jąꞌi ꞌbʉcua ja ra 
ximhäi, bi ꞌyɛn̨ꞌʉ yʉ jąꞌi.

Ná mbähmbe Galilea a ra Jesús
43

 Nuꞌbʉ mí guaꞌa nyopa dá 
pømhbe bʉ ra hnini Sicar, dá 
hąxhe ra ꞌyu mahønꞌa ní mba bʉ 
Galilea. 44 Nɛ bi mansɛ ra Jesús, 
nubʉ rá häi zɛhɛ nꞌda ra pøngahyą 
hin da hnumansu bʉ. 45 Pɛ nuꞌbʉ 
má sømhbe bʉ ra häi Galilea, bi 
numanho ma mɛnguhe bʉ. Nguetho 
xí nu yʉn tꞌøtꞌe nuįxte bi ꞌyøtꞌa ra 
Jesús bʉ Jerusalén ꞌbʉ mín ja ra 
dąmpɛti ran dąbaxjua, ngue nɛꞌʉ xí 
mba bʉ ʉ.

Bi yąn rá tsꞌʉntꞌʉ rám 
fätsꞌiui ra tsꞌʉtꞌabi

46
 Nɛ dá mbähmbe ra Jesús 

mahønꞌa bʉ ra hnini Caná ra häi 

Galilea, guepʉ xí päh ra dehe bin 
guiꞌuva. Nɛ mí ꞌbʉpʉ nꞌda rám 
fätsꞌiui ra tsꞌʉtꞌabi xʉn ʉ rá tsꞌʉntꞌʉ, 
nɛ i ꞌbɛm bʉ ja rán oi nubʉ ja ra 
hnini Capernaum. 47 Nuꞌbʉ mí 
ꞌyøde gue bi zøh mahønꞌa bʉ ra 
häi Galilea ra Jesús nɛ i ꞌbʉpʉ ra 
hnini Caná, nɛ bá ɛp̨ʉ ꞌbʉh ra Jesús 
bʉya, bi ꞌyørpa ra tsꞌɛdi da zixpʉ 
Capernaum bʉ ná ꞌbɛn a rá tsꞌʉntꞌʉ, 
da xospi nguetho nde da du a. 48 Nɛ 
bi dą a ra Jesús:
―Pɛ ha jatho mꞌbɛtꞌo guin nuhʉ 

yʉ hmɛpya nɛ yʉn tꞌøtꞌe nuįxte, ja 
gui ꞌyɛc̨ꞌyɛigahʉ bʉya.
49

 Pɛ manꞌda i humbi sitsꞌi, nɛ bi 
ꞌyɛm̨bi:

―Pɛ mbɛhma tsꞌʉ cuø, xøhma da 
du ma tꞌʉhnigä.

50
 Nɛ bi dątꞌa ra Jesús:

―Ní mba bá nu, nguetho hin da 
du ni tꞌʉhni.

Nɛ nubʉya bi ꞌyɛc̨ꞌyɛi a rám hman 
a ra Jesús, nɛ bi mba bʉya. 51 Nɛ bá 
thą ʉ ꞌda yʉ́ ꞌyɛh̨ɛ ꞌbʉ mím mba bʉ 
ꞌyu bi xifi:

―Bi zä ni tsꞌʉntꞌʉ ya, ɛn̨ꞌʉ.
52

 Nɛ bi ꞌyänni:
―ꞌBɛꞌa ma ora bi zä.
Nɛ bi tꞌɛm̨bi:

―Nꞌdande mande bi bøn ra pa, bi 
ꞌyɛn̨ꞌʉ.

53
 Nɛ ꞌbex bi bąꞌa rá ta gue 

gueꞌa ra ora mín yąui ra Jesús ꞌbʉ 
mí ꞌyɛm̨bi da yąn a rá tsꞌʉntꞌʉ. 
Janangueꞌa nuꞌa ran ꞌyohʉ bi däp 
rá mbʉi ra Jesús bʉya, nɛꞌʉ gätho 
miꞌda ꞌbʉpʉ rá ngu.
54

 Guehna bi ꞌyøtꞌ ra Jesús ꞌbʉ 
mambá penje bʉ Judea dá sømhbe 
bʉ Galilea. Ya ná yondį ra hmɛpya 
bi ꞌyørpʉ ja ra häi Galilea.

Bi yąn ran ꞌyohʉ bʉ Betesda

5  Mꞌbɛjua bʉya bin ja manꞌda 
ra dąmpɛti ma mijudíohe. Nɛ 

dá mbähmbe ra Jesús bʉ Jerusalén. 
2

 Nubʉ Jerusalén mí po bʉ nꞌda ra 
mbothe mbɛ häntho bʉ ja rá goxthi 
yʉ dɛꞌyo, gue ma ndehe dyʉ judíohe 
dí ɛm̨fe Betesda. Nɛ jabʉ cʉtꞌa yʉ 
ꞌdøzangu midí mbäꞌtsꞌa ra dehe. 3 Nɛ 
xʉn ngu i ꞌbom bʉ yʉ mbɛdi, ꞌda ʉ 
yʉ xädä nɛ ʉ yʉ dogua nɛ ʉ bi tsꞌa 
yʉ́ jąꞌi. Nɛ gätho ʉ i tøꞌmi di ꞌyąn ra 
dehe. 4 Nguetho jaꞌbʉ bí ɛh̨ mahɛt̨sꞌi 
nꞌda rám ꞌbɛhni Oją nɛ i ąn ra dehe. 
Nɛ nuꞌbʉ xʉn nu di ꞌyąn ra dehe, 
nɛ nuꞌa rá mbʉdi da yʉpʉ ja ra 
dehe din ho a rá mbɛdi i ja. 5 Nɛ mí 
ꞌbɛm bʉ nꞌda ran ꞌyohʉ, ya ná ꞌdäte 
ma ꞌdɛꞌma hyąto njɛya madí tsꞌa rá 
jąꞌi, him mi sä din ꞌyo. 6 Nɛ nuꞌbʉ 
min nu a ra Jesús, nɛ bi bądi nyaꞌa 
thoho mi hɛm̨bi, bi ꞌyɛm̨bi:
―Ha guín nde xtán ho i, bi 

ꞌyɛm̨pꞌa.
7

 Bi dątꞌa ra mbɛdi:
―Dín ndehma thą, nꞌyø, pɛ 

njongui ꞌbʉcua da zixcä nʉ ja ra 
dehe. Nꞌdandį ngu nꞌdandį dí ɛn̨a 
ga cʉhnʉ ja ra dehe, ꞌbex go i ꞌbɛtꞌo 
ʉ ꞌda.

8
 Bi ꞌyɛm̨pꞌa ra Jesús bʉya:

―Dami ndantsꞌi jʉx ni fįdi nɛ gan 
ꞌyo, bi ꞌyɛm̨bi.

9
 ꞌBex bin hoh rá jąꞌi ꞌbʉ mí 

ndantsꞌi, nɛ bi gąx rá fįdi nɛ bin 
ꞌyo. Nɛ nuꞌa gueꞌa ra pa ran tsꞌäya a. 
10

 Nuꞌʉ ꞌda ma mijudíohe bi ꞌyɛm̨pꞌa 
ran ꞌyohʉ xín hoh rá jąꞌi:
―Nuya ra pa ran tsꞌäya ya, hingui 

sä gui cąx ni fįdi, bi tꞌɛm̨pꞌa.
11

 Bi dąꞌa ran ꞌyohʉ:

―Pɛ nuꞌa bi hoga ma jąꞌi, gueꞌa 
bi xiqui nguetho bi ꞌyɛn̨gui: “Dami 
ndantsꞌi gui cąx ni fįdi nɛ gan ꞌyo,” 
bi ꞌyɛn̨gui, bi ꞌyɛn̨ꞌa mí tsꞌa rá jąꞌi.
12

 Nɛ nuꞌʉ ꞌda ma mijudíohe bi 
ꞌyänni:

―Toꞌo nín ꞌyohʉ bi xi i gui cąx ni 
fįdi nɛ gan ꞌyo, bi ꞌyɛn̨ꞌʉ.
13

 Pɛ nuꞌa him mi pądi toꞌo xí 
hocpa rá jąꞌi, nguetho nu ra Jesús bi 
yʉtꞌinde bʉ ꞌyo yʉ jąꞌi xʉn ngu.
14

 Mꞌbɛjua bi mba ra Jesús bʉ ja ra 
dąnija. Nɛ nuꞌbʉ mi dįnꞌa ran ꞌyohʉ 
bʉya, bi ꞌyɛm̨bi:
―Bin ho a ya, ndeꞌbʉ hin gmi ꞌyøtꞌ 

miꞌda yʉ tsꞌoqui. Manꞌda tsꞌɛdi ran 
ʉnbi guin nu ꞌbʉ gui ꞌyøtꞌ miꞌda yʉ 
tsꞌoqui, bi ꞌyɛm̨bi.
15

 ꞌBex bi mba a ran ꞌyohʉ bʉya, 
da xi ʉ ma mijudíohe xí ꞌyänni, 
gue gueꞌa ra Jesús bi hoqui. 
16

 Janangueꞌa bi dʉpꞌʉ ma ngʉrpihe 
dyʉ judíohe di ʉcpa ra Jesús, nɛ im 
bɛn̨i da hyo. Nguetho ɛn̨ꞌʉ: “I øtꞌ rá 
ꞌbɛfi a ra pa ran tsꞌäya.” 17 Pɛ nu ra 
Jesús bi ꞌyɛm̨pꞌʉ:
―Nząi dim pɛh ma Ta, janangueꞌa 

nɛcä jatho dam pɛcä, bi ꞌyɛmpꞌʉ.
18

 Pɛ nanguehna bi man ra Jesús, 
nuꞌʉ ma ngʉrpihe bʉya manꞌda bi 
bɛn̨i da hyo, nguetho hinga høntꞌa 
bim pɛfi ra pa ran tsꞌäya í ʉcpi, pɛ 
nɛꞌa í ma gue gueꞌa Oją rá Ta, nam 
bøni ꞌda i guui Oją.

I ja rá tsꞌɛdi rá Tsꞌʉntꞌʉ Oją
19

 Janangueꞌa nu ra Jesús bi ꞌyɛn̨a:
―Majuąni dí xi ahʉ, nte sä ga 

øzɛhɛgä pɛ høntꞌa ꞌbɛꞌa dín nu 
øtꞌ ma Ta. Nɛ gätho ꞌbɛꞌa i øtꞌ ma 
Ta, gueꞌa dí øtꞌä a. 20 Nguetho nu 
ma Ta ɛm̨mɛ in numanhogui ngue 
rá Tsꞌʉntꞌʉgä a, nɛ i urqui ꞌbɛꞌa 

gätho i øtꞌe. Nɛ da ꞌyurcä miꞌda 
yʉn tꞌøtꞌe manꞌda nuįxte xinda 
gue ʉ gán nuhʉ, nɛ gui hyonya 
thohohʉ. 21 Nguetho tengu ma 
Ta i xoxꞌʉ xʉn du nɛ di un ra te 
mahønꞌa, nguthogä, rá Tsꞌʉntꞌʉgä 
a, dadí un ra te mahønꞌa ʉ toꞌo 
gätho dín nde ga unni. 22 Nɛ nu ma 
Ta hingui juąnbatesɛ, pɛ bi ꞌdacä 
ra tsꞌɛdi go dan juąnbategä rá 
Tsꞌʉntꞌʉgä a. 23 Nguetho in nde ma 
Ta gätho yʉ jąꞌi da numansugui gue 
rá Tsꞌʉntꞌʉgä a, tengutho ma Ta i 
hnumansu. Nuꞌbʉ ꞌbʉ a nꞌda hingui 
numansugui, xinga gue ma Ta i 
numansu a, gue gueꞌa bá pɛngä.

24
 Majuąni dí xi ahʉ, nuꞌa øh 

mam hmangä nɛ i ɛc̨ꞌyɛi ma Ta bá 
pɛngä, gueꞌa i ja ra ꞌdaꞌyote maząi 
a. Nɛ hin da nu rá muui rá tsꞌoqui pɛ 
tengutho ꞌbʉ xí thąmbɛn̨i bʉ ꞌbʉ ʉ 
xʉn du, nguetho ya i ja ra ꞌdaꞌyote 
maząi a. 25 Majuąni dí xi ahʉ, ya bi 
zøn ra ora da ꞌyøh mam hmangä ʉ 
xʉn du nangue yʉ́ mbʉi, pɛgue din 
tꞌun ra ꞌdaꞌyote ꞌbʉ da ꞌyømanho 
mam hmangä rá Tsꞌʉntꞌʉ Ojągä. 
26

 Nguetho tengu ra Ta i jasɛ ra te rá 
mbʉi, nɛ bi ꞌdacä ra tsꞌɛdi din jasɛ ra 
te ma mbʉigä, nɛ gueꞌa ra ꞌdaꞌyote dí 
un yʉ jąꞌi. 27 Nɛ bi ꞌdac ra tsꞌɛdi dan 
juąnbategä, nguetho dán jąꞌigä ua ja 
ra ximhäi, dí pądi ꞌbɛꞌa i sä nꞌda. 28 O 
gadi hyonya thohohʉ a dá xi ahʉ, 
nguetho da zøn ra ora gätho yʉ jąꞌi 
xʉ tꞌägui da ꞌyøh ma nde ꞌbʉ dá zohni. 
29

 Nɛ da bøxꞌʉ bi ꞌyøtꞌ ran ho, din ja 
ra ꞌdaꞌyote maząi. Nɛ da bøxꞌʉ bi ꞌyøtꞌ 
ran tsꞌo, da nu ran ʉnbi maząi.

Di dä majuąni nangue ra Jesús
30

 Nɛ manꞌda bi manꞌa ra Jesús, bi 
ꞌyɛn̨a:

―Nugä hin te dím mangä nangue 
man ꞌyomfɛn̨isɛ. Pɛ nuꞌa i xic ma 
Ta gueꞌa dím mangä a. Nɛꞌa ꞌbɛꞌa dí 
sändä, xʉn ho a, nguetho him ma 
pähä zɛhɛ dí honi ga øtꞌä, pɛ høntꞌa 
rá pähä ma Ta bá pɛngä. 31 Nuꞌbʉ 
høngdä xcá däsɛ majuąni gue i 
ja ma tsꞌɛdi, nte di muui a mam 
hmangä ꞌbʉ. 32 Pɛ nɛ a ma Ta di dä 
majuąni ngue rá Tsꞌʉntꞌʉgä a, nɛ dí 
pącä ngue majuąni im ma ꞌbʉ im 
ma nanguecä.
33

 Nu ahʉ gá pɛnhdʉ ꞌda da 
ꞌyänꞌna ra Xuua Nxixyą nanguecä. 
Nɛ nuꞌa ra Xuua bi ma majuąni 
a. 34 Nɛ madagueꞌbʉ hin xtí dä 
majuąni, pɛ guemhma ja ma 
tsꞌɛdigä. Pɛ dadí bɛn̨ꞌnahʉ a bi man 
ra Xuua Nxixyą ngue manꞌda da 
zä gui ꞌyɛc̨ꞌyɛigahʉ nɛ gan yąmhbʉ 
bʉya. 35 Nɛ tengu ra sibi di hyätꞌi 
nɛ i fät yʉ zuꞌuɛ,̨ bin ja bʉ ra Xuua 
Nxixyą, gá numanhohʉ ꞌda yʉ pa. 
36

 Nɛ nuꞌa ra Xuua Nxixyą bi ma 
nanguecä. Pɛ i ja ꞌbɛꞌa gue manꞌda 
i udi nanguecä xinda gueꞌa rám 
hman ra Xuua, nɛ gueꞌa ra ꞌbɛfi bi 
ꞌdacä ma Ta gue ga juacä. Nɛ gueꞌa 
ɛ xø i uh majuąni bá pɛngä ma Ta. 
37

 Nɛꞌa ma Ta gueꞌa bá pɛngä, di 
dä majuąni nanguecä, pɛ nuꞌahʉ 
njąmꞌbʉ gá ꞌyømanhohʉ ꞌbʉ mín yą, 
xín gá ꞌyørpahʉ ra güɛnda ꞌbʉ mín 
ꞌyusɛ.

38
 Mfądi hin gá hyąmhbʉ rám 

hma bʉ ja ni mbʉihʉ, nguetho 
nuꞌbʉ xquí hyąmhbʉ a, xquí 
ꞌyɛc̨ꞌyɛigahʉ gue bá pɛngä a. 39 Nu 
ahʉ thocpa thoho guidín xähmbʉ 
yʉ́ søcuą Oją, nguetho guí ɛm̨hbʉ 
gueꞌa gní tįmhbʉ ra te maząi a. Pɛ 
nuꞌʉ gätho yʉ søcuą guidín xähmbʉ 
gätho im ma nanguecä. 40 Nu ahʉ 

hin guín nde gui xijʉ gan yąnꞌna ni 
tehʉ, pɛ hinda høntꞌbʉ gui xijʉ gan 
yąn ahʉ din ja ahʉ ra te maząi ꞌbʉ, 
bi ꞌyɛn̨ a ra Jesús.
41

 Nɛ xø bi ꞌyɛn̨a:
―Pɛ madagueꞌbʉ njon da 

numansugui, pɛ guextaꞌa rá 
Tsꞌʉntꞌʉgä Oją. 42 Pɛ dí pądi hanja 
hin guí pąjʉ, nguetho hín guín 
numansuhʉ Oją nangue ni mbʉihʉ. 
43

 Bá ɛc̨ä nangue rá thuhu ma Ta, 
pɛ nuꞌehʉ hin guín numanhojʉ. Pɛ 
nuꞌbʉ ba ɛ ̨a nꞌda nangue rá thuhu 
zɛhɛ, manꞌda guín numanhohʉ a. 
44

 Njąmꞌbʉ da zä gui ꞌyɛc̨ꞌyɛigahʉ, 
nguetho guí homhbʉ da numanho 
ahʉ yʉ jąꞌi, nɛ hin guí homhbʉ 
da numanho ahʉ Oją ngue høntꞌa 
i ꞌbʉi. 45 Ha guí ɛm̨hbʉ guecä ga 
yąpꞌahʉ bʉ ꞌbʉh ma Ta. Pɛ dí xi 
ahʉ gue gueꞌʉ yʉ́m hman ra Moisés 
gueꞌʉ dí nɛqui i ja ni tsꞌoquihʉ ʉ, pɛ 
sä guím bɛm̨hbʉ gueꞌʉ dí yąnꞌahʉ 
ʉ. 46 Pɛ nuꞌbʉ xquí ꞌyɛc̨ꞌyɛihʉ 
yʉm hma bi ꞌyoꞌtꞌ ra Moisés, xquí 
ꞌyɛc̨ꞌyɛigahʉ ya, nguetho bi ma 
nanguecä. 47 Pɛ hin guí ɛc̨ꞌyɛihʉ 
ꞌbɛꞌa bi ꞌyoꞌtꞌ ra Moisés, janangueꞌa 
xín guí ɛc̨ꞌyɛihʉ ꞌbɛꞌa dí mangä ya, 
bi ꞌyɛn̨ꞌa ra Jesús ꞌbʉ min yąhʉ ma 
ngʉrpihe dyʉ judíohe.

Ra Jesús bi ꞌuįn ʉ cʉtꞌa mahuąhi

6  Nɛ nuꞌbʉ mí tho i ꞌda yʉ pa, 
mꞌbɛjua bʉya, dá mbähmbe 

ra Jesús bʉ ꞌdanguadi ra dądehe 
Galilea, nꞌdatꞌa ra dądehe Tiberias. 
2

 Nɛ xʉn ngu yʉ jąꞌi bi dɛngähe 
nguetho bi nu yʉn tꞌøtꞌe nuįxte 
bi ꞌyøtꞌa ra Jesús nangue ʉ mín 
zämanꞌʉ. 3 Nɛ dá mbähmbe ra Jesús 
bʉ ja nꞌda ra nyuni, nɛ dá huhmbe 
bʉ. 4 Nɛ nuꞌʉ yʉ pa ʉ mí tsꞌʉtho da 

zøn ra pa ga øtꞌähe ra dąmpɛti ran 
dąbaxjua, dyʉ judíohe. 5 Nɛ nuꞌa ra 
Jesús bin hanni nɛ bi hyandi xʉn 
ngu yʉ jąꞌi ba ɛp̨ʉ. Nuꞌa ra Jesús bi 
ꞌyɛm̨pꞌa ra Felipe bʉya:

―ꞌBɛpʉ dí zä ga tämhbʉ ꞌbɛꞌa da 
zi yʉ ba ɛh̨nʉ.
6

 Gueꞌa bi man ra Jesús nguetho 
in nde da bądi ꞌbɛꞌa dí dątꞌa a ra 
Felipe. Pɛ nu ra Jesús mí pąsɛ ꞌbɛꞌa 
da ꞌyøzɛhɛ. 7 Nɛ bi dątꞌa ra Felipe:
―Pɛ hin dí guaꞌʉ yʉ mahuąhi tho 

dá tämhbʉ a da zi yʉ ba ɛh̨nʉ ꞌbʉ 
di ja, madagueꞌbʉ zʉ tsꞌʉtho din 
tꞌunni nꞌda ngu nꞌda, bi ꞌyɛn̨a.

8,9
 Nɛ nubʉya nuꞌa manꞌda ma 

mixädihe ra Andrés, rán ꞌyohʉ ra 
Simón Pedro, bi xi a ra Jesús:
―ꞌBʉcua nꞌda ra tsꞌʉntꞌʉ i hą zʉ 

tsꞌʉ rán zɛdi, gue cʉtꞌa yʉ hmɛ ra 
cebada, nɛ yoho yʉ tꞌʉhuą. Pɛ hin 
dí guaꞌʉ yʉ jąꞌi nguetho xʉn ngu ʉ, 
bi ꞌyɛn̨ꞌa ra Andrés.
10

 Nɛ bi ꞌyɛn̨gdahe ra Jesús:
―Jafʉ din säya yʉ jąꞌi, bi ꞌyɛn̨a.
Nguetho mi ja bʉ ra ꞌbotꞌɛi. Nɛ bi 

hyupʉ häi bʉya, nɛ mí jua i cʉtꞌa 
mahuąhi ʉ yʉn ꞌyohʉ. 11 Nɛ nuꞌa 
ra Jesús bi hyąnꞌa ra hmɛ, nɛ bi 
ꞌyäp rán jąpi Oją nangue ra hmɛ nɛ 
bi ꞌdaje yʉ́ xädigähe. Nɛ nugähe 
dá darpähe ʉ yʉ jąꞌi bʉya, nɛ ʉ yʉ 
huą, nɛ bin niyą gätho yʉ jąꞌi. 12 Nɛ 
nuꞌbʉ mín niya yʉ jąꞌi, nu ra Jesús 
bi xicähe:
―Pɛthʉ ʉ gätho ꞌbɛꞌa bi bongui, 

gue nte dim ꞌbɛdi, bi ꞌyɛn̨je.
13

 Nɛ nuꞌbʉ má pɛthe bʉya bi yu ʉ 
gätho ꞌdɛꞌma yoho ma ꞌbøtsꞌehe yʉ 
xɛqui, ꞌbʉ mín niyą yʉ jąꞌi nangue 
cʉtꞌa yʉ hmɛ. 14 Nuꞌbʉ mín nu ran 
tꞌøtꞌe nuįxte ʉ gue bi ꞌyøtꞌa ra Jesús, 
bi ꞌyɛn̨ꞌʉ bʉya:

―Masque majuąni guehna ra 
pøngahyą mí hma da zøcua ja ra 
ximhäi, bi ꞌyɛn̨ ʉ.
15

 Pɛ nuꞌa ra Jesús bi bądi ꞌbɛꞌa 
mbɛn̨ ʉ yʉ jąꞌi ngue nde da bɛntꞌi, 
im bɛn̨bi din tsꞌʉtꞌabi. Janangueꞌa 
bi zoh yʉ jąꞌi bʉya, bi mbasɛ, nɛ 
manꞌda bi guam bʉ ja ra dąpo.

Ra Jesús bin ꞌyo maxøtsꞌe ra dehe
16

 Nuꞌbʉ mín de bʉya dá mbäsɛhe 
bʉ ja ra dądehe. 17 Nɛ dá hux ma 
mbosahe, gue ga sømhbe bʉ ja ra 
hnini Capernaum. Nɛ hin ná nuthe 
ra Jesús ꞌbʉ mí zʉje ra ꞌbɛxui. 18 Nɛ 
ntsꞌɛdi bi ꞌyɛn ran dąhi a ra dehe 
bʉya. 19 Nuꞌbʉ mí dąn i tsꞌʉ ra 
mbosa mí huxhe nɛ dá sømhbe 
made ra dądehe, dá nuhe ba ɛp̨ʉ ra 
Jesús, ba ꞌyo maxøtsꞌe ra dehe, ní 
ꞌyɛp̨ʉ ja a ra mbosa mí huxhe. Nɛ 
ɛm̨mɛ dá suhe nguetho him min 
nuhe xʉn ho, him mi pąhmbe ngue 
gueꞌa ra Jesús. 20 Nu ra Jesús bi 
ꞌyɛn̨je:

―Guecä, o guín suhʉ.
21

 Nɛ bi hyu ma mbʉihe, nɛ dá 
xihmbe a ra Jesús da hyuxpʉ ja ra 
mbosa. Nɛ ɛn̨a ya xmí ꞌbähmbe bʉ 
ndenthe ná mbähmbe bʉya nubʉ ra 
hnini Capernaum.

Bi thonꞌa ra Jesús
22

 Nuꞌbʉ mí nɛc pʉya, nuꞌʉ yʉ jąꞌi 
ꞌbʉpʉ hapʉ xí ꞌuįn a ra Jesús, bi 
bɛm̨ bʉya gue høntꞌa nꞌda ra mbosa 
mí høpʉ a ran de dán sihmɛhe, nɛ 
hin dá mbähmbe ra Jesús ꞌbʉ má 
huhe ra mbosa, pɛ dá mbäsɛhe. 
23

 Pɛgue mꞌbɛjua thoho bi zøm bʉ 
miꞌda yʉ mbosa bí nɛxpʉ Tiberias, 
nɛ bi zøm bʉ jom bʉ dán sihmɛhe 
ꞌbʉ mí ꞌyäp rán jąpi Oją ra Jesús. 

24
 Nɛ nuꞌʉ yʉ jąꞌi ꞌbʉ mí hyonꞌa 

ra Jesús nɛ him bi dįm bʉ, xínga 
guecähe, bi hyuxꞌʉ miꞌda yʉ mbosa 
bʉya nɛ bi zøm bʉ ja ra hnini 
Capernaum, i hon a ra Jesús.

Ra Jesús ra hmɛ dám 
ꞌbʉh maząi nꞌda a

25
 Nɛ nuꞌʉ yʉ jąꞌi ꞌbʉ mí dįm bʉ 

ra Jesús bʉ ꞌdanguadi ra dądehe, bi 
ꞌyänni:

―Mán jąmꞌbʉ gá søcua, bi 
ꞌyɛm̨pꞌʉ.

26
 Nuꞌa ra Jesús bi ꞌyɛm̨pꞌʉ:

―Majuąni dí xi ahʉ, hin gní 
hyonjʉ gue gui pąhmbʉ a ran tꞌuti 
dá utꞌahʉ, pɛ nuꞌa guín niyąhʉ ꞌbʉ 
gmín sihmɛhʉ gueꞌa gní hyonjʉ a. 
27

 Pɛ dami ꞌyɛsꞌhʉ ngue høntꞌa gní 
hyomhbʉ ra hmɛ nám ꞌbʉhmbʉ yʉ 
pa ja bʉya. Pɛ mꞌbɛtꞌo thoho dami 
hyomhbʉ a ra hmɛ nám ꞌbʉh maząi 
nꞌda a gue ga ꞌda ahʉ, guecä dán 
jąꞌigä ua ja ra ximhäi. Nguetho 
gueꞌa ran tꞌɛd̨i bi ꞌdac Oją ma Ta, bi 
ꞌyɛn̨a.

28
 Nu yʉ jąꞌi bʉya bi ꞌyänꞌna ra 

Jesús nɛ bi ꞌyɛm̨bi:
―ꞌBɛꞌa sä ga øtꞌähe gue ga tįmhbe 

a guím ma, bi ꞌyɛn̨ꞌʉ.
29

 Nuꞌa ra Jesús bi dądi:
―Nuꞌa in nde Oją gui ꞌyøthʉ gui 

sinjʉ bʉ ni mbʉihʉ, guecä bá pɛngä 
Oją, bi ꞌyɛn̨a.

30
 Nɛ bi tꞌɛm̨pꞌa ra Jesús:

―ꞌBɛꞌa ní hmɛpya gui ꞌyurcähe, 
ngue da zä ga sin ahe bʉ ma 
mbʉihe. Ha da zä gui ꞌyøtꞌe tengu 
bi ꞌyøtꞌa ra Moisés. 31 Nguetho nuꞌʉ 
mam bombøtahʉ bi zi ra maná ꞌbʉ 
mí ꞌyo bʉ ja ra ʉhäi, tengu mán 
tꞌoꞌtꞌi bʉ ja rá søcuą Oją, i ɛn̨a: 

“Nuꞌa ra Moisés, bi un yʉ jąꞌi ra hmɛ 

bí ꞌyɛh̨ mahɛt̨sꞌi,” i ɛn̨a, bi ꞌyɛn̨ꞌʉ yʉ 
jąꞌi.

32
 Nuꞌa ra Jesús bi ꞌyɛm̨pꞌʉ:

―Majuąni dí xi ahʉ, hinga gueꞌa 
ra Moisés bi unꞌa ra hmɛ bí ꞌyɛh̨ 
mahɛt̨sꞌi, pɛ Oją bi un a. Nɛ hinga 
gueꞌa ra hmɛ nám ꞌbʉh maząi nꞌda 
a ra maná mi si ʉ. Pɛ nuya, nu ma 
Ta di un a njuąntho ra hmɛ mahɛt̨sꞌi 
gue nám ꞌbʉh maząi nꞌda a. 33 Nɛ 
nuꞌa njuąntho ra hmɛ di un Oją, bí 
ꞌyɛh̨ mahɛt̨sꞌi a, gue dám ꞌbʉh maząi 
ʉ yʉ jąꞌi ꞌbʉcua ja ra ximhäi, bi 
ꞌyɛn̨a.

34
 Nɛ bi ꞌyɛn̨ꞌʉ:

―ꞌDaje thocpa thoho a ra hmɛ 
guím ma, nꞌyø.

35
 Nuꞌa ra Jesús bi ꞌyɛm̨pꞌʉ:

―Guecä drá hmɛ dámꞌbʉh maząi 
nꞌda a. Nuꞌa toꞌo da zingä bʉ ja yʉ́ 
mbʉi tenguꞌbʉ i sihmɛ, nɛ njąmꞌbʉ 
din tumanthuhu yʉ́ mbʉi nɛ xín din 
tuthe bʉya. 36 Pɛ tengu dá xi ahʉ, 
hin guí ɛc̨ꞌyɛigahʉ, madagueꞌbʉ gá 
nuhʉ ꞌbɛꞌa dá øtꞌä. 37 Pɛ nuꞌʉ toꞌo bi 
ꞌdacä ma Ta, gueꞌʉ di däcä yʉ́ mbʉi 
ʉ. Nɛ nuꞌʉ di däc yʉ́ mbʉi, njon ga 
ɛm̨bi hin da zä ga sini. 38 Nguetho bá 
ɛc̨ä mahɛt̨sꞌi ngue ga øtꞌ rá pähä a bá 
pɛngä, nɛ him bá ɛc̨ä ga øtꞌ ma pähä 
zɛhɛ. 39 Nuꞌa rá pähä ma Ta bá pɛngä, 
gueꞌa nte ga ꞌbɛcä gätho bi ꞌdacä, pɛ 
ga xoxä ʉ ꞌbʉ rán zɛgui ra pa, nɛ dim 
ꞌbʉi maząi. 40 Nu rá pähä ma Ta, gue 
høntꞌa go toꞌo da bądi rá Tsꞌʉntꞌʉgä 
Oją, nɛ da ꞌyɛc̨ꞌyɛigui, din ja ra te 
maząi ʉ. Janangueꞌa ga xoxä ʉ ꞌbʉ 
rán zɛgui ra pa, bi ꞌyɛn̨ꞌa ra Jesús.
41

 Nɛ bi mbʉdi bi ʉcpa a ra Jesús 
ʉ ma mijudíohe ꞌbʉ mí ꞌyø a bi 
ma, gue bi ꞌyɛn̨a: “Nugä drá hmɛ 
majuąni gue bá cąh mahɛt̨sꞌi.” 42 Nɛ 
bin ꞌyɛm̨zɛhɛ ʉ:

―Ha hinga guehna ra Jesús, rá 
tsꞌʉntꞌʉ ra José na, rá ta nɛ rá mbe 
dí pąhmbʉ. Hanja ní ꞌyɛn̨a bí ꞌyɛh̨ 
mahɛt̨sꞌi, bi ꞌyɛn̨ ʉ.
43

 Nɛ nu ra Jesús bi ꞌyɛm̨pꞌʉ bʉya:
―O gadí cꞌąmanꞌʉjʉ nꞌda ngu nꞌda 

ahʉ. 44 Xínga nꞌda sä da dɛngui ꞌbʉ 
hin di un ra pähä a ma Ta, gueꞌa 
bá pɛngä, nɛ ga xoxä ꞌbʉ rán 
zɛgui ra pa ʉ, ga undä ra te maząi. 
45

 Tengu mán tꞌoꞌtꞌi bʉ ja yʉ́ søcuą 
yʉ́ pøngahyą Oją, bi ꞌyɛn̨a: “Gätho 
yʉ jąꞌi da xänba Oją,” bi ꞌyɛn̨ꞌʉ. 
Janangueꞌa nuꞌʉ toꞌo gätho bi hyąni 
xʉn ho a bi xänba Oją, nɛ gueꞌʉ di 
däc yʉ́ mbʉi ʉ.
46

 Pɛ hin dí ɛn̨a ꞌboꞌo xʉn nu Oją, 
hinda høngdä gue bá nɛxä bʉ, dín 
nugä a. 47 Majuąni dí xi ahʉ, nuꞌa 
toꞌo ɛc̨ꞌyɛigui i ja ra ꞌdaꞌyote maząi 
a. 48 Nugä drá hmɛ majuąni gue 
nám ꞌbʉh maząi nꞌda. 49 Nuꞌʉ mam 
bombøtahʉ bi zi ra maná bí ꞌyɛh̨ 
mahɛt̨sꞌi ꞌbʉ min ꞌyo bʉ ja ra ʉhäi, 
pɛ guehma bi du ʉ. 50 Pɛ nugä drá 
hmɛ majuąni, bá nɛxä bʉ mahɛt̨sꞌi, 
gue sä da zinꞌa nꞌda tenguꞌbʉ i 
sihmɛ, nɛ njąmꞌbʉ da du. 51 Nugä 
drá hmɛ majuąni, bá ɛc̨ä mahɛt̨sꞌi, 
tengu ra hmɛ i si nꞌda i ja rán zaqui 
yʉ pa i ja bʉ ya. Pɛ nuꞌa ra hmɛ dím 
mangä, din ja ran zaqui maząi to da 
zi. Nɛ gueꞌa ma jąꞌigä a gue ga uni, 
ngue din ja ra ꞌdaꞌyote ʉ ꞌbʉcua ja 
ra ximhäi, bi ꞌyɛn̨ꞌa ra Jesús.

52
 Bin junzɛhɛ ʉ ma mijudíohe 

bʉya, bin ꞌyɛm̨zɛhɛ ʉ:
―Hague nja ran ꞌyohʉ sä di ꞌdajʉ 

rá jąꞌi ga sahʉ, bin ꞌyɛm̨pꞌʉ.
53

 Nɛ nu ra Jesús bi dątꞌʉ:
―Majuąni dí xi ahʉ, nuꞌbʉ hin gui 

sihʉ ma ngøcꞌyɛį nɛ ma ji, guecä 
dán jąꞌigä ua ja ra ximhäi, hinꞌyʉ 

mbo ni mbʉihʉ ra ꞌdaꞌyote maząi. 
54

 Nuꞌa toꞌo da za ma ngøcꞌyɛį nɛ da 
zi ma ji, i ja ra ꞌdaꞌyote maząi, nɛ ga 
xox ꞌbʉ rán zɛgui ra pa. 55 Nguetho 
nu ma ngøcꞌyɛį nɛ ma ji njuąntho 
ran tsꞌihmɛ ngue dám ꞌbʉh maząi 
nꞌda. 56 Nuꞌa toꞌo da za ma ngøcꞌyɛį 
nɛ da zi ma ji dí ząm bʉ ja yʉ́ mbʉi, 
nɛ i ja ra te nanguecä. 57 Tengu 
thoho dí øtꞌbe ma Ta, nuꞌa i jasɛ rá 
te, nɛ i jagä ra te nangueꞌa bʉya. 
Nɛ bá pɛngä gue ga thocpa a ra 
te ʉ to da zingä, tenguꞌbʉ i sagä. 
58

 Nuna ra hmɛ dí xi ahʉ gue bá cąh 
mahɛt̨sꞌi, hinga ngu a bi zi mam 
bombøtahʉ, nguetho bi du ʉ. Pɛ 
nuꞌa toꞌo da zi ra hmɛ dím mangä 
ya, gueꞌa dím ꞌbʉh maząi a, bi 
ꞌyɛn̨ꞌa ra Jesús.

59
 Nɛ guehna ram hma bi manꞌa 

ra Jesús ꞌbʉ mín xänbate bʉ ja ra 
niją bʉ Capernaum.

Yʉm hma di un ra ꞌdaꞌyote maząi
60

 Nuꞌbʉ mí guaꞌa bi man ra Jesús, 
bi ꞌyɛn̨ꞌʉ mí tɛnni:
―Hingui ho a bi xijʉ nʉ ya, toꞌo 

da hyätꞌi da ꞌyøde, xʉn ngu ʉ bi 
ꞌyɛn̨a.

61
 Nu ra Jesús bi bądi ꞌbɛꞌa bi 

bɛn̨ꞌʉ yʉ jąꞌi, gue him bi numanho 
rám hma, nɛ bi ꞌyɛm̨pꞌʉ:
―Ha guím bɛm̨hbʉ hingui ho a 

dá xi ahʉ. 62 ꞌBɛꞌa guim bɛm̨hbʉ 
ꞌbʉ gá nujʉ ga texä bʉ mahɛt̨sꞌi 
guepʉ bá nɛxä, guecä dán jąꞌigä 
ua ja ra ximhäi. 63 Pɛ nuꞌa nam 
bønꞌʉ yʉm hma dá xi ahʉ, hingan 
juąntho gui sajʉ, pɛ gui ꞌyɛc̨ꞌyɛihʉ 
ngue ga un ma te nangue ahʉ, nɛ 
din ja ahʉ ra te bʉya. 64 Pɛ ꞌbʉ 
i ꞌda ahʉ hin guí ɛc̨ꞌyɛigahʉ, bi 
ꞌyɛn̨ꞌa ra Jesús.

Nguetho xmí pądi toꞌo hin da 
ꞌyɛc̨ꞌyɛi, nɛ xmí pądi toꞌo di dä a. 
65

 Nɛ bi ꞌyɛm̨pꞌʉ mahønꞌa:
―Janangueꞌa dá xi ahʉ, hingui 

sä nꞌda ra jąꞌi ba ɛh̨ɛ da dɛngui ꞌbʉ 
him bi japꞌa ma Ta bi däc rá mbʉi.
66

 Nuꞌbʉ mí ꞌyøh mahønꞌa ʉ mí 
tɛnni, xʉn ngu bi ꞌue ʉ nɛ him 
bin ꞌyohʉ mahønꞌa. 67 Janangueꞌa 
nu ra Jesús bi ꞌyängahe dí 
ꞌdɛꞌmayohogähe:

―Ha nɛ ahʉ gui sogahʉ, bi ꞌyɛn̨je.
68

 Nu ra Simón Pedro bi dątꞌa:
―Ma Hmu i, pɛ njoꞌo manꞌda da 

zä ga tɛnhde nguetho nuꞌi ja nim 
hma di un ra ꞌdaꞌyote maząi. 69 Nɛ 
nugähe dí ɛc̨ꞌyɛi ahe nɛ dí pąhmbe 
gue gueꞌe grá Cristo rá Tsꞌʉntꞌʉ i 
Oją i ꞌbʉi, bi ꞌyɛn̨a.
70

 Bi dąꞌa ra Jesús:
―Nugä xtá huanꞌnahʉ guí 

ꞌdɛꞌmayohohʉ, pɛ nuꞌa nꞌda ahʉ i tɛn 
ra zįthu, bi ꞌyɛn̨je.
71

 Pɛ nuꞌa bi man ra Jesús, gueꞌa 
ra Judas a, rá tsꞌʉntꞌʉ ra Simón 
Iscariote, nguetho gueꞌa di dä 
a. Nɛ gueꞌa nꞌda mín ꞌyohe a, mí 
ꞌdɛꞌmayohogähe.

Hingui ɛc̨ꞌyɛi yʉ́n 
ꞌyohʉzɛhɛ a ra Jesús

7  Mꞌbɛjua bʉya, bin ꞌyo bʉ 
miꞌda yʉ hnini bʉ Galilea. 

Him bi nde bi mba bʉ ja ra xɛqui 
Judea, nguetho nu ma ngʉrpihe 
dyʉ judíohe, dyʉ israelhe, nde xtá 
hyo bʉ. 2 Nɛ ma guepʉ da dät ra 
pa ngue ząi dim pɛti ma mijudíohe, 
ꞌbʉ xʉ hyøh yʉ tꞌʉngu, im bɛn̨i ꞌbɛꞌa 
bi ꞌyørpa Oją ʉ mam bombøtahe 
ꞌbʉ min ꞌyo bʉ ja ra ʉhäi. 3 Nu yʉ́n 
ꞌyohʉ a ra Jesús bi ꞌyɛm̨bi:

―Ndeꞌbʉ gui pøngua ní mba bʉ ja 
ra xɛqui Judea, ba nu a bʉ i tɛnꞌni 
i nangueꞌa guí øtꞌe. 4 Nguetho njoꞌo 
to da ꞌyąh rá ꞌbɛfi ꞌbʉ in nde da 
tꞌɛs̨pi. Nuꞌbʉ majuąni guí øtꞌ yʉn 
tꞌøtꞌe nuįxte bá ut yʉ jąꞌi, nɛ gätho 
ra ximhäi da bąꞌa i, bi tꞌɛm̨pꞌa ra 
Jesús.

5
 Ngubʉ bi xih yʉ́n ꞌyohʉ nguetho 

him mi ɛc̨ꞌyɛi ʉ. 6 Nu a ra Jesús bi 
ꞌyɛm̨pꞌʉ bʉya:

―Hinga na søn ra ora bi tsꞌängä 
ga mbagä bʉ, pɛ nuꞌahʉ høntꞌa go 
ꞌbɛꞌa má ora da zä gui mbähä bʉ. 
7

 Nuꞌʉ ꞌbʉcua ja ra ximhäi hin di 
ʉcꞌahʉ nguetho ꞌda i gu guí øthʉ ʉ, 
pɛ go di ʉgä ʉ nguetho dím mangä 
gue hingui ho øtꞌʉ. 8 Ní mbäsɛhʉ 
ꞌbʉ guín ndehʉ, nugä hin ga mba ya 
nguetho hinga na søn ra ora ga mba 
bʉ, bi ꞌyɛn̨a.

9
 Nuꞌbʉ mí guaꞌa bi man bʉya 

bim ꞌbʉt pʉ miꞌda yʉ pa bʉ ra xɛqui 
Galilea.

Bin xänbate ra Jesús 
bʉ ja ra dąmpɛti

10
 Nuꞌbʉ mí mba bʉ Jerusalén ʉ 

yʉ́n ꞌyohʉ, mꞌbɛjua bi mba bʉ ra 
Jesús. Mbɛ bin ꞌyąntho nguetho bi 
nde him ꞌbexque da hnu. 11 Nɛ nu 
ma ngʉrpihe dyʉ judíohe i ꞌbʉpʉ, 
bi hyonꞌa ra Jesús bʉ ja ram pɛti. 
Nɛ bin ꞌyɛm̨ zɛhɛ ʉ:
―Hapʉ i ꞌbʉi ꞌbʉ, bin ꞌyɛm̨pꞌʉ.
12

 Nɛ xʉn ngu yʉ jąꞌi bin yąnjoꞌdre 
nangueꞌa ra Jesús, nuꞌʉ ꞌda im ma 
ngue xʉn ho a, nɛ nuꞌʉ ꞌda i ɛn̨a: 

“Häte a.”
13

 Pɛ xinga nꞌda bin yą tsꞌɛdi 
nangueꞌa ra Jesús nguetho i su ma 
ngʉrpihe ꞌbʉpʉ.

14
 Nuꞌbʉ mí thoꞌi tsꞌʉ yʉ pa, ya bi 

zo i nde yʉm pɛti i tꞌørpʉ, ja bi mba 
bʉ ja ra dąniją ra Jesús bʉya nɛ bin 
xänbate bʉ. 15 Nɛ nu ma ngʉrpihe 
bʉ ja ra niją bi hyonya thoho nɛ bi 
ꞌyɛn̨ꞌʉ:

―Hague nja i sä da ma xʉn ho 
rám hman Oją na ran ꞌyohʉ, nɛ him 
bi zʉꞌa man xädihʉ, bin ꞌyɛm̨ zɛhɛ ʉ.
16

 Bi dą a ra Jesús:
―Nuꞌa man xädigä him mam 

hmansɛgä a pɛgue rám hman a 
to bá pɛngä. 17 Nuꞌbʉ ꞌbʉ a nꞌda 
gue nde da ꞌyøtꞌ rá pähä Oją, da 
bą ꞌbʉ rán xädi Oją, o gue da bą 
ꞌbʉ mam hmansɛgä. 18 Nuꞌbʉ ꞌbʉ a 
nꞌda im ma ꞌbɛꞌa mbɛn̨sɛ, i honi da 
hnumansusɛ. Pɛ nuꞌbʉ ꞌbʉ a nꞌda 
i honi da tꞌɛs̨pa rá hmu, im ma 
majuąni a nɛ hingui häte a.
19

 Nɛ xø bi ꞌyɛn̨a:
―Bi ꞌdajʉ yʉn tꞌɛd̨i ra Moisés, pɛ 

xínga nꞌda ahʉ guí øthʉ nguetho bi 
ma njon din hote, nɛ guín nde gui 
hyojʉ, bi ꞌyɛn̨ꞌa ra Jesús.
20

 Nɛ bi dąꞌʉ yʉ jąꞌi thoho:
―Masque bi bɛn̨ꞌna ra zįthu a 

gám ma, njoꞌo to in nde da hyo i, bi 
ꞌyɛn̨ꞌʉ.

21
 Nu ra Jesús bi dątꞌʉ:

―Nugä dá øtꞌa nꞌda ra ꞌbɛfi ꞌbʉ 
ra pa ran tsꞌäya, nɛ gätho ahʉ gá 
hyonya thohohʉ. 22,23 Pɛ nɛꞌahʉ, 
nuꞌbʉ din tįn i yoho yʉn tꞌɛd̨i bi 
man ra Moisés, nuꞌa nꞌda bi ma 
gue gui hyɛcpahʉ yʉ́ jąꞌi yʉ ꞌuɛre, 
nɛ nu manꞌda bʉya ra pa ran 
tsꞌäya, guí huanhdʉ ndaꞌa guí øthʉ, 
gue guí hɛcpahʉ yʉ́ jąꞌi yʉ ꞌuɛre. 
Nguetho hin guín nde gui fɛstahʉ 
a rán tꞌɛd̨i ra Moisés. Nɛ hinga 
høntꞌa ra Moisés bi ma da thɛcpa 
yʉ́ jąꞌi yʉ ꞌuɛre, pɛ nɛꞌʉ mam 

bombøtahʉ bi ma. Nɛ ngutho dá 
øtꞌ ꞌbʉ má hocꞌa nꞌda ra hyɛn̨ni ꞌbʉ 
ra pa ran tsꞌäya. Hanja gní sʉjʉ nɛ 
gueꞌa nꞌyoui bʉ rán tꞌɛd̨i ra Moisés 
dá øtꞌä. 24 Pɛ damin ꞌyomfɛn̨ihʉ 
xʉn ho ꞌbʉ guí ɛn̨a gui juąnbahʉ 
nꞌda ra jąꞌi. Jatho ꞌbɛ gui pąhmbʉ 
ꞌbɛꞌa nam bønꞌa i øtꞌa nꞌda, bi ꞌyɛn̨ꞌa 
ra Jesús.

Bin ꞌyänꞌdʉ ꞌbʉ gueꞌa ra Cristo
25

 Nɛ nuꞌʉ ꞌda yʉ mɛngu bʉ 
Jerusalén bin ꞌyɛm̨pꞌʉ:
―Ha hinga guehna ran ꞌyohʉ 

im ma ma ngʉrpihʉ da hyo. 26 Pɛ 
hague in ja, in xänbate ua bim pɛti 
gätho yʉ jąꞌi nɛ nte i xih ya. Uague 
bi bɛn̨ꞌʉ ma ngʉrpihʉ gue majuąni 
ra Cristo na ra Jesús, gue bi huand 
Oją dim Hmu ua. 27 Pɛ nuna ran 
ꞌyohʉ, dí pąhmbʉ hapʉ bá nɛxna, 
pɛ nuꞌbʉ bá ɛ ̨a majuąni ra Cristo, 
njoꞌo to da bądi hapʉ dí nɛxꞌa, bin 
ꞌyɛm̨ zɛhɛ ʉ.

28
 Nuꞌbʉ mín xänbate ra Jesús bʉ 

ja ra dąniją, ntsꞌɛdi bi ꞌyɛn̨a:
―Guím bɛm̨hbʉ guí pąjʉ nɛ 

guím bɛm̨hbʉ guí pąhmbʉ hapʉ 
bá nɛxä. Pɛ hin bá ɛc̨ä nanguesɛgä, 
pɛgue bá pɛngä a majuąni i ja rá 
tsꞌɛdi. Nuꞌehʉ hin guí pąhmbʉ a. 
29

 Nugä dí pącä a nguetho bá nɛxä 
bʉ i ꞌbʉ a, nɛ gueꞌa bá pɛngä a, bi 
ꞌyɛn̨a.

30
 Nɛ ꞌbexque nde da bɛnt pʉya, 

pɛ njom bi zä bi bɛntꞌi nguetho hin 
ní zøn ra ora da bɛntꞌi. 31 Nɛ xʉn 
ngu yʉ jąꞌi bi ꞌyɛc̨ꞌyɛi gue majuąni 
ra Cristo a. Nɛ bi ꞌyɛn̨ꞌʉ:
―Guehma majuąni ra Cristo na ra 

Jesús gue mí hma ba ɛh̨ɛ, nguetho 
njon da zä da ꞌyøtꞌ yʉn tꞌøtꞌe 
manꞌda nuįxte, bi ꞌyɛn̨ꞌʉ.

Bi ꞌbɛnh yʉ asmayo da 
bɛntꞌa ra Jesús

32
 Nuꞌbʉ mí ꞌyøh yʉ fariseo nɛ 

yʉ dąmbäją ꞌbɛꞌa bi man yʉ jąꞌi 
nangueꞌa ra Jesús, bi xi ʉ ꞌda yʉ 
asmayo bʉya da bɛntꞌa ra Jesús 
ngue da gotꞌi. 33 Nuꞌa ra Jesús ꞌbʉ 
mí thoqui bin xänbate, bi ꞌyɛn̨a:
―Mi tsꞌʉtho dí ꞌbʉhmbʉ ua 

nguetho ga mba bʉ bí ꞌbʉ a bá 
pɛngä. 34 Nɛ nuꞌahʉ bʉya gui hyonjʉ 
pɛ hin da zä gui tįnjʉ, nɛ hin da zä 
gui sømhbʉ bʉ hapʉ dam ꞌbʉcä, bi 
ꞌyɛn̨a.

35
 Nɛ bin ꞌyɛm̨zɛhɛ ma ngʉrpihe:

―Hapʉ da mba gue hin da zä ga 
tįmhbʉ. Ha da mba bʉ nꞌdanni ꞌbʉ 
ʉ ma mijudíohʉ, nɛ da xänba ʉ, 
nɛꞌʉ nꞌdanꞌyo yʉ jąꞌi gue yʉ griego. 
36

 ꞌBɛꞌa ním bønꞌa manꞌa: “Gui 
hyonjʉ nɛ hin gui tįnjʉ, nɛ hin da 
zä gui sømhbʉ hapʉ ga mba,” ɛn̨jʉ, 
bin ꞌyɛm̨zɛhɛ ʉ.

Tengu nꞌda ra dąthe da 
nɛxpʉ ní mbʉi nꞌda

37
 Nu rán zɛgui ra pa nangue yʉm 

pɛti mí øtꞌʉ, gueꞌa ra pa ɛm̨b yʉ jąꞌi 
manꞌda xʉn ndʉxqui a. Nɛ ꞌbäpʉ ra 
Jesús nɛ ntsꞌɛdi im manꞌa:
―Nuꞌa toꞌo di ꞌbɛ a manꞌda 

mahyoni thoho rá mbʉi, tenguꞌbʉ 
i tuthe, ba ɛh̨ɛ ga unꞌna mahyoni 
thoho, tenguꞌbʉ da zi ra dehe. 38 Nɛ 
nuꞌa toꞌo da zi ra dehe dím mangä, 
din ja tengu nꞌda ra dąthe da nɛxpʉ 
rá mbʉi gue di un mahønꞌa ra 
ꞌdaꞌyote, tengu xí man rá tꞌohni Oją, 
bi ꞌyɛn̨ꞌa ra Jesús.
39

 Nɛ gueꞌa bi ma nangue rá 
Hogandąhi Oją da hyąni toꞌo 
gätho da ꞌyɛc̨ꞌyɛi. Pɛ hin ní zøh 

rá Hogandąhi Oją ꞌbʉ mím ma 
nguetho hin ní ndex mahɛt̨sꞌi ra 
Jesús gue tpa pɛngahʉ a.

ꞌDahma ꞌdanꞌyo bi bɛn̨ yʉ jąꞌi
40

 Nuꞌbʉ mí ꞌyøh yʉ jąꞌi ꞌbɛꞌa bi 
man ra Jesús, bi ꞌyɛn̨ i ꞌda:
―Masque majuąni rá pøngahyą 

Oją mí hma ba ɛh̨ɛ.
41

 Nɛ nu miꞌda bi ꞌyɛn̨a:
―Nuꞌa, ra Cristo gue rá Thahni 

Oją a.
Pɛ nu miꞌda bi ꞌyɛn̨a:

―Pɛ ha dí ꞌyɛp̨ʉ Galilea ra Cristo. 
42

 Nguetho bi man rá tꞌohni Oją, 
gue ra Cristo ba ɛh̨ɛ nangue rá ꞌyʉ 
ra David, nɛ di nɛqui bʉ ra hnini 
Belén guepʉ mí ꞌbʉh ra David, ɛn̨ꞌʉ.
43

 ꞌBex bin hec yʉ jąꞌi nangueꞌa 
bi manꞌʉ, nɛ ꞌdahma ꞌdanꞌyo ꞌbɛꞌa 
mím bɛn̨i ngue toꞌo a ra Jesús. 44 Nɛ 
ꞌda ʉ nde da bɛntꞌi ngue da gotꞌi, pɛ 
xínga nꞌda bi zä bi bɛntꞌi.

Him bi ꞌyɛc̨ꞌyɛi yʉ ngʉrpi
45

 Nuꞌbʉ mbencꞌʉ yʉ asmayo bʉ 
ꞌbʉ ʉ yʉ dąmbäją nɛ yʉ fariseo, nuꞌʉ 
bi ꞌyänni:
―Hanja hin guá sihʉ a dá xi ahʉ, 

bi ꞌyɛn̨ꞌʉ.
46

 Nɛ nu yʉ asmayo bʉya bi dądi:
―Pɛ him mí ꞌbʉ a nꞌda im ma 

tengu manꞌa ra Jesús, bi ꞌyɛn̨ꞌʉ.
47

 Nɛ bi dą ʉ yʉ fariseo bʉya:
―Ha nɛ ahʉ bi hyä ahʉ. 48 Pɛ 

xínga nꞌdagähe dyʉ fariseohe dí 
ɛc̨ꞌyɛihe a, xínga gueꞌʉ miꞌda ma 
mingʉrpihe. 49 Pɛ nu ʉ yʉ jąꞌi thoho 
gue hingui pąh yʉn tꞌɛd̨i, høntꞌʉ i 
ɛc̨ꞌyɛi a ran ꞌyohʉ ʉ, pɛ da nu ran 
ʉnbi maząi ʉ, bi ꞌyɛn̨ ʉ.

50
 Nɛ nubʉya nu ra Nicodemo, 

gueꞌa xí zøm bʉ ꞌbʉh ra Jesús 

ꞌbʉ nꞌda ra xui, bi ꞌyɛm̨pꞌʉ yʉ́ 
mifariseohʉ:
51

 ―Nuꞌa man tꞌɛd̨ihʉ, hingui sä 
ga juąnbahʉ nꞌda ra jąꞌi ꞌbʉ hin dá 
øhmbʉ ꞌbɛꞌa da mansɛ, nɛꞌbʉ hin 
dí pąhmbʉ majuąni ꞌbɛꞌa i øtꞌe, bi 
ꞌyɛn̨a.

52
 Nɛ bi dą ʉ, bi ꞌyɛm̨bi:

―Nuꞌi tenguꞌbʉ nɛꞌi guí ꞌyɛp̨ʉ 
Galilea, nguetho nɛꞌi guím ma 
tengu im man yʉ ꞌyąmbʉi. Pɛ dami 
hyomhbʉ ja rá søcuą Oją gueꞌbʉ di 
nɛqui bʉ Galilea nꞌda rá pøngahyą 
Oją.

53
 Nɛ nꞌda ngu nꞌda bi mba yʉ́ ngu 

bʉya.

Ra xisu ra ꞌyomtꞌɛn̨i

8  Pɛ nu ra Jesús bi mba bʉ ja 
ra nyuni Olivos. 2 Nɛ nuꞌbʉ 

tꞌʉxudi tho bi mbeng bʉ ja ra dąniją 
mahønꞌa nɛ bi hyupʉ. Nɛ gätho nan 
ngu yʉ jąꞌi bá ɛh̨ɛ nangueꞌa nɛ bi 
xänba ʉ. 3 Ya xí yą bʉ ra Jesús ꞌbʉ 
mí zøm bʉ yʉ fariseo nɛ yʉ xänbate 
niją, bi zispa nꞌda ra xisu gue bi nu 
ꞌbʉ mín yąui nꞌda ran ꞌyohʉ hing rá 
ndø. Nɛ bi mbäꞌminde bʉ ꞌbʉh yʉ 
jąꞌi. 4 Bi ꞌyɛm̨pꞌa ra Jesús:
―Xänbate, nuna ra xisu dá tįmhbe 

bʉ i øtꞌ ran ꞌyomtꞌɛn̨i. 5 Nɛ nu ran 
tꞌɛd̨i bi xijʉ ra Moisés, tengu na bi 
ꞌyøtꞌ ra xisu ya, nɛ i jatho da mba 
ma batꞌado gue da du. Xiꞌe, ꞌbɛ go 
guí xije ya, bi ꞌyɛn̨ꞌʉ yʉ fariseo nɛ 
yʉ xänbate niją.

6
 Pɛ guehna bi man ʉ nguetho i 

sätho ra Jesús, i honi ꞌbɛpʉ dí yąpi. 
Nɛ ꞌbex bi mbom thoho a ra Jesús 
nɛ bi ꞌyoꞌtꞌ rá saha bʉ häi tenguꞌbʉ 
hin xtá ꞌyøꞌa bi manꞌʉ. 7 Pɛ manꞌda 
bi thoqui bi ꞌyänni, nu ra Jesús bim 
ꞌbäh pʉya nɛ bi ꞌyɛm̨pꞌʉ:

―Nuꞌbʉ ꞌbʉ a nꞌda ahʉ hinꞌyʉ ni 
tsꞌoquihʉ, gueꞌa di dʉꞌmi da ꞌyɛmba 
ra do ra xisu a.

8
 Nɛ bi mboꞌmi mahønꞌa bʉ häi 

nɛ bi ꞌyoꞌtꞌ rá saha bʉ ja ra häi. 9 Nɛ 
nuꞌbʉ mí ꞌyøꞌʉ ꞌbɛꞌa bi man ra Jesús, 
bi dʉꞌmi ꞌdahmi ꞌdatho bi mba, 
mꞌbɛtꞌo bi mba a manꞌda xín dącꞌyɛi 
asta gueꞌbʉ go mín the ʉ yʉ yąpate, 
nguetho bi bąsɛ mbo yʉ́ mbʉi i ja 
yʉ́ tsꞌoqui. Nɛ høntꞌa ra Jesús bi 
gohmbʉ bʉ ʉ mí xänbi, nɛꞌa ra xisu. 
10

 Nɛ nuꞌbʉ mím ꞌbäꞌa ra Jesús nɛ bi 
nu njoꞌo bʉ yʉ yąpate, pɛ høntꞌa ra 
xisu bi gopʉ, bi ꞌyɛm̨bi:
―Grá xisu, hapʉ bi mba ʉ bi yąpꞌi 

i. Ha njoꞌo ua ʉ in nde xtí ꞌdaꞌa rá 
muui ni tsꞌoqui.
11

 Nɛ bi dąꞌa ra xisu:
―Grá Hmu, xínga nꞌda.
Nɛ nu ra Jesús bi ꞌyɛm̨bi:

―Nɛcä, xínga guecä ga ꞌdaꞌa rá 
muui ni tsꞌoqui. Ní mba ya, pɛ hin 
gui ꞌyøtꞌ miꞌda yʉ tsꞌoqui.

Rá nyotꞌi yʉ́ mbʉi yʉ jąꞌi
12

 Nu ra Jesús bi thoqui bi xänba 
yʉ jąꞌi mahønꞌa, bi ꞌyɛn̨a:
―Nugä, drá nyotꞌi yʉ́ mbʉi yʉ jąꞌi 

ꞌbʉcua ja ra ximhäi. Nuꞌa toꞌo da 
dɛngui him man ꞌyo bʉ ja ra ꞌbɛxui, 
pɛ din ja ran nɛqui yʉ́ mbʉi gue ra 
ꞌdaꞌyote maząi, bi ꞌyɛm̨pꞌʉ.

13
 Janangueꞌa nuꞌbʉ mi dą ʉ ꞌda 

yʉ fariseo mi ꞌbʉpʉ, bi ꞌyɛm̨bi:
―Pɛ nuꞌi guím mansɛ ꞌbɛꞌa guí 

øzɛhɛ, janangueꞌa säti thoho a guím 
ma, sä bi ꞌyɛn̨ꞌʉ.
14

 Nuꞌa ra Jesús bʉya bi dątꞌʉ nɛ bi 
ꞌyɛm̨pꞌʉ:

―Madagueꞌbʉ dím mansɛ 
nanguesɛgä, pɛ di muui a, nguetho 
dí pącä hapʉ bá nɛxä nɛ hapʉ ná 

mbagä. Pɛ nu ahʉ hin guí pąhmbʉ 
hapʉ bá nɛxä o hapʉ ná mbagä. 
15

 Nuꞌehʉ sä gadí juąnbahʉ nꞌda ꞌbʉ 
hin guí pąhmbʉ xʉn ho ꞌbɛꞌa øtꞌa 
nꞌda. Pɛ nugä madagueꞌbʉ dí pądi 
ꞌbɛꞌa øtꞌa nꞌda, pɛ njon dadí juąnbä 
ya. 16 Pɛ nuꞌbʉ dím mangä ꞌbɛꞌa øtꞌa 
nꞌda, majuąni dím ma, nguetho hin 
dí ꞌdasɛ pɛ nꞌdatꞌa dím mamꞌbe ma 
Ta gue bá pɛngä ua. 17 Ntꞌoꞌtꞌi bʉ ja 
yʉn tꞌɛd̨i ząi guidín xähmbʉ, gue 
nuꞌbʉ yoho yʉn ꞌyohʉ ꞌdaꞌangu da 
ma ꞌbʉ xʉn juąnni, mfądi gue ya 
majuąni a bʉya. 18 Nugä dí xi ahʉ 
toꞌogä, nꞌdahma gui pąjʉ, nɛꞌa ma 
Ta bá pɛngä di jaqui da fąqui, bi 
ꞌyɛn̨a.

19
 ꞌBex bi ꞌyɛn̨ꞌʉ:

―Hapʉ ꞌbʉh ni ta, bi ꞌyɛm̨bi.
Nɛ nu ra Jesús bi dątꞌʉ:

―Hin guí pąjʉ, xínga gueꞌa ma Ta 
guí pąhmbʉ. Nuꞌbʉ xquí pąjʉ, nɛꞌa 
ma Ta xquí pąhmbʉ ꞌbʉ, bi ꞌyɛn̨a.
20

 Nɛ guehna bi man ra Jesús ꞌbʉ 
mín xänbate bʉ ja ra dąniją guepʉ 
i pa mꞌbɛꞌtsꞌi ra mbɛti. Nɛ njom bi 
bɛntꞌi gue xtan gotꞌi nguetho hin ní 
zøn ra ora dim fɛntꞌi.

Him bi zä bi mbähä ra Jesús
21

 Nu ra Jesús bi thoqui bi xih 
mahønꞌa ʉ:
―Nugä ga mbagä, nɛ mꞌbɛjua gui 

hyonjʉ, nɛ gui tuhʉ ꞌbʉ hin nín 
hotho ni tsꞌoquihʉ. Nubʉ hapʉ ga 
mbagä hin da zä gui mbähä bʉ, bi 
ꞌyɛn̨a.

22
 Nɛ bi ꞌyɛn̨ ʉ ma ngʉrpihe:

―Ha din hyosɛ nanguesɛ nguetho 
bi ma: “Nubʉ ga mbagä, hin da zä 
gui mbähä bʉ,” bi ꞌyɛn̨jʉ, bi ꞌyɛn̨ꞌʉ.

23
 Nɛ nuꞌa ra Jesús bi ꞌyɛm̨pꞌʉ:

―Nuꞌahʉ i ja ahʉ rán ꞌyomfɛn̨i 
ra ximhäi nguetho gyʉ mɛnguhʉ 
ua ja ra ximhäi. Pɛ nugä ꞌdaꞌangu 
dím bɛm̨ꞌbe Oją, nguetho hin 
dra mɛngugä ua ja ra ximhäi. 
24

 Janangueꞌa dí xi ahʉ, nuꞌbʉ hin 
gui ꞌyɛc̨ꞌyɛihʉ ꞌbɛꞌa dím mansɛ gue 
toꞌogä, gui tuhʉ nɛ njąmꞌbʉ din hoh 
ni tsꞌoquihʉ, bi ꞌyɛn̨a.
25

 Nɛ bi ꞌyänꞌndʉ bʉya:
―Toꞌo i, bi ꞌyɛn̨ꞌʉ.
Nuꞌa ra Jesús bʉya bi ꞌyɛm̨pꞌʉ:

―Ya xtá xi ahʉ toꞌogä nɛ guexta 
thohogä. 26 I ja manꞌda xʉn ngu ga 
xi ahʉ ꞌbɛpʉ nín ja ni tsꞌoquihʉ. Pɛ 
majuąni a dím ma nguetho majuąni 
a bá pɛngä. Nɛ nuꞌʉ yʉm hma di 
bɛn̨gä a, gueꞌʉ dím mangä ua ja ra 
ximhäi ʉ, bi ꞌyɛn̨a.

27
 Pɛ nuꞌʉ ma ngʉrpihe ꞌbʉ mí xi 

ʉ, him bi bą ʉ gueꞌa bi ma ra Jesús 
gue Oją bá pɛnhua. 28 Janangueꞌa 
xø bi ꞌyɛn̨ꞌa ra Jesús:
―Nuꞌbʉ gá cuarcahʉ bʉ magątsꞌi, 

guecä dán jąꞌigä ua ja ra ximhäi, 
mꞌbɛjua bʉya ja gui pąhmbʉ toꞌogä. 
Nɛ ja gui pąhmbʉ bʉya nte dím 
mansɛ, pɛ gätho xtá ma bi xänga 
ma Ta. 29 Nu a ma Ta gue bá pɛngä 
ua, nꞌdatꞌa dím bɛm̨ꞌbe, nɛ njąmꞌbʉ 
i sogä a nguetho ząi gätho dí øtꞌä a 
in numanho, bi ꞌyɛn̨ꞌa ra Jesús.

30
 Nuꞌbʉ mí man na, xʉn ngu ʉ 

miꞌda bi ꞌyɛc̨ꞌyɛi mahønꞌa.

Yʉ́ ꞌyɛh̨ɛ a ra tsꞌoqui
31

 Nɛ nu ra Jesús bi ꞌyɛm̨pꞌʉ ꞌda 
ma mijudíohe ngue ɛn̨a bi ꞌyɛc̨ꞌyɛi a:
―Nuꞌbʉ gui thoqui gui tɛnhdʉ 

mam hmangä, majuąni ma ꞌyɛc̨ꞌyɛi 
ahʉ ꞌbʉ. 32 Nɛ da zä gui pąhmbʉ 
ꞌbɛꞌa nam bønꞌʉ yʉm hma majuąni, 

nɛ gueꞌa dí yąn ahʉ gue da zin ahʉ 
Oją, bi ꞌyɛn̨a.

33
 Nɛ bi dą ʉ:

―Pɛ nugähe, dyʉm bomꞌbɛtoje 
ra Abraham janangueꞌa ya yʉ́ 
tꞌʉhnigähe Oją. Nɛ njąmꞌbʉ midí 
mandagähe manꞌda ra hmu. Hanja 
gní xije da mba nhyąnigähe gue da 
zinje Oją, bi ꞌyɛn̨ꞌʉ.
34

 Nɛ nuꞌa ra Jesús bi ꞌyɛm̨pꞌʉ:
―Majuąni dí xi ahʉ, nuꞌa toꞌo øtꞌ ra 

tsꞌoqui, rá hmu ra tsꞌoqui a. 35 Nɛhna 
manꞌda guim bɛm̨hbʉ, hin gui sä 
gui comhbʉ ran ho ra Abraham, 
pɛ tenguꞌbʉ yʉ́ ꞌyɛh̨ɛ thoho ahʉ 
a. Pɛ høntꞌʉ njuąntho yʉ́ tꞌʉhni 
da gomhbʉ ran ho maząi. 36 Nugä 
njuąntho rá Tsꞌʉntꞌʉ Ojągä. Nɛ nuꞌbʉ 
guecä ga jʉcꞌahʉ bʉ ja yʉ tsꞌoqui, 
majuąni da zin ahʉ ma Ta nɛ yʉ́ 
tꞌʉhni ahʉ a ꞌbʉ. 37 Nɛ madagueꞌbʉ 
bi xąntꞌahʉ ra Abraham, tengugä, 
pɛ guín nde gui hyojʉ, nguetho hin 
hapʉ da zä da yʉtꞌ mam hma bʉ ja 
ni mbʉihʉ. 38 Høntꞌa bi ꞌyurcä ma Ta 
dím mangä. Ngutho ahʉ, høntꞌa bi 
ꞌyutꞌa ni tahʉ guí øthʉ, bi ꞌyɛm̨pꞌʉ.

39
 Nɛ bi dą ʉ ma mijudíohe mí ꞌbäpʉ:

―Ra Abraham ma tahe.
Nɛ nu ra Jesús xø bi ꞌyɛm̨pꞌʉ:

―Nuꞌbʉ majuąni yʉ́ tꞌʉhni ahʉ ra 
Abraham xquí comhbʉ ran ꞌyomfɛn̨i 
ra Abraham ꞌbʉ. 40 Pɛ nuya guín 
nde gui hyojʉ, guecä dí xi ahʉ a 
majuąni gueꞌa bi xänga ma Ta. Pɛ 
hinga ngubʉ bi ꞌyøtꞌ ra Abraham 
tengu guín nde gui ꞌyørcahʉ. 
41

 Janangueꞌa dí xi ahʉ, guí øthʉ rá 
ꞌbɛfi manꞌda ni tahʉ, bi ꞌyɛn̨a.

Nɛ ꞌbex bi ꞌyɛn̨ꞌʉ:
―Hin dyʉ ꞌbɛtatꞌʉhni gähe, pɛgue 

nꞌdatho ma tahe ꞌbʉi, Oją a, bi 
tꞌɛm̨pꞌa ra Jesús.

42
 Nuꞌa ra Jesús bi dątꞌʉ:

―Nuꞌbʉ da gueꞌa Oją ni tahʉ, 
xquí numanhojʉ ꞌbʉ, nguetho bá 
ɛc̨ä bʉ bí ꞌbʉ Oją. Nɛ hin bá ɛc̨ä 
nangue ma tsꞌɛdi zɛhɛ pɛ gueꞌa Oją 
bá pɛngä ua. 43 Hanja hingui sä gui 
pąhmbʉ ꞌbɛꞌa dím mangä. Nguetho 
hin guín nde gui pąhmbʉ a. 
44

 Nguetho ra zįthu ni tahʉ, nɛ guí 
honi gui ꞌyøthʉ rá pähä a. Nɛ nuꞌa, 
rá mbʉdi thoho bi dʉꞌmi bin hote, 
nɛ guetꞌʉ yʉ pa i ja bʉ ya i øthoho. 
Nɛ nuꞌa, him bin ząmmi a majuąni 
nguetho him bi numanho a. Nɛ 
hønt yʉ fɛhni manꞌa nguetho rám 
ꞌbäi a. Nɛ in ta nangue gätho yʉ 
fɛhni. 45 Pɛ nugä dím ma majuąni, 
janangueꞌa hin guí ɛc̨ꞌyɛigahʉ. 
46

 Toꞌo ahʉ da ma majuąni dí øtꞌ 
ran tsꞌo o gue dím man ra fɛhni. 
Pɛ nuꞌbʉ gätho majuąni a dí xi 
ahʉ, hanja hingui sä gui ꞌyɛc̨ꞌyɛihʉ. 
47

 Nuꞌa toꞌo bim ꞌbʉi nangue Oją, i 
ømanho rám hman Oją a, pɛ nuꞌahʉ 
hin guí ømanho rám hman a 
nguetho hin gám ꞌbʉhmbʉ nangue 
Oją, bi ꞌyɛn̨ꞌa ra Jesús.

Ya xmí ꞌbʉh ra Cristo ꞌbʉ hin 
ním ꞌbʉh ra Abraham

48
 ꞌBex bi dąꞌʉ ma mijudíohe bʉya:

―Ha him majuąni dím mamhbe, 
gue nuꞌi grá mɛngu bʉ Samaria, 
gue him majuąni grá mbomꞌbɛto 
ra Abraham. Nɛ guí ꞌbʉhmi nꞌda ra 
zįthu, sä bi ꞌyɛn̨ꞌʉ.
49

 Nu ra Jesús bi dątꞌʉ:
―Nugä hin dí ꞌbʉꞌbe nꞌda ra zįthu 

pɛ dí numansu ma Ta. Nuꞌahʉ hin 
guí numansujʉ. 50 Nɛ hin dí honi 
gue da hnumansugui pɛ i ꞌbʉ a 
nꞌda gue i honi da hnumansugui, 
nɛ di ʉnbi toꞌo hingui numansugui. 

51
 Majuąni dí xi ahʉ, nuꞌa toꞌo da 

ꞌyɛc̨ꞌyɛi a dím mangä hin da nu ran 
dąte a, bi ꞌyɛn̨a.

52
 ꞌBex bi dąꞌʉ ma mijudíohe:

―Nuya dí pąhmbe go gueꞌe guí 
ꞌbʉhmi a ra zįthu, nguetho bi du 
ra Abraham nɛ gätho yʉ́ pøngahyą 
Oją, pɛ sä guí ɛn̨a, hin da du toꞌo 
da ꞌyɛc̨ꞌyɛi i. 53 Ha guí ɛn̨a manꞌda 
guín nuįxte xinda gueꞌa ma tahe 
ra Abraham nɛ ʉ yʉ pøngahyą, nɛ 
mayaꞌbʉ xʉn du ʉ. Toꞌo guí ɛn̨a gue 
gueꞌe ꞌbʉ, bi ꞌyɛn̨ꞌʉ.

54
 Nuꞌa ra Jesús bi dątꞌʉ:

―Nuꞌbʉ xcá honi dan nuįxte zɛhɛgä, 
säti thoho ꞌbʉ. Pɛ nangue a rá tsꞌɛdi 
ma Ta, gueꞌa nán nuįxtegä a, gueꞌa 
guí ɛm̨fʉ ni Ojąhʉ. 55 Pɛ njąmꞌbʉ 
gá pąhmbʉ a. Pɛ nugä dí pącä a, nɛ 
nuꞌbʉ xcá mangä hin dí pącä a, xcám 
fɛhnigä ꞌbʉ, tengu ahʉ. Pɛ majuąni 
dí pącä a nɛ dí øtꞌa im man a. 56 Nu a 
ra Abraham, ząi guí ɛm̨fʉ ni tahʉ, pɛ 
bin johya ꞌbʉ mi bądi da zøn ra pa ba 
ɛc̨ä ua. Nɛ bi tꞌuti gue ga søcä ua, nɛ 
bin johya ꞌbʉ mi nugui, bi ꞌyɛn̨a.

57
 Nɛ sä ꞌbex bi ꞌyɛm̨pꞌʉ ma 

mijudíohe:
―Hin guí pɛꞌtsꞌi yote ma ꞌdɛtꞌa 

njɛya nɛ guí ɛn̨a gá nu ra Abraham, 
bi ꞌyɛn̨ꞌʉ.

58
 Nɛ nu ra Jesús bi ꞌyɛm̨pꞌʉ:

―Majuąni dí xi ahʉ, nuꞌbʉ hin 
ním ꞌbʉh ra Abraham, xmí ꞌbʉcä, 
nguetho ząi dí ꞌbʉi, bi ꞌyɛm̨pꞌʉ.
59

 ꞌBex bi gʉx yʉ do ʉ, ɛn̨a di batꞌi, 
pɛ nu ra Jesús ꞌbex bi yʉtꞌi nde bʉ 
ꞌbʉh yʉ jąꞌi, bin ꞌyąni nɛ bi bøm bʉ 
ja ra dąniją bʉya.

Ra xädä ꞌbʉ mim ꞌbʉi bi yąni

9  Nuꞌbʉ má mbähmbe bʉ ꞌyu ra 
Jesús, dá nuhe nꞌda ran ꞌyohʉ, 

ra xädä gueꞌbʉ go mim ꞌbʉi. 2 Nɛ 
nugähe dyʉ xädihe dá änhde:
―Xänbate i, toꞌo bi ꞌyøtꞌ ra tsꞌoqui, 

ha gueꞌa rá ta o gue rá mbe, uague 
rá tsꞌoqui zɛhɛ gue bin xädä, dí 
ɛm̨fe.

3
 Nuꞌa ra Jesús bi ꞌyɛn̨gähe:

―Xínga guehna ran ꞌyohʉ nɛ 
xinga gueꞌa rá ta nɛ xínga gueꞌa rá 
mbe, pɛ høntꞌa ran tꞌøtꞌe nuįxte da 
ꞌyørpa Oją gue da nu yʉ jąꞌi. 4 Nujʉ 
i jatho ga humbi ga ørpahʉ rá 
ꞌbɛfi Oją ya tenguꞌbʉ ma patho ya, 
nguetho da zøn ra pa ga tuhʉ, nɛ 
hin man da zä ga øthʉ ra ꞌbɛfi ua ja 
ra ximhäi bʉya. 5 Nuꞌbʉ dí ꞌbʉcua ja 
ra ximhäi dí xänba yʉ jąꞌi, tenguꞌbʉ 
dí xocpa yʉ́ dä da nu ran nɛqui, bi 
ꞌyɛn̨je.

6
 Nuꞌbʉ mí juaꞌa bi ma, bi zoh rá 

jįni bʉ häi, nɛ í ꞌyøtꞌ ra bøhäi rá 
jįni nɛ gueꞌa í gospa rá dä ra xädä a 
bʉya. 7 Nɛ bi ꞌyɛm̨pꞌa ra xädä:
―Ní mba bán xʉdä nʉ ja ra 

mbothe Siloé.
Bi mba nɛ bán xʉdä. Nɛ nuꞌbʉ 

mam bá pengui in nu ran nɛqui bʉya. 
8

 Nɛ nuꞌʉ din tøtꞌamꞌbʉihʉ nɛꞌʉ miꞌda 
yʉ jąꞌi gue ząi mín nu ꞌbʉ mín xädä, 
nuꞌbʉ mín nu ʉ, bin ꞌyɛm̨pꞌʉ:
―Ha hinga guehnʉ ra xädä nʉ mí 

hąxtaꞌa ꞌbɛꞌa mí si.
9

 ꞌDaꞌʉ bi ma:
―Guehnʉ.
Nɛ nuꞌʉ miꞌda bi ꞌyɛn̨a:

―Ɛn̨a ngunʉ a pɛ hinga guehnʉ.
Pɛ nu ra xädä bi dądi:

―Guecä, bi ꞌyɛn̨ꞌa.
10

 Nɛ bi ꞌyänꞌdʉ bʉya:
―Hague nja bi xoh ni dä.
11

 Nɛ nu ra xädä bi dądi:
―Nuꞌa ran ꞌyohʉ rá thuhu ra Jesús 

bi ꞌyøtꞌ ra bøhäi nɛ bi gosca ma 

dä. Nɛ bi ꞌyɛn̨gä: “Ní mba bʉ ja ra 
mbothe Siloé nɛ guan xʉdä bʉ,” bi 
ꞌyɛn̨gä a. Nɛ dá mba dán xʉdä, nɛ bi 
zä dá nu ran nɛqui ma dä bʉya, bi 
ꞌyɛn̨a.

12
 Nɛ bi tꞌɛm̨pꞌa:

―Hapʉ i ꞌbʉ a.
Nɛ bi dąh pʉya:

―Hin dí pądi, bi ꞌyɛn̨tho.

Bi tꞌørpa ran tꞌänni a mí xädä
13

 Nɛ bi zix bʉ ꞌbʉh yʉ fariseo 
bʉya. 14 Nuꞌa ra pa bi ꞌyøtꞌ ra bøhäi 
ra Jesús nɛ bi xocpa rá dä ra xädä, 
ra pa ran tsꞌäya a. 15 Nu yʉ fariseo 
bi ꞌyänni mahønꞌa:
―Hague nja bi nu ran nɛqui ni dä.
Nɛ bi ꞌyɛm̨pꞌʉ:

―Bi gosca ra bøhäi ma dä, nɛ bán 
xʉdä, nɛ nuya dín nu ran nɛqui, bi 
ꞌyɛn̨a.

16
 Janangueꞌa bi ꞌyɛn̨ꞌʉ ꞌda yʉ 

fariseo:
―Nuꞌa ran ꞌyohʉ guím ma, hingui 

numansu Oją nguetho hingui 
numansu ra pa ran tsꞌäya, sä bi 
ꞌyɛn̨ꞌʉ.

Pɛ nuꞌʉ miꞌda ʉ bi ꞌyɛn̨a:
―Pɛ nuꞌbʉ ra tsꞌomꞌbäi hin xtán zä 

da ꞌyøtꞌ yʉn tꞌøtꞌe nuįxte gue i øtꞌa.
ꞌBex bin hecꞌʉ bʉya. 17 Nɛ bi 

tꞌänꞌna ra xädä:
―ꞌBɛꞌa guím ma nangueꞌa bi xocꞌa 

ni dä.
Nɛ bi ꞌyɛn̨a:

―Nuꞌa, nꞌda rá pøngahyą Oją a, bi 
ꞌyɛn̨a, nɛ bi bøm bʉya.

18
 Pɛ nuꞌʉ him bi ꞌyɛc̨ꞌyɛi gue 

gueꞌa mí xädä, jagueꞌbʉ mí zonpa a 
rá ta nɛ rá mbe. 19 Nɛ bi ꞌyänꞌdʉ:
―Ha gueꞌa ni tsꞌʉntꞌʉui gue mí 

xädä a. Hague nja in nu ran nɛqui 
ya, bi ꞌyɛn̨ꞌʉ.

20
 Bi dąꞌa rá mbe nɛ rá ta:

―Dí pąꞌbe gue gueꞌa ma 
tsꞌʉntꞌʉꞌbe gue mí xädä ꞌbʉ mim 
ꞌbʉi. 21 Pɛ hin dí pąꞌbe hague in ja in 
nu ran nɛqui ya, hin dí pąꞌbe toꞌo bi 
xocpa rá dä. Nuꞌa xʉn dąnꞌyohʉ ya, 
dami ꞌyänhdʉ, da mansɛ toꞌo.
22

 Ngubʉ bi man rá ta nɛ rá mbe 
nguetho i su ma ngʉrpihe dyʉ 
judíohe. Gue bi zänꞌna nꞌda ra nde, 
gue da hyønꞌa thi bʉ ja ra niją ʉ 
toꞌo da ma bá pɛnh Oją a ra Jesús, 
nɛ ma zä hin da hnumanho bʉ ja yʉ́ 
hnini. 23 Janangueꞌa bi ꞌyɛn̨tho rá ta 
nɛ rá mbe: “Xʉn dąnꞌyohʉ ya, dami 
ꞌyänhdʉ,” bi ꞌyɛn̨tho ʉ.

24
 Janangueꞌa bi zonh mahønꞌa 

ran ꞌyohʉ mí xädä, nɛ bi ꞌyɛm̨pꞌa:
―Pɛ dami ma majuąni gue gueꞌa 

Oją bi xocꞌa ni dä. Pɛ nuꞌa ran ꞌyohʉ 
gá ma, dí pąhmbe ra tsꞌomꞌbäi a, bi 
ꞌyɛn̨ꞌʉ.

25
 Nɛ nuꞌa mí xädä bi dądi:

―Hin dí pącä ꞌbʉ ra tsꞌomꞌbäi a, 
o gue hinꞌna, pɛ høntꞌa dí pądi mí 
xädägä, nɛ dín nu ran nɛqui ya.

26
 Nɛ bi ꞌyɛm̨bi mahønꞌa:

―ꞌBɛꞌa bi ꞌyøtꞌaꞌi ꞌbʉ mí xocꞌa ni 
dä.
27

 Nɛ bi dąꞌa:
―Nugä ya xtá xi ahʉ nɛ hin gá 

ꞌyɛc̨ꞌyɛihʉ. Ha gui ꞌyɛc̨ꞌyɛihʉ ꞌbʉ ga 
xi ahʉ mahønꞌa. Ha nɛ ahʉ guín 
nde gui tɛnhdʉ a ꞌbʉ, bi ꞌyɛn̨a.
28

 ꞌBex bin sante thoho ʉ ꞌbʉ mí 
ꞌyɛm̨pꞌa:

―Nuꞌi rá xädi i a ra tsꞌomꞌbäi. Pɛ 
nugähe yʉ́ xädigähe a ra Moisés. 
29

 Dí pąhmbe Oją bin yąui ra Moisés, 
pɛ nuꞌa ran ꞌyohʉ guí ɛs̨pi hin dí 
pąhmbe hapʉ bi nɛxꞌa rán tꞌɛd̨i a, bi 
ꞌyɛn̨ꞌʉ.

30
 Bi dąꞌa mín xädä bʉya:

―Nugä dadí hyonya thoho 
nangueꞌa gá mamhbʉ, gue hin guí 
pąhmbʉ hapʉ bí ꞌyɛ ̨a rán tꞌɛd̨i, nɛ 
ya bi xoga ma dą a. 31 Nɛ dí pąhmbʉ 
hin da ꞌyømanho Oją ꞌbʉ da ꞌyäp rá 
tsꞌɛdi nꞌda ra tsꞌomꞌbäi, pɛ nuꞌbʉ ꞌbʉ 
a nꞌda i thąnde Oją nɛ ørpa rá pähä, 
i ø Oją ꞌbʉ i äp rá tsꞌɛdi. 32 Nɛ gätho 
yʉ jɛya xʉ thogui njąmꞌbʉ bim ꞌbʉ 
a nꞌda bi xocpa rá dä nꞌda mi xädä 
ꞌbʉ mím ꞌbʉi. 33 Nuꞌa ran ꞌyohʉ dím 
ma, nuꞌbʉ hin di fäx Oją a, hin te 
sä da ꞌyøt yʉ nuįxte ꞌbʉ, bi ꞌyɛn̨ꞌa 
mí xädä.
34

 Nɛ bi tꞌɛm̨pꞌ mahønꞌa:
―Nuꞌi grá dąditsꞌoqui, janangueꞌa 

guí xädä ꞌbʉ gmím ꞌbʉi. Ha go gui 
xängahe, bi ꞌyɛn̨ ʉ.

Nɛ bi hyøn a thi gue ma zä hin da 
numanho ma mijudíohe bʉya.

I xädä yʉ́ mbʉi ʉ ꞌda
35

 Nuꞌbʉ mí ꞌyøꞌa ra Jesús gue 
bi thønꞌa thi ra xädä, bi dįni nɛ bi 
ꞌyänni:

―Ha guí ɛc̨ꞌyɛi rá tsꞌʉntꞌʉ Oją, bi 
ꞌyɛm̨bi.

36
 Nɛ bi dątꞌa:

―Ma Hmu, toꞌo a guím ma. Dami 
xiqui tsꞌʉ, ga ɛc̨ꞌyɛi a, bi ꞌyɛn̨a.

37
 Nɛ nu ra Jesús bi ꞌyɛm̨pꞌa:

―Guecä guín nug ya, nɛ dí yąui ya.
38

 Nɛ bi ꞌyɛm̨bi:
―Ma Hmu i, dí ɛc̨ꞌyɛi a ya.
Nɛ bin dąnyahmu bʉ ja rá hmi 

bʉya. 39 Nɛ nu ra Jesús bi ꞌyɛn̨a:
―Janangueꞌa dám ꞌbʉcä ua ja ra 

ximhäi, gue ga japi di nɛqui ꞌbɛꞌa 
mbɛn̨i nꞌda ngu nꞌda. Nɛ nuꞌʉ i xädä 
da nu ran nɛqui, nɛ nuꞌʉ in nu ran 
nɛqui din xädä, bi ꞌyɛn̨a.
40

 Nɛ nuꞌʉ ꞌda yʉ fariseo bi ꞌyøh 
rám hman a, bi ꞌyɛn̨ꞌʉ:

―Ha nɛcähe dí xädähe, bi ꞌyɛn̨ꞌʉ.
41

 Nɛ nu ra Jesús bi ꞌyɛm̨pꞌʉ:
―Nuꞌbʉ xquí pąhmbʉ gue guí 

xädähʉ, xtán zä xtím punꞌnahʉ 
ꞌbʉ nɛ njon xtá xi ahʉ gue ja ni 
tsꞌoquihʉ bʉya. Pɛ guí ɛn̨sɛhʉ guín 
nuhʉ ran nɛqui, janangueꞌa hin dim 
punꞌna ni tsꞌoquihʉ, bi ꞌyɛn̨ꞌa ra 
Jesús.

Ran tꞌuti nangue rá mbäꞌtꞌi yʉ dɛꞌyo

10  ―Majuąni dí xi ahʉ, bi 
ꞌyɛn̨ꞌa ra Jesús, nuꞌʉ hin dí 

yʉrpʉ ja rá goxthi a rá mbäꞌtꞌi yʉ 
dɛꞌyo, nɛ dí dons pʉ ja ra mbäꞌtꞌi, 
yʉ bɛ ̨ʉ. 2 Pɛ nuꞌʉ dí yʉrpʉ ja ra 
goxthi, njuąntho yʉ mbändɛꞌyo ʉ. 
3

 Nɛ da xocpa a ra mbängoxthi nɛ 
da yʉtꞌambo ra mbändɛꞌyo bʉya. 
Nɛ nuꞌʉ yʉ́ dɛꞌyo i ørpa rá nde a rá 
mbädi nɛ i øtꞌa i xifi. Nɛ i ndønba 
yʉ́ thuhu nguetho i pą ʉ yʉ́ mbɛti 
a. Nɛ i sixpʉ ja yʉ ꞌbotꞌɛi. 4 Nɛ nuꞌbʉ 
mí gʉc pʉ thi gätho ʉ yʉ́ dɛꞌyo, di 
ꞌbɛtꞌo ꞌbʉ i sitsꞌi, nɛ nuꞌʉ yʉ́ dɛꞌyo 
i tɛnni nguetho i pąrpa rá nde ꞌbʉ 
im mbaꞌtꞌi. 5 Hingui tɛnna nꞌdanꞌyo 
nꞌda ra jąꞌi, pɛ i ꞌdagui, nguetho 
hingui pąrpa rá nde a nꞌdanꞌyo, bi 
ꞌyɛn̨a.

6
 Nuꞌa ran tꞌuti bi manꞌa ra Jesús, 

pɛ hingui pą ʉ ꞌbɛꞌa nam bønꞌa bi 
si ʉ.

Ra Jesús ra hogambändɛꞌyo
7

 Janangueꞌa ꞌbex bi ꞌyɛm̨bi 
mahønꞌa:
―Majuąni dí xi ahʉ, nugä drá 

goxthigä a ra mbäꞌtꞌi guepʉ i ꞌbʉh 
yʉ dɛꞌyo. 8 Pɛ gätho ʉ im bɛn̨i dim 
ꞌbɛtꞌo zɛhɛ xinda guecä, nɛ gueꞌʉ yʉ 
bɛ ̨ʉ. Pɛ nuꞌʉ yʉ dɛꞌyo hingui ørpa 
yʉ́ nde ʉ. 9 Nugä drá goxthigä, nuꞌa 

toꞌo da yʉtꞌi nanguecä, ma zä da 
tsꞌimanho bʉ. Nɛ da bądi gue rá 
ngu bʉ, janangue i ꞌyo nɛ da dįni 
ꞌbɛꞌa dí zɛrpa yʉ́ mbʉi, tengutho ra 
dɛꞌyo i tįn yʉ tꞌɛi.
10

 Nuꞌʉ yʉ bɛ ̨ní ꞌyɛh̨ɛ dim pɛ ̨nɛ 
din hodu nɛ di tsꞌonbi gätho rá ꞌbɛfi 
Oją. Pɛ nugä ná ɛh̨ɛ gue dí tįn ra te 
nꞌda nɛ din ja ra te i juadi xʉn ho. 
11

 Nugä drá hogambändɛꞌyo nɛ ga 
ꞌbɛh ma te gue gan yąn ʉ ma dɛꞌyo. 
12

 Pɛ nuꞌʉ ꞌda yʉ mbɛfi, høntꞌʉ yʉ́n 
zäbi nde da dąha, nɛ him majuąni 
yʉ mbändɛꞌyo, gue hin yʉ́ mbɛti ʉ 
yʉ dɛꞌyo. Janangueꞌa nuꞌbʉ in nu ba 
ɛp̨ʉ nꞌda ra zate, i sopʉ yʉ dɛꞌyo nɛ i 
ꞌdagui. Nɛ nu ra zate bʉya im bɛntꞌʉ 
yʉ dɛꞌyo nɛ im maxtꞌi. 13 Nuꞌʉ yʉ 
mbɛfi i ꞌdagui nguetho hinꞌyʉ yʉ́n 
huɛc̨ate nangue yʉ dɛꞌyo, nɛ høntꞌʉ 
yʉ́n zäbi ní hyu yʉ́ mbʉi.
14

 Nugä drá hogambändɛꞌyo, nɛ 
dí pąh ma dɛꞌyo nɛ nuꞌʉ i pąqui. 
15

 Tengu thoho dí øtꞌbe ma Ta, i 
pąqui nɛ dí pącä a. Nɛ ga ungä 
ma te ngue gan yąn ʉ ma dɛꞌyo. 
16

 I ꞌbʉh miꞌda ma dɛꞌyo gue hinga 
guecua i ꞌbʉcua. Nɛꞌʉ jatho gua 
sigä. Nɛ da ꞌyø ꞌbʉ dá mbaꞌtꞌi. 
Janangueꞌa ꞌdarpʉ din ꞌyo gätho 
ma dɛꞌyo. Nɛ gätho ga fäh pʉya 
nguetho høngdä drá mbändɛꞌyogä.
17

 Ɛm̨mɛ numanho ma Ta ꞌbɛꞌa ga 
øtꞌä gue ga ungä ma te nangue ma 
dɛꞌyo. Pɛ ga thąmbɛn̨igä mahønꞌa. 
18

 Xínga nꞌda ra jąꞌi da zä da hyogui, 
pɛ nugä ga unsɛ ma te. Ja ma tsꞌɛdi 
ga uni nɛ ja ma tsꞌɛdi ga thąmbɛn̨i, 
nguetho gueꞌa bi xic ma Ta, bi 
ꞌyɛn̨ꞌa ra Jesús.

19
 Nangueꞌa bi man ra Jesús, bin 

hec ma mijudíohe mahønꞌa. 20 Xʉn 
ngu ʉ bi ꞌyɛn̨a:

―Nuna ꞌbʉhmi ra zįthu nɛ ran 
gątꞌi na. Hanja gní ꞌyøhmbʉ ꞌbɛꞌa 
man na, bi ꞌyɛn̨ꞌʉ ꞌda.
21

 Pɛ nuꞌʉ miꞌda bi ꞌyɛn̨a:
―Pɛ hinguin jabʉ rám hman a in 

ꞌyoui ra zįthu. Nɛ mfądi hinꞌyʉ rá 
tsꞌɛdi ra zįthu da xocpa yʉ́ dä yʉ 
xädä, bi ꞌyɛn̨ꞌʉ miꞌda.

Him bi hnumanho a ra Jesús
22

 Nu yʉ pa xʉn sɛ bin ja ran 
tsꞌihmɛ bʉ Jerusalén ngue ra 
dąmpɛti bi ꞌyøtꞌ ma mijudíohe. 23 Nu 
ra Jesús mí ꞌyo bʉ ja rá ngunꞌyu ra 
dąniją ní hu ra Salomón. 24 Nuꞌʉ ꞌda 
ma mijudíohe bʉya bi mbäꞌtsꞌa ra 
Jesús, nɛ bi ꞌyɛm̨pꞌa:
―Hanja gní jacthohohe dan 

ꞌyänhde nangueꞌe, pɛ dami xije 
njuąntho ꞌbʉ gueꞌe grá Cristo, bi 
ꞌyɛn̨ꞌʉ.

25
 Nɛ nu ra Jesús bi dątꞌʉ:

―Ya xtá xi ahʉ pɛ hin gá 
ꞌyɛc̨ꞌyɛigahʉ. Nɛꞌa ra ꞌbɛfi dí øtꞌä 
nangue rán t ꞌɛd̨i ma Ta, i udi 
toꞌogä. 26 Pɛ nu ahʉ hin guí ɛc̨ꞌyɛihʉ 
nguetho him ma dɛꞌyo ahʉ, tengu 
xtá xi ahʉ. 27 Nuꞌʉ ma dɛꞌyo i 
ømanho ma nde, nɛ dí pąrpa yʉ́ 
mbʉi ʉ nɛ i tɛngui. 28 Nɛ dí un ra 
ꞌdaꞌyote maząi ʉ nɛ njąmꞌbʉ dim 
ꞌbɛdi. Nɛ njoꞌo toꞌo da zä da huąꞌtsꞌʉ 
i o ma ꞌyɛ. 29 Nu a ma Ta bi ꞌdacä ʉ, 
manꞌda nuįxte a, nɛ njoꞌo manꞌda 
tengu a. Nɛ njoꞌo to da zä da 
huąꞌtsꞌʉ i o rá ꞌyɛ ma Ta. 30 Nugä nɛ 
ma Ta nꞌdatho dí comꞌbe, bi ꞌyɛn̨ꞌa 
ra Jesús.
31

 ꞌBex bi gʉx yʉ do mahønꞌa ɛn̨a 
di batꞌi ngue da hyo. 32 Pɛ nu ra 
Jesús bi ꞌyɛm̨pꞌʉ:
―Xʉn ngu yʉ ꞌbɛfi xʉn ho xtá 

utꞌahʉ ngue bi xic ma Ta. Ndaꞌa 

ní ꞌbɛfi guín nde gdí bajʉ yʉ do, bi 
ꞌyɛn̨a.

33
 Nɛ bi ꞌyɛm̨pꞌʉ yʉ judío:

―Hin nangue yʉ ꞌbɛfi xʉn ho dí 
ɛn̨a ga ba ahe, pɛ nangue hin guí 
ɛs̨pa Oją gue gá ꞌyɛn̨a, nꞌdatho guí 
cohmi Oją, nɛ grá jąꞌi thoho, bi 
tꞌɛm̨pꞌa ra Jesús.
34

 Nu ra Jesús bi dątꞌʉ:
―Ha hinga ntꞌoꞌtꞌi bʉ ja yʉn tꞌɛd̨i 

gadín xähmbʉ, gue bi ꞌyɛn̨ Oją: 
“Nu ahʉ tenguꞌbʉ gyʉ́ ojąhʉ,” i ɛm̨ 
bʉ ja ra tꞌohni. 35 Gue bi ꞌyɛm̨bi 
tenguꞌbʉ yʉ oją ʉ bi un rán tꞌɛd̨i 
Oją. Nɛ hingui sä dim ꞌbɛh rá 
Tꞌohni Oją. 36 Pɛ hanja gní ꞌyɛn̨jʉ 
hin dín numansugä Oją ꞌbʉ dím 
mangä, rá Tsꞌʉntꞌʉ Ojągä, guecä 
gue bi huangä ma Ta nɛ bá pɛngä 
ua. 37 Nuꞌbʉ hin dí øtꞌä tengu øtꞌa 
ma Ta, hin gui ꞌyɛc̨ꞌyɛigahʉ ꞌbʉ. 
38

 Pɛ nuꞌbʉ dí øtꞌä tengu øtꞌa ma Ta, 
dami pąhmbʉ ngue høntꞌa Oją sä i 
øtꞌʉ yʉ nuįxte dí øtꞌä. Janangueꞌa 
da zä gui ꞌyɛc̨ꞌyɛihʉ gue nꞌdatho ran 
ꞌyomfɛn̨i dí comꞌbe ma Ta, bi ꞌyɛn̨a.

39
 Janangueꞌa bi ꞌyɛn̨a da bɛntꞌi 

mahønꞌa ʉ ma mijudíohe mí ꞌbäpʉ. 
Pɛ nu ra Jesús bi ꞌuegue.
40

 Nɛ bi mbeng mahønꞌa bʉ 
ꞌdanguadi ra dąthe Jordán, guepʉ rá 
mbʉdi mí øtꞌ ran xixyą ra Xuua, nɛ 
bim ꞌbʉpʉ ꞌda yʉ pa. 41 Nɛ xʉn ngu 
yʉ jąꞌi bá ɛp̨ʉ ꞌbʉh ra Jesús. Nɛ bi 
man ʉ:
―Madagueꞌbʉ nte man tꞌøtꞌe 

nuįxte bi ꞌyøtꞌ ra Xuua Nxixyą, 
pɛgue gätho majuąni a bi mam 
ꞌbʉ mi xijʉ nanguehna ra Jesús, bi 
ꞌyɛn̨ꞌʉ.

42
 Nɛ xʉn ngu ʉ bi mba bʉ, bi 

ꞌyɛc̨ꞌyɛi a ra Jesús.

Bi du ra Lázaro

11  Mí ꞌbʉpʉ Betania nꞌda ran 
ꞌyohʉ in zämanꞌʉ, í Lázaro. 

Nɛ mí ꞌbʉhmbʉ yoho yʉ́n ju, ra 
María nɛ ra Marta. 2 Nɛ nuna ra 
María, guehna bi xispa ra ꞌyɛt̨hi 
rá gua ra Jesús ɛm̨mɛ yʉmanꞌu nɛ 
bi ꞌyonbi nangue yʉ́ xtą. Guehna 
rán ju ra Lázaro na, gue xʉn ʉ. 
3

 Janangueꞌa nuꞌʉ yʉ́n ju bi mbɛhna 
nꞌda ra nde bʉ ꞌbʉh ra Jesús nɛ bi 
ꞌyɛm̨pꞌa:

―Ma Hmu aꞌbe, xiya ꞌbɛꞌa ga øthʉ 
ya, xʉn ʉ a guidí huɛq̨ui, bi ꞌyɛm̨bi.
4

 Nɛ nuꞌbʉ mí ꞌyøh ra Jesús, bi 
ꞌyɛn̨a:

―Nuꞌa ran ʉ hing ran dąte a pɛ 
høntꞌa gue da hnu rá tsꞌɛdi Oją 
nuįxte thoho, nɛcä rá Tsꞌʉntꞌʉ 
Ojągä, bi ꞌyɛn̨a.

5
 Nu ra Jesús ɛm̨mɛ madi huɛc̨ꞌa 

ra Marta nɛ rá juhuɛ nɛꞌa ra Lázaro. 
6

 Pɛ nuꞌbʉ mí ꞌyøde xʉn ʉ ra Lázaro, 
him ꞌbex bi nde da mba, ꞌbɛ bi 
dømꞌ man yopa guepʉ mí ꞌbʉhmbe. 
7

 Mꞌbɛjua bʉya bi xije dyʉ xädigähe 
a:
―Ga mbähä bʉ Judea mahønꞌa, bi 

ꞌyɛn̨je.
8

 Pɛ dá ɛm̨fe bʉya:
―Xänbate i, ha gui mba bʉ 

mahønꞌa, nguetho nu ma mijudíohʉ 
ꞌbʉpʉ him mayaꞌbʉ gue nde di batꞌa 
do i, dá ɛm̨fe.

9
 Nu ra Jesús bi xije nꞌda ran tꞌuti 

bʉya:
―Ha hinga gueꞌa ꞌdɛꞌmayo ora 

nꞌda pa. Nuꞌbʉ ma pa i ꞌyo nꞌda ra 
jąꞌi, hin di fet rá gua nguetho in nu 
hapʉ i pa. 10 Pɛ nuꞌbʉ ꞌyoxui nꞌda, di 
fet rá gua nguetho hinguin nu hapʉ 

i pa. Nuꞌa bi ma gue hingana søn ra 
ora da du.
11

 Nɛ mꞌbɛjua bi ꞌyɛn̨je mahønꞌa:
―Nuꞌa ma amigohʉ ra Lázaro i 

ąha. Nɛ ga mbähä ga entsꞌä a, bi 
ꞌyɛn̨a.

12
 ꞌBex dá ɛm̨bähe a bʉya:

―Ma Hmu ahe, nuꞌbʉ i ąha da 
yąm ꞌbʉ, dá ɛm̨fe.
13

 Pɛ nu ra Jesús bi ma gue bi du 
ꞌbʉ mí ma i ąha. Pɛ dá bɛm̨hbe gue 
i ątho. 14 ꞌBexque njuąntho bi man 
ra Jesús:
―Ya bi du ra Lázaro. 15 Pɛ nangue 

ahʉ, xʉn ho gue hin dá nugä ꞌbʉ 
mín hyɛn̨ꞌna, gue manꞌda gui 
ꞌyɛc̨ꞌyɛigahʉ ꞌbʉ guin nuhʉ ꞌbɛꞌa ga 
øtꞌä ya. Nuya ga mbähä ba nuhʉ.
16

 Pɛ nuꞌa ra Tomás nɛ i tꞌɛm̨bi ra 
Go, ma mixädihe, bi ꞌyɛn̨je:
―Mbähmahʉ ꞌbʉ, madagueꞌa 

ꞌdarpʉ ga tuhʉ.

Nu ra Jesús di un ra te ʉ xʉn du
17

 Nuꞌbʉ má sømhbe bʉ ra Jesús 
bʉya, ya ná goho pa xí tꞌä a ra 
Lázaro. 18 Nu bʉ Betania hinga 
ya bʉ Jerusalén, mbɛ made ora 
na ꞌyo. 19 Janangueꞌa xʉn ngu ma 
mijudíohe bi mba bʉ rá ngu ra 
Marta nɛ ra María gue da hyurpa 
yʉ́ mbʉi ʉ, nangueꞌa rá įda bi du. 
20

 Nuꞌbʉ mí ꞌyøh ra Marta gue ba 
ɛp̨ʉ ra Jesús, bi mba nɛ bin cꞌatꞌui 
bʉ ꞌyu. Pɛ nu ra María bi gotpʉ 
ja rá ngu. 21 Nɛ nuꞌa ra Marta bi 
ꞌyɛm̨pꞌa ra Jesús:

―Ma Hmu i, nuꞌbʉ xquím ꞌbʉque 
ua, hin xtán du ma įda. 22 Pɛ 
madagueꞌbʉ ya bi du ya, pɛ dí pącä 
di ꞌdaꞌa Oją høntꞌa go ꞌbɛꞌa gui ꞌyäpi, 
bi ꞌyɛn̨a.
23

 Nu a ra Jesús bi dątꞌa:

―Nuꞌa ni įda da ndantsꞌ mahønꞌa, 
bi ꞌyɛn̨a.
24

 Nu ra Marta bi ꞌyɛn̨a:
―Dí pącä da ndantsꞌa rán zɛgui ra 

pa a, nɛ ʉ gätho xʉn du, bi ꞌyɛn̨a.
25

 Nɛ nu ra Jesús bi ꞌyɛm̨pꞌa:
―Nugä guecä dadí un ra te ʉ 

xʉn du. Nuꞌa toꞌo da ꞌyɛc̨ꞌyɛigui, 
madagueꞌa da du, pɛ ga japi da 
ndantsꞌi nɛ din ja ra ꞌdaꞌyote maząi. 
26

 Nɛ nuꞌa toꞌo ꞌbʉi nanguecä nɛ 
ɛc̨ꞌyɛigui, njąmꞌbʉ da du a. Ha guí 
ɛc̨ꞌyɛi a dí xi i, bi ꞌyɛm̨bi.

27
 Nɛ bi ꞌyɛm̨pꞌa:

―Hąha ma Hmu i, dí ɛc̨ꞌyɛi gue 
gueꞌe grá Cristo, rá Tsꞌʉntꞌʉ i Oją, 
gueꞌe mí hma gua ɛc̨ua ja ra ximhäi, 
bi ꞌyɛn̨a.

Bin zonꞌa ra Jesús
28

 Nɛ nuꞌbʉ mí guaꞌa bin yąui ra 
Marta a ra Jesús, bi mbeng bʉ rá 
ngu nɛ bin yąjodreui a rá juhuɛ ra 
María, nɛ bi xi a:
―Bí ꞌbäpʉ ra xänbate nɛ in zonꞌna 

i, bi ꞌyɛn̨a.
29

 Nɛ nuꞌbʉ mí ꞌyø a ꞌbɛꞌa bi 
sifi, bi ndantsꞌa nɛ bi mba nꞌdihi 
guepʉ ꞌbäh ra Jesús. 30 Nu ra Jesús 
him ꞌbex bi zøm bʉ ja ra hnini, pɛ 
bim ꞌbätho bʉ ndehnini guepʉ xín 
yąui ra Marta. 31 Nu ma mijudíohe 
mí hupʉ mbo rá ngu ra María gue 
i hurpa rá mbʉi, nuꞌbʉ mí nu bi 
ndantsꞌa ra María nɛ bi mba nꞌdihi, 
bi dɛnꞌdʉ ma mijudíohe bʉya, nɛ bi 
ꞌyɛn̨ ʉ: “Masque ní mba ban zom bʉ 
ja ran ꞌyägui na.”

32
 Nuꞌbʉ mí zøm bʉ ra María bʉ bí 

ꞌbäh ra Jesús, bin dąnyahmu bʉ ja 
rá gua, nɛ bi ꞌyɛm̨pꞌa:
―Nuꞌbʉ xquím ꞌbʉque ua, hin 

xtán du ma įda ꞌbʉ, bi ꞌyɛn̨a.

33
 Nuꞌbʉ mín nu ra Jesús gue i 

zonꞌa ra María, nɛ ʉ ma mijudíohe 
zoni gueꞌʉ bi dɛnni, bin gąsꞌ pʉya 
nɛ bi hyundumbʉi. 34 Nɛ nu ra Jesús 
bi ꞌyänni:
―Hapʉ bi tꞌä a ra Lázaro.
Nɛ bi tꞌɛm̨ bʉya:

―Ma Hmu ahe, ga mbähä gua nu, 
bi tꞌɛm̨bi.
35

 Nɛ a ra Jesús bin zom bʉya. 
36

 ꞌBex bin ꞌyɛm̨ zɛhɛ ma mijudíohe 
bʉya:
―Nunʉ ya mfądi ɛm̨mɛ madi 

huɛc̨ꞌa, bin ꞌyɛm̨pꞌʉ. 37 Nɛ nuꞌʉ ꞌda 
bi ꞌyɛn̨ꞌʉ:
―Nuna guehna bi xocua yʉ́ dä ra 

xädä. Ha hin xtán zä xtí japi hin 
xtán du ra Lázaro ꞌbʉ.

Nu ra Jesús bi xoxꞌa ra 
Lázaro bʉ ja rán ꞌyägui

38
 Nuꞌbʉ mí zøm bʉ ja ran ꞌyägui 

ra Jesús, bin gąꞌtsꞌ mahønꞌa. Nu ran 
ꞌyägui nꞌda ra hyądo a nɛ bi juaspa 
nꞌda ra xįndo. 39 Nɛ nu ra Jesús bi 
ꞌyɛm̨pꞌʉ:

―Dami ꞌuejʉ tsꞌʉ na ra xįndo.
Pɛ nu ra Marta, rán ju a xí du, bi 

ꞌyɛm̨bi:
―Ma Hmu i, masque xʉn xą ya 

nguetho má goho ma pa ya bi du, bi 
ꞌyɛn̨a.

40
 Nu ra Jesús bi ꞌyɛm̨pꞌa:

―Pɛ dí xi i mahønꞌa, nuꞌbʉ gui 
ꞌyɛc̨ꞌyɛi gue i ja ma tsꞌɛdi, guin nu rá 
tsꞌɛdi Oją nuįxte, bi ꞌyɛm̨bi.
41

 ꞌBex bi mba ma ꞌueque ra do 
bʉya. Nɛ nu ra Jesús bi ndøtsꞌe nɛ 
bi ꞌyɛn̨a:
―Ma Ta i, dadí ꞌda a ra jamadi, 

nguetho gá ꞌyøh ma nde ꞌbʉ má 
äpꞌiꞌi nanguehna ra Lázaro. 42 Nɛ dí 
pądi thocpa thoho guí øh ma nde. 

Pɛ nuꞌa dí xi a ya, ngue dí ndepe 
da ꞌyøh ya i ꞌbäcua ya, nꞌdahma da 
ꞌyɛc̨ꞌyɛi gue gueꞌe bá pɛngä ua.

43
 Nɛ nuꞌbʉ mí juaꞌa bin yąui Oją 

bin yą ntsꞌɛdi:
―Lázaro, bá pøni.
44

 Nɛ nuꞌa xí du bá pøm bʉ ja 
rán ꞌyägui bʉya, nsøtꞌe thoho ra 
ꞌbøꞌtꞌe rá ꞌyɛ nɛ rá gua, nɛ nu rá yą 
nꞌdanꞌyo ra ꞌbøꞌtꞌe mán søtꞌe. Nu ra 
Jesús bi ꞌyɛm̨pꞌʉ:
―Xothʉ, da zä din ꞌyo bʉya, bi 

ꞌyɛn̨ꞌa ra Jesús.

I hma da fɛntꞌa ra Jesús
45

 Nɛ xʉn ngu ma mijudíohe ngue 
xí dɛnꞌna ra María, bi ꞌyɛc̨ꞌyɛi ra 
Jesús ꞌbʉ mí nu a bi ꞌyøtꞌe. 46 Pɛ nu 
miꞌda bi mba bá xih yʉ fariseo ꞌbɛꞌa 
bi ꞌyøtꞌ ra Jesús. 47 Janangueꞌa bi 
man yʉ dąmbäją nɛ yʉ fariseo ngue 
ꞌdarpʉ dim pɛtihʉ ʉ yʉ́ mi ngʉrpihʉ, 
nɛ bin ꞌyɛm̨ zɛhɛ ʉ:
―ꞌBɛꞌa sä ga øthʉ, nguetho nuꞌa 

ran ꞌyohʉ i øtꞌe xʉn ngu yʉn tꞌøtꞌe 
nuįxte. 48 Nuꞌbʉ hin ga hɛcpahʉ, 
gätho yʉ jąꞌi da ꞌyɛm̨bi yʉ́ ngʉrpi. 
Nɛ nubʉya nu yʉ romano da zʉjʉ 
ngue da bɛn̨i ya dá tɛnhdʉ manꞌda 
ra Hmu, nɛ hinga høntꞌʉ dí tɛnhdʉ 
ʉ, nɛ di juarca ma dʉxca nijąhʉ nɛ 
di juajʉ bʉya.
49

 Nɛ nuꞌa nꞌda í Caifás, ra 
dąmbäją a ra jɛya a, bi ꞌyɛn̨a:
―Ha hin guí pąhmbʉ ꞌbɛꞌa da zä 

ga øthʉ ya. 50 Ha hin guí pąhmbʉ 
manꞌda xʉn ho ꞌbʉ nꞌdatho da du 
nꞌdahma hinga gätho na ngujʉ ga 
juahmbʉ, bi ꞌyɛn̨a.

51
 Pɛ him bi bɛn̨sɛ a bi ma, pɛ 

nangueꞌa ra dąmbäją a ra jɛya 
a, janangueꞌa bi jap Oją da ma 
ꞌbɛꞌa da tꞌørpa ra Jesús, gue da du 

da yąnje dyʉ judíohe. 52 Pɛ nu ra 
Jesús ꞌbʉ mí du, hinga høngdähe 
in nde da yąnje, pɛ nɛ ʉ gätho 
miꞌda i ꞌbʉi hønbʉ go bi zä gätho 
na ndoho ra ximhäi, ꞌdarpʉ dam 
ꞌbʉhmbʉ a. 53 Nɛ nangueꞌa xí man ra 
Caifás, ꞌdaꞌangu bi bɛn̨ ʉ gätho ma 
ngʉrpihe bʉya. Nɛ gueꞌa ra pa bi 
ma njuąntho da hyo ra Jesús.
54

 Janangueꞌa mꞌbɛtꞌo bi ꞌuetho 
tsꞌʉ bʉ ꞌbʉh ma ngʉrpihe, nɛ bi 
mba bʉ ja rá nyąni nꞌda ra ʉhäi, nɛ 
dám ꞌbʉhmbe bʉ ꞌda yʉ pa bʉ ja ra 
hnini Efraín.
55

 Nɛ mi tsꞌʉtho da zøn ra pa 
ran dąbaxjua, nꞌda ra dąntsꞌihmɛ 
bi zängahe Oją mayaꞌbʉ dyʉ 
judíohe. Janangueꞌa xʉn ngu yʉ 
jąꞌi ꞌdaꞌa nꞌdanni bi nɛtsꞌi bi mba bʉ 
Jerusalén. Nguetho bi sije mꞌbɛtꞌo 
thoho ga hoc ma jąꞌihe bʉ, nangue 
ra dehe. 56 Nɛ nuꞌbʉ mí zøm bʉ ja ra 
dąniją ʉ ꞌda ma mijudíohe, bi hyom 
bʉ a ra Jesús nɛ bin ꞌyänꞌdʉ nꞌda 
ngu nꞌda ʉ:
―ꞌBɛꞌa guím mamhbʉ, ha ba ɛh̨ 

ra Jesús da nu ram pɛti ua uague 
hinꞌna, bin ꞌyɛm̨pꞌʉ.
57

 Nu yʉ dąmbäją nɛ yʉ fariseo bi 
ꞌyɛn̨ꞌʉ:

―Nuꞌbʉ ꞌbʉi to i pądi hapʉ i ꞌbʉi, 
jatho da ma, nꞌdahma da zä gam 
bɛnthe, bi ꞌyɛm̨pꞌʉ yʉ jąꞌi.

Pa nsispi ra ꞌyɛt̨hi rá gua ra Jesús

12  Di ꞌbɛh man ꞌdato pa din ja 
ra dąntsꞌihmɛ bʉ Jerusalén 

nangue ran dąbaxjua, nɛ bi mba 
mahønꞌa bʉ Betania a ra Jesús, 
nguepʉ rá ngu a ra Lázaro, gueꞌa 
xí jap ra Jesús bi dąmbɛn̨i bʉ ja 
rán ꞌyägui ngue xí du. 2 Nuꞌbʉ mín 
de, nu ra Marta bi ꞌyørpa nꞌda ran 

tsꞌihmɛ ra Jesús. Nɛꞌa ra Lázaro 
ꞌdarpʉ bin sihmɛhʉ bʉ ja ra mɛxa. 
3

 Nɛ bi mba ra María bʉ mí huh ra 
Jesús, bi xispa rá gua made litro 
ra ꞌyɛt̨hi ɛm̨mɛ yʉmanꞌu nɛ xʉm 
hmadi, nɛ í ꞌyonba ra ꞌyɛt̨hi nangue 
rá xtą. Nɛ gätho ra ngu bi yʉnꞌa ra 
ꞌyɛt̨hi. 4 Nɛ mí ꞌbʉpʉ rá tsꞌʉntꞌʉ ra 
Simón, ra Judas Iscariote a, nꞌda 
ma mixädihe a, nɛ gueꞌa bi dä a ra 
Jesús. Nɛ nuꞌbʉ mín nu a bi ꞌyøtꞌa 
ra María, bi ꞌyɛn̨a:

5
 ―Hanja him bi ꞌbä a ra ꞌyɛt̨hi, 

yʉ mahuąhi thoho xtín ja rá muui 
gue xtín tꞌun yʉ hyoya, sä bi ꞌyɛn̨ a 
ra Judas.

6
 Ngubʉ bi man a nguetho ra bɛ ̨a, 

nɛ him majuąni di huɛc̨ yʉ hyoya. 
Pɛ rá ꞌbɛfi a gue ní mbɛsca ma 
mbɛtihe dyʉ xädihe nɛꞌa rá mbɛti ra 
Jesús. Nɛ nząi hąc zɛhɛ ra mbɛti ꞌbʉ 
in nde. 7 ꞌBex bi ꞌyɛn̨ꞌa ra Jesús:
―O guidí hɛcpa na ra xisu, 

nguetho bi ꞌyørca a rán säui da 
ꞌyørque, nguetho mi tsꞌʉtho ga tu 
ngue da tꞌägagui. Janangueꞌa mí 
pɛstaꞌa ra ꞌyɛt̨hi na, xtí jacä ma jąꞌi 
ꞌbʉ dá tu. 8 Pɛ thocpa thoho gam 
ꞌbʉhmbʉ yʉ hyoya, pɛ nugä hinga 
thocpa thoho dam ꞌbʉhmbʉ ua, bi 
ꞌyɛn̨ꞌa ra Jesús.

I hma da tho ra Lázaro
9

 Nuꞌbʉ mi ꞌyøde xʉn ngu ma 
mijudíohe, gue ꞌbʉpʉ ja rán ngu 
ra María a ra Jesús, bi mba bá nu, 
pɛ hinga høntꞌa ra Jesús in nde da 
nu, pɛ nɛꞌa ra Lázaro gue xí xox ra 
Jesús bʉ ja ran ꞌyägui. 10 Janangueꞌa 
nu yʉ dąmbäją bi bɛn̨i nɛꞌa ra 
Lázaro da hyo. 11 Nguetho gueꞌa ra 
Lázaro í japi manꞌda xʉn ngu bi 
ꞌyɛc̨ꞌyɛi a ra Jesús ʉ ma mijudíohe.

Bi tꞌɛs̨pa ra Jesús ꞌbʉ 
mí yʉtꞌa Jerusalén

12
 Nuꞌbʉ mi hyax bʉya dá 

mbähmbe ra Jesús bʉ Jerusalén. 
Nɛ nuꞌʉ yʉ jąꞌi xʉn ngu xí zøm bʉ 
Jerusalén gue in nu ra dąmpɛti, 
bi ꞌyøde da mba bʉ ra Jesús. 
13

 Janangueꞌa bi gąx yʉ́ xi yʉ jąxiza 
nɛ bi mba bá thąpʉ ꞌyu. Nɛ ntsꞌɛdi 
bi ꞌyɛn̨ꞌʉ:
―Nuįxte tho rá tsꞌɛdi Oją di jąp 

na ma Hmutsꞌʉtꞌabihʉ dyʉ israelhʉ, 
dyʉ judíohʉ, bi zøcua ya nangue rá 
thuhu Oją, bi ꞌyɛn̨ ʉ.
14

 Nuꞌa ra Jesús i huxꞌa nꞌda ra 
tꞌʉburu xí dįni, tengu mán tꞌoꞌtꞌi bʉ 
ja rám hman Oją. 15 Gue mán tꞌoꞌtꞌi:

Him man gan suhʉ ya gyʉ 
mɛnguhʉ ua Sión,

nguetho ba ɛh̨ ni hmutsꞌʉtꞌabihʉ,
da hyuxꞌa nꞌda ra tꞌʉburu, mí ɛn̨ 

rá tꞌohni mayaꞌbʉ.
16

 Pɛ nuje dyʉ xädihe him ꞌbexque 
dá pąhmbe ꞌbɛꞌa nám bøn na bin 
ja, pɛ nuꞌbʉ mí mbeng mahɛt̨sꞌi ra 
Jesús dá bɛm̨hbe bʉya gue guehna 
bi tꞌørpa ra Jesús gätho mán tꞌoꞌtꞌi 
mayaꞌbʉ.
17

 Nuꞌʉ yʉ jąꞌi mí ꞌbʉhmbʉ ra Jesús 
ꞌbʉ mi xoxꞌa ra Lázaro, xí ma gue 
xí xoxꞌa ra Lázaro. 18 Janangue xʉn 
ngu yʉ jąꞌi bi mba bá thą a ra Jesús, 
nguetho bi ꞌyø a xin ja. 19 Janangueꞌa 
nu yʉ fariseo bin ꞌyɛm̨zɛhɛ ʉ:
―Nte tsꞌʉ ní mbatho ꞌbʉ dadí 

hɛcpahʉ yʉ jąꞌi. Ha hin guín nuhʉ 
ya gätho ra ximhäi i tɛnnʉ ra Jesús, 
bin ꞌyɛm̨pꞌʉ.

I hon ra Jesús ʉ yʉ mɛngu bʉ Grecia
20

 Nɛ nuꞌʉ ꞌda bi mba bʉ Jerusalén 
da nu ram pɛti bʉ, yʉ mɛngu bʉ ja 

ra häi Grecia ʉ. 21 Nɛ bin tįmhbʉ 
ra Felipe ʉ ꞌbʉ mám ꞌbʉhmbe bʉ 
Jerusalén. Nɛ nu ra Felipe, ma 
mixädihe a, ra mɛngu bʉ Betsaida 
ra xɛqui Galilea. Nɛ nu yʉ mɛngu 
bʉ Grecia bi ꞌyɛn̨ꞌʉ:
―Hague nꞌyø, dín nde dan yąhe 

tsꞌʉ ra Jesús, bi ꞌyɛn̨ꞌʉ.
22

 Nuꞌa ra Felipe bʉya bi xi a ra 
Andrés, nɛ nuꞌʉ bʉya bi xi a ra 
Jesús. 23 Nɛ nu ra Jesús bi dątꞌʉ:
―Ya mi tsꞌʉtho da zøn ra pa dan 

uįxtegä ꞌbʉ dá tu, guecä dán jąꞌigä 
ua ja ra ximhäi. 24 Majuąni dí xi ahʉ, 
tengu nꞌda ra hmudä, nuꞌbʉ hin da 
thupʉ ja ra häi ngue dim ꞌbɛpʉ, hin 
din xąndi. Pɛ nuꞌbʉ da thuhu, da 
zä din xąndi xʉn ho. 25 Nuꞌa toꞌo i 
su din ʉnba ꞌbʉ da dɛngui, da mba 
ma ʉnbi rá te a, pɛ nuꞌa hingui su 
din ʉnba ꞌbʉ da dɛngui guecua 
ja ra ximhäi, din ja ra te maząi a. 
26

 Nguetho nuꞌbʉ ꞌbʉ a nꞌda in nde 
din ꞌyɛh̨ɛ nanguecä, jatho da bɛn̨i 
tengu dím bɛn̨gä, nɛ ga comꞌbe ma 
tsꞌɛdi bʉ mahɛt̨sꞌi bʉya. Nuꞌbʉ ꞌbʉ a 
nꞌda din ꞌyɛh̨ɛ nanguecä, nuꞌa ma Ta 
da numanho a.

Ra Jesús im ma da tho
27

 ―Pɛ nuya ɛm̨mɛ tu ma mbʉi, bi 
ꞌyɛn̨ꞌa ra Jesús. ꞌBɛꞌa sä ga xih ma 
Ta. Ha sä ga äpi di ꞌuegä ꞌbɛꞌa din 
jacä ya. Pɛ hingui sä, nguetho gueꞌa 
bá ɛc̨ä ngue gan nuꞌa i jatho gan 
nugä ya, bi ꞌyɛn̨ꞌa ra Jesús.
28

 Nɛ nubʉya bin yąui rá Ta:
―Ma Ta a i, dami jaqui gan nugä 

høntꞌa go ndaꞌa dí tꞌɛs̨ꞌi i, bi ꞌyɛm̨bi.
ꞌBexque bi tꞌøꞌa nꞌda ra nde bʉ 

mahɛt̨sꞌi, bi ꞌyɛn̨a:
―Pɛ ya dí jaꞌi guín nu, nɛ guin nu 

mahønꞌa, bi ꞌyɛn̨a.

29
 Nɛ nuꞌʉ yʉ jąꞌi mí ꞌbähmbʉ bʉ, 

bi ꞌyøh rá nde Oją nɛ bi ꞌyɛn̨ꞌʉ ꞌda:
―Bin gäni.
Nɛ nuꞌʉ miꞌda:

―Masque nꞌda rám ꞌbɛhni Oją 
mahɛt̨sꞌi bi zofo, bi ꞌyɛn̨ ʉ.
30

 Pɛ nuꞌa ra Jesús bi ꞌyɛm̨pꞌʉ:
―Nuꞌa ra nde gá ꞌyøhmbʉ, ntsꞌɛdi 

bi zocä Oją, hin nangue ga pącä bi 
ꞌyøh ma nde, pɛ guepʉ gui pąhmbʉ 
ya i øh ma ndegä a. 31 Nuya mi 
tsꞌʉtho ga øtꞌä a dí fądi ndaꞌʉ da 
mba ma ʉnbi, nɛ ndaꞌʉ hin da 
mba ma ʉnbi. Nɛ mi tsꞌʉtho ga tąp 
ra zįthu, gue in tsꞌʉtꞌabi ua ja ra 
ximhäi a, nɛ da tsꞌänba ya da tꞌɛrbʉ 
ja ran ʉnbi. 32 Nuꞌbʉ dá cuatꞌä bʉ ja 
ra pontꞌi, gueꞌa dá zohnꞌdʉ gätho yʉ́ 
mbʉi yʉ jąꞌi ga xifi di däc yʉ́ mbʉi 
gan yąnꞌʉ, bi ꞌyɛn̨ꞌa ra Jesús.

33
 Nɛ guehna mi man na, ngue 

mi ndepe xtám bąh yʉ jąꞌi ꞌbɛꞌa nín 
dąte dí tho a. 34 Nɛ nu yʉ jąꞌi bʉya 
bi dątꞌa:
―Nugähe ya dá øhmbe im mam 

bʉ ja rán tꞌɛd̨i Oją, i ꞌbʉi mazą̈i a ra 
Cristo. Nɛ guí ɛn̨sɛ jatho gui tu bʉ 
ja ra pontꞌi, gán jąꞌi ua ja ra ximhäi. 
Toꞌo e ngue guí ɛn̨sɛ gán jąꞌi ua ja 
ra ximhäi. Masque hinga gueꞌe gra 
Cristo ꞌbʉ.

35
 Nu ra Jesús ꞌbex bi ꞌyɛm̨pꞌʉ:

―Him min ngu yʉ pa ga xänꞌnahʉ 
ya, ngue drán nɛquigä. Ndeꞌbʉ gan 
ꞌyohʉ bʉ ja ran nɛqui ya, nɛ hin da 
zʉ ahʉ ra ꞌbɛxui. Nguetho nuꞌa toꞌo 
i ꞌyo bʉ ja ra ꞌbɛxui hingui pądi 
hapʉ i ꞌyo. 36 Dami hyąmhbʉ ran 
nɛqui ya, janya i ja ya, nɛ din ja ran 
nɛqui ni mbʉihʉ bʉya, bi ꞌyɛm̨pꞌʉ.

Nɛ nuꞌbʉ mí jua a bi man ra Jesús 
bi mba, bin ꞌyąnsɛ.

Hinguin nde da ꞌyɛc̨ꞌyɛi 
ʉ ma mijudíohe

37
 Pɛ guextaꞌa him bi ꞌyɛc̨ꞌyɛi 

xʉn ngu ma mijudíohe, madagueꞌa 
xʉn ngu yʉn tꞌøtꞌe nuįxte bi nu bi 
ꞌyøtꞌ ra Jesús. 38 Pɛgue bin ja tengu 
thoho bi man ra pøngahyą Isaías 
ꞌbʉ mí ma ꞌbɛꞌa din ja, bi ꞌyɛn̨a:

Ma Hmu i, toꞌo maha bi ꞌyɛc̨ꞌyɛi 
a dá mamhbe

nɛ toꞌo bi bą ꞌbʉ gmí ꞌyuh ni 
tsꞌɛdi, bi ꞌyɛn̨a.

39
 Him bi zä bi ꞌyɛc̨ꞌyɛi ʉ ꞌda 

nguetho nuꞌbʉ him mín nde ʉ, bi 
mba njapi tengu bi man ra Isaías 
ꞌbʉ mí ma mahønꞌa:
 40 Nuꞌa Oją bi gomba yʉ́ dä ʉ nɛ bi 

mɛp yʉ́ mbʉi ʉ,
gue din ja tenguꞌbʉ din xädä,
nɛ hin din ja yʉ́n ꞌyomfɛn̨i yʉ́ 

mbʉi,
nɛ hin da zä di päh yʉ́ mbʉi gue 

xtí punba Oją ʉ, bi ꞌyɛn̨ a ra 
Isaías.

41
 Guehna bi man ra Isaías ꞌbʉ mí 

ꞌyut Oją din ja rá tsꞌɛdi nuįxte ra 
Cristo, nɛ bi mam bʉya ꞌbɛꞌa da 
ꞌyøtꞌa ra Cristo.

42
 Pɛ xʉn ngu ma ngʉrpihe mim 

bɛn̨sɛ ngue ɛc̨ꞌyɛi ra Jesús. Pɛ him 
bi ma gue ɛc̨ꞌyɛi ʉ, nguetho i su xtá 
hyøn a thi yʉ fariseo bʉ ja yʉ́ niją, 
gue má zä da zanꞌʉ. 43 Nguetho 
manꞌda bi bɛn̨i ꞌbɛꞌa da man yʉ́ 
mijąꞌihʉ, gue da ꞌyɛm̨bi xʉn ho ʉ, 
xinda gueꞌbʉ go xtá ꞌyɛm̨p Oją xʉn 
ho ʉ.

Dí mba ma juąnbi nꞌda ʉ 
yʉ́m hman ra Jesús

44
 Pɛ nu ra Jesús ntsꞌɛdi bi ma:

―Nuꞌa toꞌo i ɛc̨ꞌyɛigui, i ɛc̨ꞌyɛi 
a bá pɛngui. 45 Nguetho nuꞌʉ toꞌo 
i pąqui, i pą a bá pɛngä. 46 Nuꞌa 
bá ɛc̨ä gue ga yorba yʉ́ mbʉi ʉ 
ꞌbʉcua ja ra ximhäi. Nuꞌa toꞌo da 
dɛngui hin din ꞌyo bʉ ja ra ꞌbɛxui 
a. 47 Nuꞌa toꞌo da ꞌyøh mam hmangä 
nɛ hingui ɛc̨ꞌyɛi, pɛ hinga guecä ga 
juąnbä a, nguetho hin ná ɛc̨ä ga øtꞌ 
ran juąnbate, pɛ ná ɛc̨ä ua gan yąn 
ʉ ꞌbʉcua ja ra ximhäi. 48 Nuꞌa toꞌo 
hin da ꞌyɛc̨ꞌyɛigui nɛ hin da ꞌyø a 
dím mangä ya, nuꞌa mam hma dá 
mangä ya, gueꞌa dí juąnba ʉ ꞌbʉ rán 
zɛgui ra pa. 49 Nguetho him mam 
hmansɛ a dá ma, pɛ nuꞌa ra Ta gue 
bá pɛngä bi xiqui ꞌbɛꞌa dá mangä 
nɛ ꞌbɛpʉ ná xänba yʉ jąꞌi. 50 Nɛ dí 
pącä da dįn ra te maząi ʉ toꞌo da 
hyąn rám hma ma Ta. Nɛ gueꞌa i 
xicä a nɛ dí mangä a bʉya, bi ꞌyɛn̨ꞌa 
ra Jesús.

Ra Jesús bi xʉguaba yʉ́ xädi

13  Nuꞌbʉ mi tsꞌʉtho da mbʉh 
ra dąmpɛti nangue ran 

dąbaxjua, nɛ mí pąh ra Jesús ya mi 
tsꞌʉtho da zøn ra ora da bøngua ja 
ra ximhäi, da mbeng bʉ bí ꞌbʉh rá 
Ta. Nɛ gätho yʉ pa mi ꞌbʉcua, midí 
huɛc̨ꞌʉ to gätho bi ꞌyɛc̨ꞌyɛi a, nɛ 
nuya manꞌda di huɛc̨ꞌʉ di huɛq̨ui.
2

 Nɛ nuꞌbʉ mán sihmɛhe ra Jesús 
ꞌbʉ bin de, nuꞌa ra zįthu bʉya bi 
bɛn̨ba ra Judas rá tsꞌʉntꞌʉ ra Simón 
Iscariote gue di dä a ra Jesús. 3 Nu 
ra Jesús i pądi bí nɛxpʉ ꞌbʉh rá Ta 
nɛ da mbeng bʉ mahønꞌa, nɛ i pądi 
gue rá Ta bi unni gätho ꞌbɛꞌa i ja 
gue di manda zɛhɛ. 4 Pɛ guehma 
bin ꞌyɛh̨ɛ nanguecähe. Nguetho bi 
ndantsꞌ ꞌbʉ mín sihmɛ nɛ bi mbøꞌa 
nꞌda rá pahni, in nde nte di hɛn̨i. Nɛ 

bi dutꞌ rá foho nꞌda ran thuꞌyɛ. 5 Nɛ 
nuꞌbʉ mí xitꞌ ra dehe ra ximbo, bi 
dʉꞌmi bi mberca ma guahe nɛ bi 
dugahe nangueꞌa ran thuꞌyɛ mim 
bongui bʉ rá foho.

6
 Nɛ nuꞌbʉ mí zøm bʉ huh ra 

Simón Pedro, nu ra Pedro bi 
ꞌyɛm̨pꞌa bʉya:

―Ma Hmu i, ha gui perca ma gua, 
bi ꞌyɛn̨a.
7

 Nu ra Jesús bi dąti nɛ bi ꞌyɛm̨bi:
―Majuąni hingui sä gui pąh ya 

ꞌbɛꞌa nam bønꞌa dí øtꞌä, pɛ mꞌbɛjua 
da zä gui pądi, bi ꞌyɛm̨bi.

8
 Nu ra Pedro xø bi ꞌyɛm̨pꞌa:

―Njąmꞌbʉ dan uni gui perca ma 
gua.

Pɛ nu ra Jesús bi dątꞌa:
―Nuꞌbʉ hin ga peꞌtꞌä ni gua, nte 

man jaui ꞌbʉ, bi ꞌyɛn̨a.
9

 Nu ra Simón Pedro bʉya bi 
ꞌyɛm̨pꞌa:

―Ma Hmu i, hinga høntꞌa ma 
gua ꞌbʉ, nɛꞌa ma ꞌyɛ nɛꞌa ma yą, bi 
ꞌyɛm̨bi.

10
 Nu ra Jesús bi ꞌyɛm̨pꞌa:

―Pɛ ya ma zä bi bo ahʉ nangue ni 
tsꞌoquihʉ, nguetho nuꞌa toꞌo bin hi 
ya bi bo rá jąꞌi. Pɛ høntꞌʉ ni guahʉ 
ząi da ꞌbeꞌtꞌe ngue pärpʉ yʉ fonthäi 
hapʉ guí ꞌyohʉ. Pɛ nu nꞌda ahʉ him 
bin hi, bi ꞌyɛn̨a.
11

 Ngubʉ bi ma nguetho bi bądi i 
hupʉ a di dä a. Janangueꞌa bi ma 
hinga gätho dán hihe.
12

 Nuꞌbʉ mí jua a bi xʉguagahe, bi 
hye mahønꞌa rá pahni nɛ bin säya. 
Bi ꞌyɛn̨je bʉya:
―Ha guí pąhmbʉ ꞌbɛꞌa nam bønꞌa 

dá øtꞌahʉ ya. 13 Nu ahʉ guí ɛn̨jʉ drá 
xänbategä nɛ guí ɛn̨jʉ drá Hmugä. 
Xʉn ho guím mamhbʉ nguetho 
gueꞌa dí øtꞌä a. 14 Dá peꞌtꞌä ni guahʉ, 

guecä ni xänbatejʉ nɛ ni Hmujʉ. 
Janangueꞌa nɛ ahʉ gam perpa ni 
guahʉ nꞌda ngu nꞌda ahʉ, ngue gui 
ꞌyøthʉ gui cohmbʉ häi nɛ ꞌda gdám 
fäxtahʉ. 15 Nuya dá utꞌahʉ ꞌbɛꞌa 
gui ꞌyøthʉ nguetho dín nde ahʉ gui 
ꞌyøthʉ tengu dá øtꞌahʉ. 16 Majuąni dí 
xi ahʉ, manꞌda nuįxte nꞌda ra Hmu 
xinda gueꞌʉ yʉ́ mbɛfi, manꞌda nuįxte 
a i pɛhnate xinda gueꞌa ram ꞌbɛhni. 
17

 Nuꞌbʉ guí pąhmbʉ a dím mangä 
ya nɛ thocpa thoho gui ꞌyøthʉ a, gan 
johyahʉ nangue Oją ꞌbʉ.
18

 Pɛ hín dím mangä gätho ahʉ 
da zä gan johyahʉ nangue Oją, 
nguetho dí pątꞌa ni mbʉihʉ nꞌda 
ngu nꞌda ahʉ gue dá huanꞌnahʉ. 
Pɛ guehma dá huahni gätho ahʉ, 
nꞌdahma din ja ꞌbɛꞌa bi man rá 
tꞌohni Oją ngue bi ꞌyɛn̨a: “Nuꞌa 
nꞌda dí sihmɛꞌbe, gueꞌa di dägä a.” 
19

 Mꞌbɛtꞌo dí xi ahʉ ꞌbɛꞌa da tꞌørcä, 
janangueꞌa da zä gui thoqui gui 
ꞌyɛc̨ꞌyɛigahʉ gue drá Cristogä ꞌbʉ 
ya bin ja. 20 Majuąni dí xi ahʉ, nuꞌa 
toꞌo da ꞌyømanho a im man a nꞌda 
mam ꞌbɛhnigä, i simanhogä a nɛ i 
simanho a bá pɛngä, bi ꞌyɛn̨je.

Ra Jesús i pądi di dä a ra Judas
21

 Nuꞌbʉ mí jua a bi man ra Jesús, 
bi du rá mbʉi, nɛ bi xije mahønꞌa:
―Majuąni dí xi ahʉ, i ꞌbʉ a nꞌda 

ahʉ di dägä, bi ꞌyɛn̨je.
22

 Nugähe bʉya dyʉ xädigähe, 
dán hyɛt̨he nꞌda ngu nꞌdaje nɛ dán 
ꞌyänhde: “Toꞌogahʉ di dä ꞌbʉ,” dán 
ꞌyɛm̨fe. 23 Nɛ nugä ꞌdarpʉ mi huꞌbe 
ra Jesús nguetho ɛm̨mɛ midí huɛg̨ä. 
24

 Nu ra Simón Pedro bʉya bi uąnga 
rá ꞌyɛ, ndeque ga änni ndaꞌa di dä 
a. 25 Nugä bʉya gue ꞌdarpʉ mí huꞌbe 
ra Jesús, dá änni:

―Ma Hmu i, toꞌo a guím ma, dá 
ɛm̨bi.

26
 Bi ꞌyɛn̨gä a ra Jesús bʉya:

―Nuꞌa ga cärpa a ra hmɛ ra tʉhʉ 
gue ga unni, gueꞌa di dägä a, bi 
ꞌyɛn̨gä a bʉya.

Nɛ ꞌbex bi unꞌna ra hmɛ a ra 
Judas Iscariote rá tsꞌʉntꞌʉ ra Simón. 
27

 Nɛ nuꞌbʉ mí zi ra hmɛ, ꞌbex bi 
yʉtꞌ ra zįthu rá mbʉi. Nɛ nu ra 
Jesús bi ꞌyɛm̨bi:
―Nuꞌa guí nde gui ꞌyøtꞌe dami 

ꞌyøtꞌa nꞌdihi ya, bi ꞌyɛn̨a.
28

 Nɛ xínga nꞌdagähe mi huhmbe 
bʉ ja ra mɛxa gue dá pąhmbe ꞌbɛꞌa 
nám bøn a bi xifi. 29 Pɛ ꞌdagähe dím 
bɛm̨hbe gue gueꞌa bi xih ra Judas 
da mba da däi ꞌbɛꞌa ga homhbe ꞌbʉ 
bin ja ra dąntsꞌihmɛ. Nɛ nu miꞌda 
gähe dím bɛm̨hbe gue bi xih ra 
Judas da mba di unni tsꞌʉ ra mbɛti 
yʉ hyoya, nguetho mí hą ra buxa i 
o ma mbɛtihe. 30 Nɛ nuꞌbʉ ya xí zi 
ra hmɛ, ꞌbex bi mba nꞌdihi. Ya bin 
xui bʉya.

Ra ꞌdaꞌyontꞌɛd̨i
31

 Nuꞌbʉ ya xí mba ra Judas, nu ra 
Jesús bi ꞌyɛn̨gähe:
―Nuya di nɛqui dan uįxtegä 

guecä dán jąꞌigä ua ja ra ximhäi. 
Nɛ nuꞌa ga øtꞌä ya, gueꞌa manꞌda dí 
nɛqui gue xʉn hotho Oją. 32 Ga udi 
nuįxte xʉn hotho Oją, nɛ nu Oją 
da ꞌyudi gue nuįxte xʉn hogä guecä 
ngue dán jąꞌi ua ja ra ximhäi. Nɛ 
mi tsꞌʉtho ya din ja a dím mangä. 
33

 Ma zʉ tꞌʉhni ahʉ, manꞌda zʉ ora 
dam ꞌbʉhmbʉ ya. Nɛ mꞌbɛjua guim 
bɛn̨jʉ. Nɛ ga xi ahʉ ya tengu dá xi 
ʉ ma ngʉrpihʉ, hingui sä ꞌdarbʉ ga 
mbähä hapʉ ga mbagä. 34 Nuya ga 
xi ahʉ nꞌda ran tꞌɛd̨i maꞌdaꞌyo, gue 

ꞌda xtín huɛc̨tahʉ nꞌda ngu nꞌda ahʉ. 
Tengu thoho bʉ dá huɛc̨ꞌahʉ, ngubʉ 
gan ꞌyørpahʉ nꞌda ngu nꞌda ahʉ. 
35

 Nangue ꞌda gdín huɛc̨tahʉ nꞌda 
ngu nꞌda ahʉ, gätho yʉ jąꞌi da bądi 
guí tɛngahʉ, bi ꞌyɛn̨je.

Ra Jesús i pądi din cønꞌa ra Pedro
36

 Nu ra Simón Pedro bi ꞌyɛm̨pꞌa:
―Ma Hmu i, hapʉ gui mba.
Nu ra Jesús bi dątꞌa:

―Hingui sä ꞌbex gui tɛngä ya 
hapʉ ga mba. Pɛ mꞌbɛjua da zä gui 
mba bʉ ga mbagä.
37

 Janangueꞌa nu ra Pedro bi 
ꞌyɛm̨pꞌa:

―Hanja hingui sä ꞌdarpʉ ga 
mbɛ ya, madagueꞌa nɛcä da thogä 
nangueꞌa ga tɛnꞌni i, bi ꞌyɛn̨a.
38

 Nu ra Jesús bi dątꞌa:
―Ha majuąni gui tɛngui 

madagueꞌbʉ da tho i, nguetho ná 
hyundį xquí cøng ꞌbʉ bi mbah ra 
tamfø, bi ꞌyɛm̨bi.

Ra Jesús ra ꞌyu ní zøm 
bʉ bí ꞌbʉh rá Ta

14  ―Pɛ o di tu ni mbʉihʉ. Guí 
ɛc̨ꞌyɛihʉ Oją janangueꞌa 

nɛcä dami ꞌyɛc̨ꞌyɛigahʉ. 2 Nubʉ 
rá ngu ma Ta bí ja bʉ xʉn ngu yʉ 
ngu mahotho. Nuꞌbʉ hin te di ja 
bʉ, xcá xi ahʉ ꞌbʉ. Pɛgue i ja bʉ, 
janangueꞌa nuꞌbʉ dá mbagä gua 
hocꞌahʉ hapʉ dam ꞌbʉhmbʉ. 3 Nɛ 
nuꞌbʉ dá mbagä ba hocꞌahʉ bʉ dam 
ꞌbʉhmbʉ, nɛ ba pengä mahønꞌa 
ga six ahʉ bʉ ngue ꞌdarpʉ dam 
ꞌbʉhmbʉ bʉya. 4 Nubʉ ga mbagä guí 
pąhmbʉ nɛ guí pąhmbʉ ra ꞌyu, bi 
ꞌyɛn̨je.

5
 Pɛ nuꞌa ra Tomás bi ꞌyɛm̨pꞌa:

―Ma Hmu i, hin dí pąhmbe hapʉ 
gui mba, xín dí pąhmbe a ra ꞌyu, bi 
ꞌ yɛn̨a.

6
 Nu ra Jesús bi ꞌyɛm̨pꞌa:

―Nugä drá ꞌyugä nɛ guecä ní fą 
a majuąni nɛ dadí ungä ra ꞌdaꞌyote 
maząi. Njon da zä da zøm bʉ ꞌbʉh 
ma Ta hinda høntꞌbʉ da ꞌyɛc̨ꞌyɛigui. 
7

 Nuꞌbʉ majuąni xquí pąjʉ nɛꞌa 
ma Ta xquí pąhmbʉ ꞌbʉ. Pɛ ja gá 
pąhmbʉ ya nguetho ya guín nuhʉ a 
ya, bi ꞌyɛn̨je.

8
 Pɛ nu ra Felipe bi ꞌyɛm̨pꞌa:

―Ma Hmu i, pɛ hin dín nuhe a ni 
Ta, dami jaje gan nuhe nɛ nte ga 
ꞌbɛhmbe, bi ꞌyɛn̨a.

9
 Nu ra Jesús bi dątꞌa:

―Ha guextaꞌa hin guí pąqui nɛ 
nyaꞌa tho xtám ꞌbʉhmbʉ. Nuꞌa 
toꞌo xʉn nugui, ya xʉn nu ma Ta. 
Hanja gní ꞌyɛn̨gui: “ꞌYurcahe ni 
Ta.” 10 Ha hin guí ɛc̨ꞌyɛi gue nꞌdatho 
dí comꞌbe ma Ta. Nuꞌʉ yʉm hma 
dí xi ahʉ him mam hmansɛgä ʉ, 
pɛ yʉ́m hman a ma Ta i ꞌbʉcua 
ja ma mbʉigä, nɛ gueꞌa di jacä ga 
øtꞌä a dí øtꞌä. 11 Dami ꞌyɛc̨ꞌyɛigahʉ 
gue nꞌdatho dí comꞌbe ma Ta. Pɛ 
nuꞌbʉ xʉn hɛį gui pąhmbʉ, dami 
pąhmbʉ gue høntꞌa Oją sä i øtꞌʉ 
yʉ nuįxte dí øtꞌä. Janangueꞌa da 
zä gui ꞌyɛc̨ꞌyɛihʉ gue nꞌdatꞌa dí 
comꞌbe ma Ta. 12 Majuąni dí xi ahʉ, 
nuꞌbʉ gui ꞌyɛc̨ꞌyɛigahʉ, nu ra ꞌbɛfi 
dí øtꞌä, nɛ ahʉ da zä gui ꞌyøthʉ 
ꞌbʉ. Nɛ manꞌda nuįxte yʉ ꞌbɛfi da 
zä gui ꞌyøthʉ nguetho ga mba bʉ 
bí ꞌbʉh ma Ta. 13 Nguetho høntꞌa 
go ꞌbɛꞌa gui ꞌyähmbʉ ꞌbʉ ꞌda angu 
dím bɛm̨hbʉ, ga øtꞌä, janangueꞌa da 
tꞌɛs̨pa ma Ta nangue a ga øtꞌä, rá 
Tsꞌʉntꞌʉgä a. 14 Høntꞌa go ꞌbɛꞌa gui 

ꞌyäqui ꞌbʉ nꞌdatꞌa dím bɛm̨hbʉ, ga 
øtꞌä.

Ra Jesús bi ma ba pɛnpa 
rá Hogandąhi Oją

15
 Nɛ manꞌda bi man ra Jesús, bi 

ꞌyɛn̨a:
―Nuꞌbʉ majuąni høngdä guín 

numanhojʉ, dami pɛsꞌhʉ ꞌbɛꞌa 
gätho dí xi ahʉ. 16 Nɛ ga äp ma Ta 
ba pɛnꞌnahʉ manꞌda nim fätsꞌihʉ da 
mbäx ahʉ tengu dá øtꞌahʉ, nɛ gam 
ꞌbʉhmbʉ maząi a bʉya. 17 Gueꞌa 
rá Hogandąhi Oją a, nɛ di ja ahʉ 
gui pąhmbʉ a majuąni. Pɛ nuꞌʉ 
di ho ra ximhäi hin da zä da zini, 
nguetho hinꞌyʉ ꞌbɛꞌa dí bą a, xíngui 
pądi ꞌbɛꞌa rá ꞌbɛfi a. Pɛ nu ahʉ guí 
pąhmbʉ a nguetho dí ꞌbʉhmbʉ a, 
nɛ da zøn ra pa din ząm bʉ mbo 
ni mbʉihʉ. 18 Hin gan jahʉ tengu 
yʉ hyoya tꞌʉhni ꞌbʉ dá mbagä, 
nguetho ba pengä dam ꞌbʉcä bʉ 
mbo ni mbʉihʉ. 19 Mi tsꞌʉtho ya 
him man da nucꞌʉ di ho ra ximhäi. 
Pɛ nu ahʉ da zä guin nujʉ nangue 
ni mbʉihʉ, nɛ ząi gam ꞌbʉhmbʉ 
nguetho ząi dí ꞌbʉcä. 20 Nɛ nu a ra 
pa da zøh rá Hogandąhi Oją, da zä 
gui pąhmbʉ gue dam ꞌbʉpʉ mbo ni 
mbʉihʉ, nɛ gam ꞌbʉhmbʉ bʉ ja ma 
mbʉigä bʉya. Nɛ da zä gui pąhmbʉ 
dí ꞌbʉi nangue ma Ta. 21 Høntꞌa go 
toꞌo i øtꞌ man tꞌɛd̨igä nɛ pɛꞌtsꞌa mam 
hmangä, gueꞌa majuąni høngdä i 
numanhogä a. Nɛ nuꞌa ma Ta nɛcä 
ga huɛc̨ꞌbe a, nɛ ga japi da bądi xʉn 
ho ma tsꞌɛdi, bi ꞌyɛn̨je.
22

 Nuꞌa ra Judas, pɛ hinga gueꞌa ra 
Judas Iscariote, bi ꞌyänꞌna bʉya:
―Haguen ja høngdähe gui jaje ga 

pąhmbe xʉn ho ni tsꞌɛdi, nɛ hinꞌna 
ʉ di ho ra ximhäi, bi ꞌyɛn̨a.

23
 Nu ra Jesús bi dątꞌa:

―Nuꞌbʉ i ꞌbʉ a nꞌda ahʉ majuąni 
høngdä i numanhogui, da mbɛsca 
mam hmangä a ꞌbʉ. Nɛ di huɛc̨ꞌa ma 
Ta bʉya, nɛ ba ɛꞌ̨be, nɛ dan ząmꞌbe bʉ 
mbo rá mbʉi a. 24 Pɛ nuꞌa toꞌo hingui 
numanhogui, hingui pɛꞌtsꞌ mam 
hmangä a. Nɛ nuꞌa mam hmangä, him 
mam hmansɛgä pɛ rám hma ma Ta 
gueꞌa bá pɛngä ua, bi ꞌyɛn̨a.

25
 Nɛ xø bi ꞌyɛn̨a:

―Nuya yʉm hma dá xi ahʉ 
gätho yʉ pa dám ꞌbʉhmbʉ ua ja ra 
ximhäi. 26 Pɛ nuꞌa nim fätsꞌihʉ rá 
Hogandąhi Oją gue ba pɛnhꞌnahʉ 
ma Ta, tenguꞌbʉ da guecsɛgä a, nuꞌa 
di bɛn̨ꞌnahʉ yʉm hma xtá xi ahʉ, 
nɛ da xänꞌnahʉ ꞌbɛꞌa gätho miꞌda.

27
 Dadín ꞌyɛh̨mbʉ ya, dami hyąmhbʉ 

ran tꞌunni ngue ran johya dadí ꞌda ahʉ 
ya, nɛ thocpa thoho din ja ahʉ. Hinguin 
ja tengu rán johya ra ximhäi. O di tu ni 
mbʉihʉ nɛ hin din su ni mbʉihʉ. 28 Nɛ 
nuꞌbʉ majuąni guín numanhojʉ, din 
johya ni mbʉihʉ nanguehna dí xi ahʉ: 

“Ga mba bʉ bí ꞌbʉh ma Ta.” Nɛ manꞌda 
ja rá tsꞌɛdi xinda guecä. 29 Nugä xtá 
xi ahʉ ꞌbɛꞌa gätho din ja guepʉ da zä 
manꞌda gui ꞌyɛc̨ꞌyɛigahʉ ꞌbʉ ya bin ja.

30
 Nuya him ma nyaꞌa dan yąhʉ ya, 

nguetho ba ɛp̨ʉ rá ngʉrpi ra ximhäi. Pɛ 
njąmꞌbʉ bi dącpä a, janangue hinꞌyʉ 
rá tsꞌɛdi da dącpä a ya. 31 Pɛ jatho ga 
øtꞌä a ma ꞌbɛfi ga øtꞌä ya, nꞌdahma da 
bą ʉ ꞌbʉcua ja ra ximhäi høntꞌa ma Ta 
dín numanhogä, nɛ ząi dí øtꞌa i xiqui. 
Janangueꞌa ga ndanshʉ ya ga mbähä, 
bi ꞌyɛn̨je ra Jesús.

Rá za ra uva majuąni nɛꞌʉ yʉ́ ꞌyɛ

15  Nu ra Jesús bi ꞌyɛn̨a:
―Nugä drá za majuąni, 

ngue i zʉh yʉ́n dätꞌo. Nɛ nuꞌa ma 

Ta di jamansu a. 2 Nɛ nuꞌʉ yʉ́ ꞌyɛ 
hingui ja yʉ́n dätꞌo, nuꞌa ma Ta 
da hyɛqui, nɛ da mbøgue. Pɛ nuꞌʉ 
yʉ ꞌyɛ i ja yʉ́n dätꞌo, di hoqui gue 
din ja miꞌda yʉ́n dätꞌo. 3 Nuꞌahʉ ya 
mahoqui ahʉ nangue mam hmangä 
dá xi ahʉ. 4 Dami thojʉ ngue thocpa 
thoho dam ꞌbʉhmbʉ. Nguetho 
hingui sä gui ꞌyøthʉ rá ꞌbɛfi Oją ꞌbʉ 
hin gui thoqui gui hyąmhbʉ ma 
tegä, tengu nꞌda rá ꞌyɛ ra za hingui 
sä din jasɛ yʉ́n dätꞌo ꞌbʉ hin da 
nɛxpʉ rá te a rá za.
5

 Nugä tenguꞌbʉ drá za, nu ahʉ 
tenguꞌbʉ yʉ́ ꞌyɛ ahʉ ra za i zʉh yʉ́n 
dätꞌo. Nuꞌa toꞌo da guatꞌi nanguecä, 
da hyąnga ma tsꞌɛdi nɛ din zʉdi 
xʉn ngu yʉ́n dätꞌo. Pɛ nuꞌa hin da 
guatꞌi nanguecä nte din ja. 6 Nu a 
toꞌo da hyɛgä din ja tengu nꞌda ra 
ꞌyɛza ꞌbʉ bi däsɛ, da ꞌyotꞌi, da mba 
ma bʉntꞌi nɛ i pa ma pɛti da tꞌupʉ 
ja ra sibi.
7

 Nuꞌbʉ gui thoqui gui cuathʉ 
nanguecä nɛꞌbʉ din ząm bʉ ja 
ni mbʉihʉ mam hmangä, dami 
ꞌyähmbʉ ꞌbɛꞌa guín nde gui ꞌyähmbʉ 
nɛ din ja bʉya. 8 Nɛ nuꞌbʉ din ja 
xʉn ngu nin dätꞌohʉ, gueꞌa dí ꞌyu 
a rá nuįxte ma Tahʉ a, nɛ gueꞌa 
dí fądi majuąni ma ꞌyɛc̨ꞌyɛi ahʉ a. 
9

 Tengu thoho bʉ ni huɛg̨ä ma Ta, 
ngubʉ na huɛc̨ꞌahʉ. Dami thoqui 
guin ndehʉ man huɛc̨ate. 10 Nuꞌbʉ 
gui pɛspʉ ni mbʉihʉ gätho dí xi 
ahʉ nɛ gui ꞌyøthʉ a, da zä thocpa 
thoho gui pąhmbʉ man huɛc̨ate ꞌbʉ. 
Tengu bʉ na pɛꞌtsꞌä rám hma ma Ta, 
janangueꞌa thocpa thoho dí pąh rán 
huɛc̨ate.
11

 Gätho ya dí xi ahʉ nꞌdahma 
ga comhbʉ a man johyagä, nɛ da 
yupʉ ni mbʉihʉ nɛ da bontsꞌ thoho 

bʉya. 12 Nuꞌa man tꞌɛd̨i dí xi ahʉ, 
gan huɛj̨ʉ nꞌda ngu nꞌda ahʉ, tengu 
bʉ na huɛc̨ꞌahʉ. 13 Nuꞌa ran huɛc̨ate 
manꞌda xʉn ho, gue di un rá te nꞌda 
nangue ʉ yʉ́ amigo da yąni. 14 Nu 
ahʉ ma amigo ahʉ ꞌbʉ guí øthʉ 
ꞌbɛꞌa gätho dí xi ahʉ. 15 Him ma xi 
ahʉ ma ꞌyɛh̨ɛ ahʉ, nguetho nu a ra 
ꞌyɛh̨ɛ hingui pądi ꞌbɛꞌa i øtꞌ rá hmu. 
Pɛ nuya dí xi ahʉ ma amigo ahʉ, 
nguetho ya dá xi ahʉ gätho bi xicä 
ma Ta. 16 Nuꞌahʉ hin gá huangahʉ, 
pɛ go dá huanꞌnahʉ nɛ dá sänꞌnahʉ 
din zʉh nin dätꞌohʉ, nangue gui 
ꞌyøthʉ ma ꞌbɛfigä nɛ da hyätꞌ maząi. 
Janangueꞌa høntꞌa go ꞌbɛꞌa gui 
ꞌyähmbʉ ma Ta nangue nꞌdatꞌa dím 
bɛm̨hbʉ, din ja bʉya. 17 Nuna man 
tꞌɛd̨igä dí xi ahʉ, gan huɛj̨ʉ nꞌda 
ngu nꞌda ahʉ.

Nu ra ximhäi di ʉcpa ra 
Jesús nɛꞌʉ i tɛnni

18
 Nɛ xø bi ꞌyɛn̨ꞌa ra Jesús:

―Nuꞌbʉ di ʉcꞌahʉ ʉ di ho ra 
ximhäi, dami pąhmbʉ mꞌbɛtꞌo 
thoho bi ʉgä. 19 Nuꞌbʉ da ꞌda angu 
guí øthʉ ʉ di ho ra ximhäi, nuꞌʉ 
da numanho ahʉ ʉ ꞌbʉ. Pɛ hin 
guí øthʉ tengu øtꞌʉ nguetho dá 
huanꞌnahʉ. Janangueꞌa di ʉcꞌahʉ 
ya. 20 Pɛ guim bɛm̨hbʉ a ram 
hma dá xi ahʉ: “Pɛ manꞌda rán 
säui da hnumanho nꞌda ra Hmu 
xinda gueꞌʉ yʉ́ mbɛfi.” Nɛ nugä 
hingui hnumanhogui, janangueꞌa 
ha ma gueꞌadahʉ, da hnumanho 
ahʉ. Nɛ him bi tꞌømanho a dá ma, 
janangueꞌa ngutho hin da tꞌømanho 
a guim mamhbʉ. 21 Nɛ din ja bʉ 
da tꞌøtꞌahʉ nangue guí tɛngahʉ. 
Nguetho nuꞌʉ di ho ra ximhäi 
hingui pą a bá pɛngä.

22
 Nuꞌbʉ hin xcá søcä ua gue 

xcá zofo, hin xtám bądi gue ja 
yʉ́ tsꞌoqui ꞌbʉ. Pɛ nuya hingui sä 
da gøn yʉ́ tsꞌoqui ʉ ya. 23 Nuꞌa to i 
pøh rá cuɛ nanguecä, nɛ a ma Ta i 
numanꞌʉ. 24 Nuꞌbʉ hin xcá øtꞌ yʉn 
tꞌøtꞌe njoꞌo sä da ꞌyøtꞌe, hin xtám 
bądi gue ja yʉ́ tsꞌoqui ꞌbʉ. Pɛ nuya 
ya bi nu man tꞌøtꞌe nuįxte. Pɛ bi 
cuɛcthohogä ʉ. Pɛ nuꞌʉ bi ʉgä gueꞌa 
ma Ta bi ʉpꞌʉ. 25 Pɛ gueꞌa mán 
tꞌoꞌtꞌi bʉ ja rán tꞌɛd̨i Oją mayaꞌbʉ, 
bi ꞌyɛn̨a: “Din ja ra cuɛ nanguecä, 
pɛ hinꞌyʉ ꞌbɛꞌa dín cuɛ ʉ,” mí ɛn̨ ra 
tꞌohni ząi din xä ʉ.
26

 Pɛgue ga xicä ma Ta ba 
pɛnꞌnahʉ rá Hogandąhi, nɛ da 
mbäx ahʉ di ja ahʉ gui pąhmbʉ 
a majuąni nɛ da xi ahʉ nanguecä. 
27

 Nɛ ahʉ da zä guim mamhbʉ 
majuąni nanguecä, nguetho gätho 
yʉ pa xtámꞌbʉhmbʉ gueꞌbʉ go má 
tʉmꞌ ra ꞌbɛfi nɛ guehya, bi ꞌyɛn̨ꞌa ra 
Jesús.

16  Nɛ manꞌda bi man ra Jesús 
bi ꞌyɛn̨a:

―Guehya dí xi ahʉ nꞌdahma hin 
gui hyɛgahʉ ꞌbʉ gá nuhʉ yʉn ʉnbi. 
2

 Nguetho da hyøn ahʉ thi bʉ ja 
yʉ́ niją ma mijudíohʉ, nɛ da zøn ra 
pa da hyo ahʉ nɛ da bɛn̨i gueꞌa ní 
ꞌyørpa rá ꞌbɛfi Oją a. 3 Nɛ din ja bʉ 
da ꞌyøtꞌahʉ, nguetho him bi bącä, 
xínga gueꞌa ma Ta. 4 Pɛ nuna dí xi 
ahʉ, janangueꞌa nuꞌbʉ bin ja, guim 
bɛm̨hbʉ bʉya gue gueꞌa xtá xi ahʉ. 
Nɛ nuna dí xi ahʉ ya, hin dá xi ahʉ 
mámꞌbɛtꞌo, nguetho hin ní zøn ra 
ora ga mba.

Nu rá ꞌbɛfi rá Hogandąhi Oją
5

 ―Nuya ga mbagä bʉ bí ꞌbʉ 
a bá pɛngä. Nɛ xínga nꞌda ahʉ 

guí ängahʉ ya hapʉ ga mbagä. 
6

 Nguetho i tu ni mbʉihʉ ngue 
dá xi ahʉ ga mbagä. 7 Pɛ guehma 
majuąni dí xi ahʉ, manꞌda xʉn 
ho nangue ahʉ ngue ga mbagä. 
Nguetho nuꞌbʉ hin ga mbagä, hin 
da zä ba ɛh̨ nim fätsꞌihʉ ꞌbʉ. Pɛ 
nuꞌbʉ dá mbagä, ba pɛnꞌnahʉ nim 
fätsꞌihʉ gue rá Hogandąhi Oją. 8 Nɛ 
nuꞌbʉ bi zøcua ja ra ximhäi rá 
Hogandąhi Oją, di jap yʉ jąꞌi ua ja 
ra ximhäi da bądi i ja yʉ́ tsꞌoqui, nɛ 
di japi da bądi drá ꞌyugä nangue 
ran ho, nɛ di japi da bądi din ja rá 
muui ran tsꞌo. 9 Nu rá Hogandąhi 
Oją di bɛn̨ba yʉ jąꞌi gue i jatho yʉ́ 
tsꞌoqui nguetho him bi xiqui gan 
yąnba yʉ́ te. 10 Nɛ di bɛn̨ba yʉ jąꞌi 
gue drá ꞌyugä nangue ran ho. Da 
fądi nguetho ga thąmbɛn̨i nɛ da 
zingä ma Ta bʉ bí ꞌbʉi, nɛ hin da 
hnugä ua ja ra ximhäi. 11 Nɛ nu 
rá Hogandąhi Oją di bɛn̨ba yʉ jąꞌi 
ngue din ja ran ʉnbi rá muui ran 
tsꞌo, nguetho da tsꞌänba rá muui a 
rá ꞌbɛfi ra zįthu gue nuꞌa rá ngʉrpi 
ra ximhäi.
12

 Guextaꞌa i jagä xʉn ngu dín nde 
ga xi ahʉ, pɛ hin gui hyäthʉ gui 
ꞌyøhmbʉ miꞌda ꞌbʉ ga xi ahʉ. 13 Pɛ 
nuꞌbʉ bi zøcua rá Hogandąhi Oją, 
da xänꞌnahʉ gätho a majuąni. Nɛ 
nte da mansɛ nanguesɛ, pɛ høntꞌa 
ꞌbɛꞌa da xi Oją, gueꞌa da xi ahʉ a. 
Nɛ da xänꞌnahʉ ꞌbɛpʉ gdí ꞌyøthʉ rá 
ꞌbɛfi Oją, nɛ da xi ahʉ ꞌbɛꞌa gätho 
manꞌda din ja. 14 Nɛ di japi da fądi i 
ja ma tsꞌɛdi xʉn ho, nguetho ga un 
mam hma da xänꞌnahʉ nanguecä. 
15

 Nuꞌa nam bøni nꞌdatꞌa ra tsꞌɛdi 
i jacꞌbe ma Ta, janangueꞌa dá xi 
ahʉ, ga un mam hma da xänꞌnahʉ 
nanguecä.

Ni dumbʉihʉ dim pommi ran johya
16

 ―Nɛ hin guin nujʉ manꞌda pa 
o gue manyopa, pɛ sä guin nujʉ 
mahønꞌa miꞌda yʉ pa, nɛ mꞌbɛjua ga 
mba bʉ bí ꞌbʉh ma Ta, bi ꞌyɛn̨a.
17

 ꞌBex bin ꞌyänꞌdʉ ꞌda ma 
mixädihe:
―ꞌBɛꞌa ní mba bi ma, nɛ ɛn̨a: 

“Hin guin nujʉ manꞌda pa o gue 
manyopa, pɛ sä guin nujʉ mahønꞌa 
ꞌda yʉ pa, nɛ mꞌbɛjua ga mba bʉ 
bí ꞌbʉh ma Ta,” bi ꞌyɛn̨jʉ. 18 ꞌBɛꞌa ní 
mba gue bi xijʉ na, ꞌbɛꞌa da ꞌyøtꞌe 
ꞌda yʉ pa. Hingui sä ga pąhmbʉ 
ꞌbɛꞌa man na, bin ꞌyɛm̨zɛhɛ ma 
mixädihe.
19

 Nu ra Jesús mi pądi ꞌbɛꞌa nde da 
ꞌyänni, gue ꞌbɛꞌa nam bønꞌa xí man 
a, nɛ bi ꞌyɛn̨je:
―Ha gadín ꞌyänzɛhɛhʉ ꞌbɛꞌa 

nám bønꞌa dám mangä ꞌbʉ má 
xi ahʉ: “Hin guin nujʉ manꞌdapa 
o manyopa, pɛ sä guin nujʉ 
mahønꞌa miꞌda yʉ pa,” gue dá 
ɛn̨gä. 20 Majuąni dí xi ahʉ, da du ni 
mbʉihʉ nɛ gan zomhbʉ, pɛ nuꞌʉ yʉ 
jąꞌi i tɛn ra ximhäi din johya ʉ. Pɛ 
mꞌbɛjua bʉya nu ni dumbʉihʉ dim 
pommi ran johya. 21 Tengu nꞌda ra 
xisu ꞌbʉ bi zøn ra ora dim ꞌbʉh rá 
tꞌʉhni, i tu rá mbʉi nguetho in nu 
ran ʉnbi, pɛ mꞌbɛjua din johya ꞌbʉ 
bim ꞌbʉh rá tꞌʉhni bʉya, nɛ him 
mam bɛn̨ a ran ʉnbi mín nu. 22 Nɛ 
ngutho ahʉ i tu ni mbʉihʉ ya. Pɛ 
gan nu ahʉ mahønꞌa nɛ da hyu ni 
mbʉihʉ, nɛ njon da zä da hyącꞌa 
nin johyahʉ bʉya.
23

 Nɛ nuꞌbʉ bi zøn ra ora a dím 
mangä ya, nte gui ꞌyängahʉ. Pɛ 
majuąni dí xi ahʉ, høntꞌa go ꞌbɛꞌa 
gui ꞌyäfʉ ma Ta ꞌbʉ ꞌdatꞌa dím 

bɛm̨hbʉ, nɛ din ja bʉya. 24 Nte ganá 
äfʉ ma Ta nangue ma thuhugä, pɛ 
nuya dami ꞌyäfʉ ya nɛ din ja ahʉ, 
janangueꞌa da yuh ni mbʉihʉ ran 
johya.

Nu ra Jesucristo bi ꞌbɛrpa 
rá tsꞌɛdi ra ximhäi

25
 ―Nuya yʉm hma dá xi ahʉ, 

yʉn tꞌuti ʉ, bi ꞌyɛn̨ꞌa ra Jesús. Pɛ 
da zøn ra ora hin ga xi ahʉ miꞌda 
yʉn tꞌuti, pɛ njuąntho ga xi ahʉ 
xʉn ho nangue Oją. 26 Nɛ nuꞌbʉ 
bi zønꞌa ra pa dím mangä, da zä 
gui ꞌyäpzɛhɛhʉ ma Ta nangue ya 
guí pąjʉ, nɛ him man ga thocpä 
a guí äfʉ ma Ta. 27 Nguetho guesɛ 
ma Ta di huɛc̨ꞌahʉ nangue guín 
numanhojʉ, nɛ gá ꞌyɛc̨ꞌyɛihʉ gue 
guepʉ bí ꞌbʉh ma Ta bá nɛxä. 
28

 Nugä bá nɛxä bʉ ꞌbʉh ma Ta, nɛ 
dá søcua ja ra häi. Nɛ ga pøngä 
mahønꞌa ua ja ra häi, ga mba bʉ bí 
ꞌbʉh ma Ta, bi ꞌyɛn̨je.

29
 ―Nuya mfądi ꞌbɛꞌa guí xije 

ya, nguetho hin guí xije nꞌda ran 
tꞌuti ya, dá ɛm̨fe bʉya. 30 Nuya 
dí pąhmbe nte guídí ꞌbɛdi gui 
pądi, nguetho mꞌbɛtꞌo thoho guí 
pądi ꞌbɛꞌa dím bɛm̨hbe ꞌbʉ ya ja 
a dín nde ga änꞌnahe. Nɛ gueꞌa ná 
pąhmbe gue guepʉ bí ꞌbʉ Oją gbí 
ꞌyɛq̨ue, dá ɛm̨fe.

31
 Nu ra Jesús bi ꞌyɛn̨je mahønꞌa:

―Ha majuąni guí ɛc̨ꞌyɛigahʉ. 32 Pɛ 
nuya bi zøn ra ora gan ꞌuɛx̨thʉ, 
gui ꞌdahmbʉ, nꞌda an ꞌdanni gui 
mbähä. Nɛ gätho ahʉ gui sogahʉ. 
Pɛ hin dan ꞌdasɛ nguetho dí ꞌbʉꞌbe 
ma Ta. 33 Nuya yʉm hma dá xi ahʉ, 
nꞌdahma guextaꞌa gan johyahʉ 
nanguecä, madagueꞌbʉ guin nuhʉ 
ran ʉnbi nangue ra ximhäi. Pɛ o di 

tu ni mbʉihʉ, pɛ guim bɛm̨hbʉ dá 
tąpä ra ximhäi.

Bin yąui rá Ta ra Jesús

17  Nuꞌbʉ mí jua a man ra 
Jesús, bi ndøtsꞌe, nɛ bin 

yąui rá Ta:
―Ma Ta a i, ya bi zøm ma oragä 

din ja a gá sängui. Dami jap ya 
ɛm̨mɛ da bømanho ꞌbɛꞌa ga øtꞌä 
ya, ni tsꞌʉntꞌʉgui, nɛ gueꞌa dí fądi 
nuįxte xʉn ho i bʉya. 2 Nguetho ya 
xcá ꞌdac ra tsꞌɛdi ga unni ꞌbɛꞌa xcá 
sänba ʉ gätho i ꞌbʉcua ja ra ximhäi, 
janangueꞌa ga un ra ꞌdaꞌyote maząi 
ʉ gätho gá ꞌdaqui. 3 Nɛ nuꞌa toꞌo i 
ja ra ꞌdaꞌyote maząi, majuąni dím 
pąhmbʉ ʉ, gue gueꞌe hønꞌa thoho 
i majuąni grá Oją, nɛ nugä drá 
Jesucristogä gue guá pɛngä dan 
yąntegä ua.
4

 Ya ní mba bʉ ga juacä ra ꞌbɛfi gá 
ꞌdaqui, guepʉ da bąh yʉ jąꞌi ua ja 
ra ximhäi ɛm̨mɛ xʉn hotho i. 5 Ma 
Ta i, nuꞌbʉ ya dá juacä, dami jaqui 
ga conhui ni nuįxte bʉ guí ꞌbʉi, 
tengu tho mín jaui ꞌbʉ má hinꞌyʉ 
ra ximhäi. 6 Nuya dá xih yʉ jąꞌi 
nangue e, gue nuꞌʉ gá huanhua ja 
ra ximhäi. Ni mbɛti ʉ, nɛ gá ꞌdaqui, 
nɛ bi mbɛꞌtsꞌa nim hma dá xänba 
ʉ. 7 Nɛ i pą ʉ ya gue gueꞌe gá ꞌdac 
ra tsꞌɛdi dá øtꞌ ra ꞌbɛfi dá øtꞌe, nɛ 
ʉ yʉm hma dá mangä. 8 Nguetho 
bi hyąnꞌa ram hma gá xiqui dá xifi. 
Janangueꞌa i pądi majuąni bá nɛxä 
bʉ guí ꞌbʉi, nɛ bi ꞌyɛc̨ꞌyɛi gue gueꞌe 
guá pɛngä dan yąntegä ua.

9
 Nugä dí äpꞌa ya gui fäxꞌi tsꞌʉ 

ʉ, nɛ hin dí ä a nim fätsꞌi nangue 
ʉ i tɛn ra ximhäi. Pɛ høntꞌʉ gue 
gá ꞌdaqui nguetho ni mbɛti ʉ. 10 Nɛ 
nuꞌʉ gätho ma mbɛti ni mbɛti ʉ, nɛ 

nuꞌʉ gätho ni mbɛti ma mbɛti ʉ. Nɛ 
gueꞌʉ i udi nuixte xʉn hogä ʉ.
11

 Nuya him man dam ꞌbʉcua ja 
ra ximhäi. Ga mbagä bʉ guí ꞌbʉi. 
Pɛ nuꞌʉ go di thoqui dim ꞌbʉcua 
ʉ. Janangueꞌa, ma Hogata i, dami 
jamansu ʉ gätho gá ꞌdaqui nangue 
ni tsꞌɛdi zɛhɛ, gue da gohi tenguꞌbʉ 
nꞌdanjąꞌitho tengu gaui. 12 Gätho 
yʉ pa dám ꞌbʉhmbe ʉ gá ꞌdaqui, 
dá jamansu ʉ nangue ni tsꞌɛdi gá 
ꞌdaqui. Nɛ xinga nꞌda bim ꞌbɛdi, 
høntꞌa nꞌda ntsꞌänni dim ꞌbɛdi, 
tengu mán tꞌoꞌtꞌi bʉ ja ni søcuą 
mayaꞌbʉ ngue ngubʉ din ja.
13

 Nɛ nuya mi tsꞌʉtho ga mba 
bʉ guí ꞌbʉi, pɛ nuna dím mangä 
ya ngue dí ꞌbʉcua ja ra ximhäi, 
janangueꞌa da yuh yʉ́ mbʉi ʉ i øh 
ya nangue man johyagä. 14 Nugä dá 
unꞌna nim hma nɛ bi hyąm bʉya. 
Janangueꞌa di ʉcpa ra ximhäi ʉ, 
nguetho hing yʉ́ mɛngu ua ja ra 
ximhäi ʉ, tengugä hind rá mɛngugä 
ua ja ra ximhäi. 15 Hin dí äꞌa i gue 
gui ꞌuecꞌʉ nanguecua ja ra ximhäi 
ʉ,pɛ dí äꞌa i gui jamansup yʉ́ mbʉi 
hin da dąp ra zįthu ʉ. 16 Nuꞌʉ hing 
yʉ mɛngu ua ja ra ximhäi ʉ, tengu 
thohogä. 17 Dami xänbi xʉn ho a 
nim hma majuąni, janangueꞌa da 
ꞌuegue xʉn ho nangue yʉn tsꞌo i ja 
ua ja ra ximhäi. 18 Tengu tho bʉ guí 
ꞌdac ra ꞌbɛfi dá jap yʉ jąꞌi ua ja ra 
ximhäi da bą i, nguthogä dí un ra 
ꞌbɛfi ʉ, di jap yʉ jąꞌi ua ja ra ximhäi 
da bąꞌa i. 19 Dan unsɛ janangueꞌa 
nɛꞌʉ tenguꞌbʉ da du nangue yʉ́ 
nyombʉi, nɛ da zä da dɛnꞌna ram 
hma majuąni.
20

 Nɛ nuꞌbʉ bi mam mam 
hmammi ʉ i ɛc̨ꞌyɛigä ya, nɛ 
nuꞌbʉ bi ꞌyɛc̨ꞌyɛigä ʉ da sifi, nɛꞌʉ 

dí äpꞌa nim fätsꞌi nangue gätho 
ʉ bʉya. 21 Janangueꞌa gätho da 
gohi tenguꞌbʉ nꞌdanjąꞌitho, tengu 
thohogaui ma Ta i, nꞌdatho dí 
conhui. Dami japi nꞌdatꞌa da bɛn̨ 
ʉ, nguetho nꞌdatꞌa man ꞌyomfɛn̨iui 
dá unui gätho ʉ. Janangueꞌa da 
ꞌyɛc̨ꞌyɛi ʉ i tɛn ra ximhäi, gue gueꞌe 
guá pɛngä dan yąntegä ua ja ra 
ximhäi. 22 Nu ra tsꞌɛdi gá ꞌdaqui dá 
undä ʉ, gue da zä da gohi tenguꞌbʉ 
nꞌdanjąꞌitho, tengu gaui. 23 Nugä 
dí ꞌbʉhmbe ʉ, nɛꞌe dí ꞌbʉhmi, 
janangueꞌa majuąni da zä gätho 
ꞌdatꞌa gam bɛm̨hbʉ. Nɛ da nu ʉ i tɛn 
ra ximhäi, da bądi gue gueꞌe guá 
pɛngä dan yąntegä ua ja ra ximhäi, 
nɛ da bą ʉ i tɛn ra ximhäi gue 
ɛm̨mɛ guidí huɛc̨ꞌʉ tengu bʉ gní 
huɛg̨agui.
24

 Ma Ta i, dín nde ꞌdarpʉ dan 
ząmhbʉ ʉ gá ꞌdaqui, gue da nu 
maząi a ran ho tąte thoho gá ꞌdaqui. 
Nguetho ząi guidí huɛg̨ä nɛ gueꞌbʉ 
go má hinꞌyʉ ra ximhäi. 25 Ma 
Hogata a i, nu ra ximhäi hingui 
pąꞌa i. Pɛ nugä dí pąꞌa i, nɛꞌʉ ꞌda gá 
ꞌdaqui i pądi gue gueꞌe guá pɛngä. 
26

 Nugä dá japi bi bąꞌa i, nɛ manꞌda 
manꞌda ga japi da bądi gätho nin ho, 
gue da zä din ja xʉn ho nin huɛc̨ate 
bʉ mbo yʉ́ mbʉi ʉ, tengu tho bʉ 
nan jagä nin huɛc̨ate. Nɛ dan ząm 
bʉ ja yʉ́ mbʉi ʉ, bi ꞌyɛm̨pꞌa rá Ta.

Bi fɛntꞌa ra Jesús

18  Nuꞌbʉ mí juaꞌa bin yąui rá 
Ta, dá mbähmbe ra Jesús 

bʉya dyʉ xädihe, dá ꞌdaxhe nꞌda ra 
tꞌʉhyɛ ̨gue ra Cedrón, nɛ dá cʉthe 
bʉ ja nꞌda ra nuąndätꞌo. 2 Nuꞌa ra 
Judas, gueꞌa di dä a ra Jesús, mí 
pąpʉ ja ra nuąndätꞌo nguetho ząi 

mí pähmbe bʉ ra Jesús. 3 Nu yʉ 
fariseo nɛ yʉ dąmbäją bá pɛhnꞌdʉ 
ꞌda yʉ dofʉi nɛ miꞌda yʉn ꞌyohʉ gue 
bán ꞌyohʉ ra Judas. Gätho i hą yʉ 
sibi nɛ yʉ́ juai. 4 Nu ra Jesús i pądi 
gätho ꞌbɛꞌa din ja ngue da tꞌørpe. 
Janangueꞌa bi mba bin cꞌathʉ, nɛ bi 
ꞌyänꞌdʉ:

―Toꞌo guí homhbʉ, bi ꞌyɛm̨bi.
5

 Nɛ bi dą ʉ:
―Dí homhbe ra Jesús ra mɛngu 

bʉ Nazaret, bi ꞌyɛn̨ꞌʉ.
―Guecä, bi ꞌyɛn̨ꞌa ra Jesús bʉya.
Nɛ i ꞌbähmbʉ bʉ ra Judas gue di 

dä. 6 “Guecä,” ꞌbʉ mí ꞌyɛn̨ꞌa ra Jesús, 
ꞌbex bi goh yʉ́ xʉtha ʉ yʉn hyonte 
nɛ bi ꞌya ʉ bʉya nangue ra mbidi. 
7

 Nu ra Jesús bi ma mahønꞌa:
―Toꞌo guí homhbʉ.
Nɛ bi dą ʉ:

―Dí homhbe ra Jesús ra mɛngu 
bʉ Nazaret, bi ꞌyɛn̨ꞌʉ.

8
 Nu ra Jesús bi dątꞌʉ bʉya:

―Ya dá xi ahʉ, guecä. Pɛ nuꞌbʉ 
høngdä guí honjʉ, hinga nɛhya ma 
xädi gui sixhʉ, bi ꞌyɛn̨a.

9
 Nɛ guehna bi man na ra Jesús 

bin thɛui a bi xih rá Ta ꞌbʉ mín 
yąui, ngue xí ꞌyɛm̨bi: “Gätho gá 
ꞌdaqui xínga nꞌda ga ꞌbɛdi,” xí 
ꞌyɛm̨bi. 10 Nu ra Simón Pedro bʉya 
bi gʉx a rá juai mí hą nɛ bi ꞌyespa 
rán ꞌyɛizagu a rá ꞌyɛh̨ɛ ra dąmbäją, 
rá thuhu Malco a. 11 Pɛ nuꞌa ra Jesús 
bi ꞌyɛm̨pꞌa ra Pedro:
―Foꞌtsꞌ ni juai a nin tꞌojuai. Nuna 

ra mbohi xʉn zänga ma Ta ha hin 
ga sigä na, bi ꞌyɛm̨bi.

Bi tsꞌix bʉ ꞌbʉh ra 
hmumbäją a ra Jesús

12
 ꞌBex bi bɛntꞌʉ yʉ dofʉi nɛꞌʉ 

yʉ́ hmu nɛ yʉ policía bi mbɛn ma 

mijudíohe, nɛ bi duꞌtꞌi. 13 Mꞌbɛtꞌo 
bi zixpʉ ꞌbʉh ra Anás rá ndøhyą 
a ra Caifás, nɛ nuꞌa ra Caifás, ra 
dąmbäją a ra jɛya a. 14 Guehna ra 
Caifás ngue xí xi ʉ yʉ́ mi ngʉrpihʉ, 
gue manꞌda xʉn ho ꞌbʉ nꞌdatho da 
du, xinda gueꞌbʉ gätho ga juahmbʉ.

Nu ra Pedro bi gønꞌa ra Jesús
15

 Nu ra Simón Pedro, nɛcä bʉya, 
dá tɛnꞌbe ra Jesús. Nɛ madím 
pąꞌbe a ra dąmbäją, janangueꞌa 
bi zä dá cʉtꞌä bʉ bi mba ma cʉꞌtꞌi 
a ra Jesús bʉ mbo rá mbäꞌtꞌi a rá 
ngu ra dąmbäją. 16 Pɛ nu ra Pedro 
mí ꞌbäpʉ thi bʉ ja ra goxthi. Pɛ dá 
pøngä bʉya gue dá äp ra mate a 
ra mbängoxthi, janangueꞌa bi zä bi 
yʉtꞌambo ra Pedro bʉya. 17 Nuꞌa ra 
mbängoxthi bʉya, gue nꞌda ra xisu, 
bi ꞌyɛm̨pꞌa ra Pedro:
―Nuꞌi ha hinga gueꞌe rá xädiꞌi nʉ 

ran ꞌyohʉ, bi ꞌyɛm̨bi.
Nu ra Pedro bi dątꞌa:

―Hinꞌna, hinga guecä, bi ꞌyɛn̨a.
18

 Madín tąspihʉ ʉ yʉ́ ꞌyɛh̨ɛ ra 
dąmbäją nɛ yʉ policía a ra Pedro, 
nubʉ ja ra sibi xí ꞌyudi, nguetho 
xʉn sɛ.

Nu ra hmumbäją bi juąnba ra Jesús
19

 Nu ra dąmbäją bi ꞌyänna ra 
Jesús toꞌo gätho i tɛnni, nɛ bi ꞌyänni 
ꞌbɛꞌa ním hma im ma ꞌbʉ in xänbate. 
20

 Nu ra Jesús bi dąꞌa:
―Nugä ząi dá mam bʉ ja ma 

nijąhʉ nɛpʉ ja ra dąniją, guepʉ 
ząi dim pɛti gätho ma mijudíohʉ. 
Njąmꞌbʉ dá mangä bʉ njongui ꞌbʉh 
yʉ jąꞌi. 21 Nɛ ndetho guí ängui ꞌbɛꞌa 
dá mam ꞌbʉ mán xänbate. Ndeꞌbʉ 
gui ꞌyänꞌdʉ bi ꞌyøh mam hmangä. 

Nuꞌʉ i pądi ꞌbɛꞌa dá mangä ʉ, bi 
ꞌyɛn̨a.

22
 Nɛ nuꞌa ra Jesús ꞌbʉ mí dątꞌa 

ra dąmbäją, nɛ nuꞌa nꞌda ra ngʉrpa 
dofʉi bi mbɛmpꞌa rá hmi, bi ꞌyɛm̨bi:
―Hanja ngubʉ gá xih ra dąmbäją, 

bi ꞌyɛm̨bi.
23

 Nu ra Jesús bi ꞌyɛm̨pꞌa:
―Nuꞌbʉ ja ꞌbɛꞌa dá mangä gue 

hingui ho, dami ma. Pɛ nuꞌbʉ nte 
dá mangä, hanja gní pɛgbi, bi 
ꞌyɛm̨bi.

24
 Nu ra Anás bʉya bi mbɛnhna 

ra Jesús bʉ ꞌbʉh ra Caifás, rá mi 
dąmbäjąui.

Nu ra Pedro bi gøm mahønꞌa ra Jesús
25

 Nɛ mí ꞌbäpʉ ra Simón Pedro 
madín tąspi a. Nɛ änꞌdʉ i ꞌbähmbʉ:
―Ha nɛꞌe rá xädiꞌi nʉ.
ꞌBex bin cøni:
―Hinga guecä, ɛn̨a.
26

 Nuꞌa nꞌda rá ꞌyɛh̨ɛ ra dąmbäją 
bʉya, gue dim mɛniui a ra ꞌyɛh̨ɛ xí 
ꞌyespa rá zagu ra Pedro ꞌbʉ mí ꞌyɛn̨a 
da yąnꞌa rá Hmu, bi ꞌyɛm̨bi:
―Ɛn̨a gueꞌe dá nu a bʉ ja ra 

nuąndätꞌo, bi tꞌɛm̨pꞌa ra Pedro.
27

 Nɛ bin cøm mahønꞌa ra Pedro. 
ꞌBex bi mbah ra tamfø.

Nu ra Pilato bi juąnba ra Jesús
28

 Tꞌʉxuditho bá tsꞌi bʉ ja rá ngu 
ra Caifás a ra Jesús, nɛ bi tsꞌix bʉ ja 
ra ngutsꞌʉtꞌabi. Pɛ nu ma ngʉrpihe 
dyʉ judíohe dyʉ israelhe, him bi 
yʉzɛhɛ bʉ mbo nguetho ɛn̨ yʉ́n 
tꞌɛd̨i din tsꞌon yʉ́ jąꞌi ꞌbʉ da yʉrpʉ 
ja yʉ́ ngu ʉ hing yʉ judío, nɛ hin 
da zä da zi ran tsꞌihmɛ nangue 
ran dąbaxjua ꞌbʉ xtán yʉrpʉ mbo. 
29

 Janangueꞌa nu ra tsꞌʉtꞌabi Pilato, 

SAN JUAN 18

El Nuevo Testamento en el Otomí de la Sierra © La Liga Bíblica 1974, 1999, 2009



213

bi mba bʉ thi gue da zo ʉ yʉ 
yąpate, nɛ bi ꞌyänꞌdʉ:
―ꞌBɛꞌa gní yąfʉ a ran ꞌyohʉ, bi 

ꞌyɛn̨a.
30

 Nɛ bi dą ʉ ma ngʉrpihe:
―Nuꞌbʉ hin gra tsꞌomꞌbäi, hin xcá 

dä ahʉ ꞌbʉ, bi ꞌyɛn̨ꞌʉ.
31

 Nɛ nu ra Pilato bi ꞌyɛm̨pꞌʉ:
―Dami sixhʉ ꞌbʉ, nɛ gui juąnbahʉ 

nangue nin tꞌɛd̨i zɛhɛhʉ, bi ꞌyɛn̨a.
Nɛ nu ma ngʉrpihe bi dątꞌa:

―Pɛ hinꞌyʉ man tꞌɛd̨izɛhɛhe gueꞌa 
ga hohe nꞌda, bi ꞌyɛn̨ꞌʉ.

32
 Nuꞌa bi manꞌʉ bin thɛui a bi 

man a ra Jesús ꞌbʉ mí ma ꞌbɛꞌa mán 
dąte dí du a, gue da mba ma cuati 
bʉ ja ra pontꞌi. 33 Nu ra Pilato bi 
mbeng mahønꞌa bʉ ja ran tsꞌɛmbate 
nɛ bi ꞌyänna ra Jesús:
―Nuꞌi ha gueꞌe grá hmutsꞌʉtꞌabi 

yʉ judío, bi ꞌyɛm̨bi.
34

 Nu ra Jesús bi dątꞌa:
―Ha guím bɛn̨sɛ ꞌbɛꞌa guím ma, 

uague nꞌdanꞌyo bi xi i nanguecä, bi 
ꞌyɛm̨bi.

35
 Nu ra Pilato bi ꞌyɛm̨ bʉya:

―Hin drá judíogä. ꞌBɛꞌa gá ꞌyøtꞌe 
thą, ngue bi däꞌa ua ni mijudíohʉ nɛ 
ni dąmbäjąhʉ.
36

 Nu ra Jesús bi dątꞌa:
―Hin dám hmutsꞌʉtꞌabigä ua ja ra 

ximhäi. Nuꞌbʉ xcám hmutsꞌʉtꞌabigä 
ua, xtín tunhdʉ ʉ ma jąꞌigä ʉ bi 
bɛndgui ꞌbʉ, nɛ hin xtí dägä ua ꞌbʉ. 
Pɛ nu ma tsꞌɛdigä him bi nɛqui ua 
ja ra ximhäi a, bi ꞌyɛn̨a.

37
 Nu ra Pilato bi ꞌyɛm̨bi mahønꞌa:

―Ha majuąni grá hmutsꞌʉtꞌabi ꞌbʉ, 
bi ꞌyɛm̨bi.

Nu ra Jesús bi dątꞌa:
―Majuąni guím ma gue drá 

hmutsꞌʉtꞌabigä nɛ gueꞌa dám ꞌbʉcä 
ua ja ra ximhäi, nɛ gueꞌa ná ɛc̨ä ua 

gue ga uꞌa majuąni. Nuꞌʉ toꞌo in 
nde da bąꞌa majuąni, da ꞌyømanho 
a dím mangä ʉ, bi ꞌyɛn̨a.
38

 Nu ra Pilato i ɛn̨a:
―ꞌBɛꞌa maha a majuąni, njon 

da zä da bądi ndaꞌa a majuąni, bi 
ꞌyɛm̨thoho.

Bi tsꞌänba rán ʉnbi ra Jesús
Nɛ nuꞌbʉ mí juaꞌa bi man ra Pilato, 

bi mba bʉ thi din yąhʉ ʉ yʉ́ yąpate 
mahønꞌa, nɛ bi ꞌyɛm̨pꞌʉ:
―Nte mán tsꞌo dá tįnbi. 39 Pɛ 

nuꞌahʉ ząi guí xijʉ ga thøcꞌahʉ 
nꞌda ra ofädi ꞌbʉ bi dätꞌ ra pa 
ran dąbaxjua. Ha guín ndehʉ ga 
thøcꞌahʉ ni hmutsꞌʉtꞌabihʉ, bi ꞌyɛn̨a.
40

 Nɛ bi mbʉdi bi mbafi ntsꞌɛdi ʉ, 
bi ꞌyɛn̨ꞌʉ:
―Hinꞌna, hinga gueꞌa, pɛ nuꞌa ra 

Barrabás, gueꞌa gui thøgahe a, bi 
ꞌyɛn̨ꞌʉ ma ngʉrpihe.

Nu ra Barrabás, nꞌda ra hyote a.

19  Nu ra Pilato bi manda dí 
fɛi a ra Jesús. 2 Nu yʉ dofʉi 

bʉya bi ꞌyørpa nꞌda ra corona gue 
yʉ ꞌyʉꞌuįni, nɛ ntsꞌɛdi bi huspa rá 
yą ra Jesús. Nɛ bim pärba nꞌda ra 
ꞌbøꞌtꞌe xʉn jʉpoi tengu dim pätꞌ yʉ 
hmutsꞌʉtꞌabi. 3 Nɛ bi den bʉya nɛ bi 
ꞌyɛnspa yʉ́ biba, bi ꞌyɛm̨bi:

―Biba, grá hmutsꞌʉtꞌabi yʉ judío, bi 
ꞌyɛm̨bi. Nɛ bi mbɛꞌmi bʉya ngue yʉ́ ꞌyɛ.

4
 Bi mba bʉ thi mahønꞌa a ra 

Pilato, bin yąhʉ ma ngʉrpihe:
―Nuya ga dä ahʉ na ran ꞌyohʉ, 

dami pąhmbʉ nte dá tįnba nꞌda ran 
tsꞌo gue xʉ ꞌyøtꞌ na, bi ꞌyɛn̨a.

5
 Bi tsꞌix bʉ thi ra Jesús bʉya, ya 

i huꞌtsꞌ ra corona ngue ntꞌøtꞌe yʉ 
ꞌyʉꞌuįni, nɛ he ra ꞌbøꞌtꞌe xʉn jʉpoi.

―I ꞌbäcua na ran ꞌyohʉ ya, bi 
ꞌyɛn̨ꞌa ra Pilato.

6
 Nuꞌʉ yʉ dąmbäją nɛ ma ngʉrpihe 

ꞌbʉ mín nu a ra Jesús, ntsꞌɛdi bi 
mbafi, nɛ xʉn ngu yʉ nidi bi ꞌyɛn̨a:
―Dá du, dá ꞌdømꞌpʉ ja ra pontꞌi.
Nu ra Pilato bi ꞌyɛm̨pꞌʉ bʉya:

―Dami sizɛhɛhʉ ꞌbʉ guín nde 
gui cuathʉ bʉ ja ra pontꞌi, nguetho 
nugä hin te dá tįnbä nꞌda ran tsꞌo 
xʉ ꞌyøtꞌ na, bi ꞌyɛm̨pꞌʉ.
7

 Nuꞌʉ ma ngʉrpihe bi dąpʉya:
―Nugähe i jaje nꞌda man tꞌɛd̨ihe 

gue da du nꞌda im ma tengu im 
ma na, nguetho bi mansɛ guesɛ rá 
Tsꞌʉntꞌʉ Oją, bi ꞌyɛn̨ꞌʉ.

8
 Nuꞌbʉ mí ꞌyø a ra Pilato mí 

ɛn̨ꞌa ra Jesús gue rá Tsꞌʉntꞌʉ Oją a, 
manꞌda bi zu a. 9 Nɛ bi zix pʉ mbo 
ja ran tsꞌɛmbate mahønꞌa a ra Jesús, 
bi ꞌyänni:
―Hapʉ ɛ majuąni guí nɛtsꞌi.
Pɛ nu ra Jesús him bi dąti.
10

 Nu ra Pilato bi ꞌyɛm̨pꞌa:
―Hanja hin gní thąrcagui. Ha hin 

guí pądi ja ma tsꞌɛdi ga cuatꞌa bʉ ja 
ra pontꞌi, nɛ ja ma tsꞌɛdi ga xocꞌa bʉ, 
bi ꞌyɛm̨bi.
11

 Nu ra Jesús bi dądi:
―Hin xtín ja ni tsꞌɛdi nɛ nte sä 

gui ꞌyørque ꞌbʉ hin xtán zän Oją 
ꞌbɛꞌa gui ꞌyørque. Pɛ nuꞌʉ bi dägä ua, 
manꞌda ja yʉ́ tsꞌoqui ʉ xinda gueꞌe, 
bi ꞌyɛn̨ꞌa ra Jesús.
12

 Nɛ nubʉya nu ra Pilato ɛm̨mɛ bi 
hyoni ꞌbɛpʉ dí hyɛtho a ra Jesús. Pɛ 
nu ma ngʉrpihe ntsꞌɛdi bi mbafi, bi 
ꞌyɛn̨ꞌʉ:

―Nuꞌbʉ gui hyɛt na, nin sʉiui a 
ma hmutsꞌʉtꞌabihʉ ra César ꞌbʉ. 
Nguetho nuꞌbʉ ꞌboꞌo da ma gue im 
hmutsꞌʉtꞌabi zɛhɛ din sʉhmi a ra 
César ꞌbʉ, bi ꞌyɛn̨ꞌʉ.
13

 Nuꞌbʉ mí ꞌyøhna ra Pilato, bá si 
bʉ thi mahønꞌa a ra Jesús bʉ ja rá 

ngunꞌyu ran juąnbate magątsꞌi, dí 
ɛm̨fe ma ndehe Gabata. Nɛ bi hyux 
ra Pilato bʉ ja rá mɛxa ran juąnbate. 
14

 Nuꞌa ra pa a, i pa ma hoqui yʉn 
tsꞌihmɛ da tsꞌi ꞌbʉ bi hyatsꞌi, nangue 
ran dąbaxjua. Nɛ di ꞌbɛh mitsꞌʉ da 
zøn i huxhyadi. Nɛ nu ra Pilato bi 
ꞌyɛm̨pꞌʉ ma ngʉrpihe:

―Nuya ꞌbäcua na ni 
hmutsꞌʉtꞌabihʉ, bi ꞌyɛm̨pꞌʉ.
15

 Pɛ ntsꞌɛdi bi mba ʉ:
―Dá du, dá duhma, dá ꞌdømꞌpʉ ja 

ra pontꞌi, bi ꞌyɛn̨ꞌʉ.
Nɛ nu ra Pilato bi ꞌyɛm̨pꞌʉ:

―Hanja gní ꞌyɛn̨jʉ gam ma 
da ꞌdømꞌpʉ ja ra pontꞌi ni 
hmutsꞌʉtꞌabihʉ, bi ꞌyɛm̨bi.

Pɛ nu yʉ dąmbäją bi dądi:
―Njongui ꞌbʉcua manꞌda 

ma hmutsꞌʉtꞌabihe, høntꞌa ma 
hmutsꞌʉtꞌabihʉ bʉ Roma ngue ra 
César, bi ꞌyɛn̨ꞌʉ.
16

 Nu ra Pilato bʉya bi ꞌyøtꞌa bi 
nde yʉ mbäją, bi manda dí cuati 
bʉ ja ra pontꞌi ra Jesús. Nɛ bi tsꞌix 
bʉya.

Bi mba nꞌdøꞌmi bʉ ja 
ra pontꞌi ra Jesús

17
 Nɛ bi zix yʉ dofʉi a ra Jesús 

bʉya, nɛ i tuzɛhɛ rá pontꞌi bʉ ní 
mba, da zøm bʉ ja nꞌda ra nyuni 
tꞌɛm̨bi Gólgota, nde da ma ra Nyuni 
nyąxmu. 18 Nɛ nuꞌbʉ mí zøm bʉ, bi 
mba nꞌdøꞌmi ra Jesús bʉ ja ra pontꞌi. 
Bim ꞌbä inde rá pontꞌi, nɛ nꞌda an 
ꞌdanguadi bim ꞌbä ʉ miꞌda yʉ pontꞌi, 
bi guarpʉ ʉ mi yoho. 19 Nu ra Pilato, 
bi ꞌyoꞌtꞌa nꞌda ram hma bi ꞌyɛn̨a: 

“Nuna ra Jesús ra mɛngu bʉ Nazaret, 
rá hmutsꞌʉtꞌabi yʉ judío na,” bi 
ꞌyoꞌtꞌi. Nɛ nuꞌa ra tꞌohni bi mba 
nꞌdøꞌmi bʉ ja ra pontꞌi. 20 Xʉn ngu 

ma mijudíohe dyʉ israelhe bi nu 
bʉya ꞌbɛꞌa ntꞌoꞌtꞌi bʉ, nguetho mbɛ 
ndehnini tho bʉ. Nɛ ntꞌoꞌtꞌi nangue 
ma ndesɛhe ra hebreo, nɛ yʉ́ nde yʉ 
mɛngu bʉ Grecia gue ra griego, nɛ 
yʉ́ nde yʉ mɛngu bʉ Roma gue ra 
latín. 21 Nuꞌʉ yʉ dąmbäją bʉya bi 
ꞌyɛm̨pꞌa ra Pilato:

―Hanja gá ꞌyoꞌtꞌi gue ma 
hmutsꞌʉtꞌabihe. Pɛ dami hoqui 
da ma: “Bi mansɛ: Nugä drá 
hmutsꞌʉtꞌabi yʉ judío,” da ꞌyɛn̨a, bi 
ꞌyɛn̨ꞌʉ.

22
 Pɛ nu ra Pilato bi dątꞌʉ:

―Ya ntꞌoꞌtꞌi ꞌbɛꞌa dá oꞌtꞌä, dá 
guetꞌa, bi ꞌyɛm̨thoho.

23
 Nuꞌbʉ mí cuar bʉ ja ra pontꞌi 

ra Jesús, nu yʉ dofʉi bʉya bi gąspa 
yʉ́ he, goho muntsꞌi bin ja yʉ́ he, 
nꞌda ngu nꞌda yʉ dofʉi nꞌda nꞌda 
muntsꞌi bi gąxꞌʉ. Pɛ nu rá pahni 
rám ꞌbɛxøtsꞌe hin hapʉ ma zøte a. 
24

 Janangueꞌa bin ꞌyɛm̨zɛhɛ ʉ:
―Ndeꞌbʉ ga øthʉ nꞌda ran tąha 

toꞌo da bøni din thɛui rá pahni na.
Nɛ nuꞌa bi manꞌʉ bin thɛui a 

mán tꞌoꞌtꞌi bʉ ja rá tꞌohni Oją gue 
njabʉ da ꞌyøtꞌʉ, mi ɛn̨a: “Bi mba ma 
darqui ma he, nꞌda a nꞌda muntsꞌi 
bi gąxꞌʉ ꞌda. Pɛ nuꞌa mam ꞌbɛxøtsꞌe 
bi tꞌøtꞌa nꞌda ran tąha toꞌo da gątsꞌi,” 
mí ɛn̨ rá tꞌohni. Gueꞌa bi ꞌyøtꞌ yʉ 
dofʉi a.
25

 Nuya mí ꞌbäpʉ ja ra pontꞌi rá 
mbe ra Jesús nɛ a rá juhuɛ, nɛꞌa ra 
María rá bømbe a ra Cleofas, nɛꞌa 
ra María ra mɛngu bʉ Magdala a. 
26

 Nɛ nuꞌa ra Jesús ꞌbʉ mín nu a rá 
mbe, nɛcä gue madí huɛg̨ä, bi xi a 
rá mbe bʉya:
―Ma mbe i, dami ꞌyɛm̨bi ni 

tsꞌʉntꞌʉ nʉ ma xädi guí ꞌbähmi, bi 
ꞌyɛm̨bi.

27
 Nɛ bi ꞌyɛn̨gä ra Jesús bʉya:

―Dami bɛn̨i tenguꞌbʉ ni mbe nʉ 
ma mbegä, bi ꞌyɛn̨gui.

Nɛ ꞌbex dá sixä bʉ ja ma ngu 
bʉya, nɛ dá jamansu a.

Bi du ra Jesús
28

 Nɛ nuꞌbʉ mí man a ra Jesús bi 
bąh pʉya gue bi juah rá ꞌbɛfi mí 
mam bʉ ja rá Tꞌohni Oją gue din ja. 
Nɛ bi ꞌyɛm̨ bʉya:
―Dí tuthe, bi ꞌyɛn̨a.
Nɛꞌa bin thɛui a mán tꞌoꞌtꞌi a bi 

ma. 29 Nɛ mí høpʉ nꞌda ra tꞌʉxaro 
i po ra guindätꞌo xʉn ju. Nuꞌʉ mí 
ꞌbäpʉ bʉya bi gärpʉ ja ra guindätꞌo 
a nꞌda ɛn̨a ra fʉnjo gue bi zinni, 
bi fospa rá yą ra xithi bʉya nɛ bi 
hyurpa rá nde ra Jesús da zʉꞌtsꞌi. 
30

 Nuꞌbʉ mí zʉꞌtsꞌa ra Jesús:
―Ya bi guah ma ꞌbɛfi, bi ꞌyɛn̨a.
ꞌBex bin yeꞌmahäi rá yą, nɛ bi unsɛ 

rá te bi du bʉya.

Bin sʉnba rá ꞌbøtsꞌe ra Jesús
31

 Nu ma ngʉrpihe hingui ndepe 
da guathoho bʉ ja yʉ pontꞌi ʉ yʉ 
jąꞌi ꞌbʉ ya xʉ hyatsꞌi, nguetho gueꞌa 
ra pa a ya manꞌda tąte nangue 
ra dąmpɛti. Janangueꞌa bi tꞌäp 
ra mate ra Pilato da mba nꞌuacpi 
yʉ́ juąngua gue da du nꞌdihi ʉ, nɛ 
da mba ma tongui bʉya. 32 ꞌBex 
bi mba ʉ yʉ dofʉi, nɛ bi ꞌuacpa 
yʉ́ juąngua ʉ yoho mí cuarpʉ ja 
yʉ́ pontꞌi guepʉ mí ꞌbäh rá pontꞌi 
ra Jesús. 33 Pɛ nuꞌbʉ mi zøm bʉ 
cuatꞌa ra Jesús, bi nu gue ya xí 
du, janangueꞌa him bi ꞌuacpa yʉ́ 
juąngua a.

34
 Pɛ nuꞌa nꞌda ra dofʉi bi sʉnba 

rá ꞌbiꞌbøtsꞌe ra Jesús a ra tsꞌątꞌɛgui. 
ꞌBex bi bøn ra ji nɛ ra dehe. 35 Nɛ 

nugä gätho dá nusɛ ꞌbɛꞌa bi tꞌørpa 
ra Jesús. Janangueꞌa majuąni na 
dí oꞌtꞌä ya. Nɛ guehna dí oꞌtꞌä na 
nꞌdahma da zä gui ꞌyɛc̨ꞌyɛihʉ. 36 Nɛ 
nu ꞌbɛꞌa gätho bin ja, bin thɛui a 
mán tꞌoꞌtꞌi bʉ ja rá søcuą Oją gue 
din ja. Nɛ man tꞌoꞌtꞌi: “Xínga nꞌda 
rá doꞌyo da mba nꞌuacpi,” mi ɛn̨ ra 
tꞌohni. 37 Nɛ manꞌda bi hmam bʉ 
ja rá Tꞌohni Oją, bi ꞌyɛn̨a: “Nuꞌʉ di 
ʉcpi da nu gue gueꞌa bi mba ma 
sʉnbi ra tsꞌątꞌɛgui rá ꞌbøtsꞌe,” mí 
manꞌa ra Tꞌohni.

Bi tꞌäꞌa ra Jesús
38

 Nɛ nubʉya nu ra José ra mɛngu 
bʉ Arimatea, nuꞌa nꞌda rá ꞌyɛc̨ꞌyɛi 
ra Jesús, pɛ him mi ma gue mí 
ɛc̨ꞌyɛi nguetho mí su ma ngʉrpihe, 
pɛ nuya bi ꞌyäp ran tꞌɛd̨i ra Pilato 
di tongba rá ngøcꞌyɛį ra Jesús bʉ ja 
ra pontꞌi da ꞌyägui. Nɛ nuꞌbʉ min 
tꞌun ran tꞌɛd̨i ra José, bi mba bʉya 
nɛ bi tongba rá ngøcꞌyɛi ra Jesús. 
39

 Nɛ bá ɛh̨ ra Nicodemo bʉya, gue 
gueꞌa xí zøm bʉ mí ꞌbʉh ra Jesús 
nꞌda ra xui. Nɛ i tu ra ꞌyɛt̨hi ɛm̨mɛ 
i yʉmanꞌu, mbɛ ꞌdäte ma ꞌdɛtꞌa 
kilo nan hyʉ, ma thąspi ra mirra 
a ra áloes. 40 Nuꞌbʉ mi mbantpa rá 
ngøcꞌyɛi ra Jesús ra hocꞌbøꞌtꞌe xʉn 
ho, nɛ bi ꞌyʉrpa ra ꞌyɛt̨hi guepʉ 
ním fįx ra ꞌbøꞌtꞌe, tengu ząi dí øthe 
dyʉ judíohe ꞌbʉ dí ähmbe nꞌda ra 
du. 41 Nɛ i ja bʉ nꞌda ra mbaꞌye 
jombʉ ja ra pontꞌi xí ꞌdømꞌma ra 
Jesús, nɛ nubʉ häi oqui bʉ nꞌda ra 
hyądo ngue ran ꞌyägui, mahoqui pɛ 
njon ní ꞌyo bʉ nꞌda ra du. Nɛ jabʉ 
nꞌda ra nuąndätꞌo bʉ rá goxthi a ra 
hyądo gue ran ꞌyägui. 42 Nɛ nuꞌa ra 
pa manꞌda tąte thoho nangue ran 
dąbaxjua ɛ ma guepʉ da mbʉdi. 

Janangueꞌa bi cʉꞌtꞌa nꞌdihi bʉ ja 
ra hyądo a rá ngøcꞌyɛi ra Jesús, 
nguetho hinga yatho bʉ.

Bi dąmbɛn̨i a ra Jesús

20  Tꞌʉxuditho domingo hin 
ní nɛc ra häi nu ra María 

ra mɛngu bʉ Magdala bi zøm bʉ ja 
ran ꞌyägui. Bi nu gue xí mba njʉnni 
a ra xįndo mi juax bʉ ja rá goxthi 
ran ꞌyägui. 2 Bá pengui nɛ bán tihi, 
bi zøm bʉ mí ꞌbʉꞌbe ra Simón Pedro 
nɛ bi ꞌyɛn̨cꞌbe:
―Bin jʉc ma Hmuhʉ. Nɛ hin dí 

pądi hapʉ bi thux ya, bi ꞌyɛn̨cꞌbe.
3

 Dá mbɛꞌbe bʉ ja ran ꞌyägui bʉya. 
4

 Ɛm̨mɛ dán tiꞌbe, bin tsꞌogui tsꞌʉ 
ra Pedro, nɛ mꞌbɛtꞌo go dá søngä 
bʉ ja ra hyądo. 5 Dá cꞌąꞌtꞌä bʉ mbo 
dá nu høntꞌʉ yʉ ꞌbøꞌtꞌe cąx bʉ ngue 
xí ꞌbantꞌi. Pɛ him ꞌbex dá cʉtꞌä mbo. 
6

 Nɛ nuꞌbʉ mí zøm bʉ ra Simón 
Pedro, ꞌbex bi uɛn̨tho bʉ mbo, nɛꞌa 
bi nu cąx bʉ yʉ ꞌbøꞌtꞌe. 7 Nɛ nuꞌa nꞌda 
ra ꞌbøꞌtꞌe xí ꞌbanba rá yą ra Jesús 
nꞌdanni mí cątsꞌi, ma doꞌmi a. 8 Nɛcä 
dá cʉtꞌä mbo bʉya, madagueꞌbʉ 
mꞌbɛtꞌo dá søngä bʉ. 9 Nɛ nuꞌbʉ má 
nu ꞌbɛꞌa di ja bʉ, dá ɛc̨ꞌyɛigä gue 
majuąni bi dąmbɛn̨i a ra Jesús. 10 Dá 
pengꞌbe bʉ ma nguꞌbe bʉya.

Nu ra Jesús bi nɛqui bʉ 
mi ꞌbä a ra María

11
 Pɛ nuꞌa ra María bi gotho bʉ ja 

rá goxthi ra hyądo nɛ i zoni nɛ di 
cꞌąrpʉ mbo. 12 Nɛ bi nu yoho yʉ́m 
ꞌbɛhni Oją mahɛt̨sꞌi i he yʉ tꞌaxcahe. 
I hupʉ nꞌda bʉ mí ja rá yą ra Jesús 
nɛ hupʉ manꞌda bʉ mí ja yʉ́ gua. 
13

 Nɛ bi xi a ra María:
―Grá xisu, hanja gná zoni, bi 

ꞌyɛm̨pꞌa.

SAN JUAN 19 ,  20

El Nuevo Testamento en el Otomí de la Sierra © La Liga Bíblica 1974, 1999, 2009



217

Nɛ nu ra María bi dątꞌʉ:
―Nguetho bin jʉcꞌa ma Hmu nɛ 

hin dí pądi hapʉ bi thutsꞌi, bi ꞌyɛn̨a.
14

 Nɛ nuꞌbʉ mín hanni ra María, 
bi nu ra Jesús i ꞌbäpʉ. Pɛ him mi 
pądi gue gueꞌa. 15 Nuꞌa ra Jesús bi 
ꞌyɛm̨pꞌa:

―Grá xisu, hanja gná zoni, toꞌo 
guí honi, bi ꞌyɛm̨bi.

Pɛ nu ra María mím bɛn̨i gue 
gueꞌa ran ꞌyohʉ di jamansu ra 
nuąndätꞌo. Janangueꞌa bi ꞌyɛm̨bi:
―Nuꞌbʉ gueꞌe gá jʉga ma Hmu, 

dami ꞌyurqui tsꞌʉ hapʉ gá pɛgui nɛ 
ga tuxä, bi ꞌyɛm̨bi.
16

 Nɛ nu ra Jesús bi ndønba rá 
thuhu:
―María, bi ꞌyɛm̨bi.
Nu ra María ꞌbex bi ꞌbäꞌtꞌi xʉn ho 

bʉya, bi nu nɛ bi ꞌyɛn̨a:
―Raboni, nde da ma, “Xänbate i,” 

bi ꞌyɛm̨bi.
17

 Nɛ nu ra Jesús bi ꞌyɛm̨bi:
―Pɛ hingui sä ꞌbexque gui thäcä 

ya nguetho di ꞌbɛh mi tsꞌʉ ga mba 
bʉ bí ꞌbʉh ma Ta. Janangueꞌa ꞌbɛ ní 
mbahma bá xi ʉ ma cuui ga pengbʉ 
bí ꞌbʉh ma Tagä, nɛ ahʉ ni Tahʉ a, 
nuꞌa ma Ojągä a, nɛ ahʉ ni Ojąhʉ a, 
bi ꞌyɛm̨bi.
18

 Nuꞌa ra María ra mɛngu bʉ 
Magdala bi mba bʉya, nɛ bi xije 
dyʉ xädihe gue bi nu ra Hmu nɛ bi 
xije ꞌbɛꞌa bi manꞌa.

Nu ra Jesús bi nɛqui bʉ 
mí ꞌbʉ ʉ yʉ́ xädi

19
 Nɛ nuꞌbʉ mín de guetꞌa ra pa 

domingo, nthʉꞌtꞌi yʉ́ jutꞌi ra ngu bʉ 
dám ꞌbʉhmbe nguetho dá su ma 
ngʉrpihe, nɛ nuꞌbʉ má nuhe, ꞌbä 
inde bʉ dí ꞌbʉhmbe ra Jesús. Nɛ bi 
ꞌyɛn̨a:

―Daman johyahʉ, bi ꞌyɛn̨je.
20

 Nɛ nubʉya bi ꞌyurcahe yʉ́ ꞌyɛ 
guepʉ xí ꞌdømbi, nɛ rán zʉꞌbøtsꞌe 
guepʉ xín sʉnba ra tsꞌątꞌɛgui. Nɛ 
nuꞌbʉ má nuhe, dá pąhmbe majuąni 
ma Hmuhe a, nɛ ɛm̨mɛ dán johyahe 
bʉya. 21 Nɛ bi ma mahønꞌa ra Jesús:
―Daman johyahʉ. Nɛ tengu tho 

bʉ í ꞌdac ra ꞌbɛfi ma Ta dá jap yʉ jąꞌi 
ua ja ra ximhäi da bądi, nguthogä 
dí ꞌda ahʉ ra ꞌbɛfi gui jafʉ yʉ jąꞌi ua 
ja ra ximhäi da bądi, bi ꞌyɛn̨je.

22
 Nɛ nuꞌbʉ mí jua a bi man na, bi 

huigähe ran dąhi nꞌda ngu nꞌdagähe 
bʉya.
―Dami hyąmhbʉ rá Hogandąhi 

Oją, bi ꞌyɛn̨je. 23 Nuꞌa toꞌo di päh 
yʉ́ mbʉi nangue yʉ́ tsꞌoqui, i ja nin 
tꞌɛd̨ihʉ gui xihmbʉ ma punbi a. Pɛ 
nuꞌa hin di päh yʉ́ mbʉi nangue yʉ́ 
tsꞌoqui, i ja nin tꞌɛd̨ihʉ gui xihmbʉ 
him ma punbi a, bi ꞌyɛn̨je.

Bi hyąxanjuąni a ra Tomás
24

 Pɛ nu ra Tomás gueꞌa i tꞌɛm̨bi 
ra Go a, nꞌda ma mixädihe, njoꞌo 
bʉ ꞌbʉ mí nɛqui ra Jesús. 25 Mꞌbɛjua 
bʉya dá xihmbe ra Tomás:
―Nugähe dá nuhe ra Hmu.
Pɛ nu ra Tomás bi ꞌyɛn̨a:

―Pɛ nugä dí ɛn̨a him majuąni a 
guí xijʉ hinda høntꞌbʉ gan nusɛ 
hapʉ bim fospa yʉ clavo yʉ́ ꞌyɛ, 
nɛ ga fospa ma saha hapʉ bim fox 
yʉ clavo nɛ ga fot ma ꞌyɛ bʉ ja rá 
ꞌbiꞌbøtsꞌe, sä ga ɛc̨ꞌyɛi ꞌbʉ, bi ꞌyɛn̨je.

26
 Nuꞌbʉ mí dätꞌan hyąto pa bʉya 

dám pɛtihe mahønꞌa. Nɛꞌa ra Tomás. 
Nɛ nthʉꞌtꞌi yʉ jutꞌi tengu mamꞌbɛtꞌo, 
pɛ xø bi nɛqui bʉ ra Jesús mahønꞌa, 
bim ꞌbä inde bʉ dí ꞌbʉhmbe.
―Daman johyahʉ, bi ꞌyɛn̨je 

mahønꞌa.

27
 Nuꞌa ra Jesús bʉya bi xi a ra 

Tomás:
―Dami fosꞌ ni saha ua bim foscä 

yʉ clavo nɛ guin nu ma ꞌyɛ, nɛ bá 
ꞌuąt ni ꞌyɛ gui foꞌtsꞌua ja ma ꞌbøtsꞌe. 
O guí ɛn̨a him majuąni pɛ dami 
ꞌyɛc̨ꞌyɛi, bi ꞌyɛm̨bi.

28
 Nu ra Tomás bi ꞌyɛm̨pꞌa:

―Ma Hmu i, ma Oją i, bi ꞌyɛn̨a.
29

 Nuꞌa ra Jesús bi ꞌyɛm̨pꞌa:
―Tomás, guí ɛc̨ꞌyɛi ya nguetho ya 

gá nugui. Pɛ nuꞌʉ to da ꞌyɛc̨ꞌyɛigui 
ꞌbʉ nte ní nu, manꞌda di jąp Oją ʉ, 
bi ꞌyɛm̨bi.

ꞌBɛpʉ án tꞌoꞌtꞌ na ra søcuą
30

 Pɛ nuꞌʉ yʉ hyonya ntꞌøtꞌe dá 
nuhe bi ꞌyøtꞌ ra Jesús, hinga gätho 
dá oꞌtꞌä ua ja ra søcuą. 31 Pɛ høntꞌʉ 
ꞌda dá oꞌtꞌä dí ja ahʉ gui ꞌyɛc̨ꞌyɛihʉ 
gue majuąni ra Cristo a ra Jesús rá 
Tsꞌʉntꞌʉ Oją a. Nɛ nuꞌbʉ gueꞌa gui 
ꞌyɛc̨ꞌyɛihʉ din ꞌda ahʉ ra ꞌdaꞌyote 
maząi.

Bi nɛqui ra Jesús bʉ ndenthe

21  Mꞌbɛjua bʉya dá nuhe ra 
Jesús mahønꞌa, bi jaje dá 

pąhmbe manꞌda xʉn ho bʉ ja ra 
dądehe Tiberias, nꞌdatꞌa ra dądehe 
Galilea. Nɛ ga xi ahʉ gätho bin 
ja. 2 Mín ꞌyohe ra Simón Pedro 
nɛ ra Tomás i tꞌɛm̨bi ra Go, nɛ ra 
Natanael ra mɛngu bʉ Caná ra 
xɛqui Galilea, nɛ man ꞌyohʉgä yʉ́ 
tsꞌʉntꞌʉ gäꞌbe ra Zebedeo, nɛ mí 
yoho ma mixädihe. 3 Nɛ nubʉya bi 
ꞌyɛn̨je ra Simón Pedro:

―Nugä ga mba na ꞌbahuą, bi 
ꞌyɛn̨je.

―Ga mbähä ꞌbʉ, dá ɛm̨fe.
Dá mbähmbe bʉya ꞌbex dá huhe 

nꞌda ma mbosahe. Pɛ gätho ra xui 

nte dá thɛhe yʉ huą. 4 Nɛ nuꞌbʉ mí 
hyax bʉya mí ꞌbäpʉ ndenthe a ra 
Jesús. Pɛ nugähe him ꞌbexque dá 
pąhmbe gue gueꞌa. 5 Bi ꞌyɛn̨je ra 
Jesús:
―Gyʉ tsꞌʉntꞌʉhʉ, ha nte gá thɛhʉ 

yʉ huą.
―Hinꞌna, dá ɛm̨fe.
6

 Nu ra Jesús bi ꞌyɛn̨je bʉya:
―Pɛ dami ꞌyɛnt ni xitꞌąhʉ bʉ ja 

rán ꞌyɛi ra mbosa, nɛ ꞌbex gui thɛhʉ 
bʉya.

Dá øthe a bi xije ra Jesús, nɛ 
ɛm̨mɛ xʉn ngu dá thɛhe yʉ huą, 
him mí sä ga jʉxhe ra xitꞌą. 7 Nɛ 
nugä gue madi huɛg̨ä ra Jesús, dá 
ɛm̨pꞌa ra Pedro:
―Guehnʉ ma Hmuhʉ nʉ.
Nuꞌbʉ mí ꞌyøh ra Simón Pedro 

gue gueꞌa ra Hmu a, ꞌbex bi hye 
rá he nguetho xí mbøgue. Nɛ bin 
säcpʉ ja ra mbosa gue bi zønꞌa 
nꞌdihi bʉ i ꞌbäh ra Jesús. 8 Pɛ nuje 
dá cohmbe bʉ ja ra mbosa, zʉn 
jante dá sømhbe bʉ ndenthe 
nguetho dí jʉtꞌähe ra xitꞌą nɛ yupʉ 
yʉ huą. Nɛ hinga yatho ndenthe, 
mbɛ nꞌda ciɛnto metro. 9 Nɛ nuꞌbʉ 
mí zøm bʉ ndenthe ra mbosa mí 
huhe, dá nuhe nꞌda ra sibi i zø bʉ, 
nɛ nꞌda ra huą i oxpʉ ja yʉ dɛspi, nɛ 
mí oxpʉ ra hmɛ. 10 Nɛ nu ra Jesús 
bi ꞌyɛn̨je:
―Bá cʉ ꞌda ni huąhʉ xcá thɛhʉ.
11

 Nu ra Simón Pedro bʉya, bi 
mba bá jʉtꞌa ra xitꞌą bʉ ja ra häi i 
yuh yʉ huą, nꞌda ciɛnto nɛ yote ma 
ꞌdɛꞌma hyu yʉ huą xʉn ndoho. Pɛ 
hin hapʉ bi xɛtꞌa ra xitꞌą. 12 Nu ra 
Jesús bi xije:
―Ba ɛh̨mbʉ dan sihmɛhʉ, bi ꞌyɛn̨je.
Pɛ xínga nꞌdaje xcá änhde toꞌo a, 

nguetho dá pąhmbe gue gueꞌa ma 

Hmuhe. 13 Nɛ bi mba bʉ zø ra sibi a 
ra Jesús bi hyąc ra hmɛ, nɛ bi ꞌdaje, 
nɛ ra huą.
14

 Nɛ ná hyundį dá nuhe ra Jesús 
bʉya gue bin ꞌyusɛ, gueꞌbʉ go mí 
dąmbɛn̨i bʉ ja rán ꞌyägui.

I yąui ra Jesús a ra Simón Pedro
15

 Nuꞌbʉ mán niyąhe, nu ra Jesús 
bi ꞌyɛm̨pꞌa ra Simón Pedro:
―Simón rá tsꞌʉntꞌʉ i ra Jonás, ha 

manꞌda guí numanhogui xinda 
guehya ꞌda.

Nu ra Pedro bi ꞌyɛm̨pꞌa:
―Hąha ma Hmu i, guí pądi gue dí 

numanho i.
Nu ra Jesús bi ꞌyɛm̨b bʉya:

―Dami ꞌuįn ʉ ma tꞌʉdɛꞌyo, nangue 
mam hmangä gui xänba yʉ jąꞌi i 
ɛc̨ꞌyɛigui.
16

 Ná yondį xø bi ꞌyɛm̨pꞌa:
―Simón rá tsꞌʉntꞌʉ i ra Jonás, ha 

majuąni guí numanhogui.
―Hąha ma Hmu i, guí pądi gue dí 

numanho i, bi ꞌyɛm̨bi.
Nɛ nu ra Jesús bi ꞌyɛm̨pꞌa:

―Dami fäh ma dɛꞌyo ꞌbʉ.
17

 Nɛ ná hyundį bʉya bi ꞌyɛm̨bi:
―Simón rá tsꞌʉntꞌʉ i ra Jonás, ha 

guí numanhogui, bi ꞌyɛm̨bi.
Nɛ bi du rá mbʉi ra Pedro, 

nguetho ya ná hyundį bi ꞌyän ꞌbʉ i 
numanho. Nɛ bi dąti:
―Ma Hmu i, gätho guí pądi, guí 

pądi dí numanho i.
Nɛ nu ra Jesús bi ꞌyɛm̨bi mahønꞌa:

―Dami ꞌuįnꞌʉ ma zʉ dɛꞌyo dadí 
huɛc̨ä. 18 Nuꞌbʉ gmín tsꞌʉntꞌʉ ząi 
gán ꞌyosɛ hønbʉ go hapʉ guín nde 
gui mba, nɛ guí tuzɛhɛ rá ngʉtꞌi ni 
foho. Pɛ nuꞌbʉ gán dącꞌyɛi gui įng 

ni ꞌyɛ nɛ nꞌdanꞌyo da tutꞌi i, nɛ da 
zixꞌi i hapʉ hin guín nde gui mba, 
bi ꞌyɛm̨bi.
19

 Guehna bi man ra Jesús, gue da 
bąh ra Pedro ꞌbɛꞌa nín dąte da nu a, 
nɛ gueꞌa dí ꞌyudi xʉn hotho Oją a. 
Nɛ nu ra Jesús bi ꞌyɛm̨pꞌa ra Pedro 
mahønꞌa:
―Dami tɛngui gui thocꞌa ma 

ꞌbɛfigä, bi ꞌyɛm̨bi.

Bi tꞌänꞌna ra Jesús nangue a ra Xuua
20

 Nɛ nuꞌbʉ mí dʉꞌmi bi dɛn bʉya 
bi nyɛg̨ui, bi nugä gue nɛqui dí tɛtꞌi, 
guecä madí huɛg̨ä ra Jesús, ngue 
ꞌdarpʉ xtá huꞌbe bʉ ja ra mɛxa ꞌbʉ 
mán sihmɛhe gueꞌbʉ má änni toꞌo 
di dä a. 21 Nɛ nuꞌa ra Pedro ꞌbʉ mín 
nugui dí tɛtꞌi, bi ꞌyänꞌna ra Jesús:
―Ma Hmu i, ꞌbɛꞌa nín dąte xin da 

nu na ra Xuua, bi ꞌyɛm̨bi.
22

 Nu ra Jesús bi dąti:
―Nuꞌbʉ ma pähä di ꞌbʉtho ua 

gueꞌbʉ go dá søcä mahønꞌa, hin ni 
ꞌbɛfi gui ꞌyängui. Pɛ nuꞌa ni ꞌbɛfi gui 
tɛngui gui thocꞌa ma ꞌbɛfi, bi tꞌɛm̨bi.
23

 Pɛ janangueꞌa mi mansɛ yʉ 
ꞌyɛc̨ꞌyɛi gue njąmꞌbʉ ga tugä. Pɛ 
hinga ngubʉ bi man ra Jesús, pɛ bi 
ꞌyɛn̨a: “Nuꞌbʉ ma pähä di ꞌbʉtho ua 
gueꞌbʉ go dá søcä mahønꞌa, hin ni 
ꞌbɛfi gui ꞌyängui,” xí ꞌyɛm̨pꞌa.

24
 Guecä rá xädigä gue bi man 

ra Jesús, nɛ guecä xin dí oꞌtꞌ na ra 
søcuą ꞌbɛꞌa dá nu gue majuąni bin 
ja. Nɛ dí pąhmbe majuąni na dí 
oꞌtꞌä ya. 25 Nɛ xʉn ngu miꞌda yʉn 
tꞌøtꞌe bi ꞌyøtꞌa ra Jesús. Pɛ nuꞌbʉ 
gätho xcá oꞌtꞌä, hinga xøtꞌa gätho 
xtín ja ua ja ra ximhäi ꞌbʉ. Nɛ 
høntꞌa dí xi ahʉ ya. 

SAN JUAN 21

Bi man ra Jesús ba ɛh̨ 
rá Hogandąhi Oją

1  Nuꞌi Teófilo, rá mbʉdi ra søcuą 
dá oꞌtꞌaꞌi mámꞌbɛtꞌo, dá xiꞌi 

gätho bi ꞌyøtꞌ ra Jesús nuꞌbʉ mi 
dʉmpꞌ rá ꞌbɛfi. Nɛ dá xiꞌaꞌi gätho 
ngue bi ma ꞌbʉ mín xänbate. 2 Nɛ 
dá xiꞌaꞌi gätho bi ꞌyøtꞌa ra Jesús asta 
gueꞌbʉ mi mba mahɛt̨sꞌi. Nɛ nuꞌbʉ 
mi ꞌbʉcua ja ra häi, nu rá Hogandąhi 
Oją bi xih ra Jesús ꞌbɛꞌa da xih yʉ́ 
ꞌbäihʉ gue da ꞌyøtꞌe. Nuꞌʉ yʉ́ ꞌbäihʉ, 
gueꞌʉ yʉn ꞌyohʉ bi huanh ra Jesús 
ngue man yʉ́ xädi ʉ. 3 Nu ra Jesús bi 
nu ran ʉnbi nɛ bi du. Nɛ gätho nyote 
pa ꞌbʉ mí ndantsꞌi mahønꞌa, bin 
ꞌyusɛ bʉ ꞌbʉh yʉ́ ꞌbäihʉ, jaꞌbʉ bi hnu, 
jaꞌbʉ hinꞌna. Nɛ bi ꞌyuti xʉn ngu yʉn 
tꞌøtꞌe guepʉ bi nde da fądi gue i ꞌbʉi. 
Nɛ bi xiꞌʉ nangue rá ꞌbɛfi i øtꞌ Oją ua 
ja ra ximhäi, nɛ ꞌbɛpʉ dí manda Oją 
ʉ gätho dim ꞌbʉi.

4
 Nuꞌbʉ mím ꞌbʉhmbʉ yʉ́ ꞌbäihʉ 

mahønꞌa a ra Jesús, nɛ bin sihmɛhʉ, 
bi xiꞌʉ da dømpꞌʉ Jerusalén ꞌbɛꞌa bi 
ma majuąni rá Ta gue ba ɛh̨ɛ. Nɛ ɛn̨ꞌa 
ra Jesús:
―Ya xcá ꞌyøhmbʉ dá mangä 

mamꞌbɛtꞌo ngue ba pɛnh Oją rá 

Hogandąhi. 5 Nuꞌa ra Xuua bi 
ꞌyøtꞌahʉ ran xixyą nangue ra dehe 
thoho, pɛ mi tsꞌʉtho ya ga ꞌda ahʉ 
rá Hogandąhi Oją, bi ꞌyɛn̨ꞌa ra Jesús.

Bi ndex mahɛt̨sꞌi ra Jesús
6

 Nuꞌbʉ mim pɛti ʉ, bi ꞌyänni:
―Ma Hmu ahe, hague guehya yʉ 

pa jabʉya gui ꞌyøtꞌe din ja ma tsꞌɛdi 
zɛhɛhʉ mahønꞌa, dyʉ israelhʉ.
7

 Bi dąꞌa ra Jesús:
―Hingui sä gui pąhmbʉ ndaꞌa ní pa 

xʉn zän ma Tahʉ da ꞌyøtꞌa ꞌbɛꞌa gätho 
da ꞌyøzɛhɛ. Hin ni ꞌbɛfihʉ gui pąhmbʉ. 
8

 Pɛ nuꞌbʉ bá ɛh̨ rá Hogandąhi Oją, nɛ 
gam ꞌbʉhmbʉ, din ja ni tsꞌɛdihʉ. Nɛ 
nuꞌbʉ bin ja, gui xihmbʉ yʉ jąꞌi ua ra 
dąhnini Jerusalén nanguecä, nɛ gätho 
ua ra häi Judea, nɛpʉ ra häi Samaria, 
nɛ gätho na ngʉni ra ximhäi.

9
 Nuꞌbʉ mi guaꞌa man ra Jesús bi 

mba mahɛt̨sꞌi. Nu yʉ́ ꞌbäihʉ bi nu 
nuꞌbʉ mi ndex mahɛt̨sꞌi. Nɛ nꞌda ra 
güi bi goꞌmi nɛ him bi nu yʉ́ ꞌbäihʉ 
mahønꞌa. 10 Nɛ mi ꞌbäpʉ, mi ndøꞌtsꞌ 
mahɛt̨sꞌi, ꞌbex mi ꞌbähmbʉ yoho 
yʉ́m ꞌbɛhni Oją mahɛt̨sꞌi, i he yʉ 
tꞌaxca pahni. 11 Nɛ bi ꞌyɛm̨bi:
―Nuꞌahʉ gyʉ mɛnguhʉ Galilea, 

hanja gní ꞌbähmbʉ ua ya nɛ gni 

ndøsꞌhʉ mahɛt̨sꞌi. Nu ra Jesús bi 
ndex ua guí ꞌbähmbʉ, nɛ tengutho 
bʉ á ndetsꞌe, ngutho ꞌbʉ bá cąh 
mahønꞌa, nɛ guetꞌa ra Jesús a.

Bi thahnꞌna ra Matías 
rám poniui ra Judas

12
 Nu yʉ́ ꞌbäihʉ ra Jesús bi nɛxpʉ 

ja ra nyuni Olivos bʉya, bi mba bʉ 
ra hnini Jerusalén, nɛ hinga yatho, 
ndehnini. 13 Nɛ nuꞌbʉ mi yʉrpʉ ja 
ra hnini bi ndexpʉ nꞌda ra cuarto 
magątsꞌi guepʉ i ꞌbʉꞌʉ. Gueꞌʉ i 
ꞌbʉpʉ ʉ, ra Pedro, nɛ ra Xuua, nɛ ra 
Jacobo, nɛ ra Andrés, nɛ ra Felipe, 
nɛ ra Tomás, nɛ ra Bartolomé, nɛ 
ra Mateo, nɛ ra Jacobo rá tsꞌʉntꞌʉ 
ra Alfeo, nɛ ra Simón gue tꞌɛm̨bi 
ra Zelote, nɛ ra Judas rán ꞌyohʉ ra 
Jacobo. 14 Gätho ya ꞌdarpʉ bim pɛti 
nɛ ząi min yąhʉ Oją. Nɛ bi zøpʉ ꞌda 
yʉ xisu nɛ ra María rá mbe ra Jesús, 
nɛꞌʉ yʉ́n ꞌyohʉ ra Jesús.
15

 ꞌDarpʉ madím pɛti ʉ nꞌda ciɛnto 
nɛ ꞌdäte njąꞌi. Nɛ nuꞌʉ yʉ paꞌʉ bi 
ndantsꞌa ra Pedro nɛ bi ꞌyɛn̨a:
16

 ―Ma cu ahʉ nangue ra Cristo, 
nu rá Hogandąhi Oją mayaꞌbʉ bi 
japꞌa ra David da ꞌyoꞌtꞌ ra søcuą, 
nɛ bi ma ꞌbɛꞌa da ꞌyøtꞌ ra Judas, 
nguetho mí pą Oją ꞌbɛꞌa da ꞌyøtꞌa. 
Gueꞌa ra Judas ngue bi däꞌa ra 
Jesús nuꞌbʉ mi fɛntꞌi. Nɛ gueꞌa bin 
ja nguetho gätho ꞌbɛꞌa mán tꞌoꞌtꞌi 
bʉ rám hman Oją din ja. 17 ꞌDatꞌa 
ra ꞌbɛfi dá øthe ra Judas nguetho ra 
Jesús bi huahnꞌna ra Judas tengu 
bʉ á huancähe. 18 Nɛ bi thänꞌa nꞌda 
ra häi nangueꞌa í mbäꞌa ra Jesús. 
Nuꞌbʉ mi zohäi ra Judas, bi nyepʉ 
häi, nɛ bi føh rá foho, nɛ bi bøni 
gätho yʉ́ xɛf̨o. 19 Gätho yʉ jąꞌi mi 
ꞌbʉpʉ Jerusalén bi ꞌyøde ꞌbɛꞌa bin 

ja. Jananjabʉ bi mba ma huti ra häi 
ngue yʉ́ ndeꞌʉ, Acéldama, gue nde 
da ma bim fäm bʉ ra ji. 20 Nguetho 
ntꞌoꞌtꞌi bʉ ja rá søcuą ra Salmos:

Din häitho ra häi
nɛ njon dim ꞌbʉpʉ,

nɛ ntꞌoꞌtꞌi ngue nꞌdanꞌyo da hyąn rá 
ꞌbɛfi mi ja xtá ꞌyøtꞌa.

21
 Janangueꞌa jatho ga huahndʉ 

a dam pɛhmbe. Jatho ga huahndʉ 
nꞌda rám poniui ra Judas, gueꞌa nꞌda 
madí hyʉnje gätho yʉ pa mí ꞌbʉhmbe 
ra Hmu, ra Jesús. 22 Nɛ ga huahndʉ 
nꞌda bi nu ꞌbʉ mi xixyąba ra Jesús a 
ra Xuua, nɛ madí hyʉnje gätho yʉ pa 
dám ꞌbʉhmbe ra Jesús, gueꞌbʉ go mí 
mba mahɛt̨sꞌi, bi nu, nguetho nꞌdatꞌa 
ga mamhbe ngue bi ndantsꞌ mahønꞌa 
ra Jesús ꞌbʉ mi du, bi ꞌyɛn̨ꞌa ra Pedro.
23

 Nɛ nubʉya bi ndønba yʉ́ thuhu 
toꞌo da thahni, gue yoho yʉn 
ꞌyohʉ bi hndøni. Nuꞌa nꞌda ra José 
Barsabás nɛ í Justo, nɛ nuꞌa manꞌda 
ra Matías. 24 Nɛ nuꞌʉ yʉ jąꞌi bin 
yąhʉ ra Hmu bʉya, nɛ bi ꞌyɛn̨a:
―Ma Hmu ahe, guí pąrpa yʉ́ mbʉi 

gätho, dami ꞌyurcahe ya yoho ndaꞌa 
xcá huahni. 25 Nuꞌa ga comhbe ra 
ꞌbɛfi ngue ma ꞌbäigähe ra Jesucristo, 
ngueꞌa xtá ꞌyøtꞌa ra Judas. Nguetho 
xí ꞌuepʉ ja rá ꞌbɛfi nangue rá 
tsꞌoqui, bi mba da nuꞌa rán säui da 
nu, bi ꞌyɛm̨ ꞌbʉ min yąhʉ Oją.

26
 Nu yʉ ꞌyɛc̨ꞌyɛi bʉya bi ꞌyøtꞌe 

tenguꞌbʉ nꞌda ran tąha, ngue nde da 
bąꞌʉ ndaꞌa bi nde Oją. Bi bøni gue 
gueꞌa ra Matías. Nɛ nu yʉ ꞌyɛc̨ꞌyɛi bʉya 
bi huanh ra Matías, nɛ bi gomhbʉ yʉ́ 
ꞌbɛfi ʉ ꞌdɛꞌmaꞌda yʉ́ ꞌbäihʉ ra Cristo.

Bi zøh rá Hogandąhi Oją

2  Pɛ guextaꞌa di thoqui dim 
pɛti gätho yʉ ꞌyɛc̨ꞌyɛi, din 

jaꞌa mí tøꞌmi, gue bá pɛnh Oją a 
rá Hogandąhi, nɛ bin thɛui nꞌda ra 
dąmpɛti mí sänba Oją ʉ yʉ israel, 
tꞌɛm̨bi Pentecostés. 2 ꞌDahmantho 
bi zøpʉ di hį, tenguꞌbʉ nꞌda ra 
ndønthį gue bí ꞌyɛh̨ mahɛt̨sꞌi a. Nɛ 
nuꞌa ní hį bʉ, bi yusꞌpʉ ja ra ngu 
guepʉ mi huꞌʉ. 3 Bi nɛqui tengu 
yʉ tꞌʉsibi nɛ ꞌdaꞌi tsꞌʉ bi zox yʉ́ yą 
yʉ jąꞌi nꞌda ngu nꞌda ʉ mi ꞌbʉpʉ. 
4

 Ngue nꞌda ngu nꞌda mi ꞌbʉpʉ, 
gätho bin tꞌun rá Hogandąhi Oją, 
nɛ bi hąt ra tsꞌɛdi xʉn ho ʉ. Nɛ bi 
mbʉdi ꞌdahma ꞌdanꞌyo bʉ án yąꞌʉ 
nꞌda ngu nꞌdaꞌʉ nangue rá tsꞌɛdi rá 
Hogandąhi Oją in ꞌyohʉ.

5
 Nɛ nuꞌʉ yʉ paꞌʉ bi zøm bʉ 

Jerusalén ʉ yʉ judío, da ꞌyøtꞌa ra 
dąmpɛti mí xi Oją mayaꞌbʉ, ngue 
bá nɛxpʉ gätho yʉ häi ua ja ra 
ximhäi. 6 Nɛ nuꞌbʉ mi ꞌyøꞌa di hį 
ʉ yʉ jąꞌi, bim pɛti bʉ, nɛ nꞌda ngu 
nꞌda ʉ bi zoꞌʉ yʉ ꞌyɛc̨ꞌyɛi nangue yʉ́ 
ndesɛ, nɛ him bi zä bi bɛn̨i ha bin 
ja. 7 Nɛ bi hyonya thoho nɛ him bi 
bądi ꞌbɛꞌa nam bøni, nɛ bin ꞌyɛm̨b 
zɛhɛ ʉ:
―Hague án zä bin ja bʉ, bin 

ꞌyɛmpꞌʉ. Ha hinga gueꞌʉ yʉ mɛngu 
bʉ Galilea gätho i yą ua ya. 8 Hanja 
sä i sijʉ ma ndesɛhʉ nꞌda ngu nꞌdajʉ. 
9

 Nɛ nujʉ nꞌdaꞌa nꞌdanni bá nɛxhʉ, 
nɛ ꞌdajʉ, ꞌbʉꞌi ꞌda bá nɛxpʉ Partia, 
nɛpʉ Media, nɛpʉ Elam, nɛpʉ 
Mesopotamia, nɛpʉ Judea, nɛpʉ 
Capadocia, nɛpʉ Ponto, nɛpʉ ra häi 
Asia. 10 Nɛpʉ Frigia, nɛpʉ Panfilia, 
nɛpʉ ra häi Egipto, nɛpʉ ra häi 
Africa jom bʉ Cirene. Nɛ nuꞌʉ miꞌda 
yʉ romanos ʉ, madagueꞌbʉ gätho 
yʉ judío ʉ, nɛ nu miꞌda ʉ gue ɛc̨ꞌyɛi 
tengugahʉ dyʉ judíohʉ, nɛ ꞌbʉh 
miꞌda bá nɛxpʉ Creta, nɛpʉ Arabia. 

11
 Nɛ dí øhmbʉ i mam ma ndehʉ 

nangue yʉ́n tꞌøtꞌe gue i øtꞌ rá tsꞌɛdi 
Oją, bin ꞌyɛm̨pꞌʉ.
12

 Nɛ gätho madi hyonya thoho, nɛ 
hingui pądi ꞌbɛꞌa da bɛn̨i. Nɛ nꞌda 
ngu nꞌda bi mansɛ ʉ:
―ꞌBɛꞌa ní mba na in ja ya.
13

 Pɛ nuꞌʉ miꞌda bi ma:
―Įti ʉ.

Bi zoh yʉ jąꞌi ra Pedro
14

 Nɛ nu ra Pedro bʉya ꞌdarpʉ mí 
ꞌbähmbʉ ʉ mi ꞌdɛꞌmaꞌda yʉ́ ꞌbäihʉ 
ra Cristo, nɛ ntsꞌɛdi bin yą, bi ꞌyɛn̨a:
―Nꞌyohʉ ahʉ dyʉ judíohʉ 

nɛ gätho ahʉ guí ꞌbʉhmbʉ ua 
Jerusalén, dami ꞌyøhmbʉ xʉn ho 
ꞌbɛꞌa ga xi ahʉ ya. 15 Nuje hin dí 
įtihe tengu guím bɛm̨hbʉ, nguetho 
ja gʉto ya. 16 Pɛ nuna guehna gue 
bin ja ya, gueꞌa bi man ra Joel rá 
pøngahyą Oją, bi ꞌyɛn̨a:
 17 Din ja bʉ nꞌda ra pa ba ɛh̨ɛ, ɛn̨ 

Oją,
gue ga pɛnꞌnahʉ ma Hogandąhi 

gätho nangu yʉ jąꞌi ꞌbʉcua ja 
ra ximhäi.

Nɛ nuꞌʉ ni tsꞌʉntꞌʉhʉ nɛ ni 
tꞌįxuhʉ dim pøngahyą.

Nɛ ni tsꞌʉntꞌʉhʉ da nuꞌʉ yʉn 
tꞌuti tengu yʉ tꞌį

nɛ ni dącꞌyɛihʉ da ꞌuį yʉ tꞌį.
 18 Nuꞌbʉ bin ja, nuꞌʉ ma ꞌyɛh̨ɛ, yʉn 

ꞌyohʉ nɛ yʉ xisu, ga pɛnpä ma 
Hogandąhi ʉ,

nɛ dim pøngahyą nanguecä.
 19 Nɛ ga uh yʉ hmɛpya bʉ 

magątsꞌi,
nɛpʉ ja ra häi, yʉ hmɛpya ra ji, 

nɛ ra sibi nɛ ra ꞌbifi.
 20 Nɛ nuꞌa ra hyadi ya hin din ja 

rán nɛqui,
nɛ ra ząna xtan thɛni tengu ra ji.

Mꞌbɛtꞌo nja bʉ din ja, mꞌbɛjua 
da zøn ra pa dua ɛh̨ ra Hmu 
mahɛt̨sꞌi,

nɛ nuꞌa ra pa a, nuįxte thoho nɛ 
ntsꞌutho ꞌbɛꞌa din ja.

 21 Nɛ nuꞌa ra pa dua ɛh̨ɛ, din ja 
gue høntꞌa toꞌo xí mbaꞌtꞌa ra 
Hmu da yąn Oją a.

Ngubʉ bi ꞌyoꞌtꞌa ra Joel ꞌbʉ 
mayaꞌbʉ, bi ꞌyɛn̨ꞌa ra Pedro.
22

 Nu ra Pedro xø bi ꞌyɛm̨pꞌʉ 
mahønꞌa:
―Nꞌyohʉ ahʉ dyʉ israelhʉ, dami 

ꞌyøhmbʉ ma nde. Dím mangä nangue 
ra Jesús ra mɛngu Nazaret. Oją bi japi 
ngue bi ꞌyøtꞌ yʉn tꞌøtꞌe nuįxte nangue 
rá tsꞌɛdi Oją, nɛ yʉ hyonya ntꞌøtꞌe, nɛ 
yʉ hmɛpya, guepʉ da zä gui pąhmbʉ 
ngue Oją bi zɛꞌa. 23 Nɛ mayaꞌbʉ Oją 
mi pądi ꞌbɛꞌa gá ꞌyørpahʉ rá Tsꞌʉntꞌʉ. 
Nɛ Oją mi sänni gue gá cuathʉ bʉ ja 
nꞌda ra pontꞌi nangue yʉ́ ꞌyɛ yʉ tonto, 
nɛ gá hyohʉ. 24 Pɛ nuꞌa Oją bi xox ꞌbʉ 
mí du, nɛ bi hyącua ran dąte, nguetho 
hinꞌyʉ rá tsꞌɛdi ran dąte xtán zä xtán 
ząmꞌma ra Jesús. 25 Nguetho bi man 
ra David gue ꞌbɛꞌa da nu ra Jesús, ꞌbʉ 
mí ꞌyɛn̨a:

Nugä thocua thoho dí nugä Oją 
bʉ ja ma hmi.

Nɛ di ꞌdac ra tsꞌɛdi, janangueꞌa 
njon da zä di ꞌuegagui.

 26 Janangueꞌa i hu ma mbʉi, nɛ 
dadín johya ꞌbʉ dím mangä 
nangueꞌa.

Nɛ nuꞌbʉ din sʉnya ma jąꞌi bʉ ja 
ran ꞌyägui, dí tøpꞌma ran ho 
da tꞌørcagui.

 27 Nguetho hin gui hyɛgä ma te da 
gopʉ guepʉ oꞌʉ xʉn du,

Nɛ hin gui japi da ꞌya ma 
ngøcꞌyɛi, guecä, ni Hoga 
tꞌʉhnigui.

 28 Nɛ gá ꞌyurqui ꞌbɛpʉ dám ꞌbʉhmi 
maząi mahønꞌa,

nɛ nuꞌi gui jaqui ngue din ja ran 
johya ma mbʉi nuꞌbʉ dá nutꞌa 
ni hmi,

bi ꞌyɛn̨ ra Pedro tengu bi man ra 
David.

29
 Nɛ xø bi ꞌyɛn̨ꞌa ra Pedro:

―Nꞌyohʉ ahʉ, da zä ga xi ahʉ 
majuąni nangue ma ngʉrpa 
mbombøtahʉ ra David mi ꞌbʉi 
mayaꞌbʉ, him bi mansɛ nanguesɛ 
ꞌbɛꞌa da tꞌørpe, nguetho bi du, nɛ 
guextaꞌa i o bʉ rán ꞌyägui i ja ua 
dí ꞌbʉhmbʉ. 30 Pɛ nu ra David bim 
pøngahyą ꞌbʉ mí man na, nɛ mí 
pądi majuąni ꞌbɛꞌa bi xiꞌa Oją, gue 
nꞌda rám bomꞌbɛto ra David din 
tsꞌʉtꞌabi nangue yʉ israel tengu 
ra David, nɛ guehna ra Cristo na. 
31

 Nɛ mi pąh ra David ꞌbɛꞌa din 
ja, janangueꞌa bi ma nangue da 
ndantsꞌ mahønꞌa ra Cristo, nɛ hin 
da tsꞌopʉ nidu rá te, nɛ xín da ꞌya 
rá ngøcꞌyɛi a. 32 Nguehna ra Jesús, 
Oją bi xox ꞌbʉ mi du, nɛ nuꞌa dí 
pąhmbe majuąni gätho gahe, nɛ dí 
mamhbe nguetho dá nuhe ꞌbɛꞌa bi 
tꞌørpe. 33 Oją bi xotsꞌi nɛ bi zixpʉ ja 
rá tsꞌɛdi, nɛ bi unꞌna rá Hogandąhi 
tengu xí man Oją, janangueꞌa bi 
ꞌdacähe bʉya. Gueꞌa rá Hogandąhi 
i øtꞌe ꞌbɛꞌa gätho guín nuhʉ ya, nɛ 
guí øhmbʉ ya. 34 Nguetho ra David 
him bi ndex mahɛt̨sꞌi, pɛ gueꞌa im 
mansɛ a:

Nuꞌa ra Hmu bi xiꞌa ma Hmu:
“Dami hyucua ja ma tsꞌɛdi,

 35 asta gueꞌbʉ ga tąhui man sʉiui,”
bi ꞌyɛn̨ꞌa ra David, bi ꞌyɛn̨ꞌa ra Pedro.
36

 Nɛ xø bi ꞌyɛn̨a:
―Gätho ahʉ ma mi israel ahʉ, gui 

pąhmbʉ ya majuąni bi jap Oją dim 

hmu a gá cuathʉ bʉ ja ra pontꞌi, nɛ 
guehna ra Jesús, nɛ gui pąhmbʉ 
gue bi huan Oją a, bi ꞌyɛn̨ꞌa ra 
Pedro.
37

 Nuꞌbʉ mi ꞌyøh yʉ jąꞌi ꞌbɛꞌa bi 
manꞌa ra Pedro, ɛm̨mɛ bi du yʉ́ 
mbʉi, ꞌbʉ mí ꞌyøde gue rá Tsꞌʉntꞌʉ 
Oją a xí hyo. Nɛ bi tꞌänꞌna ra Pedro 
nɛ yʉ́n ꞌyohʉ:
―Man ꞌyohʉ ahʉ, ꞌbɛꞌa da zä ga 

øthe ya, ɛn̨ꞌʉ.
38

 Nu ra Pedro bi dąti:
―Gui päh nin ꞌyomfɛn̨ihʉ nangue 

ran tsꞌo, nɛ gan xixyąhʉ nꞌda 
ngu nꞌda ahʉ nangue rá thuhu 
ra Jesucristo. Nɛ din ja ra punbi 
ni tsꞌoquihʉ, nɛ di ꞌda ahʉ rá 
Hogandąhi Oją. 39 Nguetho bi man 
Oją di ꞌda ahʉ ran tꞌunni gueꞌa rá 
Hogandąhi Oją, nɛ ni tꞌʉhnihʉ din 
tꞌunni, nɛ gätho ʉ hønbʉ go hapʉ 
i ꞌbʉi din tꞌunni, gue høntꞌa go toꞌo 
da zohnꞌna Oją ra Hmu, bi ꞌyɛn̨ꞌa ra 
Pedro.
40

 Nɛ nu ra Pedro manꞌda xʉn ngu 
bi xifi nɛ bi hɛcui, nɛ bi ꞌyɛm̨bi:
―Damin yąmhbʉ nangueꞌa ran 

ʉnbi da nuꞌʉ yʉ tsꞌomꞌbäi i ꞌbʉcua 
ya, bi ꞌyɛn̨ꞌa ra Pedro.
41

 Nɛ gätho toꞌo bi ꞌyømanho a bi 
man ra Pedro bi mba ma xixyąbi. 
Nu ra pa gue bi man ra Pedro, mbɛ 
hyu mahuąhi yʉ jąꞌi bi ꞌyɛc̨ꞌyɛi. 
42

 Nɛ nuꞌʉ bi thoctaꞌa bi xänba 
yʉ́ ꞌbäihʉ ra Cristo ʉ, nɛ bi hyu yʉ́ 
mbʉi nguetho ꞌdaꞌangu im bɛn̨i. Nɛ 
thocua thoho bim pɛti gue din yąhʉ 
Oją, nɛ da zi ra xɛcahmɛ, ngue bi 
bɛn̨ rán dąte ra Hmu.

Yʉ́m ꞌbʉi ʉ mbʉdi bi ꞌyɛc̨ꞌyɛi
43

 Gätho yʉ jąꞌi bi numansu Oją 
nɛ ɛm̨mɛ bi hyonya thoho ꞌbɛꞌa bin 

ja nangue yʉn tꞌøtꞌe nuįxte nɛ yʉ 
hmɛpya bi ꞌyøtꞌ yʉ́ ꞌbäihʉ ra Cristo. 
44

 Nɛ gätho gue bi ꞌyɛc̨ꞌyɛi nꞌdatꞌa 
in numanho nꞌda ngu nꞌda, nɛ nuꞌa 
ꞌbɛꞌa mí pɛꞌtsꞌi nꞌda ngu nꞌda, ꞌda 
nan gomthoho. 45 Nɛ nuꞌbʉ nꞌda mí 
honi ꞌbɛꞌa madí ꞌbɛdi, nuꞌa manꞌda 
bʉya bi mbä ꞌbɛꞌa mí pɛꞌtsꞌi, bi 
unꞌna bʉya. 46 Nɛ mpa ꞌbʉ mpa ꞌbʉ 
madím pɛti bʉ ja ra dąniją. Nɛ 
nuꞌbʉ xʉn sihmɛ, bin sänbi bi mba 
bʉ ja yʉ́ ngu yʉ́ miꞌyɛc̨ꞌyɛihʉ, nɛ 
bin johya yʉ́ mbʉi, nɛ ꞌdatꞌa im 
bɛn̨i. 47 Nɛ bi ꞌyɛs̨pa Oją, nɛ bi 
hnumansu ʉ nangue gätho yʉ jąꞌi. 
Nɛ nu Oją bi japi nꞌdapa ngu nꞌdapa 
i cʉrpʉ ja rá tsꞌɛdi miꞌda yʉ jąꞌi, 
gue bi zinꞌʉ.

Bi zä ra dogua

3  Nꞌda ra pa ꞌbʉ hyunde, gueꞌa 
ra ora ꞌbʉ nząi mí yąhʉ Oją 

yʉ jąꞌi, bi mba bʉ ra dąniją ra 
Pedro nɛ ra Xuua. 2 Mi ꞌbʉpʉ nꞌda 
ran ꞌyohʉ ra dogua gueꞌbʉ go mim 
ꞌbʉi. Nɛ nząi bi thuxpʉ ja rá goxthi 
ra dąniją. Nu ra goxthi tꞌɛm̨bi 
mahotho. Nu ran ꞌyohʉ da ꞌyäp yʉn 
tꞌunni yʉ jąꞌi i thopʉ mbo. 3 Nuna, 
nuꞌbʉ min nu ra Pedro nɛꞌa ra Xuua 
ní mba bʉ ja ra dąniją, bi ꞌyäp ran 
tꞌunni. 4 Nu ra Pedro nꞌyoui ra Xuua, 
nuꞌbʉ min nu i hupʉ, bi ꞌyɛm̨bi:
―Hyandgäꞌbe.
5

 Nu ra dogua bi hyantꞌʉ, mi tøꞌmi 
da hyąni ꞌbɛꞌa di unꞌdʉ. 6 Pɛ nu ra 
Pedro bi ꞌyɛm̨bi:
―Xíng ra tꞌaxi xíng ra cꞌaxtꞌi dí hągä, 

pɛ nuꞌa i jagui dadí ꞌdaꞌaꞌi. Nangue rá 
tsꞌɛdi ra Jesucristo mɛngu bʉ Nazaret, 
damí ndantsꞌi nɛ gan ꞌyo, bi ꞌyɛm̨bi.
7

 Nu ra Pedro bi bɛntpa rán ꞌyɛi, 
bi xotsꞌi. ꞌBex bin hątsꞌɛdi rá gua, 

nɛ rá hyudi xįngua. 8 Nɛ nꞌda sägui 
thoho bi ꞌyøtꞌ ꞌbʉ mi ndantsꞌi nɛ bin 
ꞌyo. Nɛꞌa bi yʉthʉ bʉ ja ra dąniją, 
sägui nɛ ꞌyo, nɛ ɛs̨pa Oją. 9 Gätho 
yʉ jąꞌi bi nu ran ꞌyohʉ ngue bin ꞌyo 
nɛ bi ꞌyɛs̨pa Oją. 10 Nɛ mi pądi gue 
nuꞌa mi hupʉ ja ra goxthi mahotho 
bʉ ja ra dąniją mi äh ra mbɛti. Nɛ 
gätho bi hyonya thoho ꞌbɛꞌa bin ja 
ran ꞌyohʉ.

Nu ra Pedro im mam bʉ ja ra 
ngunꞌyu tꞌɛm̨bi Salomón

11
 Nuꞌa mi dogua hingui nde da 

hyɛꞌa ra Pedro nɛ ra Xuua, nɛ bá 
ɛp̨ʉ xʉn ngu yʉ jąꞌi guepʉ ja ra 
ngunꞌyu mi ꞌbä ʉ, tꞌɛm̨bi Salomón, 
nɛ madí hyonya thoꞌʉ. 12 Nuꞌbʉ 
mí hyantꞌʉ yʉ jąꞌi a ra Pedro, bi 
ꞌyɛm̨bi:

―Nꞌyohʉ ahʉ dyʉ israelhʉ, hanja 
gadí hyonya thohʉ nanguehna ra 
dogua, nɛ hanja gní hyandgaꞌbe. 
Ha guí ɛm̨hbʉ gue ma tsꞌɛdisɛꞌbe 
nɛ man hosɛꞌbe gue xtá japꞌbe bin 
ꞌyo na. 13 Hinꞌna maha, pɛ ga xi ahʉ 
hague bin ja. Nꞌdatꞌa Oją gue mí 
ɛs̨pa mam bombøtahʉ ra Abraham 
nɛ ra Isaac nɛ ra Jacob, bi zixpʉ 
mahɛt̨sꞌi a rá Tsꞌʉntꞌʉ, nɛ bi un rá 
tsꞌɛdi. Nꞌdatꞌa ra Jesús gue gá dähʉ 
bʉ ja rá hmi ra Pilato nɛ gá cømhbʉ 
bʉ. Nu ra Pilato mim ma xtá mba 
nthɛgui. 14 Pɛ nuꞌehʉ gá cømhbʉ 
nꞌda xʉn ho, nɛ gueꞌa rá Thahni Oją 
a. Nɛ gá ꞌyähmbʉ nꞌda ra hyodu da 
socꞌahʉ. 15 Nɛ gá mamhbʉ gue da 
mba ntho ra Hmu gue di un ra te. 
Pɛ Oją bi xoxpʉ ꞌbʉꞌʉ xʉn du, gueꞌa 
dá nuhe nɛ dadín juąnhde. 16 Bi zä 
na ran ꞌyohʉ nguetho bi ꞌyɛc̨ꞌyɛi ra 
Jesús. Nɛ guehna ran ꞌyohʉ guín 
nuhʉ ya, nɛ guí pąhmbʉ toꞌo na.

17
 Pɛ nuya, nꞌyohʉ ahʉ, dí pącä 

ngue hin gmí pąhmbʉ ꞌbɛꞌa xcá 
ꞌyøthʉ ꞌbʉ gmí hyohʉ ra Jesús, nɛ 
ximangutho ni ngʉrpihʉ. 18 Pɛ Oją 
bi japi bin ja ꞌbɛꞌa gätho bi ma 
mayaꞌbʉ, gue bi man yʉ pøngahyą 
nangue ran ʉnbi bi nu ra Cristo 
rá Thahni Oją. 19 Janangueꞌa nuya, 
damí päh nin ꞌyomfɛn̨ihʉ nɛ gui 
däp ni mbʉihʉ Oją. Nɛ nu Oją 
bʉya da zä da ducꞌa ni tsꞌoquihʉ 
nɛ di ꞌda ahʉ ran johya ni mbʉihʉ. 
20

 Nɛ nu Oją ba pɛnhua mahønꞌa ra 
Jesús nɛ gueꞌa ra Cristo xa tsꞌänni 
di jącuahʉ. 21 Nu ra Jesús jatho da 
gopʉ mahɛt̨sꞌi jagueꞌbʉ da zøn ra 
pa da mba ma hoqui gätho ua ja ra 
ximhäi, tengu bi man Oją mayaꞌbʉ, 
nangue yʉ́ nde yʉ́ hoga pøngahyą. 
22

 Pɛ bi ꞌyɛn̨sɛ a ra Moisés: “Nuꞌa 
ra Hmu ma Ojąhʉ, da zänna nꞌda 
rám ꞌbɛhni ngue gueꞌa nin ꞌyohʉhʉ 
tengugä. Damí ꞌyøhmbʉ ꞌbɛꞌa gätho 
da manꞌa. 23 Nɛ din ja, høntꞌa go 
toꞌo má jąꞌi hin da ꞌyømanho a, da 
mba ma ꞌueque nangue yʉ́ tꞌʉhni 
Oją, nɛ da mba ma ꞌbɛpi rá te,” bi 
ꞌyɛn̨ꞌa ra Moisés.

24
 Nɛ majuąni, gätho bi man yʉ́ 

pøngahyą Oją gueꞌbʉ mí man ra 
Samuel nɛ gätho miꞌda yʉ pøngahyą 
mꞌbɛjua mí ꞌbʉi, gätho bi ma ꞌbɛꞌa 
gätho da ꞌyøtꞌ Oją, nɛ gueꞌʉ dí 
nuhʉ yʉ pa jabʉya. 25 Guejʉ dyʉm 
bomꞌbɛtojʉ yʉ́ pøngahyą Oją, nɛ 
ndejʉ Oją ga comhbʉ rán hogui bi 
ꞌyørpa ma ngʉrpa bøtahʉ nuꞌbʉ mi 
tꞌɛm̨pꞌa ra Abraham: “Nangue nꞌda 
nim bomꞌbɛto dim ꞌbʉh niyaꞌbʉ, dí 
mba ma jąpi gätho yʉ ją ꞌi guecua 
ja ra häi,” bi tꞌɛm̨pꞌa. 26 Janangueꞌa 
nuꞌbʉ mi xoxa Oją a rá Tsꞌʉntꞌʉ gue 
bi du, mꞌbɛtꞌo thoho bá pɛnhua dí 

ꞌbʉhmbʉ, ngue nde di ꞌuegahʉ nꞌda 
ngu nꞌdajʉ nangue ma tsꞌoquihʉ, bi 
ꞌyɛn̨ꞌa ra Pedro.

Pa ma juąnbi ra Pedro nɛ ra Xuua

4  Nuꞌbʉ mi xänba yʉ jąꞌi ra 
Pedro nɛ ra Xuua, bá ɛh̨ yʉ 

mbäją nɛꞌʉ yʉ hmu bʉ ja rá dąniją 
yʉ judío, nɛ yʉ saduceos. 2 Nuꞌʉ 
ɛm̨mɛ bin cuɛ ʉ, nguetho bi xänba 
yʉ jąꞌi gue bi ndantsꞌa ra Jesús 
bʉ ꞌbʉꞌʉ xʉn du. 3 Nuꞌʉ bi bɛntꞌa 
ra Pedro nɛ ra Xuua, nɛ bi gotꞌa 
fädi, jagueꞌbʉ mi hyatsꞌi bi juąnbi, 
nguetho xʉn de ꞌbʉ mi gotꞌi. 4 Pɛ 
xʉn ngu ʉ xí ꞌyøh ram hma bi 
ma, bi ꞌyɛc̨ꞌyɛi. Mbɛ í juaꞌi cʉtꞌa 
mahuąhi yʉn ꞌyohʉ ngue bi ꞌyɛc̨ꞌyɛi.

5
 Nuꞌbʉ mi hyatsꞌi bim pɛti bʉ 

Jerusalén yʉ ngʉrpa mbäją nɛ yʉ 
dącꞌyɛi nɛ yʉ xänbate niją. 6 Mi 
ꞌbʉpʉ ra Anás ra dąmbäją a, nɛ ra 
Caifás, nɛ ra Xuua, nɛ ra Alejandro, 
nɛ gätho miꞌda yʉ́ mɛni ra dąmbäją, 
bim pɛti ngue di juąnba ra Pedro nɛ 
ra Xuua. 7 Nɛ bi manda da tsꞌispa ra 
Pedro nɛ ra Xuua, nɛ bim ꞌbäpʉ ja 
yʉ́ hmi nɛ bi ꞌyänni:
―ꞌBɛꞌa má tsꞌɛdi o gue toꞌo rán 

tꞌɛd̨i ngue xcá ꞌyøtꞌui na.
8

 Nu ra Pedro bʉya nꞌyoui xʉn 
ngu rá tsꞌɛdi rá Hogandąhi Oją, bi 
ꞌyɛm̨bi:

―Gyʉ́ ngʉrpihʉ yʉ jąꞌi nɛ gyʉ 
dącꞌyɛihʉ dyʉ jąꞌi israelhʉ. 9 Ha guí 
ängahe nam pa ya nangue ran ho bi 
tꞌørpa na ran ꞌyohʉ, nɛ hague nja bi 
zä na ran ꞌyohʉ ngue mi ʉ. 10 Nuꞌbʉ 
majuąni guí ängahe, gui ꞌyøhmbʉ 
ya, nɛ gätho ma miꞌisraelhʉ, ngue 
nangue rá tsꞌɛdi ra Jesucristo, gueꞌa 
í zä ín ꞌyo na ran ꞌyohʉ ya. Gueꞌa 
ra Jesús ra mɛngu bʉ Nazaret, gue 

gá cuathʉ bʉ ja ra pontꞌi, nɛ nu Oją 
bi xoxpʉ ꞌbʉꞌʉ xʉn du. 11 Guehna ra 
Jesús hin gá nde gá pąhmbʉ, ngue 
tenguꞌbʉ gyʉ gądohʉ gá samhbʉ 
nꞌda ra do. Pɛ nuya Oją bi japi 
ngue tenguꞌbʉ nꞌda ra do manꞌda 
mahyonidą bʉ pa nthøe ra ngujądo. 
12

 Njoꞌo manꞌda da zä di pøꞌa nꞌda 
hinda høntꞌa ra Jesús. Nguetho him 
bi zän Oją manꞌda ra tsꞌɛdi ua ja 
ra ximhäi gue da zä di pøjʉ, hinda 
høntꞌa ra Jesús, bi ꞌyɛn̨ꞌa ra Pedro.
13

 Nɛ madi hyonya thoho ʉ yʉ 
juąnbate ꞌbʉ mí bądi him bi zu 
din yąhʉ ra Pedro nɛ ra Xuua, gue 
mí pądi him bin xädi. Pɛ bi bɛm̨ 
bʉya, bin ꞌyohʉ ra Jesús ra Pedro 
nɛ ra Xuua. 14 Nɛ nuꞌbʉ min nu 
ran ꞌyohʉ xí zä gue mi ꞌbʉhmbʉ ʉ, 
hinꞌyʉ ꞌbɛꞌa manꞌda sä da xifi. 15 Nɛ 
bi mbɛhn bʉ thi ʉ yoho nꞌda zʉ ora, 
ngue nde din ꞌyänꞌdʉ ꞌbɛꞌa da zä da 
ꞌyørpe. 16 Nɛ bin ꞌyänꞌdʉ:

―ꞌBɛꞌa sä ga øthʉ nangue yʉn 
ꞌyohʉ, nguetho majuąni nꞌda ran 
tꞌøtꞌe nuįxte bi ꞌyøtꞌʉ. Nɛ gätho 
ꞌbʉcua Jerusalén i pądi, hingui sä 
ga cømhbʉ. 17 Pɛ guehma ndeꞌbʉ 
ga sʉhmbʉ nꞌdahma njon da xifi 
nangue ra Jesús, gue him manꞌda 
di thoc ram hma bʉ ꞌbʉh yʉ jąꞌi, bi 
ꞌyɛn̨ꞌʉ.

18
 Bi zohn mahønꞌa ʉ, bi xih pʉya, 

gue him manꞌdandį da ma, xín da 
xänba yʉ jąꞌi nangue ra Jesús. 19 Bi 
dąh ra Pedro nɛ ra Xuua, bi ꞌyɛm̨bi:
―ꞌBɛꞌa go guím bɛn̨sɛhʉ ngue i 

nde Oją ga øtꞌbe, ha gueꞌa guím 
mamhbʉ o gueꞌa man Oją a ga øtꞌbe. 
20

 Nguetho jatho ga mamhbe ꞌbɛꞌa xtá 
nuhe nɛ ꞌbɛꞌa xtá øhmbe, bi ꞌyɛn̨ꞌʉ.
21

 Nuꞌbʉ manꞌda mi dąmhyą ʉ, bi 
hyɛgui nguetho him mi tįni ꞌbɛꞌa 

dí ʉnba ʉ. Nuꞌʉ i supi din cuɛ yʉ 
jąꞌi ꞌbʉ xtí ʉnba ra Pedro nɛ ra 
Xuua, nguetho gätho yʉ jąꞌi mí ɛs̨pa 
Oją nangueꞌa xín ja. 22 Nguetho nu 
ran ꞌyohʉ mi ponga nyote njɛya 
mi pɛꞌtsꞌi, ngue bi tꞌørpa ran tꞌøtꞌe 
nuįxte, gue bi zä.

Nu yʉ ꞌyɛc̨ꞌyɛi bi ꞌyäp Oją hin din su
23

 Nuꞌbʉ mi thɛh ra Pedro nɛ ra 
Xuua, bá ɛp̨ʉ guepʉ mi ꞌbʉh yʉ 
ꞌyɛc̨ꞌyɛi. Nɛ bi xifi gätho xí xiꞌʉ yʉ 
mbäją nɛ yʉ dącꞌyɛi. 24 Nuꞌʉ, nuꞌbʉ 
mí ꞌyøde, bi zo Oją, nꞌdatꞌa im bɛn̨i, 
nɛ bi ꞌyɛn̨ꞌʉ:
―Ma Oją ahe, gue gra Hmu, gá 

ꞌyøtꞌ mahɛt̨sꞌi nɛcua ja ra häi nɛ 
ra deją nɛ gätho ʉ i jabʉ. 25 Nɛ 
nu ní Hogandąhi bi bɛn̨ba mam 
bombøtahe ra David, ni ꞌyɛh̨ɛ, ꞌbʉ 
mí ꞌyɛn̨a:

Hanja nín ꞌyoꞌtsꞌʉ yʉ jąꞌi gue 
hingui tɛnꞌna Oją,

nɛ im bɛn̨ꞌʉ gue him majuąni.
 26 Yʉ́ hmutsꞌʉtꞌabi yʉ häi ya bi 

dʉꞌmi bi zä bi dʉmpꞌ ra sʉi.
Nɛ yʉ tsꞌʉtꞌabi bim pɛti
din sʉhmbʉ ra Hmu Oją nɛ ra 

Cristo rá Thahni Oją,
bi ꞌyɛn̨ꞌa ra David.
27

 Nguetho majuąni bim pɛti 
ua ja ra hnini ra Herodes, nɛ ra 
Poncio Pilato, nɛ yʉ jąꞌi ngue hing 
yʉ judío, nɛ ma miꞌisraelhe, nɛ bi 
zʉh ni hoga Tsꞌʉntꞌʉ Jesús, gueꞌa 
gá huahni. 28 Nuꞌʉ bi ꞌyøtꞌʉ gätho 
ꞌbɛꞌa xcá sän mamꞌbɛtꞌo gue bin ja. 
29

 Nuya ma Hmu ahe, damí nuꞌʉ 
gue nde di ʉnje, nɛ damí ꞌdaje ni 
tsꞌɛdi, ni ꞌyɛh̨ɛgähe, ga huthe ran 
zambʉi ga mamhbe nim hma. 30 Nɛ 
ga uthe yʉ jąꞌi ni tsꞌɛdi gue da zäꞌʉ 
yʉn zämanꞌʉ. Nɛ gui ꞌyut yʉn tꞌøtꞌe 

nuįxte nɛ yʉ hmɛpya nangue ni 
Hoga tsꞌʉntꞌʉ ra Jesús, bi ꞌyɛm̨ ꞌbʉ 
min yąhʉ Oją ʉ.
31

 Nɛ nuꞌbʉ mí juaꞌa bin yąhʉ Oją, 
nu ra ngu guepʉ xím pɛti bin huąni, 
nɛ gätho ʉ manꞌda bi hyą yʉ́ tsꞌɛdi 
nangue rá Hogandąhi Oją. Nɛ gätho 
yʉ ꞌyɛc̨ꞌyɛi bi hyutꞌan zambʉi, bi 
mampꞌa rám hman Oją.

Bi gohmi ꞌbɛꞌa gätho mi ja
32

 Gätho yʉ ꞌyɛc̨ꞌyɛi i ꞌbʉi tengu 
nꞌdanjąꞌi tho, ꞌdatꞌa i øtꞌe, ꞌdatꞌa 
im bɛn̨i. Xínga nꞌda bi ma gue 
jasɛ yʉ́ mbɛti, nɛ gätho ꞌbɛꞌa mi ja 
mi cohmi. 33 Nɛ nu yʉ́ ꞌbäihʉ ra 
Cristo, nuꞌbʉ mí thoqui bi ma gue 
bi ndantsꞌa ra Hmu Jesús ꞌbʉ mi du, 
nɛ bi jap Oją bin ja rá tsꞌɛdi yʉ́m 
hma, nɛ xʉn ngu rá mate Oją bin 
tꞌunꞌndʉ nꞌda ngu nꞌda ʉ. 34 Gätho 
yʉ ꞌyɛc̨ꞌyɛi nte madi ꞌbɛdi ꞌbɛꞌa 
gätho mi honi, nguetho xʉn ngu bi 
mbä yʉ́ häi o gue yʉ́ ngu mí ja, nɛ 
bi un ra mbɛti yʉ́ ꞌbäihʉ ra Cristo. 
35

 Nɛ nuꞌʉ bi darpa ʉ toꞌo di ꞌbɛ a 
da hyoni. 36 Nɛ gueꞌa bi ꞌyøtꞌa nꞌda 
ra ꞌyɛc̨ꞌyɛi, ra José na, ra mɛngu 
Chipre, rá ꞌyʉ ra Leví, pɛ nuꞌʉ yʉ́ 
ꞌbäihʉ ra Cristo bi zänba manꞌda rá 
thuhu gue dí Bernabé, nde da ma i 
hurpa rá mbʉi nꞌda. 37 Nɛ gueꞌa bi 
ꞌyøtꞌe, bi mbä nꞌda rá huąhi mi ja, 
nɛ bá hą ra mbɛti, nɛ bi dä bʉ ꞌbʉh 
yʉ́ ꞌbäihʉ ra Cristo, ngue di unꞌdʉ 
nte mi ja.

Rá tsꞌoqui ra Ananías nɛ ra Safira

5  Pɛ nuꞌa manꞌda ra ꞌyɛc̨ꞌyɛi 
í Ananías mi ꞌbʉpʉ, nɛ rá 

xisu, bi mbä yʉ́ häi. Nuꞌa rá xisu ra 
Safira a. 2 Nɛ bi gønꞌi tsꞌʉ ra mbɛti 
nɛ ꞌdatꞌa bi bɛ ̨mmi rá xisu. Nɛ bá 

hąc made ra mbɛti, bi gäpʉ ꞌbʉꞌʉ yʉ́ 
ꞌbäihʉ ra Cristo. 3 Pɛ nu ra Pedro bi 
ꞌyɛm̨pꞌa:

―Nuꞌi grá Ananías, hanja guí 
cʉꞌtꞌ ni mbʉi ra zįthu, ra Satanás, 
gue di ꞌbɛpꞌiꞌi gui xih ra fɛhni rá 
Hogandąhi Oją, ngue gá hyącꞌi tsꞌʉ 
ra mbɛti guí pä ni häi. 4 Nuꞌbʉ hin 
xquí pä ni häi, ha hin xquí cohmi 
gue ni mbɛti zɛhɛ. Nɛ nuꞌi gá pä ni 
häi, ha hinga gue ni ꞌbɛfizɛhɛ xquí 
ꞌyøtꞌe nangue ni mbɛti. Hanja ngubʉ 
guím bɛn̨i. Hinga gueꞌʉ yʉn ꞌyohʉ 
gá xih ra fɛhni, pɛgue Oją gá xih ra 
fɛhni, bi ꞌyɛn̨ꞌa ra Pedro.

5
 Nɛ nuꞌbʉ mí ꞌyøꞌa ra Ananías 

ꞌbɛꞌa bi manꞌa ra Pedro, ꞌbex bi du. 
Nɛ gätho toꞌo bi ꞌyøde nangueꞌa 
ɛm̨mɛ bin ja ra mbidi yʉ́ mbʉi 
ʉ. 6 Nuꞌʉ yʉn ꞌyohʉ mi ꞌbʉpʉ bi 
ndantsꞌi, bi mbantꞌa ra ánima 
Ananías, bi dutsꞌi, bi ꞌyägui.

7
 Nɛ nuꞌbʉ mi thoꞌi tsꞌʉ nhyu ora, 

bi zøh ra Safira, rá xisu ra Ananías, 
nɛ him mi pądi ꞌbɛꞌa bi thogui. 8 Nu 
ra Pedro bi ꞌyänꞌna ra xisu:
―Xiqui hangu guí päui ni häi, 

tengu man ni ndø, bi ꞌyɛn̨ꞌa ra 
Pedro.
―Hąha ngubʉ rá muui, bi ꞌyɛn̨tho 

ra Safira.
9

 Nu ra Pedro bi ꞌyɛm̨pꞌa bʉya:
―Hanja ꞌdatꞌa gá bɛm̨mi, hanja 

sä gá cøn rá Hogandąhi Oją. Nuya 
ꞌbäcua ja ra goxthi ʉ gue bá äcꞌa ni 
ndø, nɛꞌe da duxꞌa ya, bi ꞌyɛm̨bi.
10

 Nɛ ꞌbex bi yørpʉ ja rá gua ra 
Pedro, nɛ bi du. Bi yʉtꞌʉ yʉn ꞌyohʉ, 
bi nu, ya xí du, nɛ bi dutsꞌi, nɛ bi 
ꞌyägui, ꞌdarpʉ thoho bi ꞌyoui rá ndø. 
11

 Nɛ ɛm̨mɛ bi mbidi gätho ʉ yʉ 
ꞌyɛc̨ꞌyɛi, nɛꞌʉ gätho miꞌda bi ꞌyøde bi 
mbidi.

Xʉn ngu yʉn tꞌøtꞌe nuįxte 
bi ꞌyøtꞌ yʉ́ ꞌbäihʉ ra Cristo

12
 Xʉn ngu yʉ hmɛpya, nɛ yʉn 

tꞌøtꞌe nuįxte bi ꞌyøtꞌ yʉ́ ꞌbäihʉ ra 
Cristo bʉ ꞌbʉh yʉ jąꞌi. Nɛ gätho 
madim pɛti bʉ ja ra dąniją guepʉ 
tꞌɛm̨bi rá ngunꞌyu ra Salomón, nɛ 
ꞌdatꞌa im bɛn̨ꞌʉ. 13 Nɛ nuꞌʉ miꞌda ʉ 
gue hingui ɛc̨ꞌyɛi, bi zu din uąnsꞌhʉ 
yʉ ꞌyɛc̨ꞌyɛi, nɛ bi hnumansu yʉ 
ꞌyɛc̨ꞌyɛi. 14 Pɛ manꞌda manꞌda xʉn 
ngu bi ꞌyɛc̨ꞌyɛi ra Hmu, yʉn ꞌyohʉ 
nɛ yʉ xisu. 15 Nɛ nangue bi ꞌyøtꞌ yʉn 
tꞌøtꞌe nuįxte yʉ́ ꞌbäihʉ ra Cristo, 
jananjabʉ i tsꞌopʉ ja ꞌyu yʉ hyɛn̨ni 
guepʉ da thoꞌʉ, i oxpʉ ja yʉ́ tꞌotsꞌi 
nɛ yʉ́ fįdi. Nɛ nuꞌbʉ da thopʉ rá 
xudi ra Pedro da yąni. 16 Nɛ xʉn 
ngu bi bøm bʉ ja yʉ hnini guepʉ 
hän bʉ Jerusalén, bi mba bʉ 
Jerusalén, bi zixꞌʉ yʉn zämanꞌʉ, 
nɛꞌʉ min ꞌyohʉ yʉ zįthu. Gätho bi 
zä.

Ra Pedro nɛ ra Xuua bi hnumanꞌʉ
17

 Janangueꞌa yʉ dąmbäją nɛ 
gätho min ꞌyohʉ, nuꞌʉ ɛm̨bi yʉ 
saduceos, ɛm̨mɛ bin ja yʉn tsꞌɛya 
yʉ́ mbʉi ʉ. 18 Janangueꞌa bi bɛntꞌʉ 
yʉ́ ꞌbäihʉ ra Cristo nɛ bi gotꞌa fädi. 
19

 Pɛ nuꞌa nꞌda ram ꞌbɛhni bí ꞌyɛh̨ 
mahɛt̨sꞌi ꞌbʉ min xui, bi xocua ra 
jutꞌi yʉ ofädi nɛ bi zixpʉ thi. Nɛ bi 
xifi:

20
 ―Ní mba, damam ꞌbähmbʉ bʉ ja 

ra dąniją, dami xihmbʉ yʉ jąꞌi gätho 
nangue ram ꞌbʉi maꞌdaꞌyo, bi ꞌyɛn̨a.
21

 Nuꞌʉ, nuꞌbʉ mí ꞌyøh na, bi 
yʉrpʉ ja ra dąniją ꞌbʉ mi tꞌʉxuditho, 
nɛ bi xänba yʉ jąꞌi.

Nɛ nuꞌbʉ mí pɛti yʉ hmumbäją 
bʉ ja nꞌda ra ngu, nɛꞌʉ min ꞌyohʉ, 

nɛ madin zohni yʉ ngʉrpi nɛ yʉ́ 
dącꞌyɛi yʉ israel, nɛ sä bi mbɛnpʉ 
fädi yʉ asmayo gue ba si yʉ́ ꞌbäihʉ 
ra Cristo. 22 Pɛ nuꞌbʉ mi zøm bʉ ja 
ra fädi yʉ asmayo, njom bi dįm bʉ 
ʉ. Bi mbeng mahønꞌa bʉ bí ꞌbʉh yʉ 
hmumbäją, 23 nɛ bi ꞌyɛm̨bi:
―Dá tįmꞌbe ra goxthi xø man 

thʉꞌtꞌi thoho nɛ yʉ mbädi mi ꞌbäpʉ 
thi ja ra goxthi. Nɛ nuꞌbʉ ma xocꞌbe, 
njoꞌo toꞌo dá tįmꞌbe bʉ mbo, bi 
ꞌyɛn̨ꞌʉ.

24
 Nɛ nuꞌbʉ mi ꞌyøꞌa rá hmu 

yʉ mbädi bʉ ja ra dąniją, nɛ yʉ 
hmumbäją, bi hyonya thoho. Ɛm̨mɛ 
bi du yʉ́ mbʉi: “Hapʉ maha nín sɛꞌa 
øtꞌʉ,” din ꞌyɛm̨pꞌʉ. 25 ꞌBex bi zønꞌa 
nꞌda, bi xifi:
―Nuꞌʉ yʉn ꞌyohʉ gá cothʉ fädi bí 

ꞌbäpʉ ja ra dąniją ya, nɛ i xänba ʉ 
yʉ jąꞌi, bi tꞌɛm̨pꞌʉ.

26
 Nɛ bi mba rá hmu yʉ mbädi 

bʉya, nɛ in ꞌyohʉ yʉ mbädi. Nɛ xø 
bá si yʉ́ ꞌbäihʉ ra Cristo, nɛ him 
bi ʉnbi, nguetho mí su xtí mba 
ma batꞌado. 27 Nɛ nuꞌbʉ bá tsꞌi bʉ 
ja ra junta, bi ꞌyän yʉn tꞌänni a ra 
hmumbäją. Bi ꞌyɛm̨pꞌʉ:
28

 ―Ha hin dá hɛcꞌahʉ gue hin 
gui xänbahʉ yʉ jąꞌi nangue ra Jesús. 
Pɛ hin guí øhmbʉ ꞌbɛꞌa dá mangähe. 
Nuya gätho yʉ jąꞌi ꞌbʉcua Jerusalén 
i pąh ram hma guí mamhbʉ. Ha 
guí ɛn̨je go ma tsꞌoquihe bi du ra 
Jesús.

29
 Nuꞌa ra Pedro nɛꞌʉ miꞌda yʉ́n 

ꞌyohʉ bi dąti:
―Jatho ga øthe ꞌbɛꞌa i xije Oją 

xinda gue i xije yʉ jąꞌi. 30 Nu Oją 
gue bi dąnde ma ngʉrpa bøtahʉ, bi 
xoxꞌa ra Jesús, nuꞌa gueꞌa gá hyohʉ 
ꞌbʉ gmí cuathʉ bʉ ja ra za. 31 Pɛ Oją 
bi zixpʉ bi gonhui rá tsꞌɛdi, ngue 

dim hmu nɛ dim pørpate. Nɛ da japi 
di päh yʉ́ mbʉi yʉ jąꞌi israel nɛ di 
punba yʉ́ tsꞌoqui. 32 Nɛ nugähe dí 
mamhbe majuąni nanguehna. Nɛꞌa 
rá Hogandąhi Oją im ma majuąni 
nanguehna. Nɛ nu Oją bi un rá 
Hogandąhi toꞌo gätho bi ꞌyɛc̨ꞌyɛi, 
gue da bąsɛ gue majuąni a, bi ꞌyɛn̨ꞌa 
ra Pedro.
33

 Nɛ nuꞌbʉ mí ꞌyøꞌʉ hupʉ, ɛ ̨mmɛ 
bi dɛ ra cuɛ, nɛ min nde xtá hyo 
ʉ. 34 Pɛ bi ndantsꞌa nꞌda ran ꞌyohʉ 
mi hupʉ ja ra junta, nuna nꞌda ra 
fariseo rá thuhu ra Gamaliel. Gueꞌa 
nꞌda ra xänbate yʉ́n tꞌɛd̨i yʉ judío. 
Nɛ gätho yʉ jąꞌi in numansu a. Nuꞌa 
bi manda da tsꞌixpʉ thi nꞌda zʉ ora 
ʉ i pa ma juąnbi. 35 Nɛ bi ꞌyɛn̨a:
―Nꞌyohʉ ahʉ, dyʉ israelhʉ, 

dami jamansu ꞌbɛꞌa guí ørpahʉ ya 
yʉn ꞌyohʉ. 36 Nguetho hin ɛ huą 
mayaꞌbʉ bi ndantsꞌa nꞌda ran ꞌyohʉ 
ra Teudas, mi ɛn̨a mi jasɛ rá tsꞌɛdi. 
Nɛ xʉn ngu yʉ jąꞌi bi dɛnni, mbɛ 
goho ciɛnto. Nɛ nte dá ørpahʉ pɛ 
bi tho, nɛ gätho mi tɛnni bin ꞌuɛx̨tꞌi 
ꞌdaꞌa nꞌdanni bi mba. 37 Mꞌbɛjua 
bʉya, bi ndantsꞌ ra Judas ra mɛngu 
ra häi Galilea. Nu yʉ pa bin ja ra 
pede bin tɛtꞌi ꞌda yʉ jąꞌi. Pɛ nɛꞌa bi 
mba ntho, nɛ gätho mi tɛnni bin 
ꞌuɛx̨tꞌi. 38 Janangueꞌa dí xi ahʉ, dami 
hyɛhmbʉ ya yʉn ꞌyohʉ, nguetho 
nuꞌbʉ rá tsꞌɛdi zɛhɛ gue ra ꞌbɛfi i 
øtꞌe, da mba ma juadi ꞌbʉ. 39 Pɛ 
nuꞌbʉ rá ꞌbɛfi Oją i øtꞌe, hingui sä 
gui hɛcpahʉ. Nuꞌbʉ guí ɛn̨a gui 
hɛcpahʉ, gan sʉhmbʉ Oją ꞌbʉ, bi 
ꞌyɛn̨ꞌa ra Gamaliel.

40
 Nuꞌʉ, bi ꞌyømanho ꞌbɛꞌa bi man 

ra Gamaliel, nɛ nuꞌbʉ mí xifi da 
yʉtꞌa mbo mahønꞌa yʉ́ ꞌbäihʉ ra 
Cristo, bi mba mꞌbɛi, nɛ bi xiꞌʉ hin 

din xänbate nangue ra Jesús, nɛ bi 
hyɛtho bʉya. 41 Nuꞌbʉ mí bøm bʉ 
ja ra junta ʉ, bin johya yʉ́ mbʉi, 
nguetho ya bi nu ran ʉnbi nangue 
ra Jesús. 42 Nɛ xínga nꞌda ra pa mi 
ɛꞌtꞌi gue him mi mampꞌa ra hogam 
hma nangue ra Jesucristo, nɛ bi 
xänba yʉ jąꞌi nubʉ ja rá dąniją yʉ 
judío, nɛpʉ ja yʉ ngu.

Bi thahni yoto má ꞌyohʉ 
ngue dim fäxte

6  Nuꞌʉ yʉ pa ʉ manꞌda xʉn ngu 
bi ꞌyɛc̨ꞌyɛi. Nuꞌʉ ꞌda bʉya gue 

i yą ra griego, bi dʉꞌmi bi zʉꞌʉ i yą 
ra hebreo, i ɛn̨a hingui pa ma pɛti 
xʉn ho ʉ ꞌda yʉ́ mɛnguhʉ, gue yʉ 
xisu xʉn du yʉ́ ndø, gueꞌbʉ pa ma 
datꞌi yʉn tsꞌihmɛ nꞌda pa ngu nꞌda 
pa. 2 Nuꞌʉ ꞌdɛꞌmayoho yʉ́ ꞌbäihʉ 
ra Cristo bi ma gue dim pɛti yʉ 
ꞌyɛc̨ꞌyɛi bʉya, nɛ bi xifi:

―Hingui sä yoho ga øtꞌähe, hingui 
sä ga thoqui ga unhde yʉn tsꞌihmɛ 
yʉ jąꞌi, nguetho jatho ga mamhbe 
rám Hman Oją. 3 Janangueꞌa ma 
zʉ cu ahʉ nangue ra Cristo, dami 
huahndʉ ꞌda gue gueꞌahʉ yoto yʉ 
hoganꞌyohʉ gue i hą ra tsꞌɛdi xʉn 
ho nangue rá Hogandąhi Oją in 
ꞌyohʉ, nɛ xʉn ho yʉ́n ꞌ yomfɛn̨i, di 
darpa yʉ́n tsꞌihmɛ yʉ jąꞌi ngue nte 
i ja. 4 Pɛ nugähe ga thoje dan yąhe 
Oją nɛ ga mamhbe rám Hman Oją.

5
 Nɛ gätho ʉ gue madi pɛti bʉ, bi 

ꞌyømanho ʉ ꞌbɛꞌa bi manꞌʉ yʉ́ ꞌbäihʉ 
ra Cristo. Nɛ bi thanꞌna ra Esteban, 
nꞌda ran ꞌyohʉ ɛm̨mɛ ɛc̨ꞌyɛi xʉn ho 
nɛ in ꞌyoui xʉn ho rá Hogandąhi 
Oją. Nɛ bi thanꞌna ra Felipe, nɛ ra 
Prócoro, nɛ ra Nicanor, nɛ ra Timón, 
nɛ ra Parmenas, nɛ ra Nicolás, nuꞌa 
mí tɛnba yʉ́ tꞌɛc̨ꞌyɛi yʉ judío ꞌbʉ hin 

ní ꞌyɛc̨ꞌyɛi ra Cristo, nuꞌa bá nɛxpʉ 
ja ra hnini Antioquía. 6 Nɛ gätho bi 
tsꞌixpʉ ꞌbʉh yʉ́ ꞌbäihʉ ra Cristo. Nɛ 
nuꞌʉ bi gäspa yʉ́ ꞌyɛ yʉ́ yą ʉ bʉya, 
nɛ bin yąhʉ Oją ngue da mbäxꞌʉ 
nangue ra ꞌbɛfi bin tꞌunꞌdʉ.
7

 Nɛ manꞌda manꞌda bi hman rám 
hman Oją, janangueꞌa manꞌda xʉn 
ngu yʉ jąꞌi bʉ Jerusalén bi ꞌyɛc̨ꞌyɛi. 
Nɛꞌʉ yʉ mbäją bʉ ja yʉ́ niją yʉ 
judío, xʉn ngu bi ꞌyɛc̨ꞌyɛi nɛ bi 
dɛnni.

Bi fɛntꞌa ra Esteban
8

 Nuna ra Esteban, xʉn ngu rám 
fätsꞌi Oją bi unni nɛ rá tsꞌɛdi, nɛ bi 
ꞌyøtꞌ yʉn tꞌøtꞌe nuįxte nɛ yʉ hmɛpya 
nangue rá tsꞌɛdi Oją bʉ ꞌbʉh yʉ jąꞌi. 
9

 Pɛ nuꞌʉ ꞌda yʉn ꞌyohʉ bi dʉꞌmi bin 
junthʉ ra Esteban, gueꞌʉ i pa bʉ ja 
nꞌda rá niją yʉ judío guepʉ i pa yʉ 
jąꞌi min ꞌyɛh̨ɛ, nɛꞌʉ ꞌda yʉ mɛngu 
bʉ ra häi Cirene, nɛpʉ ja ra hnini 
Alejandría, nɛpʉ ja ra häi Cilicia, nɛ 
ꞌda yʉ mɛngu bʉ ra häi Asia, gätho 
bin junthʉ ra Esteban. 10 Pɛ him 
bi zä bi dąpꞌa ra Esteban, nguetho 
xʉn ngu rán ꞌyomfɛn̨i mi ja, ngue 
mi yą con rá tsꞌɛdi rá Hogandąhi 
Oją. 11 Janangueꞌa ntꞌągui thoho bi 
ꞌbɛpꞌi ꞌda da man ra fɛhni, da ꞌyɛn̨a: 
“Dá øhmbe a bi ma, bi cꞌąmanꞌʉ 
ra Moisés gue bi ꞌdac man tꞌɛd̨ihʉ, 
nɛ bi cꞌąmanꞌʉ Oją,” bi tꞌɛm̨pꞌʉ 
ꞌda. 12 Bi parpa yʉ jąꞌi bʉya, nɛ yʉ 
dącꞌyɛi, nɛ yʉ xänbate niją, bi fɛntꞌa 
ra Esteban nɛ bi tsꞌixpʉ bí ja ra 
junta nguepʉ i ja rán juąnbate yʉ 
hmumbäją. 13 Nɛ bi mba nthoni ꞌda 
da man yʉ fɛhni, nɛ bi ꞌyɛn̨a:
―Hingui ɛꞌtsꞌa ní cꞌąmanꞌʉ na 

ra dąniją nɛꞌʉ yʉ́n tꞌɛd̨i ra Moisés. 
14

 Nguetho dá øhmbe bi man na 

ran ꞌyohʉ, bi ꞌyɛn̨a: “Nu ra Jesús ra 
mɛngu Nazaret da xoꞌtꞌ ra dąniją 
nɛ di päh yʉn tꞌøtꞌe gue bi xijʉ ra 
Moisés,” bi ꞌyɛn̨ na ra Esteban, sä 
bi ꞌyɛn̨ꞌʉ.
15

 Gätho mi hupʉ ja ra junta bi 
hyand ra Esteban, nɛ bi nu ngue 
majuąni in ꞌyoui xʉn ngu rá tsꞌɛdi 
Oją.

Din juąn ra Esteban

7  Nuꞌa ra dąmbäją bi ꞌyänꞌna ra 
Esteban:

―Ha majuąni ꞌbɛꞌa siꞌa ya.
2

 Nu ra Esteban bi dądi:
―Nꞌyohʉ ahʉ, gyʉ ta ahʉ, dami 

ꞌyøhmbʉ ya ꞌbʉ majuąni guecä 
dí øtꞌä a i sicä. Nuꞌa Oją nuįxte 
thoho bin yąui ma ngʉrpa bøtahʉ 
ra Abraham, nuꞌbʉ mí ꞌbʉpʉ 
Mesopotamia, nɛ hin ní mba bʉ 
ra häi Harán. 3 Oją bi xifi: “Dami 
pøngua ni häi, nɛ gui socua ni mɛni, 
nɛ gua ɛp̨ʉ nꞌda ra häi ga utꞌaꞌi,” 
bi ꞌyɛm̨bi. 4 Janangueꞌa bi bøm bʉ 
ra häi Mesopotamia, nɛ i tꞌɛm̨bi 
Caldea, nɛ bim ꞌbʉpʉ ra häi Harán. 
Nuꞌbʉ ya bi du rá ta, bi nɛxpʉ 
Harán nɛ Oją bá si ua ja ra häi dí 
ꞌbʉhmbʉ ya. 5 Pɛ nu ra Abraham 
hinga gueꞌa ra ora bi xi Oją di 
unꞌna ra häi, xínga nꞌda xɛqui da 
ma gue rá häi zɛhɛ. Pɛ majuąni bi 
xifi di un ra häi gue da gomhbʉ 
yʉ́m bomꞌbɛto. Nuꞌbʉ mi xifi, mán 
joꞌo yʉ́ tꞌʉhni ra Abraham.

6
 Nuꞌa Oją bi ꞌyɛm̨bi: “Nu nim 

bomꞌbɛto ban ꞌyɛh̨ɛ bʉ nꞌdanni ra 
häi, nɛ da mba ma ʉnbi goho ciɛnto 
njɛya.” 7 Nɛ xø bi ꞌyɛm̨bi: “Nugä 
ga ʉnbä ʉ yʉ jąꞌi ꞌbʉpʉ ja ra häi 
guepʉ din ꞌyɛh̨ɛ, nɛ mꞌbɛjua bʉya 
nuꞌʉ ba pøm bʉ guepʉ min ꞌyɛh̨ɛ, 

nɛ ba ɛc̨ua ja ra häi, nɛ guecua 
da dąndegui,” bi ꞌyɛn̨ Oją. 8 Oją bi 
ꞌyøtꞌui ran hoqui ra Abraham, nu 
rá hmɛpya a gue da mba nthɛqui 
rá xifani, nɛꞌʉ yʉ́ xifani yʉ́ tsꞌʉntꞌʉ. 
Bin jabʉ ꞌbʉ mim ꞌbʉh ra Isaac rá 
tsꞌʉntꞌʉ ra Abraham, ná hyąto pa 
bi mba nthɛqui rá xifani. Nɛ nuꞌbʉ 
mín dąnꞌyohʉ ra Isaac, bim ꞌbʉh 
ra Jacob rá tsꞌʉntꞌʉ, nɛ nuꞌbʉ min 
te ra Jacob bim ꞌbʉꞌi ꞌdɛꞌmayoho 
yʉ́ tsꞌʉntꞌʉ, nuꞌʉ gueꞌʉ ma ngʉrpa 
bøtahʉ ʉ, bi ꞌyɛn̨ꞌa ra Esteban.

9
 Nɛ xø bi ꞌyɛn̨a:

―Nuꞌa nꞌda rá tsꞌʉntꞌʉ ra Jacob, ra 
José a. Nɛ nu yʉ́n ꞌyohʉ ra José bi 
sɛyabi, nɛ bi mbä. Nɛ nuꞌa toꞌo bi 
däi bi zixpʉ ja ra häi Egipto. Pɛ Oją 
min ꞌyoui ra José. 10 Nu Oją bi zɛh 
ra José nangue gätho yʉn ʉnbi bi 
nu, nɛ bi un rám fätsꞌi nɛ bi un rán 
ꞌyomfɛn̨i xʉn ho. Nɛ nuꞌa ra Faraón, 
ra hmutsꞌʉtꞌabi bʉ ja ra häi Egipto, 
bi numanho a ra José, nɛ bi japi di 
manda gätho ra häi bʉ nɛpʉ ja rá 
ngu.
11

 Nɛ bin ja nꞌda ra dąthu bʉ 
gätho ra häi Egipto, nɛpʉ ra häi 
Canaán, nɛ nu yʉ jąꞌi bi nu ran 
ʉnbi nguetho xø ma hinꞌyʉ ꞌbɛꞌa 
da zi ma bøtahʉ bʉ mí ꞌbʉpʉ. 12 Nɛ 
nuꞌbʉ mi ꞌyøh ra Jacob gue mi pa 
mꞌbɛꞌtsꞌi bʉ ꞌbɛꞌa da tsꞌi bʉ ja ra häi 
Egipto, bi mbɛnꞌdʉ ꞌda yʉ́ tsꞌʉntꞌʉ, 
gueꞌʉ ma bøtahʉ ʉ. 13 Nɛ nuꞌbʉ mi 
mba mahønꞌa yʉ́n ꞌyohʉ, guextaꞌa 
him mi pąꞌa ra José. Nu ra José bi 
ꞌyɛm̨pꞌʉ: “Dadín ꞌyohʉhʉ.” Nɛ nuꞌa 
ra José bi xiꞌa ra Faraón gue gueꞌʉ 
yʉ́n ꞌyohʉ ʉ. 14 Nu ra José bʉya bi 
ma din zohni rá ta, ra Jacob, nɛ 
gätho ná ngu mi ꞌbʉpʉ ja rá ngu, 
gue í juaꞌi hyąte maꞌdɛꞌma cʉtꞌanjąꞌi. 

15
 Janangueꞌa nu ra Jacob bi mba bʉ 

ja ra häi Egipto nɛ bi du bʉ. Nɛꞌʉ 
yʉ́ tsꞌʉntꞌʉ mam bombøtahʉ bá tu 
bʉ ʉ. 16 Pɛ nuꞌʉ, him bá tꞌäpʉ, pɛ 
bi thuxpʉ Siquem nubʉ ra häi mí 
ꞌbʉi, nɛ bi tꞌäpʉ ja nꞌda ra jądo. Nu 
ra jądo gueꞌa bi dänꞌa ra Abraham 
gue bi mbä yʉ́ tsꞌʉntꞌʉ ra Hamor, ra 
mɛngu Siquem.
17

 Nuꞌbʉ mi tsꞌʉtho da hyän yʉ pa 
tengu bi xi Oją ra Abraham, gue 
di un rá häi yʉ́m bomꞌbɛto, ɛm̨mɛ 
bin xąnd yʉ jąꞌi bʉya, gue ma 
miꞌisraelhʉ, nubʉ ja ra häi Egipto. 
18

 Nɛ nubʉya bi ndantsꞌ manꞌda ra 
Faraón bʉ Egipto, nguetho gätho ní 
huti yʉ Faraón yʉ tsꞌʉtꞌabi Egipto. 
Nɛ nuna manꞌda ra Faraón him mí 
pąh ra José. 19 Janangueꞌa bi ʉcpi 
nɛ bi ʉnba ʉ mam bombøtahʉ. Nɛ 
bi manda da mba ma bʉnbi gätho yʉ́ 
tsꞌʉntꞌʉ a ra pa dim ꞌbʉi, gue da du, 
nguetho in ndepe him manꞌda din 
xąnd yʉ jąꞌi israel. 20 Nuꞌʉ yʉ paꞌʉ 
bim ꞌbʉꞌa ra Moisés. Nuꞌa, nꞌda ra 
tꞌʉhni madi nɛqui din hocjąꞌi, nɛ mi 
numanho Oją. Nhyuzna bi jamansu 
rá ta nɛ rá mbe bʉ ja yʉ́ ngusɛ. 21 Pɛ 
nuꞌbʉ mi thønꞌa thi ra ꞌuɛre Moisés, 
nu rá tꞌįxu ra Faraón bi dįni. Nɛ bi 
zini nɛ bi tede tenguꞌbʉ ɛ rá tꞌʉhni 
zɛhɛ. 22 Nuꞌa ra Moisés bʉya gätho 
mi sänbi ꞌbɛꞌa mí pąh yʉ mɛngu 
Egipto. Nɛ gätho i pømanho ꞌbɛꞌa 
mi ma, nɛ xʉn ngu mi sä da ꞌyøtꞌe.
23

 Nɛ nuꞌbʉ mi mbɛꞌtsꞌa nyote 
njɛya, bi bɛn̨i da mba bí zɛngua 
hapʉ madím pɛh yʉ́ mɛnguhʉ gue 
yʉ jąꞌi israel. 24 Nuꞌa nꞌda ʉ, bi nu 
ran ʉnbi ngue bi ʉnba nꞌda ra jąꞌi 
egipto. Nuꞌbʉ mi nuꞌa ra Moisés, 
bi yąni, bi cospa ra pengui bi hyo 
ngue bi du ra jąꞌi egipto. 25 Nu ra 

Moisés mim bɛn̨i gue mi pąꞌʉ yʉ 
jąꞌi israel ꞌbɛꞌa da ꞌyøtꞌ Oją, gue 
ra Moisés da yąnꞌʉ, di japi him 
man da nu ran ʉnbi. Pɛ him mi 
pąꞌʉ yʉ jąꞌi. 26 Manꞌda pa bʉya 
bi nu mahønꞌa ra Moisés gue bin 
tuhni yoho yʉn ꞌyohʉ israel, nɛ nu 
ra Moisés bi zä bi hocua yʉ́ mbʉi, 
bi ꞌyɛm̨bi: “Nꞌyohʉ aui gadín cuui, 
ꞌbɛꞌa guí ɛn̨ui a guí øtꞌui gadín 
sʉhmi,” bi ꞌyɛm̨bi. 27 Pɛ nuꞌa gue mi 
ja rá tsꞌoqui bin cuɛ, nɛ bi ndønꞌna 
ra Moisés, bi ꞌyɛm̨pꞌa: “Ha i ja nin 
tꞌɛd̨i gui hegäꞌbe, toꞌo bi xiꞌi gan 
tsꞌʉtꞌabi ngue gui hogäꞌbe. 28 Ha guí 
ɛn̨a gui hyogui tenguꞌbʉ gmí hyo ra 
mɛngu Egipto mán de,” bi ꞌyɛm̨bi. 
29

 Nu ra Moisés nuꞌbʉ mi ꞌyøde ꞌbɛꞌa 
bi manꞌa ran ꞌyohʉ, bi ꞌdagui,bi 
mba bʉ ꞌdanguadi ra häi Madián. 
Nɛ mí ꞌbʉpʉ tengu bʉ nam ꞌbʉꞌʉ yʉ 
ꞌdanꞌyo jąꞌi, nɛ guepʉ ja bim ꞌbʉpʉ 
yoho yʉ́ tsꞌʉntꞌʉ.

30
 Nɛ nuꞌbʉ mi thoꞌa nyote njɛya 

ngue mi ꞌbʉpʉ, bi nɛqui nꞌda rám 
ꞌbɛhni Oją mahɛt̨sꞌi bʉ ja ra tꞌʉza mi 
zø ra sibi, nubʉ ja ra ʉhäi, jombʉ 
ra tꞌøhø tꞌɛm̨bi Sinaí. 31 Nuꞌbʉ mín 
nu ra Moisés, madi hyonya thoho, 
bi mba bi hyänꞌi tsꞌʉ bʉ ja ra tꞌʉza 
ɛn̨a da nu ꞌbɛꞌa i ja bʉ. Bi ꞌyørpa 
rá nde ra Hmu mahɛt̨sꞌi bʉya, 32 bi 
ꞌyɛm̨bi: “Nugä drá Oją gue i thąnde 
ni ngʉrpa mbombøtahʉ. Nugä dra 
Oją gue i thąnde ra Abraham, nɛ ra 
Isaac, nɛ ra Jacob,” bi ꞌyɛm̨bi. Pɛ nu 
ra Moisés bi fɛtꞌi nɛ bin su, him bi 
hyąnzambʉi gue xpi hyandi. 33 Nuꞌa 
ra Hmu bi ꞌyɛm̨bi: “Dami cꞌoc ni 
thįxfani nguetho nuua guí ꞌbäi, xʉn 
ho ua, ngue ya dí ꞌbäcä ua,” bi ꞌyɛn̨ 
Oją. 34 Nɛ xø bi ꞌyɛn̨ Oją: “Dá nu ma 
tꞌʉhni ꞌbʉpʉ ra häi Egipto ngue i 

pa ma ʉnbi. Nɛ dá øcä yʉ́ hmbafi ʉ. 
Bá ɛc̨ä ya gue ga japi da thɛgui. Nɛ 
nuya gui mba bʉ Egipto,” bi ꞌyɛn̨ 
Oją, bi tꞌɛm̨pꞌa ra Moisés, bi ꞌyɛn̨ꞌa 
ra Esteban.
35

 Nu ra Esteban xø bi xiꞌʉ yʉ 
juąnbate mahønꞌa, bi ꞌyɛn̨a:
―Guehna ra Moisés bi tsꞌʉ ꞌbʉ 

mí ꞌyɛn̨a xtí hecua yoho yʉn ꞌyohʉ 
ma miꞌisraelhʉ, nɛ bi tꞌɛm̨bi: “Ha i 
ja nin tꞌɛd̨i gui hegäꞌbe, toꞌo bi xiꞌi 
gan tsꞌʉtꞌabi.” Guehna ra Moisés, 
Oją bi mbɛnpʉ ngue din tsꞌʉtꞌabi 
nangue yʉ jąꞌi israel, nɛ bi japi 
bi mba nthɛgui. Nɛ nuꞌa ꞌbɛꞌa bi 
ꞌyøtꞌa ra Moisés, bi ꞌyøtꞌe nangue 
rám ꞌbɛhni Oją mahɛt̨sꞌi bi nɛqui 
bʉ, nuꞌbʉ mi dɛ ra tꞌʉza. 36 Nuna ra 
Moisés bi ꞌyøtꞌ yʉn tꞌøtꞌe nuįxte nɛ 
yʉ hmɛpya nubʉ ja ra häi Egipto. 
Mꞌbɛjua bʉya bi gʉcpʉ thi yʉ jąꞌi 
bʉ ja ra häi Egipto, nɛpʉ ja ra 
thɛnga deją bi ꞌyøtꞌa nꞌda ran tꞌøtꞌe 
nuįxte, nɛpʉ maꞌueni nguepʉ bin 
ꞌyo yote njɛya yʉ jąꞌi. 37 Guehna ra 
Moisés bi xih yʉ jąꞌi israel: “Oją da 
huanꞌnahʉ nꞌda ra pøngahyą guepʉ 
ꞌbʉh nin ꞌyohʉhʉ, tengutho bʉ bi 
huancä. Nuꞌa jatho gui ꞌyøhmbʉ 
ꞌbɛꞌa da manꞌa,” bi ꞌyɛn̨a, bi ꞌyɛn̨ꞌa ra 
Esteban.

38
 Nu ra Moisés gueꞌa bin ꞌyohʉ 

yʉ jąꞌi bʉ maꞌueni. Nɛ nubʉ ja rá yą 
ra tꞌøhø Sinaí bin yąui rám ꞌbɛhni 
Oją mahɛt̨sꞌi, ꞌbʉ mi gopʉ ja rán 
dʉi ra tꞌøhø mam bombøtahʉ. Nɛ 
bi hyąnba rám hman Oją ra Moisés 
gue njąmꞌbʉ da guadi, nɛ gueꞌa bi 
thogahʉ a ya.
39

 Pɛ nuꞌʉ mam bombøtahʉ him 
bi nde bi ꞌyɛc̨ꞌyɛi a ra Moisés, him 
bi nde bi dɛnni xʉn ho, pɛ bi 
numanꞌʉtho nɛ bi goh yʉ́ mbʉi, 

mím bɛm̨ bʉ Egipto. 40 Nuꞌʉ bi 
ꞌyɛm̨pꞌa ra Aarón, ra hmumbäją: 
“Dami ꞌyørcahe ꞌda yʉ oją da 
zixcahʉ. Nguetho hin dí pąhmbe 
ꞌbɛꞌa bi ja a ra Moisés gue bá jʉgähe 
bʉ ja ra häi Egipto,” bi ꞌyɛn̨ꞌʉ. 
41

 Nuꞌʉ bi ꞌyøtꞌa nꞌda ra tꞌʉndąni 
bʉya, ɛm̨bi yʉ́ oją, nɛ bi hyo yʉn 
dąni nɛ bi mbøx yʉ́ ꞌbøtsꞌe. Nɛ 
madín johya a bi ꞌyøtꞌe nangue 
yʉ́ ꞌyɛsɛ. 42 Pɛ nu Oją bi ꞌuegue 
nangueꞌʉ, nɛ bi hyɛgui da dąnde ra 
hyadi, ra ząna, nɛ yʉ sø, nguetho 
ntꞌoꞌtꞌi bʉ ja rá søcuą yʉ pøngahyą:

Pɛ hanja hinga guecä gá 
pøscahʉ ꞌbʉ gmí hyohʉ yʉn 
dąni ꞌbʉ gmí ꞌbʉhmbʉ nyote 
njɛya bʉ maꞌueni,

i ɛn̨ Oją, bi ꞌyɛn̨ꞌʉ yʉ pøngahyą.
 43 Pɛ hinga guecä gá thąndegahʉ 

pɛ guá tuhʉ nꞌda ra nguꞌbøꞌtꞌe 
guepʉ gá thąndehʉ a gá 
sänba zɛhɛ rá thuhu, gá ɛm̨fʉ 
ra Moloc.

Nɛ guá tuhʉ nꞌda rá hmite ra 
sø gá ꞌyɛm̨b zɛhɛhʉ ra oją 
Renfán,

ngue gá nde gá thąnde zɛhɛhʉ.
Janangueꞌa ga ʉnꞌnahʉ nɛ ga 

pɛnꞌnahʉ manꞌda yatho xínda 
guepʉ ra häi Babilonia,

i ɛn̨ Oją, bi ꞌyɛn̨ꞌʉ yʉ pøngahyą.
44

 Pɛ guehma mi tu nꞌda ra 
nguꞌbøꞌtꞌe gue mí sänba Oją ʉ ma 
ngʉrpa bombøtahʉ ꞌbʉ mín ꞌyo bʉ 
maꞌueni, guepʉ da dąnde Oją ʉ, 
bi ꞌyøtꞌe tengu xí xi Oją ra Moisés, 
nuꞌbʉ min yąui bʉ ja ra tꞌøhø. Bi 
xifi da ꞌyøtꞌe tengu ra hmɛpya xí nu. 
45

 Mꞌbɛjua bʉya, nuꞌbʉ mí ngʉrpi 
ra Josué, pɛ guextaꞌa ra nguꞌbøꞌtꞌe 
bá tuꞌʉ ma ngʉrpa bombøtahʉ ꞌbʉ 
mí zøm bʉ ja ra häi xí xi Oją. Nɛ 

mí ꞌbʉpʉ miꞌda yʉ jąꞌi gue hing 
yʉ israel. Nu Oją bʉya bi hyønꞌa 
thi yʉ ꞌdanꞌyo jąꞌi nɛ bim ꞌbʉpʉ yʉ 
israel bʉya. Nɛ guextaꞌa mí jatho 
ra nguꞌbøꞌtꞌe nuꞌbʉ min tsꞌʉtꞌabi 
ra David. 46 Nuꞌa Oją ɛm̨mɛ mí 
numanho ra David, gue ꞌdatꞌa Oją 
mí thąnde ra Jacob. Nuꞌa ra David 
bi ꞌyäp rán tꞌɛd̨i Oją da hyømba rá 
ngu gue rám poniui ra nguꞌbøꞌtꞌe. 
47

 Pɛ nu ra Salomón rá tsꞌʉntꞌʉ ra 
David a, gueꞌa bi hyømba rá ngu 
Oją. 48 Pɛ nuꞌa Oją nuįxte thoho 
hingui ꞌbʉpʉ ja yʉ ngu ntꞌøtꞌe ngue 
yʉ́ ꞌyɛ yʉn ꞌyohʉ. Ngubʉ bi man ra 
pøngahyą ꞌbʉ mi thocpa rám hma 
ra Hmu mahɛt̨sꞌi, nɛ bi ꞌyɛn̨a:
 49 Nuua mahɛt̨sꞌi i ja ma tsꞌɛdi,

nɛcua ja ra ximhäi ja ma tsꞌɛdi,
ꞌbɛꞌa ní ngu guín nde gui 

hyøguahʉ,
o hapʉ guí ɛm̨hbʉ ja ma säya.

 50 Ha hinga guesɛgä dá øtꞌä gätho 
ja ua ya,

ɛn̨ Oją, bi ꞌyɛn̨ꞌa ra pøngahyą, bi 
ꞌyɛn̨ꞌa ra Esteban.

51
 Nɛ bi thocꞌa ra Esteban bi xiꞌʉ 

yʉ mbäją i ørpa ran juąnbi:
―Nuꞌahʉ xíngui tsꞌʉ guí øhmbʉ 

ꞌbʉ jaꞌa si ahʉ, nɛ xʉm mɛ ni mbʉihʉ, 
xíngui tsꞌʉ di cʉꞌtꞌ ni zaguhʉ. 
Thocua thoho guí sämanꞌʉhʉ rá 
Hogandąhi Oją tengutho mam 
bombøtahʉ, guín jahʉ bʉ. 52 Xínga 
nꞌda rá pøngahyą Oją gue him bi 
hyo mam bombøtahʉ, nꞌdatꞌʉ yʉ 
pøngahyą gue bi ma dua ɛh̨ ra Hoga 
Cristo, gueꞌa gá dähʉ nɛ gá yąfʉ nɛ 
xin gá hyohʉ. 53 Nuꞌʉ yʉ́m ꞌbɛhni Oją 
mahɛt̨sꞌi bi ꞌdajʉ rán tꞌɛd̨i Oją, pɛ hin 
guí ʉrpahʉ ra güɛnda a ꞌbɛꞌa bi ma, 
bi ꞌyɛn̨ꞌa ra Esteban ꞌbʉ mi ꞌyɛm̨pꞌʉ 
yʉ ngʉrpi.

Bi tho ra Esteban
54

 Nɛ nuꞌbʉ mí ꞌyøh ya ꞌbɛꞌa bi ma 
ra Esteban, bi dɛ ra cuɛ yʉ́ mbʉi nɛ 
bi yɛx̨pa yʉ́ tsꞌi. 55 Pɛ nu ra Esteban 
mí hą ra tsꞌɛdi xʉn ho rá mbʉi 
nangue rá Hogandąhi Oją in ꞌyoui, 
nɛ bi ndøsꞌ mahɛt̨sꞌi nɛ di nɛc thoho 
hapʉ ꞌbʉ Oją. Nɛ bi nu ra Jesús 
ꞌdarpʉ ꞌbʉhmi Oją nɛ i ja rá tsꞌɛdi. 
56

 Nɛ bi ꞌyɛn̨a:
―Pɛ dami ndøsꞌhʉ nʉ dín nugä, 

nꞌyø, nsoqui mahɛt̨sꞌi nɛ dín nugä a 
bin jąꞌi ua ja ra ximhäi, i ꞌbʉhnʉ ja 
rán ꞌyɛi Oją, bi ꞌyɛn̨a.

57
 Pɛ nuꞌʉ bʉya manꞌda bi got yʉ́ 

zagu, nɛ bi mbafi nangue yʉ́ cuɛ, 
gätho bi muxpʉ ꞌbäh ra Esteban. 
58

 Nɛ bi gʉcpʉ ja ra hnini nɛ bi 
batꞌado bʉ maꞌueni. Nɛ nuꞌʉ gue 
bim bate, bi mbøh yʉ́ coto nguetho 
in nde nte di hɛn̨ꞌʉ. Bi mbøpʉ ja rá 
gua nꞌda ran ꞌyohʉ ní huti ra Saulo, 
nɛ bi ꞌyɛn̨ꞌʉ:
―Gui jamansu tsꞌʉ ma cotogähe, 

bi tꞌɛm̨pꞌa. 59 Nɛ nuꞌbʉ gätho ní mba 
ma batꞌado ra Esteban, bi zoꞌa Oją, 
bi ꞌyɛm̨bi:
―Nuꞌi ma Hmu Jesús, dami 

hyąnga ma te ya.
60

 Nɛ bin dąnyahmu, ntsꞌɛdi bi 
mbafi, bi ꞌyɛn̨a:
―Ma Hmu i, o guí ʉrpa ra güɛnda 

nanguehna ra tsꞌoqui bin ja ya.
Nɛ nuꞌbʉ mi man na, bi du bʉya.

Nu ra Saulo bi un ran 
ʉnbi yʉ ꞌyɛc̨ꞌyɛi

8  1-3 Nɛ nuꞌa ra Saulo ꞌdaꞌangu 
bi mamhbʉ ʉ bi hyoꞌa ra 

Esteban. Janangueꞌa nu ra pa ngue 
bi nu ran ʉnbi ra Esteban, nu yʉ 
ꞌyɛc̨ꞌyɛi mi ꞌbʉpʉ Jerusalén bi mba 

ma ʉcpi. Nɛ xʉn ngu ʉ bi mba bʉ 
miꞌda yʉ hnini bʉ ra häi Judea, 
nɛpʉ ra häi Samaria, pɛ bi gopʉ ʉ 
ꞌdɛꞌmayoho yʉ́ ꞌbäihʉ ra Cristo. Nɛ 
ꞌdaꞌʉ yʉ ꞌyɛc̨ꞌyɛi bi ꞌyäh ra Esteban, 
nɛ ɛm̨mɛ bin zoni nangueꞌa. Nu ra 
Saulo ɛm̨mɛ madi ʉcpa yʉ ꞌyɛc̨ꞌyɛi, 
nɛ mi cʉrpʉ ja yʉ ngu mi six yʉn 
ꞌyohʉ nɛ yʉ xisu, nɛ bi gotꞌa fädi.

I hman ran ho maꞌdaꞌyo 
nubʉ ra häi Samaria

4
 Pɛ nuꞌʉ bi ꞌdagui, bi mampꞌa rán 

ho maꞌdaꞌyo ra Cristo bʉ nꞌdanni 
ním pa. 5 Nuꞌa ra Felipe bi mba 
bʉ ja nꞌda ra hnini ra häi Samaria, 
nɛ bi xih yʉ jąꞌi nangue ra Cristo. 
6

 Gätho yʉ jąꞌi bi ꞌyømanho ꞌbɛꞌa 
bi man na ra Felipe ꞌbʉ mi nu yʉn 
tꞌøtꞌe nuįxte bi ꞌyøtꞌa. 7 Nguetho xʉn 
ngu yʉ jąꞌi bi hyønba thi yʉ zįthu, 
nɛ ntsꞌɛdi bi mba ꞌbʉ mí bønꞌʉ. Nɛ 
nuꞌʉ mí ꞌuɛꞌtsꞌ yʉ́ jąꞌi nɛꞌʉ yʉ dogua 
gätho bi zä. 8 Janangueꞌa ɛm̨mɛ bin 
ja ran johya bʉ ja ra hnini.

9
 Nɛ mí ꞌbʉpʉ nꞌda ran ꞌyohʉ í 

Simón, mi øtꞌ ran thäte, nɛ nuꞌʉ 
yʉ mɛngu Samaria madi hyonya 
thoho. Nu ra Simón min ndep yʉ 
jąꞌi da bɛn̨i jasɛ rá tsꞌɛdi. 10 Nɛ gätho 
na nguꞌʉ, yʉ tꞌʉhni nɛ yʉ dącꞌyɛi, 
nuꞌbʉ mi ꞌyøꞌʉ ꞌbɛꞌa bi man a, bi 
ꞌyɛn̨a:

―Nuna ran ꞌyohʉ na, ja ra tsꞌɛdi 
tengu Oją, ɛn̨ yʉ jąꞌi.
11

 Nuꞌʉ mi numansu ra Simón 
nguetho nyaꞌa thoho mi häte. Nɛ 
bi hyonya thoho ʉ ꞌbɛꞌa bi ꞌyøtꞌa. 
12

 Pɛ nu yʉ jąꞌi bi ꞌyɛc̨ꞌyɛi ꞌbɛꞌa bi 
manꞌa ra Felipe nuꞌbʉ mí ma ra 
Hogamhma ꞌbɛpʉ ní manda rá 
tsꞌɛdi Oją, ngue bi ma nangue ra 
Jesús. Nɛ bi mba ma xixyąbi yʉn 

ꞌyohʉ nɛ yʉ xisu. 13 Nɛꞌa ra Simón 
ɛn̨a bi ꞌyɛc̨ꞌyɛi, nɛ nuꞌbʉ mín xixyą, 
bi dɛnꞌna ra Felipe. Nɛ nuꞌbʉ mín 
nu yʉ hmɛpya nɛ yʉn tꞌøtꞌe nuįxte 
bi ꞌyøtꞌ ra Felipe, bi hyonya thoho 
ra Simón.
14

 Nɛ nuꞌbʉ mi ꞌyøꞌʉ yʉ́ ꞌbäihʉ 
ra Cristo ꞌbʉpʉ Jerusalén gue 
bi ꞌyɛc̨ꞌyɛi yʉ mɛngu Samaria, bi 
mbɛnpʉ ra Pedro nɛ ra Xuua ʉ 
miꞌda yʉ́ ꞌbäihʉ ra Cristo. 15 Nuꞌbʉ 
mi zøm bʉ bʉya, bin yąhʉ Oją, 
bi ꞌyäp rá tsꞌɛdi ngue da hyąn rá 
Hogandąhi Oją yʉ ꞌyɛc̨ꞌyɛi ꞌbʉpʉ. 
16

 Nguetho hin ní zøh rá Hogandąhi 
Oją bʉ ja yʉ́ mbʉi ʉ, pɛ høntꞌa 
nangue rá thuhu ra Hmu Jesús bin 
xixyą ʉ. 17 Nu ra Pedro nɛ ra Xuua 
bʉya, bi gäspa yʉ́ ꞌyɛ yʉ́ yą yʉ 
ꞌyɛc̨ꞌyɛi, nɛ bi hyąn rá Hogandąhi 
Oją bʉya.
18

 Pɛ nu ra Simón, nuꞌbʉ mi nu 
bi hyąn rá Hogandąhi Oją ʉ bi gäx 
yʉ́ ꞌyɛ yʉ́ ꞌbäihʉ ra Cristo, bi ꞌyut ra 
mbɛti bʉya. 19 Bi ꞌyɛm̨bi:
―Dami ꞌdac ma tsꞌɛdi gue høntꞌa 

toꞌo ga cäx ma ꞌyɛ da hyąn rá 
Hogandąhi Oją tengu guí øtꞌui, ma 
gá jutꞌaui, bi ꞌyɛn̨a.

20
 Pɛ nu ra Pedro bi ꞌyɛm̨bi:

―Di jua Oją ni mbɛti, nɛꞌe, 
nguetho guím bɛn̨i nangue ra 
mbɛti sä gui tänꞌa ꞌbɛꞌa di un Oją. 
21

 Nguetho hinga gueꞌe ga comhbʉ 
na ra ꞌbɛfi, mfądi ya him mahoqui 
ni mbʉi bʉ ja rá hmi Oją. 22 Dami 
päh ni mbʉi nangue ran tsꞌo. Dami 
ꞌyäp rá punbi ra Hmu, nɛ da zä di 
punꞌnaꞌi nangue ran tsꞌo gá bɛn̨i. 
23

 Nguetho dí pądi ɛm̨mɛ ja ran 
tsꞌɛya ni mbʉi, nɛ ɛm̨mɛ xʉn ngu 
ran tsꞌo ja ni mbʉi guím bɛn̨i.
24

 Nu ra Simón bi dąti:

―Nuꞌaui gui ꞌyähmi tsꞌʉ rá tsꞌɛdi 
ra Hmu nanguecä, ngue hin gan 
nugä a guí mammi, bi ꞌyɛm̨pꞌʉ.
25

 Nuꞌbʉ mim ꞌbʉꞌi tsꞌʉ bʉ ra Xuua 
nɛ ra Pedro, nɛ xí mampꞌa rám 
hma ra Hmu mahɛt̨sꞌi, bi mbeng 
bʉ Jerusalén. Pɛ him ꞌbex bi zøm 
bʉ, nɛ mꞌbɛtꞌo gätho ná ngu ra häi 
Samaria bi manꞌa ran ho maꞌdaꞌyo 
bʉ bi thogui.

Nu ra Felipe nɛ ra mɛngu Etiopía
26

 Nuꞌa nꞌda rám ꞌbɛhni Oją 
mahɛt̨sꞌi bi zøm bʉ bí ꞌbʉꞌa ra 
Felipe, nɛ bi ꞌyɛm̨bi:
―Ní mba ꞌdanguadi guepʉ bí thoh 

ra ꞌyu ní mba Gaza, gue ní bøm bʉ 
Jerusalén. Nuna ra ꞌyu ní mba bʉ ra 
huɛnhäi na, bi ꞌyɛm̨pꞌa rám ꞌbɛhni 
Oją.

27
 Bi ndantsꞌa ra Felipe ꞌbex bi mba 

bʉ. Bi nu, i ꞌyo bʉ ꞌyu nꞌda ran ꞌyohʉ 
xʉn hɛt̨sꞌi rá ꞌbɛfi, di jamansup rá 
mbɛti ra xutsꞌʉtꞌabi Candace bʉ ra 
häi Etiopía. Janangueꞌa i tꞌɛm̨bi ra 
eunuco, ngue nde da ma, mꞌboqui. 
28

 Nuꞌa xpí mbeng bʉ Jerusalén 
guepʉ bá thąnde Oją. 29 Nu rá 
Hogandąhi Oją bi ꞌyɛm̨pꞌa ra Felipe:
―Gui mba gui sʉꞌa ran ꞌyohʉ i hux 

ra carro.
30

 Nu ra Felipe bin tih pʉya nɛ bi 
zʉdi. Nuꞌbʉ mí zøm bʉ, bi ꞌyøde 
gue mi nɛh ra søcuą ran ꞌyohʉ, gue 
rá søcuą ra Isaías rá pøngahyą Oją. 
Ra Felipe bi ꞌyän bʉya:
―Ha guí pądi ꞌbɛꞌa nam bønꞌa ra 

søcuą gadín xäh ya.
31

 Bi dąꞌa ran ꞌyohʉ:
―Hague dán zä ga pącä nuꞌbʉ 

njon da xängui.
Nɛ bi xih ra Felipe da ndetsꞌe din 

hyʉmmi bʉ.

32
 Nɛ nuꞌa ra søcuą madin xäh ran 

ꞌyohʉ mim ma gue:
I tsꞌixꞌa nꞌda ran ꞌyohʉ tengu 

nꞌda ra dɛꞌyo i tsꞌitsꞌi ngue da 
hyo.

Nɛ tengu nꞌda ra tꞌʉdɛꞌyo nuꞌbʉ 
i ąxpa rá xįngu, hin di cꞌuɛh̨ɛ,

nɛ ngutho a ran ꞌyohʉ hin din 
yą.

 33 Nɛ nuꞌbʉ mín nu ran ʉnbi, njom 
bi yąni, njom bi mbätsꞌi.

Nɛ njon da zä da ma hangu da 
dɛnni,

nguetho bi thącua rá te ua ja ra 
ximhäi.

Gueꞌa bi man ra søcuą bi nu ran 
ꞌyohʉ.

34
 Nu ran ꞌyohʉ bʉya bi ꞌyänꞌna ra 

Felipe:
―Dami xiqui tsꞌʉ toꞌo nín ꞌyohʉ 

na da nu ran ʉnbi, uague guesɛ na 
ra pøngahyą bi nu, uague nꞌdanꞌyo, 
bi ꞌyɛm̨bi.
35

 Nuꞌa ra Felipe bʉya, bi dʉꞌmi bi 
ma ꞌbɛꞌa nam bønꞌa ra søcuą nubʉ 
madín xäh na ran ꞌyohʉ, nɛ bi xifi 
nangue ra Jesús bi tꞌørpa na im 
man ra søcuą, nɛ bi thoqui bi xifi 
xʉn ho. 36 Nɛ nuꞌbʉ mí zøm bʉ po 
ra dehe, nuꞌa ran ꞌyohʉ bi ꞌyɛm̨pꞌa 
ra Felipe:
―Ha hin da zä dan xixyągä ꞌbʉ, 

nɛ po ua ra dehe ya, bi ꞌyɛn̨ꞌa.
37

 Bi dąꞌa ra Felipe:
―Da zä, nuꞌbʉ guí ɛc̨ꞌyɛi a dí xiꞌi 

nangue ra Jesús, gue gätho ni mbʉi.
Bi dąꞌa ran ꞌyohʉ:
―Dí ɛc̨ꞌyɛi gue gueꞌa ra Jesucristo 

rá Tsꞌʉntꞌʉ Oją a.
38

 Nɛ bi säyabi rá carro bʉya. Nɛ 
bi gąpʉ ja ra carro nɛ bi mba bʉ mi 
po ra dehe. Nu ra Felipe bʉya bi 
ꞌyørpa ran xixyą a ranꞌyohʉ. 39 Nɛ 

nuꞌbʉ mi bøxpʉ mí po ra dehe, 
ꞌdahmantho bi ꞌbɛrpʉ ra Felipe gue 
bi zix rá Hogandąhi Oją. Nɛ nu 
ra mɛngu Etiopía him manꞌdandį 
bi nuꞌa. Nɛ nuꞌbʉ mí thogui, bin 
johya rá mbʉi. 40 Pɛ nu ra Felipe ní 
nɛqui mahønꞌa bʉ ra hnini Azoto. 
Nɛ nuꞌbʉ mambá thopʉ ja yʉ 
hnini, bi mam bʉ ran ho maꞌdaꞌyo 
asta gueꞌbʉ mi zøm bʉ ja ra hnini 
Cesarea.

Nuꞌa ra Saulo bi päh rán ꞌyomfɛn̨i

9  Pɛ nuꞌa ra Saulo mim man yʉn 
ʉcuate, nɛ ran dąte nangue 

yʉ ꞌyɛc̨ꞌyɛi, gätho ná ꞌyøtꞌa bi ꞌyøtꞌ 
ra Felipe. Nɛ bi mba bʉ bí ꞌbʉh ra 
hmumbäją. 2 Nɛ bi ꞌyäp ra søcuą 
ngue ran tꞌɛd̨i da mba bʉ ja yʉ́ niją 
yʉ judío nubʉ ra hnini Damasco. Nɛ 
nuꞌbʉ ꞌboꞌo da dįm bʉ gue i tɛn ra 
Cristo, ogue ran ꞌyohʉ ogue ra xisu, 
da bɛntꞌi nɛ da zixpʉ Jerusalén 
nthuꞌtꞌi din ofädi bʉ. 3 Nɛ nuꞌbʉ mí 
mba bʉ ꞌyu, mí tsꞌʉtho da zøm bʉ 
Damasco, ꞌbex bí ꞌyɛh̨ mahɛt̨sꞌi nꞌda 
ra nyotꞌi ɛm̨mɛ bi hyärpʉ i ꞌbäꞌa 
ra Saulo. 4 Bi dąng bʉ häi ra Saulo 
bʉya, nɛ bi ꞌyøꞌa nꞌda ra nde bi 
ꞌyɛn̨a:

―Saulo, Saulo, hanja gní ʉngui.
5

 Bi dąꞌa ra Saulo:
―Toꞌo i, gra Hmu.
Nu ra Hmu bi dątꞌa:

―Nugä dra Jesús, guecä gadí 
ʉngui, nɛ xʉn hɛį guí øtꞌe tengu 
nꞌda ra mbʉndąni i pa ma sʉni ra 
tꞌo ndepe dim pɛfi xʉn ho, nɛ i nɛte 
thoho.

6
 Nuꞌa ra Saulo ɛm̨mɛ bin su nɛ bi 

fɛtꞌi, bi ꞌyɛn̨a:
―Ma Hmu, ꞌbɛꞌa guín nde ga øtꞌä.
Nu ra Hmu bi ꞌyɛm̨bi:

―Dami ndantsꞌi gui mba bʉ ja ra 
hnini, nubʉ, da siꞌi ꞌbɛꞌa gui ꞌyøtꞌe, 
bi tꞌɛm̨bi.
7

 Nɛ nuꞌʉ gätho mín ꞌyohʉ him mi 
sä din yą nguetho bin su. Nuꞌʉ mí 
øh ra nde pɛ him min nu toꞌo min 
yą. 8 Nuꞌbʉ mi ndantsꞌa ra Saulo bi 
zøtꞌ rá dä pɛ him mi nu, mi xädä 
thoho. Nuꞌʉ mín ꞌyohʉ bi bɛntpa 
rá ꞌyɛ bi zixpʉ Damasco. 9 Nɛ hyupa 
bám ꞌbʉpʉ, nɛ mi xädä, nɛ him mi 
sihmɛ, xing ra dehe mi si.
10

 Nɛ mi ꞌbʉpʉ Damasco nꞌda ra 
ꞌyɛc̨ꞌyɛi rá thuhu ra Ananías. Nu ra 
Hmu mahɛt̨sꞌi bin ꞌyusɛ bʉ nɛ bi 
zofo tenguꞌbʉ bin ꞌuį.
―Ananías, bi ꞌyɛm̨bi.
Nu ra Ananías bi dądi:

―Dí ꞌbʉcä ua gra Hmu.
11

 Nu ra Hmu bi ꞌyɛm̨pꞌa:
―Dami ndantsꞌi gui mba bʉ ja ra 

ꞌyu tꞌɛm̨bi xʉn juąni, nɛ gui hyom 
bʉ nꞌda ran ꞌyohʉ ra Saulo, ra 
mɛngu Tarso, i ꞌbʉpʉ ja rá ngu ra 
Judas. Nuya in zocä ya. 12 Nɛꞌa ra 
Saulo in nu tenguꞌbʉ ra tꞌį ngue guí 
mba bʉ nɛ guí cäx ni ꞌyɛ, nɛ da nu 
ran nɛqui mahønꞌa, bi ꞌyɛn̨ Oją.
13

 Bi dątꞌa ra Ananías:
―Ma Hmu i, xʉn ngu yʉ jąꞌi bi 

xiqui ꞌbɛꞌa øtꞌna ra Saulo, xʉn ngu 
yʉn tsꞌo xʉ ꞌyørpa yʉ ꞌyɛc̨ꞌyɛi ꞌbʉpʉ 
Jerusalén. 14 Nɛ nuna bá äp rán tꞌɛd̨i 
yʉ hmumbäją da bɛntꞌi nɛ da gotꞌa 
fädi gätho toꞌo da ndønꞌna ni thuhu, 
bi ꞌyɛn̨a.
15

 Pɛ nuꞌa ra Hmu bi xiꞌa ra Ananías:
―Ní mbahma nguetho dá 

huahndä da ma nanguecä bʉ ꞌbʉꞌʉ 
hing yʉ judío, nɛ yʉ hmutsꞌʉtꞌabi, 
nɛ yʉ jąꞌi israel ngue yʉ judío. 16 Nɛ 
ga xifi xʉn ngu yʉn ʉnbi da nu 
nanguecä, go bi ꞌyɛn̨ Oją.

17
 Bi mba ra Ananías bʉya, nɛ 

nuꞌbʉ mi yʉrpʉ ja ra ngu, bi gäx rá 
ꞌyɛ rá yą ra Saulo nɛ bi ꞌyɛm̨bi:

―Ma cuꞌi Saulo, nu ra Hmu Jesús, 
nuꞌa gue gá nu bʉ ꞌyu ꞌbʉ guá ɛh̨ɛ, 
bá pɛncä ua ya gue di ja i da xoh ni 
dä. Nɛ di ja i gui hyą ra tsꞌɛdi xʉn 
ho nangue rá Hogandąhi Oją gan 
ꞌyoui, bi ꞌyɛn̨a.

18
 Nɛ ꞌbex bi hyøꞌʉ mi comba 

yʉ́ dä tengu ra xihuą. Nɛ ꞌbex bi 
hyand ran nɛqui yʉ́ dä ra Saulo, 
ꞌbex bi ndantsꞌ pʉya nɛ bin xixyą. 
19

 Nɛ nubʉya, bin sihmɛ nɛ bi zac 
mahønꞌa rá jąꞌi. Nɛ bám ꞌbʉꞌi tsꞌʉ 
bʉ bí ꞌbʉꞌi ꞌda yʉ ꞌyɛc̨ꞌyɛi bʉ ra 
hnini Damasco.

Nuꞌa ra Saulo bi mam bʉ rám 
Hman Oją bʉ Damasco

20
 Nɛ nu ra Saulo bʉya ꞌbex bi 

dʉꞌmi bá mam bʉ rám Hman Oją bʉ 
ja yʉ́ niją yʉ judío. Nɛ bi xifi gue nu 
ra Jesús rá Tsꞌʉntꞌʉ Oją a. 21 Gätho 
mi øde bi hyonya thoho nɛ bi ꞌyɛn̨a:
―Ha hinga guehna ran ꞌyohʉ na 

mi cotꞌa fädi gätho mi ndønba rá 
thuhu ra Jesús bʉ Jerusalén. Nɛ ha 
him bá ɛc̨ua ngubʉ da ꞌyøtꞌe, nɛ da 
zitsꞌi nthuꞌtꞌi bʉ ꞌbʉh yʉ hmumbäją, 
bin ꞌyɛm̨pꞌʉ.
22

 Pɛ nu ra Saulo manꞌda bi hyą ra 
tsꞌɛdi bi ma xʉn ho. Nɛ nu yʉ judío 
ꞌbʉpʉ Damasco nte mi sä da ma, 
nguetho bi xifi, nu ꞌbɛꞌa gätho mán 
tsꞌänni daꞌyøtꞌa rá Thahni Oją gue 
ra Cristo, pɛ gueꞌa bi ꞌyøtꞌa ra Jesús, 
guepʉ bi ꞌyuti nꞌdatꞌa.

Nuꞌa ra Saulo bi ꞌdagui, ɛn̨a 
xtám bɛnt yʉ judío

23
 Nɛ nu ra Saulo ꞌbʉ mím ꞌbʉpʉ 

nyaꞌa tsꞌʉ yʉ pa, nꞌdatꞌa mí manꞌʉ 

yʉ judío hing yʉ ꞌyɛc̨ꞌyɛi, ngue da 
hyo. 24 Pɛ nu ra Saulo mi øde ꞌbɛꞌa 
mbɛn̨ꞌʉ yʉ judío. Nuꞌʉ mí fäh yʉ́ 
goxthi bʉ ja ra ndehnini, guepʉ ma 
mbäꞌtꞌi ra jądo. Ma pa nɛ ra xui mí 
fäh yʉ goxthi ngue nde da hyo. 25 Pɛ 
nu yʉ ꞌyɛc̨ꞌyɛi bi zix ra Saulo gue ra 
xui, í cąꞌma nꞌda ra ꞌbøtsꞌe bʉ thi bʉ 
ja ra jądo ngue ma føꞌtꞌe ra hnini. 
Gueꞌa í ꞌdaꞌa.

Ra Saulo ꞌbʉpʉ ja ra hnini Jerusalén
26

 Nuꞌbʉ mí zøm bʉ Jerusalén ra 
Saulo, mim bɛn̨i gue xtín ꞌyohʉ yʉ 
ꞌyɛc̨ꞌyɛi. Pɛ nuꞌʉ mín suꞌʉ nɛ him 
mi ɛc̨ꞌyɛi gue ra ꞌyɛc̨ꞌyɛi ra Saulo. 
27

 Pɛ nu ra Bernabé bi zixꞌa ra Saulo 
guepʉ ꞌbʉh yʉ́ ꞌbäihʉ ra Cristo. Nɛ 
bi xifi ngue bi nu ra Hmu bʉ ꞌyu, nɛ 
bin yąui ra Hmu. Nɛ bi xifi bi hyutꞌ 
ran zambʉi bʉ Damasco nuꞌbʉ 
mím ma nangue ra Jesús. 28 Nu yʉ 
ꞌyɛc̨ꞌyɛi bi zim bʉya, nɛ bin ꞌyohʉ bʉ 
Jerusalén. 29 Nɛ nu ra Saulo bi hyutꞌ 
ran zambʉi bi mampꞌa rám Hman 
Oją nangue ra Jesús. Pɛ nuꞌʉ ꞌda yʉ́ 
mijudíohʉ gue i yą ra nde ra griego, 
madin junthʉ ra Saulo, nɛꞌʉ nde da 
hyoꞌʉ. 30 Nuꞌbʉ mí ꞌyøh yʉ ꞌyɛc̨ꞌyɛi 
gue nde da tho ra Saulo, bi zixpʉ 
Cesarea nɛ bi mbɛnpʉ Tarso.

31
 Nuya bin hɛ ̨yʉ́n ʉnbi yʉ 

ꞌyɛc̨ꞌyɛi gätho ra häi Judea, nɛ ra häi 
Galilea nɛ ra häi Samaria. Nɛ bin te 
yʉ́ mbʉi nangue Oją. Bi numansu 
ra Hmu nɛ bi nu rám fätsꞌi rá 
Hogandąhi Oją. Nɛ manꞌda xʉn ngu 
bi ꞌyɛc̨ꞌyɛi.

Bi zäꞌa ra Eneas
32

 Nuꞌa ra Pedro mí ꞌyo mi nu ʉ yʉ 
ꞌyɛc̨ꞌyɛi ꞌbʉpʉ ja yʉ hnini, nɛ bi zøm 
bʉ ja ra hnini Lida gue da nu yʉ 

ꞌyɛc̨ꞌyɛi ꞌbʉpʉ. 33 Nɛ bi dįm bʉ nꞌda 
ran ꞌyohʉ ní hu Eneas, nhyąto njɛya 
xí ꞌyoi gue xʉn ʉ, xín tꞌɛꞌtsꞌ rá jąꞌi. 
34

 Nu ra Pedro bi ꞌyɛm̨pꞌa:
―Eneas, da zäꞌi nangue ra Jesús, 

dami ndantsꞌi pantsꞌ ni fįdi, bi 
ꞌyɛm̨bi.

ꞌBex bi ndantsꞌa ra Eneas bʉya. 
35

 Nɛ gätho ngue ꞌbʉpʉ Lida nɛpʉ 
Sarón bi ꞌyɛc̨ꞌyɛi ra Hmu ꞌbʉ mín 
nuꞌa bin ja, nɛ bi hyɛsɛ yʉ́ tꞌɛc̨ꞌyɛi.

Nuꞌa ra Dorcas bi dąmbɛn̨i ꞌbʉ mi du
36

 Nɛ nuꞌʉ yʉ pa ʉ, mí ꞌbʉpʉ ja ra 
hnini Jope nꞌda ra xisu gue ra ꞌyɛc̨ꞌyɛi, 
í Tabita, nɛ í Dorcas ngue rá nde yʉ 
griego. Nuna ra xisu ɛm̨mɛ xʉn ngu 
ran huɛc̨ate mí ørpa yʉ́ mijąꞌihʉ. 37 Pɛ 
nuya bin zämanꞌʉ, nɛ bi du. Nuꞌbʉ 
mi ꞌberpa rá jąꞌi, bi jäxpʉ bí ja nꞌda 
ra tꞌotsꞌi magątsꞌi. 38 Nu ra hnini Lida 
mí hän bʉ Jope. Nuꞌbʉ mí ꞌyøh yʉ 
ꞌyɛc̨ꞌyɛi,gue ꞌbʉpʉ Lida ra Pedro, bi 
mbɛhnꞌdʉ yoho yʉn ꞌyohʉ gue ba 
ørpa ra tsꞌɛdi ba ɛh̨ɛ. 39 Nu ra Pedro 
bʉya ꞌbex bán ꞌyohʉ ʉ. Nuꞌbʉ mí zøhø, 
ꞌbex bi tsꞌixpʉ magątsꞌi ja a ra cuarto 
guepʉ mí ꞌbäꞌʉ yʉ hyoya xisu mí zoni. 
Nɛ bi ꞌyut yʉ́ he xí tꞌørpabi, gue bi 
ꞌyørpa ra Dorcas ꞌbʉ mi ꞌbʉi. 40 Pɛ nu 
ra Pedro bi xifi:
―Dami pømhbʉ tsꞌʉ nꞌda zʉ ora 

gätho ahʉ.
Nɛ bin dąnyahmu nɛ bin yąui Oją. 

Nɛ bi hyantꞌa gue bi du, bi ꞌyɛm̨bi:
―Tabita dami ndantsꞌi, bi ꞌyɛm̨bi.
ꞌBex bi zøtꞌ rá dä, nɛ nuꞌbʉ mín nu 

ra Pedro, bi hyudi. 41 Nu ra Pedro 
bʉya bi bɛntpa rá ꞌyɛ nɛ bi xotsꞌi, 
bim ꞌbäi. ꞌBex bi zohnꞌdʉ yʉ ꞌyɛc̨ꞌyɛi 
nɛ yʉ hyoya xisu bʉya:
―Dami nuhʉ na xí du, nɛ bi 

dąmbɛn̨i ya, bi ꞌyɛm̨pꞌʉ.

42
 Nuꞌbʉ mí ꞌyøꞌʉ gätho ra hnini 

Jope, xʉn ngu bi ꞌyɛc̨ꞌyɛi ra Hmu. 
43

 Nɛ nu ra Pedro xʉn ngu tsꞌʉ yʉ 
pa bá copʉ Jope, bám ꞌbʉpʉ rá 
ngu ra Simón. Nu ra Simón ra hoca 
xindąni a.

Ra Pedro nɛ ra hmudofʉi Cornelio

10  Mí ꞌbʉpʉ nꞌda ran ꞌyohʉ 
í Cornelio, nubʉ ra hnini 

Cesarea. Gue nuna ran ꞌyohʉ im 
hmu nangueꞌʉ nꞌda muntsꞌi yʉ 
dofʉi gueꞌa ní tꞌɛm̨bi Italiano ʉ. 
2

 Nuna ra Cornelio madagueꞌbʉ 
hing ra judío a, pɛ nuꞌa nɛ gätho 
ꞌbʉpʉ rá ngu mi thąnde Oją nɛ mí 
numansu a. Nząi mi un yʉn tꞌunni 
yʉ hyoya nɛ nząi min yąhʉ Oją. 
3

 Nꞌda ra pa mbɛ hyunde, tenguꞌbʉ 
bi ꞌuį ꞌbʉ mí nu nꞌda rám ꞌbɛhni Oją 
mahɛt̨sꞌi, bi yʉrpʉ ja ra cuarto mí 
ꞌbäi, bi zofo:

―Cornelio, bi ꞌyɛm̨bi.
4

 Nɛ nuꞌbʉ mí hyandi, bin su nɛ bi 
dądi:
―ꞌBɛꞌa ma Hmu.
Nu ram ꞌbɛhni bi ꞌyɛm̨bi:

―Nuꞌa Oją im bɛn̨ꞌi, nɛ i øꞌbʉ 
guí yąui, nɛ in nu Oją ꞌbʉ gdí un 
yʉn tꞌunni yʉ hyoya. 5 Nuya, gui 
pɛhnꞌdʉ ꞌda yʉn ꞌyohʉ bʉ Jope da 
dįm bʉ nꞌda gue ra Simón, nɛ guetꞌa 
ra Pedro a, nɛ gua pɛnhua. 6 Nuꞌa 
ra Pedro i ꞌbʉhmbʉ nꞌda ran ꞌyohʉ 
í Simón gue ra hoca xindąni a, nɛ i 
ꞌbʉpʉ ndendeją. Nuꞌa da xiꞌaꞌi ꞌbɛꞌa 
gui ꞌyøtꞌe, bi ꞌyɛn̨ꞌa rám ꞌbɛhni Oją.

7
 Nuꞌbʉ mí guaꞌa im ma, ꞌbex bi 

mbeng mahɛt̨sꞌi ram ꞌbɛhni. Nu 
ra Cornelio bʉya bi zohni yoho 
yʉ́ ꞌyɛh̨ɛ nɛ nꞌda ra dofʉi ngue i 
numansu Oją, ngue rá ꞌyɛh̨ɛ a. 8 Nɛ 
nuꞌbʉ mi xifi gätho ꞌbɛꞌa bi xih rám 

ꞌbɛhni Oją mahɛt̨sꞌi, bi mbɛnpʉ Jope 
ʉ bʉya.

9
 Manꞌda pa bʉya mbɛ huxyadi 

nuꞌbʉ bá ɛp̨ʉ ꞌyu yʉ́m ꞌbɛhni ra 
Cornelio, häntho Jope, nu ra Pedro 
bi ndexpʉ thi bʉ ja ra zɛꞌtsꞌangu bʉ 
mí ꞌbʉi, guepʉ din yąui Oją. 10 Nuꞌa 
ra Pedro ɛm̨mɛ bin tumanthuhu, nɛ 
gätho ní mba mahoqui ran tsꞌihmɛ, 
nu ra Pedro bʉya bi nu nꞌda ran 
tꞌuti, tenguꞌbʉ bi ꞌuį. 11 Nɛ bi nu 
nsoqui mahɛt̨sꞌi, nɛ bá cąi tengu 
nꞌda ra theꞌbøꞌtꞌe xʉn ndoho gue 
mfɛntꞌi yʉ́ tsꞌątꞌi. 12 Nɛ ba ꞌyo bʉ ja 
ra ꞌbøꞌtꞌe høntꞌa go ꞌbɛꞌa má zuꞌuɛ ̨i 
ja goho yʉ́ gua, nɛ yʉ zate, nɛ yʉ 
pozʉ, nɛ yʉ doja. 13 Nu ra Pedro bi 
ꞌyøꞌa nꞌda ra nde, bi tꞌɛm̨bi:

―Dami ndantsꞌi gui hyo gue gui 
sa.
14

 Bi dąꞌa ra Pedro:
―Hinꞌna ma Hmu, nguetho 

njąmꞌbʉ xtá sagä xʉn tsꞌo, gueꞌa i 
man nin tꞌɛd̨i hingui ho ꞌbʉ ga sa.
15

 Nɛ bi ꞌyɛm̨bi mahønꞌa:
―ꞌYo guí ɛn̨a hingui ho ꞌbɛꞌa dá 

sändä da tsꞌa, ngue gätho dí hocä ʉ, 
bi ꞌyɛm̨pꞌa ra nde.
16

 Ná hyundį bi sifi, bi ndex 
mahønꞌa mahɛt̨sꞌi ra ꞌbøꞌtꞌe. 17 Nu 
ra Pedro, nuꞌbʉ gätho madí hyonya 
thoho nɛ im bɛn̨i ꞌbɛꞌa ní mbaꞌa xí 
nu tengu ra tꞌį, ꞌbex bi zøh yʉ́m 
ꞌbɛhni ra Cornelio. Nɛ mí ꞌbäpʉ thi 
ja ra goxthi rá ngu ra Simón, nɛ xí 
ꞌyänni hapʉ jaꞌa ra ngu. 18 Nuꞌbʉ mí 
zøm bʉ, bi ꞌyänni:
―Ha ꞌbʉcua ra Simón Pedro.
19

 Nɛ gätho nín ꞌyomfɛn̨i ra 
Pedro ꞌbɛꞌa ní mba a xí nu, nuꞌa rá 
Hogandąhi Oją bi ꞌyɛm̨bi:
―ꞌBʉpʉ hyu yʉn ꞌyohʉ i honꞌi. 

20
 Dami ndantsꞌi, gui cąi nɛ gui 

mbähä ʉ yʉn ꞌyohʉ, gui tɛnni 
nɛ hin gan su, nguetho nugä bá 
pɛnhdä ʉ, bi ꞌyɛm̨bi.
21

 Nu ra Pedro bʉya bi gąpʉ mi 
ꞌbäh yʉn ꞌyohʉ gue bá pɛnh ra 
Cornelio, nɛ bi xifi:
―Nugä guecä guí hongui. ꞌBɛꞌa 

gní hyonjʉ.
22

 Bi dąꞌʉ:
―Nu ra Cornelio ra ngʉrpa 

dofʉi bá pɛncähe. Nu ra Cornelio 
nꞌda ra hocjąꞌi gue i numansu Oją. 
Nɛ gätho yʉ judío i ndømanho 
nangueꞌa. Nɛ nꞌda ram ꞌbɛhni 
mahɛt̨sꞌi bi xiꞌa da zonhꞌnaꞌi, gue 
gui mba bʉ rá ngu, nɛ da tꞌømanho 
ꞌbɛꞌa gätho gui xifi, bi ꞌyɛn̨ꞌʉ.

23
 Nu ra Pedro bi xifi da yʉrpʉ 

mbo ra ngu, bin oxpʉ bʉya. Nuꞌbʉ 
mi hyatsꞌi bi mbähä ra Pedro. Nɛꞌʉ 
ꞌda yʉ ꞌyɛc̨ꞌyɛi mí ꞌbʉpʉ Jope bi 
mbähä.
24

 Manꞌda pa bʉya bi zøm bʉ ra 
hnini Cesarea. Nu ra Cornelio xí 
zohni gätho ꞌbʉpʉ ja rá ngu nɛ yʉ́ 
amigo, ngue dim pɛti bʉ ja rá ngu. 
Gätho i tømꞌbʉ. 25 Nuꞌbʉ mí zøm 
bʉ ja ra goxthi ra Pedro, bá pøn ra 
Cornelio, bi dądi nɛ bin dąnyahmu 
bi dąnde. 26 Pɛ nu ra Pedro bi gʉꞌtsꞌi 
nɛ bi ꞌyɛm̨bi:
―Dami ndantsꞌi nguetho nugä 

dran ꞌyohʉ thohogä tengutho i, bi 
ꞌyɛn̨a.

27
 Nɛ i yąui gätho án yʉtꞌa mbo rá 

ngu. Nɛ bi nu xʉn ngu xím pɛti bʉ. 
28

 Nu ra Pedro bi ꞌyɛm̨pꞌʉ bʉya:
―Guí pąhmbʉ hin ꞌyʉ man tꞌɛd̨ihe 

dyʉ judíohe gue dan uąnsꞌhʉ o 
gue ga cʉthe bʉ ja ni ngumhbʉ, 
nguetho hin gyʉ judío ahʉ. Pɛ 
Oją xʉ ꞌyurcagui gue xínga nꞌda 
yʉ jąꞌi ga ɛm̨hbe hin da zä dan 

yąmanhohe, ogue ga ɛm̨fe hingui 
ho. 29 Janangueꞌa nuꞌbʉ gmí 
zoncagui, bá ɛc̨ä nɛ nte mán tꞌänni 
dá änni. Nuya dín nde ga pądi 
hanja gá zoncagui, bi ꞌyɛn̨ꞌa.
30

 Nu ra Cornelio bi ꞌyɛm̨ bʉya:
―Ná goho pa tengu ra ora jabʉya, 

dá ɛꞌtꞌ man tsꞌihmɛ ꞌbʉ mán yągäꞌbe 
Oją, ꞌbex bi zøꞌa nꞌda ran ꞌyohʉ 
ua dí ꞌbʉi, mí he ra pahni di fɛxni. 
31

 Nɛ bi ꞌyɛn̨gui: “Cornelio, Oją bi 
ꞌyøde ꞌbɛꞌa gám ma nɛ bi nu yʉn 
tꞌunni gá un yʉ hyoya, nɛ im bɛn̨ꞌaꞌi. 
32

 Nuya guin zohna ra Simón Pedro 
ꞌbʉpʉ Jope bʉ ja rá ngu ra Simón 
ra hoca xindąni a, nɛ i ja rá ngu 
bʉ ndendeją. Nɛ nuꞌbʉ da zøcua 
gan yąui,” ɛn̨ꞌa ram ꞌbɛhni mahɛt̨sꞌi 
ꞌbʉ min zoqui. 33 Jananjabʉ dá 
zonhꞌna ꞌi nɛ xʉn ho guá ɛh̨ɛ. Nuya 
gäthogähe dí ꞌbʉhmbe ua ngue 
da nuje Oją, ga øhmbe ꞌbɛꞌa gätho 
da xije Oją, gue gui xije, ɛn̨ꞌa ra 
Cornelio.

Bi sih ran ho maꞌdaꞌyo a ra Cornelio
34

 Nu ra Pedro bi ꞌyɛm̨pꞌʉ:
―Nugä dí pącä ya hingui huahna 

Oją toꞌo da numanho gueꞌbʉ ra 
judío o hing ra judío. 35 Nu Oją da 
zini høntꞌa go ndaꞌa ní nde i yą, 
ngue toꞌo gätho da numansuꞌa, nɛ 
toꞌo i øtꞌ ran ho. 36 Guí pąhmbʉ ram 
hma bá pɛncähe Oją dyʉ israelgähe, 
dyʉ judíogähe, bi ma nangue ra 
Jesucristo, gue nuꞌa di hocpa ní 
mbʉi nꞌda, guehna rá Hmu ʉ gätho 
høntꞌa go ꞌbɛꞌa ní nde i yą. 37 Nɛ 
guí pąhmbʉ ram hma nangue ra 
Jesucristo bi hmam bʉ gätho ra häi 
Judea, bí mbʉpʉ Galilea, gueꞌbʉ 
ya xí juah rá ꞌbɛfi ra Xuua Nxixyą 
gue bi ma di xixyąba yʉ jąꞌi. 38 Nɛ 

guí pąhmbʉ Oją bi un rá tsꞌɛdi rá 
Hogandąhi Oją ra Jesús, ra mɛngu 
bʉ Nazaret. Nu ra Jesús hønbʉ go 
hapʉ bin ꞌyo mí øtꞌ ran ho, nɛ gätho 
ʉ mín ꞌyohʉ ra zįthu bi hyønba thi 
ra zįthu. Gätho bi ꞌyøtꞌʉ nguetho 
min ꞌyoui Oją. 39 Nɛ nugähe ma 
ꞌbäigähe a ra Jesús, dí mamhbe 
majuąni, nguetho dá nuhe ꞌbɛꞌa 
gätho bi ꞌyøtꞌ ra Jesús nubʉ ma 
häihe dyʉ judíohe, nɛpʉ ma ngʉrpa 
hninihe Jerusalén. Nɛ mꞌbɛjua bi 
tho, bi guarpʉ ja ra pontꞌi. 40 Pɛ 
Oją bi xoxꞌa ná hyupa, nɛ bi japi dá 
nugähe xʉn ho. 41 Pɛ njom miꞌda 
bi nu, høngdähe gue xí huancähe 
Oją. Janangue dí mamhbe majuąni, 
gue ya majuąni dán sihmɛgähe 
ra Jesús ꞌbʉ mi ndantsꞌ ꞌbʉ mi 
du. 42 Nɛ nuꞌa bi mbɛncähe gue ga 
xihmbe yʉ jąꞌi nɛ ga mamhbe, gue 
gueꞌa bi huahnꞌna Oją da ꞌyørpa 
ran juąnbi yʉ jąꞌi ꞌbʉi nɛꞌʉ xʉn du. 
43

 Nɛ guehna mím manꞌʉ gätho yʉ́ 
pøngahyą Oją, gue gätho toꞌo da 
ꞌyɛc̨ꞌyɛi nangue ra Jesús, da hyąn ra 
punbi nangue yʉ́ tsꞌoqui, bi ꞌyɛn̨ꞌa 
ra Pedro.

Nuꞌʉ hing yʉ judío bin 
tꞌun rá Hocandąhi Oją

44
 Nɛ i yą ra Pedro, ꞌbex bá ɛh̨ rá 

Hogandąhi Oją, gätho bi gohmbʉ 
yʉ jąꞌi i øh rám hma ra Pedro. 45 Nɛ 
nuꞌʉ yʉ judío min ꞌyohʉ ra Pedro 
madí hyonya thoho ꞌbʉ mí bądi bin 
tꞌun rá Hogandąhi Oją ʉ hing yʉ 
judío. 46 Nguetho bi ꞌyøde bin yą 
ꞌda yʉ nde hing yʉ́ ndesɛ ʉ, gue bi 
ꞌyɛs̨pa Oją ꞌbʉ mí yą. 47 Nɛ bi ꞌyɛn̨ꞌa 
ra Pedro, bi ꞌyänni:
―Ha sä da mba ma hɛcpi ya 

ꞌbʉcua gue hin din xixyą, nɛ ya xʉ 

hyąn rá Hogandąhi Oją tengugahʉ, 
bi ꞌyɛn̨a.
48

 Nɛ bi ma di xixyąbi nangue rá 
thuhu ra Jesucristo. Mꞌbɛjua bʉya 
bi ꞌyäp ra mate ra Pedro da gohmbʉ 
bʉ miꞌda yʉ pa.

Nu ra Pedro i xih yʉ ꞌyɛc̨ꞌyɛi 
bʉ Jerusalén hague án zä 
bi ꞌyɛc̨ꞌyɛi ʉ hing yʉ judío

11  Nɛ nuꞌʉ miꞌda yʉ́ ꞌbäihʉ ra 
Cristo nɛ yʉ ꞌyɛc̨ꞌyɛi bʉ ra 

häi Judea mí øde gue yʉ jąꞌi hing 
yʉ judío bi hyąn rám hman Oją. 
2

 Pɛ nuꞌbʉ mí mbeng bʉ Judea ra 
Pedro, nɛ bi zøm bʉ Jerusalén, nuꞌʉ 
ꞌda yʉ judío yʉ ꞌyɛc̨ꞌyɛi bʉ, bi zʉꞌa 
ra Pedro. 3 Nuꞌʉ bi xiꞌa ra Pedro, bi 
ꞌyɛm̨bi:

―Hanja gá mba bʉ yʉ́ ngu yʉ jąꞌi 
ngue hing yʉ judío, nɛ gán sihmɛhʉ 
ʉ.

4
 Nu ra Pedro bʉya bi xifi ꞌbɛꞌa 

gätho xín ja, gueꞌbʉ mí dʉꞌmi bi 
xi Oją gue da zøm bʉ rá ngu ra 
Cornelio. Bi ꞌyɛn̨a:

5
 ―Mí ꞌbʉcä bʉ ra hnini Jope, nɛ 

mí yągäꞌbe Oją. Dá nugä tenguꞌbʉ 
dá ꞌuį, bá cąh mahɛt̨sꞌi tengu nꞌda 
ra theꞌbøꞌtꞌe. Nɛ bá cąi mfɛntꞌi goho 
yʉ́ tsꞌątꞌi, nɛ bi zøpʉ dí ꞌbʉi. 6 Nuꞌbʉ 
má handi dá nu høntꞌa go ꞌbɛꞌa má 
zuꞌuɛ ̨ꞌbʉcua ja ra häi. Dá nuꞌʉ ja 
goho yʉ́ gua, yʉ zuꞌuɛ ̨nɛ yʉ zate nɛ 
miꞌda. Nɛ dá nu yʉ pozʉ nɛ yʉ doja. 
7

 Nɛ dá øꞌa nꞌda ra nde bi xiqui: 
“Pedro, dami ndantsꞌi gui hyo gue 
gui sa,” bi ꞌyɛn̨gui. 8 “Hinꞌna ma 
Hmu,” dá ɛm̨bi, “nguetho njąmꞌbʉ 
dá sagä a man nin tꞌɛd̨i ngue hin 
ga sahe.” 9 Pɛ nu ra nde mahɛt̨sꞌi 
bi xiqui mahønꞌa: “Pɛ ꞌyo guí ɛn̨a 
hingui ho ꞌbɛꞌa dí sändä da tsꞌa, 

ngue gätho dá hocä yʉ,” bi ꞌyɛn̨gä 
a ra nde. 10 Nhyundį bi ꞌyøtꞌe njabʉ, 
bi mba ra ꞌbøꞌtꞌe bʉ mahɛt̨sꞌi bʉya. 
11

 Nɛ ꞌbexque gueꞌa ra pa bi zøpʉ 
hyu yʉn ꞌyohʉ bʉ ja ra goxthi 
guepʉ dám ꞌbʉcä, gue yʉm ꞌbɛhni 
bá nɛxpʉ Cesarea, nɛ bi hyongui. 
12

 Nɛ nuꞌa rá Hogandąhi Oją bi xiqui 
ga tɛnni, nɛ nte mán tꞌänni ga änni. 
Nɛ ꞌbäcua ya ꞌdato yʉ ꞌyɛc̨ꞌyɛi ngue 
dá mbähmbe. Nɛ dá cʉthe bʉ ja 
rá ngu nꞌda ran ꞌyohʉ í Cornelio. 
13

 Nɛ nuꞌa bi xije gue bi nu nꞌda 
rám ꞌbɛhni Oją mahɛt̨sꞌi mí ꞌbäpʉ 
ja rá ngu, gue bi xifi da mbɛnpʉ 
ja ra hnini Jope ꞌda yʉn ꞌyohʉ, da 
ꞌyänni nanguecä. 14 Nɛ bi xifi gue ga 
xifi hague dán zä dim pøhø, nɛꞌʉ 
ꞌbʉpʉ rá ngu. 15 Nɛ nuꞌbʉ mí juaꞌa 
bi xic ra Cornelio, dá dʉꞌmi dá zocä 
bʉya. Nɛ nuꞌbʉ má dʉꞌmi dá mangä, 
nu rá Hogandąhi Oją bá ɛh̨ɛ nɛ bi 
gohmbʉ ʉ mí ꞌbʉpʉ bʉya, tengutho 
bi ꞌyørcahʉ rá mbʉdi thoho. 16 Nɛ 
nubʉya dá bɛn̨gä rám hma ra Hmu 
Jesús nuꞌbʉ mim ma: “Nu ra Xuua 
bi xixyą ahʉ ra dehe, pɛ nugä 
ga ꞌda ahʉ rá Hogandąhi Oją,” bi 
ꞌyɛn̨gähe ra Jesús, bi ꞌyɛn̨ꞌa ra Pedro.

17
 Nɛ xø bi ꞌyɛn̨a:

―Nuꞌbʉ nꞌdatꞌa ran tꞌunni bi un 
Oją ʉ, tengutho bi ꞌdajʉ ꞌbʉ ya xtá 
ɛc̨ꞌyɛihʉ ra Hmu Jesucristo, ha da 
zä ga sɛrpä a in nde da ꞌyøtꞌ Oją, bi 
ꞌyɛn̨ꞌa ra Pedro.

18
 Nuꞌbʉ mí ꞌyøꞌʉ yʉ ꞌyɛc̨ꞌyɛi ꞌbʉpʉ 

Jerusalén ꞌbɛꞌa bi man ra Pedro, 
him mam bi zʉi pɛ bi ꞌyɛs̨pa Oją, nɛ 
bi ꞌyɛn̨ꞌʉ:
―A, njabʉ øt Oją ꞌbʉ, gue nɛꞌʉ yʉ 

jąꞌi hing yʉ judío di japi di päh yʉ́n 
ꞌyomfɛn̨i nangue yʉ́ tsꞌoqui, ngue 
nɛꞌʉ din ja ra temaząi ʉ, bi ꞌyɛn̨ꞌʉ.

Nu yʉ ꞌyɛc̨ꞌyɛi dim pɛti bʉ Antioquía
19

 Nuꞌʉ ꞌda yʉ ꞌyɛc̨ꞌyɛi ngue bi 
nu ran ʉnbi bʉ Jerusalén ꞌbʉ mí 
mba ntho ra Esteban, bin ꞌuɛx̨tꞌʉ. 
Nuꞌʉ ꞌda bi mba bʉ nꞌdanni yʉ häi 
Fenicia nɛpʉ Chipre nɛpʉ ja ra 
hnini Antioquía. Bi man rán ho 
maꞌdaꞌyo ra Cristo bʉ bim ꞌbʉi, pɛ 
høntꞌʉ yʉ́ mijudíohʉ bi xifi. 20 Pɛ 
nuꞌbʉ mí zøm bʉ Antioquía ꞌda yʉ 
mɛngu bʉ Chipre nɛpʉ Cirene, bi 
zoꞌʉ hing yʉ judío, gue nɛꞌʉ bi xifi 
nangue ra Hmu Jesús. 21 Nuꞌʉ mí 
ja ra tsꞌɛdi xʉn ho nangue Oją ʉ, 
janangueꞌa xʉn ngu yʉ jąꞌi hing yʉ 
judío bi ꞌyɛc̨ꞌyɛi, bi hyɛsɛ yʉ́ tꞌɛc̨ꞌyɛi, 
nɛ bi dɛnꞌna ra Hmu.
22

 Nɛ bi ꞌyøꞌʉ yʉ ꞌyɛc̨ꞌyɛi ꞌbʉpʉ 
Jerusalén gue bi ꞌyɛc̨ꞌyɛi ʉ ꞌda hing 
yʉ judío bʉ Antioquía. Janangueꞌa 
bi mbɛnpʉ a ra Bernabé. 23 Nɛ 
nuꞌbʉ mí zøm bʉ, bi nu ngue i nu 
rá mate Oją yʉ jąꞌi i ꞌbʉpʉ. Bin 
johya rá mbʉi ra Bernabé bʉya, nɛ 
bi zofo,bi xifi hin da hyɛgui, pɛ 
din ꞌyomanho bʉ ja rá ꞌyu Oją, nɛ 
da ꞌyørpa rá ꞌbɛfi Oją ngue gätho 
yʉ́ mbʉi. 24 Nuna ra Bernabé nꞌda 
ra hocjąꞌi na, nɛ mí hą rá tsꞌɛdi xʉn 
ho rá mbʉi nangue rá Hogandąhi 
Oją in ꞌyoui, nɛ mí ɛc̨ꞌyɛi xʉn ho. 
Janangueꞌa xʉn ngu miꞌda yʉ jąꞌi bi 
ꞌyɛc̨ꞌyɛi ra Hmu.

25
 Nubʉya, bá pøm bʉ ra Bernabé, 

bi mba bʉ Tarso bi hyom bʉ ra 
Saulo. Nɛ nuꞌbʉ mi dįni, bi zixpʉ 
Antioquía. 26 Nɛ nꞌdajɛya bám 
ꞌbʉhmi bʉ, nɛ mi pa bʉ ja ram pɛti 
nɛ bi xänbi xʉn ngu yʉ jąꞌi. Guepʉ 
ra mbʉdi bi tꞌɛm̨bi yʉ cristiano ʉ 
yʉ ꞌyɛc̨ꞌyɛi, gue mí nde da ma, i tɛn 
ra Cristo ʉ.

27
 Nuꞌʉ yʉ pa ʉ, bá nɛxpʉ 

Jerusalén ꞌda yʉ pøngahyą, bi mba 
bʉ Antioquía. 28 Nuꞌa nꞌda í Agabo, 
bi ndantsꞌi bim ꞌbäpʉ madím pɛti 
yʉ ꞌyɛc̨ꞌyɛi, nɛ bi ma con rá tsꞌɛdi 
rá Hogandąhi Oją. Bi ma gue din 
ja ra thuhu gätho ra ximhäi. Nɛ 
nuna bin ja ꞌbʉ mim hmutsꞌʉtꞌabi 
bʉ Roma a ra Claudio. 29 Nɛ nuꞌbʉ 
mín ja ra thuhu, nuꞌʉ yʉ ꞌyɛc̨ꞌyɛi 
bʉ Antioquía bi zänni hangu na 
ngu tsꞌʉ ra mbɛti da bądi nꞌda 
ngu nꞌda, gue da ꞌbɛnpa ʉ yʉ́ mi 
ꞌyɛc̨ꞌyɛihʉ ꞌbʉpʉ ra häi Judea, ngue 
da mbäxꞌi tsꞌʉ. 30 Nɛ ngubʉ bi ꞌyøtꞌe, 
bi mbɛnpa ra mbɛti ʉ yʉ́ ngʉrpi 
yʉ ꞌyɛc̨ꞌyɛi bʉ Judea, bi hyąxꞌa ra 
Bernabé nɛ ra Saulo.

Bi tho ra Jacobo nɛ bi 
mba mfɛntꞌi ra Pedro

12  Nuꞌʉ yʉ pa ʉ, nu ra tsꞌʉtꞌabi 
Herodes bi manda da mba 

mfɛntꞌi yʉ ꞌyɛc̨ꞌyɛi, bi dʉꞌmi di ʉnba 
ʉ. 2 Nɛ bi manda ngue bi tho ra 
Jacobo rán ꞌyohʉ ra Xuua, ra juai 
í tho a. 3 Nuꞌbʉ mi bąh ra Herodes 
gue i numanho yʉ judío hing yʉ 
ꞌyɛc̨ꞌyɛi gue bi hyo ra Jacobo, bi 
bɛntꞌa ra Pedro, nɛ bin thɛui nꞌda 
ra dąmpɛti mí sänba Oją ʉ yʉ israel, 
tꞌɛm̨bi dąbaxjua. 4 Janangueꞌa him 
ꞌbex bi tho ra Pedro, pɛ bi jotꞌa fädi. 
Nɛ bi manda ꞌdɛꞌma ꞌdato yʉ́ dofʉi 
ra Herodes di jamansu ra goxthi, 
ꞌdaꞌi goho nꞌda cʉtꞌi. Mím bɛn̨ꞌa ra 
Herodes xtán zixpʉ ꞌbʉh yʉ jąꞌi, mí 
ɛn̨a xtá hyo bʉ ꞌbʉ mí guaꞌa ram 
pɛti ran dąbaxjua. 5 Nu ra Pedro 
guextaꞌa mí pa mꞌbädi xʉn ho bʉ ja 
ra fädi, pɛ nu yʉ́ mi ꞌyɛc̨ꞌyɛihʉ bim 
pɛti, nɛ ɛm̨mɛ bin yąhʉ Oją nangue 
ra Pedro.

Oją bi gʉcꞌa ra Pedro nuꞌbʉ mí ofädi
6

 Nu ra xui a gue mi ɛn̨ꞌa ra 
Herodes xtán gʉc ꞌbʉ mí hyatsꞌi, 
nu ra Pedro mi cätꞌinde yoho yʉ 
dofʉi, nɛ nuꞌa, nthuꞌtꞌi yoho yʉ 
cadena, nɛ bin ąha. Nɛ xø mí ꞌbäpʉ 
miꞌda yʉ dofʉi bʉ ja rá goxthi ra 
fädi. 7 Nꞌdahmantho bi zøpʉ ꞌbʉh 
ra Pedro nꞌda rám ꞌbɛhni ra Hmu 
mahɛt̨sꞌi. Nɛ bi nɛcpʉ mbo ra fädi. 
Nu ram ꞌbɛhni bi ꞌyąnba rá hyo ra 
Pedro, bi ꞌyäꞌa, nɛ bi ꞌyɛm̨bi:
―Ndantsꞌa nꞌdihi, bi ꞌyɛm̨bi.
Nu yʉ cadena bi xosɛ gueꞌa mán 

thuꞌtꞌi rá ꞌyɛ. 8 Nɛ nu ram ꞌbɛhni bi 
ꞌyɛm̨pꞌa mahønꞌa:

―Dami tʉꞌtꞌ ni ngʉꞌtꞌi nɛ gui ꞌyʉꞌtꞌ 
ni thįxfani.

Nu ra Pedro bi ꞌyøtꞌe tengu bi siꞌa. 
Nɛ xø bi ꞌyɛm̨bi:
―Hye ni dąpahni nɛ gui tɛngui.
9

 Nu ra Pedro bi dɛnꞌna ram 
ꞌbɛhni, bi bøm bʉya. Pɛ him mí pą 
ꞌbʉ majuąni gueꞌa rám ꞌbɛhni Oją 
bi zitsꞌi, uague tenguꞌbʉ bi ꞌuįtho. 
10

 Nɛ nuꞌbʉ mi thopʉ bí ꞌbäh rá 
mbʉdi yʉ mbädi, nɛ bi thopʉ ná 
yoho ꞌbäh yʉ mbädi, bi zøm bʉ bí 
ja ra jutꞌitꞌɛgui bʉ ja ra ꞌyu ní mba 
bʉ hnini. Bi xosɛ ra jutꞌi nɛ bi bøm 
bʉya. Nɛ nuꞌbʉ min ꞌyo bʉ ꞌyu, bi 
ꞌueꞌa rám ꞌbɛhni Oją, bi tsꞌoꞌa ra 
Pedro bʉya. 11 Nuꞌa ra Pedro, nuꞌbʉ 
mi bądi ꞌbɛꞌa gätho bin ja, ngue 
majuąni nɛ hing ra tꞌį, bi ꞌyɛn̨sɛ:
―Dí pąsɛgä ya gue ra Hmu mahɛt̨sꞌi 

bá pɛhna nꞌda rám ꞌbɛhni, nɛ bá jʉgä 
bʉ ja rá tsꞌɛdi ra tsꞌʉtꞌabi Herodes, nɛ 
bi yąngä nangue ꞌbɛꞌa nde xtá ꞌyørcä 
ma mijudíohe, biꞌ yɛn̨sɛ ra Pedro.
12

 Nɛ nuꞌbʉ mín ꞌyomfɛn̨i tsꞌʉ, bi 
mba bʉ ja rá ngu ra María, rá mbe 

ra Xuua Marcos, nɛ xʉn ngu madím 
pɛti bʉ, i yąhʉ Oją nangue ra Pedro. 
13

 Nɛ nuꞌbʉ madí jät ra jutꞌi bʉ thi ja 
ra mbäꞌtꞌi, bi mba bʉ nꞌda ra hmute, 
ra ꞌyɛh̨ɛ, í Rode, gue da bądi toꞌo 
i ꞌbäpʉ. 14 Nɛ nuꞌbʉ mí ꞌyørpa rá 
nde ra Pedro, bi bądi toꞌo, nɛ ɛm̨mɛ 
madí johya. Pɛ him ꞌbex bi xocuabi 
nguetho in nde mꞌbɛtꞌo bi xiꞌa nꞌdihi 
yʉ jąꞌi ꞌbʉpʉ, gue ꞌbäpʉ ra Pedro bʉ 
ja ra goxthi. 15 Nu yʉ jąꞌi bi ꞌyɛm̨bi:
―Guí häte.
Pɛ nuꞌa ra hmute guextaꞌa mi ma 

gue gueꞌa ra Pedro. Nɛ nuꞌʉ bi ma:
―Gueꞌa rán dąhi a.
16

 Pɛ nu ra Pedro bi thoc thoho di 
jät ra jutꞌi, nɛ nuꞌbʉ mi xocpi nɛ bi 
nu gue gueꞌa ra Pedro, bi hyonya 
thoho ʉ. 17 Pɛ nuꞌa ra Pedro bi 
uąnba rá ꞌyɛ, ndepe din hɛ.̨ Nɛ bi 
xifi ha án zä bi gʉcpʉ ja ra fädi ra 
Hmu. Nɛ bi ꞌyɛm̨pꞌʉ yʉ jąꞌi:
―Dami xihmbʉ a manꞌda ra 

Jacobo, gue ra Santiago a, nɛꞌʉ miꞌda 
yʉ ꞌyɛc̨ꞌyɛi ꞌbɛꞌa bin ja, bi ꞌyɛn̨a.

Nɛ bi bønꞌa ra Pedro bi mba 
nꞌdanni.
18

 Nuꞌbʉ mi hyatsꞌi, ɛm̨mɛ bin ja 
ran cui, gueꞌda xnin ꞌyänthoho yʉ 
dofʉi, nguetho him bi bądi ꞌbɛꞌa bin 
ja ra Pedro. 19 Nɛ nu ra Herodes bi 
manda dí honi pɛ him bá thįni. Nɛ 
nubʉya bi ꞌyänꞌdʉ yʉ mbängoxthi 
hague bin ja, nɛ bi manda ngue 
da thoꞌʉ bʉya. Mꞌbɛjua bi bønꞌa ra 
Herodes ra häi Judea, bi mba bʉ ja 
ra hnini Cesarea, nɛ bám ꞌbʉpʉ.

Bi du a ra Herodes
20

 Nɛ nu ra Herodes ɛm̨mɛ mí 
numanꞌʉ yʉ jąꞌi ꞌbʉpʉ ra hnini Tiro 
nɛpʉ Sidón. Pɛ nu yʉ jąꞌi bim pɛti, 
pɛ mꞌbɛtꞌo bin amigohʉ ra Blasto, 

rám fätsꞌiui ra tsꞌʉtꞌabi Herodes. Nɛ 
bi sih ra Blasto din hocpahʉ a ra 
Herodes, nguetho jatho dí nɛxpʉ 
ꞌbɛꞌa da zi yʉ jąꞌi bʉ bí ja rá häi 
ra Herodes. 21 Janangueꞌa bi zän 
manꞌda ra pa bʉya, nu yʉ jąꞌi bim 
pɛti. Nu ra Herodes bi hye rá pahni 
ɛm̨mɛ xʉn ho, nɛ bi hyupʉ ja rá 
mɛxa, nɛ bin høtꞌahyą. 22 Nɛ ɛm̨mɛ 
bi mbahni yʉ jąꞌi nɛ bi ꞌyɛn̨ꞌʉ:
―Hing rá nde nꞌda ran ꞌyohʉ bʉ 

na yą nʉ, pɛgue rá nde nꞌda ra oją, 
sä ɛn̨ꞌʉ.
23

 ꞌDahmantho nꞌda rám ꞌbɛhni 
Oją mahɛt̨sꞌi bi japi ꞌbex bin 
zämanꞌʉ ra Herodes, nguetho him 
bi ma ngue hinga gueꞌa Oją a, him 
bi ꞌyɛs̨pa Oją. ꞌBex bi nɛqui yʉ zuꞌuɛ ̨
mbo rá foho, bi du bʉya.
24

 Pɛ nu rám Hman Oją bi thoqui 
bi hma, gätho bʉ nꞌdanni bi ꞌyøh 
rám Hman Oją yʉ jąꞌi.
25

 Nu ra Bernabé nɛ ra Saulo, 
nuꞌbʉ mi guah yʉ́ ꞌbɛfi, gue bi sifi 
da hyąx ra mbɛti bʉ Jerusalén, bá 
peng bʉya, bán ꞌyohʉ ra Xuua 
Marcos, bi zøpʉ Antioquía mahønꞌa.

Nu ra Bernabé nɛ ra Saulo bi 
dʉmpꞌ yʉ ꞌbɛfi ngue bi mamp rám 

hman Oją bʉ nꞌdanni yʉ häi

13  Nubʉ ra hnini Antioquía 
mi ꞌbʉpʉ yʉ ꞌyɛc̨ꞌyɛi ngue 

nząi dim pɛti. ꞌDaꞌʉ yʉ pøngahyą, 
nɛ ꞌdaꞌʉ yʉ xänbate. Mí ꞌbʉpʉ ra 
Bernabé, nɛ Simón tꞌɛm̨bi Negro, nɛ 
ra Lucio ra mɛngu bʉ Cirene. Nɛ mí 
ꞌbʉpʉ ra Manaén, nuꞌa ꞌdarpʉ bi mba 
ma tedeui ra Herodes rá tsꞌʉtꞌabi ra 
häi Galilea, nɛ mí ꞌbʉpʉ ra Saulo. 
2

 Nꞌda ra pa nuꞌbʉ mí ꞌyøtꞌ ram pɛti 
ʉ, nɛ mí ɛꞌtꞌ yʉ́n tsꞌihmɛ, nɛ nuꞌa rá 
Hogandąhi Oją bi ꞌyɛm̨pꞌʉ:

―Dami ꞌuejʉ ya yoho yʉn ꞌyohʉ, 
ra Bernabé nɛ ra Saulo, nguetho xtá 
huanhdä ʉ da ꞌyøtꞌ ra ꞌbɛfi dá xifi, 
bi ꞌyɛm̨bi.
3

 Nuꞌbʉ mí ꞌyɛꞌtꞌ yʉ́n tsꞌihmɛ 
mahønꞌa, bi ꞌyäp rám fätsꞌi Oją ꞌbʉ 
mí dospa rá yą ra Bernabé nɛ ra 
Saulo.

Bin ꞌyɛh̨mbʉ bʉya:
―Oją da zix ahʉ, bi ꞌyɛm̨bi.

Nuꞌʉ bi ꞌbɛhni bi mam bʉ 
rám Hman Oją bʉ Chipre

4
 Nubʉya nu rá Hogandąhi Oją 

bi zixꞌa ra Bernabé nɛ ra Saulo, bi 
mba bʉ ra hnini Seleucia. Nuꞌbʉ 
mí nɛxpʉ, bi hyu ra barco, bi mba 
bʉ ra häi Chipre, ra tꞌʉhäi i ja bʉ 
made ra deją. 5 Nɛ nuꞌbʉ mi zøm bʉ 
ra hnini Salamina, bi mam bʉ rám 
Hman Oją bʉ ja yʉ́ niją yʉ judío. Nɛ 
ra Xuua Marcos mín ꞌyohʉ nɛ bim 
fäxpʉ. 6 Nuꞌbʉ mi thopʉ gätho ra 
häi Chipre, bi zøm bʉ ja yʉ́ hyodi 
ra hnini Pafos. Nɛ bin tįmhbʉ 
nꞌda ra judío gue ra bądi, ɛn̨a rá 
pøngahyą Oją pɛgue ra hyäte a, nu 
rá thuhu í Barjesús. 7 Nuꞌa mín ꞌyoui 
bʉ ja rá ꞌbɛfi ra Sergio Paulo, rá 
tsꞌʉtꞌabi ra häi bʉ. Nuꞌa ra Sergio 
Paulo nꞌda ran ꞌyohʉ ɛm̨mɛ mí ja 
rán ꞌyomfɛn̨i xʉn ho. Nuꞌa bi zohna 
ra Bernabé nɛ ra Saulo nguetho nde 
da ꞌyøh rám Hman Oją. 8 Pɛ nu ra 
bądi Barjesús, nꞌdatꞌa ra Elimas, bi 
ꞌyʉꞌtꞌa ra tsꞌʉtꞌabi, nguetho hingui 
ndepe da ꞌyɛc̨ꞌyɛi a i sifi, nɛ bin 
junthʉ a ra Bernabé nɛ ra Saulo. 
9

 Nu ra Saulo, nꞌdatꞌa ra Pablo a, 
nꞌyoui xʉn ngu ra tsꞌɛdi nangue rá 
Hogandąhi Oją a, ɛm̨mɛ bi hyɛt̨ꞌa 
ran ꞌyohʉ ngue ra bądi. 10 Nɛ bi 
ꞌyɛm̨pꞌa:

―Nuꞌi gra ndøhyäte ɛm̨mɛ guín 
ꞌyoui gätho ꞌbɛꞌa xʉn tsꞌo. Nuꞌi gra 
tsꞌʉntꞌʉ i ra dąmantsꞌo. Nuꞌi gadí 
ʉcua ꞌʉ gätho xʉn ho. Ha njąmꞌbʉ 
gui ꞌyɛꞌtsꞌa gní xih yʉ jąꞌi hingui ho 
ꞌbʉ da dɛn Oją. 11 Nuya da ꞌyøtꞌaꞌi 
ran ʉnbi ra Hmu mahɛt̨sꞌi. Gan 
xädä gue hin da zä gui nu ran nɛqui 
ꞌda yʉ pa, bi ꞌyɛm̨pꞌa ra Pablo.

ꞌBex bin xädä, bi gą ꞌbɛxui rá dä, 
nɛ bi hyoni toꞌo da gʉrpa rá ꞌyɛꞌa 
bʉya. 12 Nuꞌbʉ mí nuꞌa ra tsꞌʉtꞌabi 
ꞌbɛꞌa bin ja, bi hyonya thoho, ꞌbex 
bi ꞌyɛc̨ꞌyɛi bʉya, nguetho ya bi bądi 
majuąni a rán xädi ra Hmu mahɛt̨sꞌi 
ngue mím manꞌa ra Pablo.

Ra Pablo nɛ ra Bernabé nubʉ ra 
hnini Antioquía, gue ra häi Pisidia
13

 Nu ra Pablo nɛꞌʉ mín ꞌyohʉ bi 
hyu ra barco, bi nɛxpʉ Pafos nɛ bi 
zøm bʉ Perge bʉ ja ra häi Panfilia. 
Pɛ nu ra Xuua Marcos bá ɛꞌ̨a, bá 
sotho ʉ mín ꞌyohʉ, nɛ bá peng 
mahønꞌa bʉ Jerusalén. 14 Nu ra 
Pablo nɛꞌa ra Bernabé mín ꞌyoui, bi 
nɛxpʉ Perge bi mba bʉ manꞌda ra 
hnini Antioquía bʉ ra häi Pisidia. 
Nɛ nuꞌbʉ mi zøn ra pa ran säya, 
bi yʉrpʉ ja rá niją yʉ judío nɛ bi 
hyupʉ ʉ. 15 Nuꞌbʉ mi guaꞌa manꞌʉ 
ꞌbʉpʉ, ngue rá søcuą yʉ́n tꞌɛd̨i yʉ 
judío nɛ rá søcuą yʉ pøngahyą, nuꞌʉ 
di jamansu bʉ ja ra niją bi xiꞌa ra 
Pablo nɛ ra Bernabé:
―Nꞌyohʉ aui, nuꞌbʉ ja aui tsꞌʉ 

nꞌda ran zofo, dami xije tsꞌʉ.
16

 Bi ndantsꞌa ra Pablo bʉya, bim 
ꞌbäi, bi uąn rá ꞌyɛ ngue ndepe da 
ꞌyøh yʉ jąꞌi, nɛ bi ꞌyɛm̨bi:

―Nꞌyohʉ ahʉ ma miꞌisraelhʉ, nɛ 
gätho ahʉ guín numansuhʉ Oją, 
dami ꞌyøhmbʉ ya. 17 Nuꞌa Oją gue 

dí tɛnhdʉ dyʉ israelhʉ, bi huanꞌdʉ 
mam bombøtahʉ nɛ bi japi bin 
xąndi xʉn ngu nuꞌbʉ mí ꞌbʉpʉ ra 
häi Egipto, nɛ mí ꞌbʉpʉ tengu yʉ 
nꞌdanꞌyo jąꞌi. Nɛ nu Oją bʉya bá 
jʉcꞌʉ nangue rá tsꞌɛdi bʉ mi ꞌbʉi. 
18

 Nɛ madagueꞌa him madí däp Oją 
yʉ́ mbʉi ʉ ꞌbʉ min ꞌyo mbɛ nyote 
njɛya bʉ maꞌueni ʉ, pɛ guehma bin 
ja rá yembʉi Oją. 19 Nɛ bi unꞌna ra 
häi Canaán ʉ ma miꞌisraelhʉ gue di 
manda zɛhɛ, ꞌbʉ mí juaꞌa bi hyoꞌʉ 
yoto yʉ nde xmí ꞌbʉpʉ. Nɛ bin ząm 
bʉ ma miꞌisraelhʉ bʉya. 20 Nu Oją 
bʉya bi japi bim ꞌbʉh yʉ́ zɛꞌmi, nɛ 
goho ciɛnto nɛ yote maꞌdɛtꞌa njɛya 
madí manda ma miꞌisraelhʉ, asta 
gueꞌbʉ go mím ꞌbʉh ra pøngahyą 
Samuel. 21 Mꞌbɛjua bi ndesɛ yʉ 
jąꞌi nꞌda ra hmutsꞌʉtꞌabi di manda 
ʉ. Nɛ bi jap Oją a ra Saúl dim 
hmutsꞌʉtꞌabi bʉya. Nu ra Saúl, rá 
ta a ra Cis, gue rám bombøta ra 
Benjamín mí ꞌbʉh mayaꞌbʉ. Nɛ nuꞌa 
ra Saúl bim hmutsꞌʉtꞌabi yote njɛya. 
22

 Nuꞌbʉ mi ꞌuec Oją ra Saúl bʉya, 
bi japi bim hmutsꞌʉtꞌabi ra David. 
Nɛ mi man Oją, bi ꞌyɛn̨a: “Nuna ra 
David, rá tsꞌʉntꞌʉ a ra Isaí, ɛm̨mɛ 
dín numanho, nguetho da ꞌyørca 
a ma pähä nɛ ꞌbɛꞌa gätho dín nde,” 
bi ꞌyɛn̨ Oją, bi ꞌyɛn̨ꞌa ra Pablo ꞌbʉ 
mín zoꞌʉ yʉ́ mijudíohʉ bʉ ra hnini 
Antioquía, ra häi Pisidia.

23
 Nɛ bi thoqui bi man ra Pablo, bi 

ꞌyɛn̨a:
―Nɛ gueꞌa ra David rám bomꞌbɛto 

na ra Jesús gue bá pɛncahʉ Oją, 
ma pørpatehʉ dyʉ israelhʉ, dyʉ 
judíohʉ, tengu mí man Oją mayaꞌbʉ. 
24

 Ya ma guepʉ di dʉmpꞌrá ꞌbɛfi 
ra Jesús, nu ra Xuua mí xih ma 
miꞌisraelhʉ gue din xixyą toꞌo gätho 

bi päh yʉ́ mbʉi nangue yʉ́ tsꞌoqui. 
25

 Nuꞌbʉ mi tsꞌʉtho da du a ra 
Xuua, nuꞌa mí mam buya: “Nuꞌa gá 
bɛm̨hbʉ gue guecä pɛ hinga guecä. 
Pɛ mꞌbɛjua ba ɛh̨ɛ, nɛ hin dí sʉcä 
tengu a, nguetho ɛm̨mɛ xʉn hɛt̨sꞌi 
rá tsꞌɛdi a,” mí ɛn̨ꞌa ra Xuua, bi 
ꞌyɛn̨ꞌa ra Pablo.

26
 Nɛ bi thoqui bi man ra Pablo, bi 

ꞌyɛn̨a:
―Man ꞌyohʉ ahʉ, yʉ́m bomꞌbɛtojʉ 

ra Abraham, nɛ miꞌda ahʉ gue 
nɛꞌahʉ guí numansuhʉ Oją, guejʉ 
bá pɛncahʉ na rám hma Oją, nɛ i 
ma hague dán zä di pøjʉ. 27 Pɛ nu 
ma mɛnguhʉ mí ꞌbʉpʉ Jerusalén, 
nɛ yʉ́ ngʉrpi ʉ, him mi pądi 
gue gueꞌa ra Jesús mí oꞌtꞌ yʉ 
pøngahyą, madagueꞌbʉ i hmam bʉ 
ja ma nijąhʉ gätho yʉ́ pa ran säya. 
Janangueꞌa bi ꞌyørpa ra Jesús tengu 
mán tꞌoꞌtꞌi ꞌbʉ mí yąpi gue da hyo. 
28

 Nu ra Jesús nte min dupate, pɛ bi 
siꞌa ra Pilato gue di manda da tho. 
29

 Nɛ nuꞌbʉ mí ꞌyørpe ꞌbɛꞌa gätho 
mán tꞌoꞌtꞌi bʉ ja rám hman Oją, nɛ 
mꞌbɛjua bʉya bi mba ma cąꞌmi bʉ 
ja ra pontꞌi, nɛ bi tꞌägui. 30 Pɛ nu 
Oją mꞌbɛjua tsꞌʉ bi xoxpʉ ꞌbʉꞌʉ xʉn 
du. 31 Nɛ nu yʉn ꞌyohʉ mín ꞌyohʉ 
mamꞌbɛtꞌo a ra Jesús ꞌbʉ mí nɛxpʉ 
ra häi Galilea, nɛ bi mba bʉ ra 
dąhnini Jerusalén, nɛ guetꞌʉ i xih 
yʉ jąꞌi ʉ ya.

32
 Nɛcäꞌbe dí xi ahʉ ya nangue 

ra Jesús, ran ho maꞌdaꞌyo gueꞌa 
mí xi Oją ʉ ma bøtahʉ ꞌbʉ mí ma 
gue ꞌbɛꞌa majuąni din ja. 33 Nɛ gueꞌa 
bin ja a ya. Gue bi jącuahʉ ꞌbʉ mí 
xoxꞌa ra Jesús, gue guejʉ dyʉm 
bomꞌbɛtojʉ ʉ bi xi Oją majuąni. 
Tengu mán tꞌoꞌtꞌi bʉ ja rám Hman 
Oją, ná yoho ra Salmo, i ɛn̨a: “Nuya 

nam pa ya, dí ɛꞌ̨tsꞌiꞌi, da nuꞌʉ yʉ 
jąꞌi ya gue majuąni ma Tsꞌʉntꞌʉ i,” 
mí ɛn̨ Oją ꞌbʉ mi ꞌyɛn̨a, bi ꞌyɛn̨ꞌa ra 
Pablo.
34

 Nɛ xø bi ꞌyɛn̨ꞌa ra Pablo:
―Nɛ bi xox Oją a ra Jesús ꞌbʉ mí 

du, nɛ hin da du mahønꞌa. Nɛ gueꞌa 
bi man Oją, ꞌbʉ mi ꞌyɛn̨a: “ꞌDatꞌa 
ra hoganjąpi ga ꞌdaꞌi tengu dá xih 
majuąni ra David,” bi ꞌyɛn̨ Oją, bi 
ꞌyɛn̨ꞌa ra Pablo.

35
 Nɛ xø bi ꞌyɛn̨a:

―Nɛ gueꞌa bi mam bʉ manꞌda ra 
Salmo gue bi ꞌyoꞌtꞌa ra David, bi xi 
Oją: “Hin gui japꞌa ni Hoga Tsꞌʉntꞌʉ 
da ꞌya a rá ngøcꞌyɛi,” bi ꞌyɛm̨bi. 
36

 Pɛ nu ra David nuꞌbʉ mí juaꞌa 
rá ꞌbɛfi ngue bi ꞌyørpa rá pähä Oją 
gätho mí ꞌbʉcua ja ra häi, bi du. Nɛ 
ꞌdarpʉ yʉ́n ꞌyägui yʉ́ bøta bi tꞌägui, 
nɛ bi ꞌya bʉ rá ngøcꞌyɛi a bʉya. 37 Pɛ 
nuꞌa rá ngøcꞌyɛi ra Jesús, bi xox 
Oją a, him bi ꞌya a. 38 Ma cu ahʉ, 
dín nde ahʉ gui pąhmbʉ, nangue 
ra Jesús i jajʉ ra punbi nangue ma 
tsꞌoquihʉ, nɛ gueꞌa dí xi ahʉ a ya. 
39

 Høntꞌa go toꞌo gahʉ ga däp ma 
mbʉihʉ a ra Jesús, din jajʉ ra punbi 
gätho ma tsꞌoquihʉ. Nɛ madagueꞌa 
dí øthʉ yʉ́n tꞌɛd̨i ra Moisés bi xi 
Oją, pɛ hinga gueꞌʉ dí punga ma 
tsꞌoquihʉ ʉ. 40 Dami ꞌyɛc̨ꞌyɛihʉ ra 
Cristo ya, janangueꞌa hin gui nuhʉ 
ꞌbɛꞌa bi man yʉ pøngahyą bʉ ja rám 
Hman Oją, nuꞌbʉ mí ma:
 41 Damin ꞌyomfɛn̨ihʉ tsꞌʉ a gnán 

thennate thohʉ,
nguetho dí øtꞌä nꞌda ra ꞌbɛfi nuįxte 

yʉ pa jabʉya guí ꞌbʉhmbʉ.
Pɛ nuꞌbʉ hin gui ꞌyɛc̨ꞌyɛihʉ ꞌbʉ 

ꞌboꞌo i xi ahʉ, gui hyonya 
thohohʉ ꞌbʉ bi mba ma ʉnꞌni 
ahʉ, nɛ gui tuhʉ bʉya.

Gueꞌa mí man yʉ pøngahyą ꞌbʉ mí 
ꞌyɛn̨ Oją, bi ꞌyɛn̨ꞌa ra Pablo.

42
 Nɛ nuꞌbʉ mí bøm bʉ ja ra niją 

ra Pablo nɛꞌa mín ꞌyoui, nɛ nuꞌʉ ꞌda 
gue madim pɛti bʉ bi ꞌyäp ra mate 
gue da xih mahønꞌa ꞌbʉ ni yoto 
ʉ, tengu xí xih ya. 43 Nɛ nuꞌbʉ mí 
guaꞌa ram pɛti bʉ ja ra niją, xʉn 
ngu yʉ́ mijudíohʉ nɛꞌʉ i ɛc̨ꞌyɛi 
tengu yʉ judío, bi dɛnꞌna ra Pablo 
nɛ ra Bernabé. Nu ra Pablo nɛ ra 
Bernabé bi xifi ngue di thoqui da 
ꞌyɛc̨ꞌyɛi ra Jesús, gue dí ꞌdajʉ rá 
mate Oją a.
44

 Janangueꞌa nuꞌbʉ mí zønꞌa hyąto 
pa bʉya, ngue ra pa ran säya, mbɛ 
gätho na ngu yʉ jąꞌi ꞌbʉpʉ ja ra 
hnini bim pɛti bʉ, ngue da ꞌyøh rám 
Hman Oją mahønꞌa. 45 Pɛ nuꞌbʉ mi 
nuꞌʉ yʉ judío ngue ní mba bʉ ja yʉ́ 
niją gätho yʉ jąꞌi, nɛ bin sɛya ʉ bʉya. 
Nɛ bin junthʉ ra Pablo nɛ mí ɛn̨ꞌʉ 
him majuąni a bi ma, nɛ bi cꞌąmanꞌʉ 
a. 46 Nu ra Pablo nɛ ra Bernabé bi 
hyutꞌran zambʉi nɛ ntsꞌɛdi bi ma:
―Bi zän Oją mꞌbɛtꞌo thoho bi sijʉ 

rám Hman Oją dyʉ judíohʉ, nɛ hin 
gá hyąmhbʉ. Janangueꞌa hin nin 
sähʉ gui hyąmhbʉ ra temaząi. Pɛ 
ga mbähmbe ga xihmbe yʉ jąꞌi hing 
yʉ judío ya. 47 Nguetho ra Hmu 
mahɛt̨sꞌi bi mbɛncähe nɛ mi ma:

Ya dá pɛnhꞌnahʉ gui xihmbʉ yʉ 
jąꞌi hing yʉ judío, din ja ran 
nɛqui yʉ́ mbʉi.

Nɛ gätho ra ximhäi gui 
mamhbʉ hague dán zä ga 
yąnba yʉ́ te yʉ jąꞌi,

nɛ gueꞌa bi xije ra Hmu a, bi ꞌyɛn̨ꞌa 
ra Pablo.
48

 Nɛ nuꞌbʉ mí ꞌyøh yʉ jąꞌi ngue 
hing yʉ judío ꞌbɛꞌa bi man ra Pablo, 
bin johya yʉ́ mbʉi, nɛ bi ꞌyɛn̨a:

―Xʉn ho rám Hman Oją, bi ꞌyɛn̨ꞌʉ.
Nɛ bi ꞌyɛc̨ꞌyɛi toꞌo gätho mán 

thahni gue din tꞌunꞌna ra temaząi. 
49

 Nɛ nu rám Hman Oją, ya gätho 
bʉ ja ra häi Pisidia bi hma. 50 Pɛ 
nuꞌʉ ꞌda yʉ judío bi parpa ʉ ꞌda yʉ 
xisu, gueꞌʉ ꞌda mí søm bʉ ja yʉ́ niją 
nɛ mí pa ntꞌɛs̨pi bʉ ja ra hnini, nɛꞌʉ 
miꞌda yʉn ꞌyohʉ gue yʉ ngʉrpi 
bʉ ja ra hnini. Nɛ nuꞌʉ bi ʉcpa ra 
Pablo nɛ ra Bernabé bʉya, nɛ bi xifi 
da bøm bʉ ja yʉ́ häi. 51 Janangueꞌa 
nu ra Pablo nɛ ra Bernabé bi huąc 
yʉ́ gua yʉ fonthäi, ngue nꞌda ra 
hmɛpya nde da ma, da nu rán thɛui 
a bi ꞌyøtꞌʉ. Nɛ bi mba bʉ ja ra hnini 
Iconio bʉya. 52 Pɛ nu yʉ ꞌyɛc̨ꞌyɛi 
bʉ Pisidia ɛm̨mɛ bin johya, nɛ bi 
hyą ra tsꞌɛdi xʉn ho nangue rá 
Hogandąhi Oją.

Ra Pablo nɛ ra Bernabé 
nubʉ ra hnini Iconio

14  Nubʉ Iconio, bi yʉrpʉ ra 
Pablo nɛ ra Bernabé bʉ ja 

yʉ́ niją yʉ judío, nɛ bi mam bʉ a 
rám Hman Oją. Nɛ bi ma xʉn ho, 
janangueꞌa xʉn ngu yʉ́ mijudíohʉ 
bi ꞌyɛc̨ꞌyɛi, nɛꞌʉ yʉ jąꞌi gue hing yʉ 
judío. 2 Pɛ nuꞌʉ ꞌda yʉ judío ngue 
him bi ꞌyɛc̨ꞌyɛi ɛm̨mɛ madin ꞌyʉthʉ 
ʉ hing yʉ judío, bim parbi da zʉꞌʉ 
yʉ ꞌyɛc̨ꞌyɛi. 3 Pɛ nu ra Pablo nɛ ra 
Bernabé nyaꞌa bim ꞌbʉpʉ, nguetho 
xʉn ngu bi ꞌyɛc̨ꞌyɛi bʉ, nɛ bi hyutꞌ 
ran zambʉi bi ma nangue ra Hmu 
mahɛt̨sꞌi. Nu ra Hmu bi un yʉ́ tsꞌɛdi 
ʉ ngue da ꞌyøtꞌ yʉ hmɛpya nɛ yʉn 
tꞌøtꞌe nuįxte, guepʉ da bąh yʉ jąꞌi, 
Oją in ꞌyohʉ ra Pablo nɛ ra Bernabé. 
4

 Pɛ nu yʉ jąꞌi bʉ ja ra hnini bin 
heque. ꞌDaꞌʉ bi dɛn yʉ judío hing 
yʉ ꞌyɛc̨ꞌyɛi, nɛ ꞌdaꞌʉ bi dɛn ra Pablo 

nɛ ra Bernabé. 5 Janangueꞌa, nu yʉ 
ngʉrpi bʉ ja ra hnini bi un ran tꞌɛd̨i 
ʉ hing yʉ ꞌyɛc̨ꞌyɛi, yʉ judío ʉꞌda, 
hing yʉ judío ʉ ꞌda, gue da zʉꞌʉ, nɛ 
di batꞌado ʉ. 6 Pɛ nu ra Pablo nɛ ra 
Bernabé, ꞌbʉ mí bądi ꞌbɛꞌa nde da 
ꞌyørpe, bi ꞌdagui, bi mba bʉ ja ra 
hnini Listra, nɛpʉ ra hnini Derbe 
nubʉ ra häi Licaonia. Nɛ bin ꞌyo 
gätho ra xɛqui bʉ. 7 Nɛpʉ bá mam 
bʉ rán ho maꞌdaꞌyo ra Cristo bʉ ʉ.

Bi mba ma batꞌado ra Pablo bʉ Listra
8

 Nubʉ ja ra hnini Listra mí ꞌbʉpʉ 
nꞌda ran ꞌyohʉ, ra dogua, ngue 
ya xín jabʉ ꞌbʉ mim ꞌbʉi. Nɛ mí 
hurpʉ nguetho hin jąmꞌbʉ bin ꞌyo. 
9

 Nu ran ꞌyohʉ i øde ꞌbɛꞌa bi man 
ra Pablo. Nuꞌbʉ mí hyɛt̨ a ra Pablo, 
mí pądi ꞌbɛꞌa mím bɛn̨ꞌa zʉ dogua, 
ngue ya i ɛc̨ꞌyɛi gue dí hocpa rá gua 
ya. 10 Janangueꞌa nu ra Pablo ntsꞌɛdi 
bi ma:
―Ndantsꞌi gam ꞌbäi.
Nu ran ꞌyohʉ bʉya ꞌbex bi zägui 

bin ꞌyo. 11 Nɛ nuꞌʉ yʉ jąꞌi, nuꞌbʉ mín 
nu ꞌbɛꞌa bi ꞌyøtꞌa ra Pablo, ntsꞌɛdi bi 
mbafi, nɛ bin yą yʉ́ nde ꞌʉ licaonia, 
bi ꞌyɛn̨a:
―Nuya yʉ oją ya, pɛ bi nɛqui 

tenguꞌbʉ yʉn ꞌyohʉ, bi zøcua ja ra 
häi dí ꞌbʉhmbʉ, bi ꞌyɛn̨ꞌʉ.
12

 Nu ra Bernabé bi ꞌyɛm̨bi tengu 
rá thuhu yʉ́ oją zɛhɛ ra Júpiter, 
ximangutho a ra Pablo bi ꞌyɛm̨bi 
tengu rá thuhu yʉ́ oją zɛhɛ ra 
Mercurio. Nguetho manꞌda mi yąꞌa 
ra Pablo, nɛ i ɛm̨bi rá pøngahyą 
ra Júpiter a ra Mercurio. 13 Nuꞌa 
ra mbäją bʉya, ngue mí pɛpꞌa yʉ́ 
oją Júpiter, mí ja bʉ nꞌda ra ngu 
bʉ ndehnini, guepʉ mí thąnde ra 
Júpiter yʉ jąꞌi. Nuꞌa ra mbäją nɛꞌʉ 

ꞌda yʉ jąꞌi bá si yʉn dąni guepʉ 
ꞌbʉh ra Pablo nɛ ra Bernabé, ɛm̨bi ra 
Mercurio nɛ ra Júpiter, gue da hyo 
yʉn dąni da mbøspe. Nɛ bá cą yʉ 
døni, gätho da mbøspe. 14 Pɛ nuꞌbʉ 
mí bąh ra Bernabé nɛ ra Pablo ꞌbɛꞌa 
i nde da ꞌyøtꞌʉ yʉ jąꞌi, bi yʉrpʉ ꞌbʉh 
yʉ jąꞌi, bi dʉn yʉ́ pahni, ndepe da 
bąh yʉ jąꞌi hingui numanho ꞌbɛꞌa 
nde da ꞌyøtꞌʉ, nɛ bi ꞌyɛm̨bi:
15

 ―Nꞌyohʉ ahʉ hanja ngubʉ 
gní ꞌyøthʉ. Nguetho dyʉ́n ꞌyohʉ 
thohoꞌbe, pɛ bá ɛꞌ̨be ua gue dín 
nde ga xi aꞌbe gui ꞌyɛsꞌhʉ ꞌbɛꞌa guí 
øthʉ, nguetho säti thoho ꞌbɛꞌa guím 
bɛm̨hbʉ. Ndeꞌbʉ gui ꞌyɛsꞌhʉ gní 
thąndehʉ ʉ guí ɛm̨fʉ yʉ oją ua ja 
ra häi, nɛ gui thąndehʉ majuąni 
Oją. Nguetho gueꞌa bi ꞌyøtꞌ mahɛt̨sꞌi 
nɛcua ja ra häi nɛ ra deją nɛ gätho 
i ja ua. 16 Nuꞌʉ yʉ pa bi thogui, Oją 
bi hyɛtho yʉ jąꞌi da ꞌyøzɛhɛ yʉ́ pähä 
zɛhɛ. 17 Pɛ nu Oją bʉya ząi i urcahʉ 
rá hogan ꞌyomfɛn̨i i ørcahʉ, gue 
bí pɛnh ra ꞌye nɛ di japi din ja ma 
huąhihʉ, nɛ di ꞌdajʉ ꞌbɛꞌa dí sihʉ nɛ 
di ꞌdajʉ ran johya ma mbʉihʉ, bi 
ꞌyɛn̨ꞌa ra Pablo.

18
 Madagueꞌbʉ ngubʉ mí man ra 

Pablo, pɛ xʉn hɛį bʉ í hɛcpa yʉ jąꞌi 
gue hin da mbøspe.
19

 Pɛ bi zøm bʉ ꞌda yʉ judío bá 
nɛxpʉ ra hnini Antioquía bʉ ja ra 
häi Pisidia, nɛpʉ Iconio, nɛ nuꞌʉ bi 
parba yʉ jąꞌi da zʉh ra Pablo nɛ ra 
Bernabé. Nu yʉ jąꞌi bʉya bi batꞌado 
ra Pablo nɛ bi gʉrpʉ häi, bi hyønꞌa 
thi bʉ ja ra hnini, nɛ ɛm̨bi gue ya 
bi du. 20 Pɛ nuꞌbʉ mí zøh yʉ ꞌyɛc̨ꞌyɛi 
bʉ ꞌbɛnꞌa ra Pablo, bi ndantsꞌ pʉya, 
nɛ bi mba mahønꞌa bʉ ja ra hnini. 
Nuꞌbʉ mí hyax bʉya bi mbɛ ra 
Bernabé bʉ ja ra hnini Derbe.

21
 Nubʉ ja ra hnini Derbe bi 

mampꞌa rán ho maꞌdaꞌyo ra Cristo, 
nɛ xʉn ngu bi ꞌyɛc̨ꞌyɛi. Nɛ nubʉya, 
nu ra Pablo nɛ ra Bernabé bá nɛxpʉ, 
bi thoh mahønꞌa bʉ ja yʉ hnini 
Listra nɛ Iconio nɛpʉ Antioquía bʉ 
ra häi Pisidia. 22 Guepʉ bi thoqui 
bi hąt ra tsꞌɛdi yʉ́ mbʉi yʉ ꞌyɛc̨ꞌyɛi, 
nɛ bi xifi di thocta a dí ꞌyɛc̨ꞌyɛi, 
nguetho gätho toꞌo da yʉrpʉ di 
manda rá tsꞌɛdi Oją, jatho da nu 
xʉn ngu yʉn ʉnbi. 23 Nɛ nubʉya nu 
ra Pablo nɛ ra Bernabé bi ꞌyɛꞌtꞌ yʉ́n 
tsꞌihmɛ ꞌbʉ mí huanꞌdʉ din ngʉrpi 
nꞌda ngu nꞌda bʉ ja yʉm pɛti. Nɛ bi 
ꞌyäp Oją ngue da mbäxꞌʉ yʉ ngʉrpi. 
Nɛ bi däpꞌa Oją ʉ gätho na ngu ʉ yʉ 
ꞌyɛc̨ꞌyɛi gue di jamansu, nguetho bi 
ꞌyɛc̨ꞌyɛi Oją ʉ.

Bá peng bʉ ra Pablo nɛ ra Bernabé 
bʉ Antioquía ra häi Siria

24
 Nɛ nubʉya ra Pablo nɛ ra 

Bernabé bi thopʉ ra häi Pisidia nɛ 
bi zøm bʉ ra hnini Perge nubʉ ra 
häi Panfilia. 25 Nɛ guepʉ bi mampꞌa 
rán ho maꞌdaꞌyo ra Cristo. Mꞌbɛjua 
bʉya bi mba bʉ ra hnini Atalia. 
26

 Guepʉ bi hyu ra barco bi mba bʉ 
Antioquía bʉ ra häi Siria, guepʉ 
ra mbʉdi xí un Oją yʉ́ ꞌbɛfi ʉ, nɛ 
xí tꞌäp rám fätsꞌi Oją ʉ. Nɛ nuya 
bi juah ya. 27 Nuꞌbʉ mi zøm bʉ, bi 
ma dim pɛti yʉ ꞌyɛc̨ꞌyɛi, nɛ bi xifi 
gätho bi ꞌyøtꞌe ngue bi zɛꞌa Oją, nɛ 
bi xifi nɛꞌʉ hing yʉ judío bi jap Oją 
bi ꞌyɛc̨ꞌyɛi. 28 Nɛ nu ra Pablo nɛ ra 
Bernabé, nyaꞌa bim ꞌbʉhmbʉ yʉ 
ꞌyɛc̨ꞌyɛi bʉ bʉya.

Bim pɛti yʉ ngʉrpi bʉ Jerusalén

15  Nuꞌʉ yʉ pa ʉ bi zøm bʉ 
Antioquía ꞌda yʉn ꞌyohʉ 

bi nɛxpʉ ra häi Judea. Nɛ sä bi 
xiꞌʉ yʉ ꞌyɛc̨ꞌyɛi hing yʉ judío ngue 
hingui sä dim pøꞌa nꞌda ꞌbʉ hinga 
nthɛqui yʉ́ xifani, tengu bi xänba 
ra Moisés ʉ yʉ judío. 2 Nu ra Pablo 
nɛ ra Bernabé ntsꞌɛdi bin junthʉ 
ʉ, janangueꞌa bi tꞌɛm̨bi da mba bʉ 
Jerusalén, nɛꞌʉ miꞌda yʉ ꞌyɛc̨ꞌyɛi, 
din yąhʉ bʉ yʉ́ ꞌbäihʉ ra Cristo 
nɛꞌʉ miꞌda yʉ ngʉrpi bʉ, nangue 
ꞌbɛꞌa bi manꞌʉ yʉn ꞌyohʉ.

3
 Janangueꞌa nuꞌʉ yʉ ꞌyɛc̨ꞌyɛi bʉ 

Antioquía bin ꞌyɛh̨mbʉ bʉya, bi 
mbɛnpʉ ja ra ꞌyu ʉ. Nɛ nuꞌbʉ mi 
hyąx ra ꞌyu ní mba Jerusalén, bi 
thopʉ ja ra häi Fenicia nɛpʉ ra häi 
Samaria. Nɛ nubʉ bi thogui, bi xih 
yʉ ꞌyɛc̨ꞌyɛi ngue bi hyɛꞌʉ yʉ́ tꞌɛc̨ꞌyɛi 
zɛhɛ ʉ hing yʉ judío, nɛ bi dɛn ra 
Cristo. Nɛ nuꞌbʉ mí ꞌyøꞌʉ yʉ cu 
nangue ra Cristo ꞌbɛꞌa bi man ra 
Pablo, bin johya bʉya.
4

 Nu ra Pablo nɛ ra Bernabé 
nɛꞌʉ mín ꞌyohʉ bʉya, bi zøm bʉ 
Jerusalén. Nɛ nu yʉ́ ꞌbäihʉ ra Cristo 
nɛꞌʉ miꞌda yʉ ngʉrpi mi ꞌbʉpʉ, nɛ 
gätho miꞌda yʉ ꞌyɛc̨ꞌyɛi, bin johya 
ꞌbʉ mín nuꞌʉ, nɛ bim pɛtihʉ. Nɛ nu 
ra Pablo nɛ ra Bernabé bi ma gätho 
ꞌbɛꞌa bi ꞌyøtꞌe, ngue bi zɛꞌa Oją ꞌbʉ 
mí xiꞌʉ hing yʉ judío. 5 Pɛ ꞌdaꞌʉ yʉ 
judío, yʉ fariseo ʉ ngue mí ɛc̨ꞌyɛi, 
bim ꞌbäi nɛ bi ꞌyɛn̨a:
―Jatho da mba nthɛqui yʉ́ xifani 

yʉ ꞌyɛc̨ꞌyɛi gue hing yʉ judío, nɛ da 
sifi da ꞌyøtꞌ yʉ́n tꞌɛd̨i ra Moisés, bi 
ꞌyɛn̨ꞌʉ.

6
 Nuꞌʉ yʉ́ ꞌbäihʉ ra Cristo bʉya, 

nɛꞌʉ miꞌda yʉ ngʉrpi, bim pɛti ngue 
bin ꞌyänꞌdʉ ꞌbɛꞌa manꞌda xʉn ho da 
ꞌyøtꞌe. 7 Nɛ nuꞌbʉ nyaꞌa thoho madín 
ꞌyomfɛn̨i ʉ, bim ꞌbäꞌa ra Pedro, nɛ 
bi ꞌyɛn̨a:

HECHOS 14 ,  15

El Nuevo Testamento en el Otomí de la Sierra © La Liga Bíblica 1974, 1999, 2009



251

―Nꞌyohʉ ahʉ, guí pąhmbʉ gue 
mayaꞌbʉ tsꞌʉ bi xicä Oją nꞌdandį 
gue ga xiꞌʉ ꞌda yʉ jąꞌi hing yʉ judío 
ran ho maꞌdaꞌyo. Nɛ nangue dá 
mangä, bi zä bi ꞌyøde nɛ bi ꞌyɛc̨ꞌyɛi. 
8

 Nu Oją gue i pąrpa yʉ́ mbʉi yʉ jąꞌi, 
bi jajʉ ga pąhmbʉ i sinꞌʉ hing yʉ 
judío, nguetho bi un rá Hogandąhi 
Oją ʉ, tengu bi ꞌdajʉ dyʉ judíohʉ. 
9

 Nu Oją him bi ꞌyøtꞌa nꞌda ran 
heque nanguejʉ dyʉ judíohʉ nɛꞌʉ 
hing yʉ judío, pɛ nɛꞌʉ bi japi bi bo 
yʉ́ mbʉi ngue bi ꞌyɛc̨ꞌyɛi. 10 Nuya 
hanja guí ɛm̨hbʉ hin da zin Oją ʉ 
gue him bi ꞌyøtꞌ yʉ́n tꞌɛd̨i ra Moisés, 
pɛ ya bi zin Oją ʉ. Nguetho guí 
ɛm̨hbʉ i jatho da ꞌyøtꞌʉ yʉn tꞌɛd̨i, 
tenguꞌbʉ gui hyøspahʉ nꞌda ra ꞌbɛni, 
gue hin dá häthʉ, xínga gueꞌʉ mam 
bombøtahʉ xtá hyätꞌi, bi ꞌyɛn̨ꞌa ra 
Pedro.
11

 Nɛ xø bi ꞌyɛn̨a:
―Pɛ nujʉ dí ɛc̨ꞌyɛihʉ ngue da mba 

ma pøhøgähʉ nangue rá mate ra 
Hmu Jesús, nguthoꞌʉ hing yʉ judío, 
bi ꞌyɛn̨ꞌa ra Pedro.
12

 Nɛ nubʉya bi yą ra Bernabé 
nɛ ra Pablo, nɛ bi xiꞌʉ ꞌbɛꞌa gätho 
bi ꞌyøtꞌe nangue rá tsꞌɛdi Oją, yʉ 
hmɛpya nɛ yʉn tꞌøtꞌe nuįxte ngue bi 
ꞌyørpʉ ꞌbʉh yʉ jąꞌi hing yʉ judío. Nɛ 
gätho ná yąꞌʉ njom bin yą. 13 Nuꞌbʉ 
mí guaꞌa bi ma ra Pablo nɛ ra 
Bernabé, nu ra Jacobo Santiago bi 
ꞌyɛm̨pꞌʉ madim pɛti bʉ:

―Nꞌyohʉ ahʉ gui ꞌyøhmbʉ ya 
ꞌbɛꞌa dí mangä. 14 Nu ra Simón Pedro 
ya bi xijʉ ha ín ja Oją ra mbʉdi bi 
huahnꞌni ꞌda yʉ jąꞌi hing yʉ judío 
ngue da ꞌyɛc̨ꞌyɛi. 15 Nɛ ngutho bi 
man yʉ pøngahyą ꞌbʉ mayaꞌbʉ, ꞌbʉ 
mi ꞌyoꞌtꞌi ꞌbɛꞌa bi man Oją.
 16 Bi ꞌyɛn̨a:

Mꞌbɛjua gua pengä mahønꞌa,
nɛ ga japi din thąndegui 

mahønꞌa tengu mi thąndegui 
nuꞌbʉ mí ꞌbʉh ra David.

Tengutho ꞌbʉ di hoc mahønꞌa 
nꞌda ra niją gue xʉn yøtꞌe.

 17 Nɛ gätho miꞌda yʉ jąꞌi da 
hyongui, guecä dra Hmu 
mahɛt̨sꞌi.

Gätho toꞌo yʉ jąꞌi hing yʉ judío 
ngue ma mbɛti ʉ, da hyongui.

 18 Njabʉ bi man Oją mayaꞌbʉ nɛ 
bi japi bi fąhya gueꞌbʉ go 
mayaꞌbʉ.

19
 Janangueꞌa dí xi ahʉ ya, ɛn̨ꞌa ra 

Jacobo, ndeꞌbʉ hin te ga xihmbʉ da 
ꞌyøtꞌa xʉn hɛį ʉ hing yʉ judío, gue 
nuꞌʉ xí hyɛsɛ yʉ́ tꞌɛc̨ꞌyɛi nɛ i tɛnꞌna 
Oją. 20 Pɛ ga othʉ nꞌda ra søcuą, nɛ 
ga xihmbʉ ʉ da hyɛgui gätho yʉ́n 
tꞌøtꞌe yʉ hmite, nɛ hin da ꞌyøtꞌ yʉn 
ꞌyomtꞌɛn̨i, nɛ hin da za ra ngø gue 
him bi bøn rá ji ꞌbʉ mí tho, nɛ hin 
da zi ra ji. 21 Janangueꞌa hin di 
ʉnba yʉ́ mbʉi to i tɛn yʉ́n tꞌɛd̨i ra 
Moisés, nguetho xʉn ngu yʉ jɛya 
xí thogui i hmam bʉ ja yʉ́ niją yʉ 
judío yʉ́n tꞌɛd̨i ra Moisés, gätho yʉ 
hnini i hma ꞌbʉ ra pa ran tsꞌäya, bi 
ꞌyɛn̨ꞌa ra Jacobo.

22
 Gätho yʉ ꞌyɛc̨ꞌyɛi nɛ yʉ́ ꞌbäihʉ 

ra Cristo nɛ miꞌda yʉ ngʉrpi bi 
numanho ꞌbɛꞌa bi manꞌa ra Jacobo. 
Nɛ mi ɛn̨ꞌʉ gue da thanhꞌni ꞌda 
da ꞌbɛhni da mbähä ra Pablo nɛ 
ra Bernabé bʉ Antioquía. Nɛ bi 
thanhꞌna ra Judas tꞌɛm̨bi Barsabás 
nɛ ra Silas, nɛ gueꞌʉ ꞌda yʉ́ ngʉrpi 
yʉ ꞌyɛc̨ꞌyɛi ʉ. 23 Nɛ nu ra søcuą ngue 
bi gątsꞌi bi ma:
“Nugähe, ma ꞌbäigähe a ra 

Jesucristo, nɛ miꞌda gähe gue 
dyʉ́ ngʉrpigähe, nɛ gätho ni cuje 

nangue ra Cristo, dí pɛnꞌnahʉ ra 
søcuą, ma cu ahʉ, nɛ dadí zɛngua 
ahe. Dadín cuhʉ nangue ra Cristo 
gyʉ jąꞌihʉ ngue hin gyʉ judíohʉ guí 
ꞌbʉhmbʉ bʉ Antioquía, nɛpʉ gätho 
ra häi Siria nɛpʉ ra häi Cilicia. 
24

 Nugähe dá øhmbe ngue ꞌda yʉn 
ꞌyohʉ bi nɛxua bi mba bʉ, nɛ bi 
patꞌahʉ nɛ bi xi ahʉ ngue jatho 
da mba nthɛqui ni xifanihʉ nɛ gui 
ꞌyøthʉ rán tꞌɛd̨i ra Moisés. Pɛ nuꞌʉ 
hin dá pɛnhdähe ʉ. 25 Nugähe dám 
pɛtihe nɛ dá sänhde ꞌda yʉn ꞌyohʉ 
da mbähä ra Pablo nɛ ra Bernabé. 
26

 Nu ra Pablo nɛ ra Bernabé ɛm̨mɛ 
dí numanhohe, nguetho hingui 
su din ꞌyo bʉ hapʉ ɛn̨a da tho, 
ngue da ma nangue ma Hmuhʉ ra 
Jesucristo. 27 Nɛ dá pɛnhde ra Judas 
nɛ ra Silas da xiꞌasɛhʉ ꞌbɛꞌa dá othe. 
28

 Nguetho rá Hogandąhi Oją bi 
xije, nɛ dá numanhohe, ngue hin ga 
ꞌda ahʉ miꞌda yʉn tꞌɛd̨i xʉn hɛį gui 
ꞌyøthʉ nangue yʉ́n tꞌɛd̨i ra Moisés. 
Høntꞌ ya zʉ tsꞌʉ yʉn tꞌɛd̨i dá otꞌahe. 
29

 Nuya dí xi ahe ya, ngue hin gui 
sihʉ ꞌbɛꞌa bi ꞌbøspa yʉ hmite, xínga 
gue ra ji gui sihʉ, xínga gue gui 
sahʉ ra ngø gue him bi bøn ra ji 
ꞌbʉ mi tho. Nɛ hin gui ꞌyøthʉ yʉn 
ꞌyomtꞌɛn̨i. Nuꞌbʉ gui hyɛhmbʉ gätho 
ꞌbɛꞌa dí xi ahe, xʉn ho ꞌbʉ. Oją da 
mbäx ahʉ. Nɛ høntꞌa dí xi ahe 
ya,” bi ꞌyɛn̨ꞌa ra søcuą bi ꞌyoꞌtꞌa ra 
Jacobo Santiago ꞌbʉ mi ja ram pɛti 
bʉ Jerusalén, bi gąx ra Pablo.
30

 Nɛ nubʉya, bi mbähä ra Pablo, 
ra Bernabé, nɛ ra Judas, nɛ ra Silas 
bʉ ja ra hnini Antioquía. Nuꞌbʉ mí 
zøm bʉ, bi ma dí pɛti yʉ ꞌyɛc̨ꞌyɛi nɛ 
bi dä ra søcuą bʉya. 31 Nɛ nuꞌbʉ mí 
nuꞌʉ ꞌbɛꞌa mí mam bʉ ja ra søcuą, 
bin johya yʉ́ mbʉi nangue ran zofo 

bi sifi, ngue bi hyurpa yʉ́ mbʉi. 
32

 Nu ra Judas nɛ ra Silas, nɛꞌʉ, yʉ 
pøngahyą ʉ. Nɛ nangue rán zofo ʉ 
bi hyurpa yʉ́ mbʉi yʉ ꞌyɛc̨ꞌyɛi. Nɛ 
bi mbätsꞌi da ꞌyɛc̨ꞌyɛi xʉn ho. 33 Nu 
ra Judas nɛ ra Silas bim ꞌbʉpʉ 
Antioquía ꞌda yʉ pa. Mꞌbɛjua bin 
ꞌyɛt̨e yʉ ꞌyɛc̨ꞌyɛi, bi mbɛhni da 
mbeng bʉ ꞌbʉꞌʉ ngue bá pɛnhꞌdʉ. 
34

 Nɛ mꞌbɛjua him bi nde bi mbeng 
bʉ ra Silas, nɛ bá copʉ Antioquía. 
35

 Nɛ ra Pablo nɛ ra Bernabé bi gopʉ 
Antioquía. Nuꞌʉ nɛꞌʉ gätho miꞌda 
yʉ xänbate bin xänbate bʉ, nɛ bi 
mampꞌa rám Hman ra Cristo.

Ná yondį bi mba nꞌdanni ra 
Pablo, bi man rám Hman Oją

36
 Nuꞌbʉ mí thoꞌi ꞌda yʉ pa, ra 

Pablo bi ꞌyɛm̨pꞌa ra Bernabé:
―Ga mbɛ bʉ ja nꞌda ngu nꞌda 

yʉ hnini xtán ꞌyoui xtám mammi 
rám Hman Oją. Ga nuui ma cuhʉ 
nangue ra Cristo ꞌbɛꞌa di jaꞌʉ.

37
 Nu ra Bernabé bi nde da zixꞌa ra 

Xuua Marcos. 38 Pɛ nu ra Pablo him 
mi nde da zixꞌa, nguetho nuꞌa bi ꞌdapʉ 
Panfilia, nɛ him bi thoc rá ꞌbɛfi bʉ. 39 Nɛ 
hinga ꞌdaꞌangu bi bɛm̨mi nɛ bin heque. 
Nu ra Bernabé bi zixꞌa ra Marcos bi 
hyu ra barco í mba bʉ ra tꞌʉhäi Chipre. 
40

 Nu ra Pablo bi huanhꞌna ra Silas ngue 
da mbɛ. Nɛ nu yʉ ꞌyɛc̨ꞌyɛi bʉ Antioquía 
bin yąhʉ Oją, bi ꞌyäp rá mate Oją 
nangueꞌʉ. Bi mba bʉya. 41 Nɛ nuꞌʉ bi 
thopʉ ra häi Siria nɛpʉ Cilicia, nɛ nyaꞌa 
tsꞌʉ bim ꞌbʉpʉ hapʉ bi thogui, gue bi 
hąt ra tsꞌɛdi xʉn ho yʉ ꞌyɛc̨ꞌyɛi bʉ.

Nu ra Timoteo bin ꞌyohʉ 
ra Pablo nɛ ra Silas

16  Nu ra Pablo nɛ ra Silas bi 
mba bʉ ra hnini Derbe 

nɛpʉ Listra. Nɛ bin tįmhbʉ bʉ nꞌda 
ra ꞌyɛc̨ꞌyɛi, ra Timoteo na. Nu rá 
mbe ra judío, nɛ ra ꞌyɛc̨ꞌyɛi a, pɛ nu 
rá ta, ra mɛngu bʉ Grecia a. 2 Nu 
yʉ ꞌyɛc̨ꞌyɛi bʉ Listra nɛpʉ Iconio 
bi mamanho nangue ra Timoteo. 
3

 Nɛ nu ra Pablo bi nde din ꞌyoui 
a, janangueꞌa bi hyɛcpa rá xifani, 
gue hin di ʉꞌtꞌ yʉ́ mbʉi yʉ judío. 
Nguetho gätho yʉ judío ꞌbʉpʉ i 
pądi ngue rá ta ra mɛngu bʉ Grecia 
a. 4 Nɛ gätho yʉ hnini bʉ bi thogui 
bi xih yʉ ꞌyɛc̨ꞌyɛi da ꞌyøtꞌe ꞌbɛꞌa 
bi man ra Jacobo nɛ yʉ́ ꞌbäihʉ ra 
Cristo nɛ yʉ́ ngʉrpi yʉ ꞌyɛc̨ꞌyɛi bʉ 
Jerusalén, ngue ꞌbɛꞌa xʉn ho da 
ꞌyøtꞌʉ hing yʉ judío. 5 Nɛ gätho yʉ 
ꞌyɛc̨ꞌyɛi bi thoctatho bin te yʉ́ mbʉi 
nangue ꞌbɛꞌa bi ꞌyɛc̨ꞌyɛi. Nɛ mpa ꞌbʉ 
mpa ꞌbʉ manꞌda i huxꞌa ná ngu yʉ 
ꞌyɛc̨ꞌyɛi.

Nu ra Pablo bi ꞌuį tenguꞌbʉ 
nꞌda ra mɛngu Macedonia

6
 Nuꞌʉ bi thocpʉ ra häi Frigia 

nɛpʉ ra häi Galacia bʉya, nguetho 
him bi japꞌa rá Hogandąhi Oją 
xtá man ram hma bʉ ra häi Asia. 
7

 Nuꞌbʉ mi zøm bʉ ra häi Misia ɛn̨a 
xtá mba bʉ ra häi Bitinia, pɛ nu 
rá Hogandąhi Oją xínga guepʉ bi 
japi da mba bʉ. 8 Bi thorpʉ ja ra 
häi Misia bʉya, bi mba bʉ ra hnini 
Troas bʉ ndendeją. 9 Nɛ nubʉya nu 
ra Pablo bi nu nꞌda ran tꞌuti ꞌbʉ mín 
xui, tenguꞌbʉ ra tꞌį, ɛn̨a gueꞌbʉ nꞌda 
ran ꞌyohʉ ra mɛngu Macedonia mí 
ꞌbäpʉ ja rá hmi, nɛ bi ꞌyɛm̨bi: “Ba 
ɛc̨ua ja ra häi Macedonia nɛ gui zɛje 
tsꞌʉ,” bi ꞌyɛn̨a. 10 Nɛ nugä dra Lucas, 
dí oꞌtꞌä ra søcuą i ja ua, dín nde ga 
mbähmbe bʉ ra Pablo. Nɛ nangueꞌa 
bi tꞌutꞌa ra Pablo, janangueꞌa ꞌbex 

dán sähe ga mbähmbe bʉ ja ra 
häi Macedonia, nguetho dá hąxhe 
njuąni ngueꞌa Oją bi zoncähe bʉ, 
in ndeje ga mamhbe bʉ ran ho 
maꞌdaꞌyo dí yąnjʉ a.

Bi zøm bʉ Filipos ra Pablo nɛ ra Silas
11

 Nuꞌbʉ má pømhbe bʉ Troas dá 
huhe nꞌda ra barco nɛ njuąntho dá 
uɛn̨the bʉ ja ra tꞌʉhäi Samotracia 
gue i jabʉ made ra deją. Nuꞌbʉ mi 
hyatsꞌi dá thohmbe bʉ Neápolis. 
12

 Dá nɛxhe bʉ Neápolis bʉya nɛ dá 
sømhbe bʉ ra dąhnini Filipos, rán 
guatꞌi ra häi Roma. Nu ra hnini 
Filipos manꞌda ja rá tsꞌɛdi xinda gue 
miꞌda yʉ hnini bʉ ra häi Macedonia. 
Nɛ dám ꞌbʉhmbe bʉ ꞌda yʉ pa. 13 Nɛ 
nuꞌbʉ ra pa ran säya dá pømhbe bʉ 
ja ra hnini, dá mbähmbe bʉ ja ra 
ndendąthe guepʉ ząntꞌa min yąhʉ 
Oją yʉ jąꞌi. Nɛ dá huhmbe bʉ, dá 
xihmbe rám Hman Oją ʉ yʉ xisu 
ngue madím pɛti bʉ. 14 Nɛ nu nꞌda 
ra xisu í Lidia ra mɛngu bʉ Tiatira, 
bi ꞌyøde ꞌbɛꞌa dá mamhbe. Nuꞌa ra 
Lidia ra mbäꞌbøꞌtꞌe na, i pä ra ꞌbøꞌtꞌe 
xʉn jʉpoi ngue xʉn ho. Nuꞌa i ɛc̨ꞌyɛi 
nɛ mi numansu Oją, janangueꞌa 
bi xocua rá mbʉi da ꞌyøde xʉn ho 
ꞌbɛꞌa bi manꞌa ra Pablo. 15 Nu ra 
Lidia bin xixyą bʉya nɛ gätho ꞌbʉpʉ 
rá ngu. Mꞌbɛjua bi xicähe:
―Nuꞌbʉ guí ɛn̨a majuąni dí ɛc̨ꞌyɛi 

ra Hmu mahɛt̨sꞌi, ba ɛh̨mbʉ ua ja 
ma ngu gam ꞌbʉhmbʉ ua ꞌda yʉ pa, 
bi ꞌyɛn̨je.

Nɛ bi ꞌyørcahe tsꞌɛdi janangueꞌa 
dá mbähmbe.
16

 Nꞌda ra pa nuꞌbʉ má mbähmbe 
bʉ ząi bi yąhʉ Oją yʉ jąꞌi, dán 
cꞌathe nꞌda ra hmute ra ꞌyɛh̨ɛ. Nuꞌa 
man ra ꞌyøde nangue ra zįthu min 

ꞌyoui, nɛ mí tąha xʉn ngu ra mbɛti 
di unꞌdʉ yʉ́ hmu. 17 Nuꞌa ra hmute 
mi tɛnꞌna ra Pablo nɛcähe. Bi mbafi 
bi ꞌyɛn̨a:
―Nuya yʉn ꞌyohʉ, yʉ́ mbɛfi Oją 

nuįxte thoho, i xängahʉ hague dán 
zä dam pøhmbʉ, bi ꞌyɛn̨a.
18

 Nɛ xʉn ngu yʉ pa ngubʉ mi øtꞌ 
ra hmute. Madí xømbʉi ra Pablo nɛ 
bi xiꞌa ra zįthu min ꞌyoui ra hmute:
―Nangue rá thuhu ra Jesucristo 

dami pøm bʉ rá mbʉi na ra hmute, 
bi ꞌyɛm̨bi.
ꞌBexque bi bøn ra zįthu bʉya.
19

 Nuꞌbʉ mí pąh yʉ́ hmu ra hmute 
gue him man zä da dąp rán zäbi, 
bi bɛntꞌa ra Pablo nɛ ra Silas, nɛ bi 
zixpʉ ja ra täi guepʉ ꞌbʉh yʉ zɛꞌmi. 
20

 Nɛ nuꞌbʉ mi dä bʉ ꞌbʉh yʉ zɛꞌmi, 
bi ꞌyɛn̨ꞌʉ:
―Nuya yʉn ꞌyohʉ ꞌbʉcua, yʉ 

judío ya. Nɛ in nde di tsꞌon yʉ jąꞌi 
ꞌbʉcua ja ma hninihʉ. 21 Nɛ i man 
yʉn tꞌøtꞌe gue hingui sä ga øthʉ, 
nguetho nujʉ dyʉ romanohʉ. Nɛ 
hinꞌyʉ man tꞌɛd̨i ga øthʉ a i xijʉ, sä 
bi ꞌyɛn̨ꞌʉ yʉ yąpate.
22

 Nɛ bi muntsꞌ yʉ jąꞌi ngue nde da 
zʉꞌʉ. Nu yʉ zɛꞌmi bʉya, bi manda 
da ꞌbøcua yʉ́ pahni, da mba mꞌbɛi 
ra Pablo nɛ ra Silas. 23 Nɛ nuꞌbʉ 
mi juadi ngue ɛm̨mɛ xí ꞌbɛi, bi 
mba njotꞌi bʉ ja ra fädi. Nɛ bi sih 
ra mbängoxthi da mbädi xʉn ho. 
24

 Nuꞌbʉ min tꞌun ran tꞌɛd̨i ra mbädi 
bi zixpʉ manꞌda mbo. Nɛ bi zɛmba 
yʉ́ gua bʉ ja ra fädiza.

25
 Nuꞌbʉ mi zøm made ra xui bʉya, 

nu ra Pablo nɛ ra Silas min yąhʉ 
Oją nɛ bin tuh yʉ́ thuhu Oją. Nɛ 
gätho miꞌda yʉ ofädi mi øde. 26 Nɛ 
ꞌdahmantho ꞌbʉ mi mbʉdi bin ja 
nꞌda ra ꞌyąnhäi, gueꞌbʉ go mi guhni 

yʉ́ guangu ra fädi. Gätho yʉ jutꞌi 
bin xozɛhɛ nɛ gätho yʉ tꞌɛgui man 
thątꞌi yʉ ofädi bin xozɛhɛ. 27 Nɛ 
nuꞌbʉ mi nuh rá mbängoxthi ra fädi, 
bi nu gätho nsoqui yʉ goxthi, bi 
gʉx rá juai bʉya gue nde xtín hyosɛ, 
nguetho mim bɛn̨i ngue ɛm̨bi gätho 
xí ꞌdaꞌʉ yʉ ofädi. 28 Pɛ nu ra Pablo 
ntsꞌɛdi bi mbaꞌtꞌi, bi ꞌyɛm̨bi:
―O gadín ʉnba zɛhɛ nguetho 

gätho dí ꞌbʉcähe ua.
29

 Nɛ nuꞌa ra mbängoxthi bʉya bi 
ꞌyäꞌa nꞌda ra sibi, bi yʉrpʉ mbo, nɛ 
ɛm̨mɛ di fɛtꞌi nguetho min su. Nɛ bi 
yørpʉ ja rá gua ra Pablo nɛ ra Silas. 
30

 Nɛ bi gʉcpʉ thi ʉ, nɛ bi ꞌyänni:
―Nꞌyohʉ aui ꞌbɛꞌa sä ga øtꞌä 

nguepʉ da zä dam pøcä, bi ꞌyɛn̨a.
31

 Nu ra Pablo nɛ ra Silas bi 
ꞌyɛm̨bi:

―Dami däp ni mbʉi ra Hmu, ra 
Jesucristo, di punꞌna ni tsꞌoqui, nɛ 
da zimanho i, nɛꞌʉ gätho ꞌbʉpʉ 
ni ngu, ꞌbʉ di däp yʉ́ mbʉi a, bi 
ꞌyɛm̨bi.

32
 Nubʉya bi xih rán ho maꞌdaꞌyo 

ra Cristo nɛ gätho ꞌbʉpʉ rá ngu. 
33

 Nɛ nuꞌa ra mbängoxthi nɛ gätho 
ꞌbʉpʉ ja rá ngu bin xixyą a ra xui a. 
34

 Nuꞌa ra mbängoxthi bʉya bi zixꞌa 
ra Pablo nɛ ra Silas bʉ ja rá ngu, 
nɛ bi ꞌuįni. Nɛꞌa, nɛ gätho ꞌbʉpʉ ja 
rá ngu ɛm̨mɛ bin johya nguetho bi 
ꞌyɛc̨ꞌyɛi Oją.

35
 Nuꞌbʉ mí hyatsꞌi, nuꞌʉ yʉ zɛꞌmi 

bi mbɛnhꞌdʉ yʉ asmayo da xih ra 
mbängoxthi da bøm bʉ ja ra fädi 
ra Pablo nɛ ra Silas. 36 Nɛ nuꞌa ra 
mbängoxthi bi xiꞌa ra Pablo bʉya:
―Nu yʉ zɛꞌmi bá pɛnh ra nde ga 

xocꞌaui. Nuya sä gui pømmi nɛ nte 
gui jaui, bi ꞌyɛm̨bi.

37
 Pɛ nu ra Pablo bi ꞌyɛm̨bi:

―Nugäꞌbe dí cąꞌbe ran tꞌɛd̨i 
bi bøm bʉ Roma, pɛ guehma bi 
ꞌbɛnzagäꞌbe bʉ ꞌbʉh yʉ jąꞌi, nɛ him 
ꞌbɛ bi juąngäꞌbe pɛ bi goctäꞌbe. Nuya 
ha ɛn̨ꞌʉ gui jʉgäꞌbe ngue njon da nu. 
Hinꞌna, hingui sä. Bá xifi ba ɛs̨ɛ da 
xogäꞌbe, bi ꞌyɛn̨a.

38
 Nu yʉ asmayo bʉya bi mba bi 

xih yʉ zɛꞌmi ꞌbɛꞌa bi ma ra Pablo. 
Nu yʉ zɛꞌmi nuꞌbʉ mi ꞌyøde ngue 
i cą yʉn tꞌɛd̨i bʉ Roma a ra Pablo 
nɛ ra Silas bʉya, ɛm̨mɛ bin su. 
39

 Nɛ nuꞌbʉ bá ɛh̨ yʉ zɛꞌmi bʉya, bi 
xocuabi nɛ bi ꞌyäp ra punbi, nɛ bi 
xiꞌʉ:
―ꞌYørcahe ra mate gui pømmi ua 

ja ra hnini, bi ꞌyɛm̨bi.
40

 Pɛ nu ra Pablo nɛ ra Silas ꞌbʉ mí 
bøm bʉ ja ra fädi, bi mba bʉ ja rá 
ngu ra Lidia. Nɛ nuꞌbʉ mi nu yʉ cu 
nangue ra Cristo, bi hąt ra tsꞌɛdi yʉ́ 
mbʉi ʉ, nɛ bi mba bʉya.

Ran ꞌyoꞌtsꞌi bʉ Tesalónica

17  Nuꞌa ra Pablo nɛ ra Silas bi 
thopʉ ja ra hnini Anfípolis 

nɛpʉ Apolonia nɛ bi zøm bʉ ja ra 
hnini Tesalónica. Guepʉ Tesalónica 
bí ja bʉ nꞌda rá niją yʉ judío. 2 Nɛ 
nhyu semana bim ꞌbʉpʉ, nɛ nuꞌbʉ 
xʉn dät yʉ pa ran säya, bi mam bʉ 
rám Hman Oją a ra Pablo. 3 Nɛ jante 
thoho bi xifi xʉn ho nangue ram 
hma mán tꞌoꞌtꞌi mayaꞌbʉ, gue gueꞌa 
ra Cristo jatho da nu ran ʉnbi nɛ da 
du, nɛ mꞌbɛjua da ndantsꞌ mahønꞌa 
bʉ ꞌbʉꞌʉ xʉn du.
―Nɛ gueꞌa bi nu ra Jesús a mán 

tꞌoꞌtꞌi tengu dí xi ahʉ, janangueꞌa 
ga pąhmbʉ gue gueꞌa ra Cristo rá 
Thahni Oją a, bi ꞌyɛm̨ ꞌbʉ mi xänbi.
4

 Nɛ nuꞌʉ ꞌda yʉ judío bi däp 
yʉ́ mbʉi ra Cristo, nɛ bi dɛnꞌna ra 

Pablo nɛ ra Silas. Nɛ ɛm̨mɛ xʉn 
ngu yʉ mɛngu bʉ Grecia ngue mi 
numansu Oją bi ꞌyɛc̨ꞌyɛi. Nɛ xʉn 
ngu yʉ xisu yʉ mɛngu bʉ grecia 
gue mí hnumansu, bi ꞌyɛc̨ꞌyɛi. 5 Pɛ 
ꞌda yʉ judío ngue him mí ɛc̨ꞌyɛi bin 
sɛya, nɛ bi zonhꞌnʉ yʉ tsꞌomꞌbäi 
bi xifi di parba yʉ jąꞌi, asta gueꞌbʉ 
gätho ra hnini bi parbi. Nɛ nuꞌʉ bi 
mba bʉ rá ngu ra Jasón, bi ꞌuɛx̨pa 
bʉ rá ngu, i honꞌa ra Pablo nɛ ra 
Silas, ɛn̨a da gʉqui gue di dä bʉ 
ꞌbʉh yʉ jąꞌi. 6 Nɛ nuꞌbʉ him mi dįn 
ra Pablo nɛ ra Silas, bi zixꞌa ra 
Jasón, ntsꞌɛdi bi gʉtsꞌi, nɛ miꞌda yʉ 
ꞌyɛc̨ꞌyɛi, bi zixpʉ ꞌbʉh yʉ zɛꞌmi bʉ ja 
ra hnini. Bi mbafi nɛ bi ꞌyɛn̨a:
―Guehna nꞌdatꞌa mbɛm̨hbʉ ʉ 

yʉn ꞌyohʉ gue ya bi tsꞌoni gätho ra 
ximhäi, nɛ bi zøcua ya. 7 Nɛ nuna 
ra Jasón bi säyaba bʉ rá ngu. Nɛ 
nuꞌʉ hingui numansu rán tꞌɛd̨i ma 
tsꞌʉtꞌabihʉ bʉ Roma, nguetho ɛn̨ꞌʉ 
i ꞌbʉh manꞌda ra tsꞌʉtꞌabi guehna ra 
Jesús, bi ꞌyɛn̨ꞌʉ yʉ tsꞌomꞌbäi.

8
 Nu yʉ jąꞌi nɛ yʉ zɛꞌmi bin cuɛ 

ꞌbʉ mí ꞌyøde ꞌbɛꞌa bi manꞌʉ. 9 Nɛ 
nubʉya nu ra Jasón nɛꞌʉ miꞌda bi 
thącua ra mbɛti gue da bøm bʉ ja 
ra hnini ra Pablo nɛ ra Silas, nɛ bi 
mba ma thøgue bʉya.

Bi zøm bʉ Berea ra Pablo nɛ ra Silas
10

 ꞌBexque guetꞌa ra xui a bin 
ꞌyɛh̨mbʉ yʉ ꞌyɛc̨ꞌyɛi a ra Pablo nɛ ra 
Silas. Bi mba bʉ ja ra hnini Berea. 
Nɛ nuꞌbʉ mí zøm bʉ, bi mba bʉ 
ja rá niją yʉ judío. 11 Nu yʉ judío 
gue ꞌbʉpʉ, manꞌda xʉn ho yʉ́ mbʉi 
xinda gueꞌʉ ꞌbʉpʉ Tesalónica. 
Nguetho ꞌbexque bi xoc yʉ́ mbʉi, 
mí ja ra pähä ngue da hyąn a bi 
man ra Pablo. Nɛ gätho yʉ pa bi 

nɛh yʉ́ søcuą Oją mayaꞌbʉ, ngue 
nde bʉ da bądi ꞌbʉ din thɛui ʉ i 
manꞌa ra Pablo. 12 Nɛ xʉn ngu ʉ 
bi ꞌyɛc̨ꞌyɛi. Nɛ yʉ xisu, yʉ mɛngu 
bʉ grecia, ngue mi hnumansu, 
xʉn ngu bi ꞌyɛc̨ꞌyɛi, ximangut yʉn 
ꞌyohʉ bi ꞌyɛc̨ꞌyɛi. 13 Nɛ nu yʉ judío 
bʉ Tesalónica nuꞌbʉ mi bądi gue 
i man ran ho maꞌdaꞌyo bʉ Berea a 
ra Pablo, bi mba bʉ bʉya ngue di 
parba yʉ jąꞌi. 14 Pɛ nu yʉ ꞌyɛc̨ꞌyɛi 
ꞌbex bi zixꞌa ra Pablo bʉ ndendeją. 
Pɛ nu ra Silas nɛ ra Timoteo bi gopʉ 
Berea. 15 Nuꞌʉ min ꞌyohʉ ra Pablo bi 
zixpʉ ja ra hnini Atenas bʉya. Nɛ bi 
mbeng bʉ, nɛ bi xiꞌa ra Silas nɛ ra 
Timoteo gue ra Pablo ndepe da mba 
bʉ nꞌdihi bʉ ꞌbʉi.

Bi zoh yʉ mɛngu Atenas a ra Pablo
16

 Nɛ nuꞌbʉ min døꞌmate ra Pablo 
bʉ Atenas, ɛm̨mɛ bi du rá mbʉi ꞌbʉ 
mín nu gätho ra hnini xí munsꞌ yʉ 
nyogui. 17 Janangueꞌa nu ra Pablo 
bin yąhʉ yʉ judío bʉ ja ra niją, 
nɛꞌʉ miꞌda ngue mi thąnde Oją. Nɛ 
gätho yʉ pa mi yąhʉ yʉ jąꞌi ngue 
gätho mi tįm bʉ ja ra täi. 18 Nɛꞌʉ ꞌda 
yʉn ꞌyohʉ gue i tɛnba yʉ́ tꞌɛc̨ꞌyɛi 
zɛhɛ yʉ Epicúreos, nɛ miꞌda i tɛnba 
yʉ́ tꞌɛc̨ꞌyɛi zɛhɛ yʉ Estoicos, bin 
yąhʉ ra Pablo. Nuꞌʉ ꞌda bi ma:
―ꞌBɛꞌa ní mba i man na ra 

ndemhyą nꞌyohʉ.
Nɛꞌʉ miꞌda bi ma, bi ꞌyɛn̨a:

―Masque im ma ngue ꞌbʉh miꞌda 
yʉ oją, bi ꞌyɛn̨ꞌʉ.

Ngubʉ bi ma nguetho bi man ra 
Pablo nangue ra Jesús, nɛ bi ma 
ngue bi ndantsꞌ ꞌbʉ mi du. 19 Nuꞌʉ bi 
zixꞌa ra Pablo bʉ ja ra nyuni tꞌɛm̨bi 
Areópago bʉ ja ra hnini guepʉ ząi i 
hman yʉn zofo. Nɛ bi xiꞌa ra Pablo:

―ꞌBɛꞌa ním hma guín nde gui xije, 
dín nde ga pąhmbe. 20 Nguetho guí 
xije ꞌdanꞌyo yʉm hma ngue hin dí 
pąhmbe, nɛ dín nde ga pąhmbe 
ꞌbɛꞌa nám bønꞌa, bi ꞌyɛnꞌʉ.

21
 Nguetho yʉ mɛngu bʉ Atenas 

nɛꞌʉ miꞌda yʉ ꞌdamhnini mí ꞌbʉpʉ, 
høntꞌa numanho da ꞌyøtꞌa, gue da 
ꞌyøde ꞌbɛꞌa gue maꞌ daꞌyo, nɛ da ma.

22
 Nɛ nu ra Pablo bi ꞌbäꞌinde bʉ ja 

ra junta guepʉ Areópago. Nɛ bi xiꞌʉ:
―Nꞌyohʉ ahʉ gyʉ mɛnguhʉ 

ua Atenas, dá nugä ɛm̨mɛ guí 
thąndehʉ yʉ oją. 23 Nuꞌbʉ mán 
ꞌyogä bʉ ja ni hninihʉ dá nugä ꞌbɛꞌa 
guí thąndehʉ. Nɛ dá nugä nꞌda 
ra mɛxado guepʉ guí thąndehʉ 
manꞌda ra Oją, nɛ man tꞌoꞌtꞌi bʉ: 

“Ra Oją ngue njongui pądi toꞌo a.” 
Nuya ga xi ahʉ ya nangue ra Oją 
guí thąndehʉ pɛ hin guí pąhmbʉ 
toꞌo.
24

 Nuꞌa Oją ngue bi ꞌyøtꞌ ra ximhäi 
nɛ gätho ꞌbɛꞌa i ja ua, nuꞌa gueꞌa ra 
Hmu mahɛt̨sꞌi nɛcua ja ra häi. Nuꞌa 
hingui ꞌbʉpʉ ja yʉ ngu i høh yʉ 
jąꞌi. 25 Nɛ nte di ꞌbɛdi, hingui jatho 
da hyąni ꞌbɛꞌa da ꞌyørpa yʉ jąꞌi 
nguetho gueꞌa di un ra te nɛ di un 
ran zaqui gätho toꞌo i ꞌbʉi. Nɛ gätho 
miꞌda mahyoni di uni.
26

 Nɛ ꞌdatꞌa ra ji bi ꞌyøtꞌ Oją gätho 
yʉ jąꞌi ngue gätho yʉ nde, ndepe 
dim ꞌbʉi gätho na ngʉni ra ximhäi, 
nɛ bi zänba yʉ pa dim ꞌbʉcua ja 
ra häi, nɛ bi zänbi hapʉ dim ꞌbʉi. 
27

 Njabʉ bi ꞌyøtꞌ Oją, ndepe gätho 
yʉ jąꞌi da hyonꞌa Oją nguepʉ da 
dįni. Pɛ majuąni hinga yatho i ꞌbʉ 
Oją ꞌbʉ ga homhbʉ ga pąhmbʉ 
a. 28 Nguetho nu Oją bi jajʉ dám 
ꞌbʉhmbʉ, nɛ bi jajʉ dí ꞌyohʉ, nɛ 
dadí ꞌyąmhbʉ. Tengu bi manꞌi ꞌda 

ni ꞌyosøcuąhʉ nuꞌbʉ i ɛn̨a: “Nujʉ yʉ́ 
jąꞌigähʉ Oją nguetho bi zänni dám 
ꞌbʉhmbʉ ua,” bi ꞌyɛn̨ꞌʉ. 29 Nuꞌbʉ 
gueꞌa Oją di ꞌdajʉ ma tehʉ, hanja 
gní ꞌyɛm̨fʉ Oją a ra hmite ra cꞌaxtꞌi 
o gue ra tꞌaxi o gue ra do ntꞌøtꞌe 
ngue yʉ́ ꞌyɛ yʉn ꞌyohʉ, nangue 
yʉ́n ꞌyomfɛn̨isɛ. 30 Pɛ nu Oją him bi 
ꞌyʉrpa ra güɛnda ꞌbɛꞌa mim bɛn̨sɛ ʉ 
yʉ jąꞌi ꞌbʉ him mi bą Oją mamꞌbɛtꞌo. 
Pɛ nuya Oją bi ma ngue gätho yʉ 
jąꞌi di päh yʉ́n ꞌyomfɛn̨i. 31 Nguetho 
xʉn zän Oją nꞌda ra pa din ja 
ran tꞌänni nangue ra ximhäi. Da 
ꞌyøtꞌran tꞌänni xʉn ho nꞌda ran ꞌyohʉ 
ngue bi huanh Oją. Nuna ran ꞌyohʉ, 
Oją bi xox ꞌbʉ mi du, janangueꞌa da 
bąh yʉ jąꞌi hingui hɛį da ꞌyøtꞌ ran 
juąnbi, bi ꞌyɛn̨ꞌa ra Pablo.

32
 Nɛ nuꞌbʉ mí ꞌyøꞌʉ yʉ jąꞌi ꞌbɛꞌa 

mí manꞌa ra Pablo, gue bi ndansꞌ 
ꞌbʉ mi du, ꞌdaꞌʉ bin thennate nɛ 
ꞌdaꞌʉ mí ɛn̨a:

―Ga øhmbʉ mahønꞌa nanguehna 
bi ndantsꞌi.
33

 Nu ra Pablo bi ꞌuepʉ bʉya. 34 Pɛ 
nuꞌʉ ꞌda bi dɛnꞌna ra Pablo nɛ bi 
ꞌyɛc̨ꞌyɛi. Nuna nꞌda, ra Dionisio na, 
gue nꞌda ra zɛꞌmi bʉ guepʉ madím 
pɛti yʉ jąꞌi bʉ Areópago. Nɛ nꞌda 
ra xisu, ra Dámaris, nɛꞌʉ miꞌda bi 
dɛnꞌna ra Pablo.

Bi zøm bʉ Corinto ra Pablo

18  Mꞌbɛjua bʉya nu ra Pablo 
bi bøm bʉ Atenas, bi mba 

bʉ ra hnini Corinto. 2 Nɛ bin tįmmi 
bʉ nꞌda ra judío í Aquila, ra mɛngu 
ponto. Ja ní søhø bí ꞌyɛp̨ʉ Roma 
bʉ ra häi Italia ra Aquila nɛ rá xisu 
Priscila, nguetho nu ra hmutsꞌʉtꞌabi 
Claudio bá hønꞌa thi gätho yʉ judío 
bʉ ra dąhnini Roma. Nu ra Pablo 

bi mba bá nuꞌa ra Aquila nɛ ra 
Priscila bʉya. 3 Nɛ bin ząm bʉ yʉ́ 
ngu, nguetho ꞌdatꞌa ra ꞌbɛfi i øtꞌe, i 
øtꞌ yʉ nguꞌbøꞌtꞌe. 4 Nɛ gätho yʉ́ pa 
yʉn säya mí pa bʉ rá niją yʉ judío a 
ra Pablo, nɛ bi mam bʉ rám Hman 
Oją nɛ bi hyoni ꞌbɛpʉ dí ꞌyɛc̨ꞌyɛi yʉ 
judío nɛꞌʉ hing yʉ judío.

5
 Nuꞌbʉ bá ɛp̨ʉ ra häi Macedonia 

ra Silas nɛ ra Timoteo, bi nu ra 
Pablo gue gätho yʉ pa ɛm̨mɛ mi 
mam rám Hman Oją. Mí xänba yʉ 
judío ngue gueꞌa ra Jesús majuąni 
ra Cristo mí tøꞌbʉ yʉ judío ngue din 
yąnte a. 6 Pɛ nu yʉ judío bi dʉꞌmi bi 
ʉcpa a, nɛ bi man yʉ tsꞌore nangue 
ra Pablo. Nɛ nu ra Pablo bʉya bi 
huąc rá pahni, nꞌda ra hmɛpya gue 
hingui numanho ꞌbɛꞌa i øtꞌʉ. Bi 
ꞌyɛm̨bi:

―Ya ni tsꞌoqui zɛhɛhʉ ngue hin 
gá hyąn ra te maząi, tenguꞌbʉ 
gán hyosɛhʉ. Nuya hingui pa ma 
güɛndagä, nguetho ya dá xi ahʉ. Pɛ 
nuya ga mbagä ga xih yʉ jąꞌi hing 
yʉ judío, bi ꞌyɛn̨ꞌa ra Pablo.

7
 Nɛ má zä bi bøm bʉ ja rá niją 

yʉ judío a ra Pablo, bi mba bʉ ja 
rá ngu ra Justo. Nuꞌa, nꞌda ran 
ꞌyohʉ ngue i thąnde Oją, nɛ nu rá 
ngu, ꞌdarpʉ jaui rá niją yʉ judío, 
nɛ guepʉ din xänbate bʉ mahønꞌa. 
8

 Nu ra Crispo, nꞌda ra ngʉrpi bʉ 
ja rá niją yʉ judío, bi ꞌyɛc̨ꞌyɛi nɛ 
gätho ꞌbʉpʉ rá ngu. Nɛ xʉn ngu 
yʉ mɛngu corinto mi øh ran ho 
maꞌdaꞌyo, nɛ bi ꞌyɛc̨ꞌyɛi, nɛ bi mba 
ma xixyąbi. 9 Nu ra Hmu mahɛt̨sꞌi bi 
zoꞌa ra Pablo bʉya, nuꞌbʉ min xui, 
tenguꞌbʉ bi ꞌuį nꞌda ra tꞌį. Nɛ bi xifi:
―O guín su, pɛ dami thoqui gan 

yą, hin gan hɛt̨ho, 10 nguetho dadí 
hyʉnꞌaꞌi, nɛ njon da zä di ʉnꞌnaꞌi, 

nɛ xʉn ngu i ꞌbʉcua ja ra hnini da 
ꞌyɛc̨ꞌyɛigui, bi ꞌyɛn̨ Oją.

11
 Nubʉya nu ra Pablo bi gopʉ ja 

ra hnini Corinto nꞌda jɛya made, nɛ 
bi xänba rám Hman Oją ʉ yʉ jąꞌi.
12

 Pɛ nuꞌbʉ mín tsꞌʉtꞌabi ra Galión 
nubʉ ra häi Acaya, nu ꞌdaꞌʉ yʉ 
judío bim pɛti ngue nde da zʉꞌa ra 
Pablo. Nɛ bi zixꞌa ra Pablo bʉ ꞌbʉh 
ra tsꞌʉtꞌabi. 13 Bi ꞌyɛm̨bi:
―Nuna ran ꞌyohʉ na bi xänba yʉ 

jąꞌi ngue da dąnde Oją, pɛ nꞌdanꞌyo 
im ma, hinga gueꞌa tengu man 
tꞌɛd̨ihʉ, ɛn̨ꞌʉ.
14

 Nɛ nu ra Pablo in nde din yą, 
pɛ nu ra tsꞌʉtꞌabi ra Galión ꞌbex bi 
ꞌyɛm̨pꞌʉ yʉ judío:

―Nuꞌbʉ xcuá sihʉ na ran ꞌyohʉ 
nangue nꞌda ran tsꞌo xtá ꞌyøt na, 
xcá øcä a guim mamhbʉ. 15 Pɛ guín 
cuɛhʉ nangue rá tꞌɛc̨ꞌyɛi na, ngue 
nde da xi ahʉ toꞌo gui thąndehʉ, 
nɛ nangue nin tꞌɛd̨i zɛhɛhʉ. Hin dí 
nde dan juąnbate nangue nin tꞌɛd̨i 
zɛhɛhʉ, janangueꞌa dami hocpa 
zɛhɛhʉ, bi ꞌyɛn̨ꞌa ra Galión.
16

 Bi ꞌyɛtꞌi, bi hyønꞌa thi bʉya. 
17

 Nubʉya gätho yʉ mɛngu bʉ ja ra 
hnini gue hing yʉ judío bi bɛntꞌa ra 
Sóstenes, ra ngʉrpi bʉ ja rá niją yʉ 
judío, nɛ bi ꞌbɛnza bʉ ja rá hmi ra 
tsꞌʉtꞌabi. Pɛ nu ra tsꞌʉtꞌabi ra Galión 
him bi ꞌyørpamasu.

Bi mbeng bʉ ra häi Siria a ra Pablo
18

 Nu ra Pablo bʉya bi thoqui bim 
ꞌbʉpʉ nyaꞌa tsꞌʉ yʉ pa mahønꞌa 
bʉ Corinto. Mꞌbɛjua bí ꞌyɛꞌ̨ʉ yʉ 
ꞌyɛc̨ꞌyɛi, bin ꞌyohʉ ra Aquila nɛ ra 
Priscila, nɛ bi hyu ra barco bi mba 
ra häi Siria. Nɛ nuꞌbʉ mí juaꞌa ra 
hmɛpya gue bi te rá xtą, bi ꞌyąx rá 
yą bʉya, gueꞌa bi ꞌyørpʉ Cencrea. 

Nꞌda ra hmɛpya nangue ram hma 
xí man ra Pablo gue bi xi Oją di 
jąꞌtsꞌi. 19 Nuꞌbʉ mi zøm bʉ ra hnini 
Éfeso ra Pablo, bi zopʉ ra Priscila 
nɛ ra Aquila nɛ bi mba bʉ rá niją yʉ 
judío. Nɛ bi xih yʉ judío bʉ rán ho 
maꞌdaꞌyo ra Cristo. 20 Nu yʉ judío 
mi ndepe xtán gopʉ ꞌda yʉ pa, pɛ 
nu ra Pablo him bi nde. 21 Bin ꞌyɛt̨e 
nɛ bi ꞌyɛm̨bi:
―Jatho ga mba bʉ Jerusalén 

ga nu bʉ ra dąmpɛti da ꞌyøtꞌ ma 
mijudíohʉ. Pɛ nuꞌbʉ rá pähä Oją 
gua pengä mahønꞌa, bi ꞌyɛn̨a.

Bi nɛxpʉ, bi hyu nꞌda ra barco 
bʉya.

Ná hyundį bi mba nꞌdanni ra Pablo
22

 Nubʉ Cesarea bi gąpʉ ra 
Pablo bʉ ja ra barco, nɛ bi mba bʉ 
Jerusalén, bi zɛngua yʉ ꞌyɛc̨ꞌyɛi 
bʉ ja ra niją, nɛ ꞌbex bi mba bʉ 
Antioquía. 23 Nuꞌbʉ mim ꞌbʉpʉ ꞌda 
yʉ pa, bi mba bʉ ja nꞌda ngu nꞌda 
yʉ hnini bʉ ja ra häi Galacia nɛpʉ 
Frigia, bi hąt ra tsꞌɛdi yʉ́ mbʉi yʉ 
ꞌyɛc̨ꞌyɛi ꞌbʉpʉ.

Ra Apolos bi mamp rám 
Hman Oją bʉ Éfeso

24
 Nuꞌʉ yʉ pa ʉ bi zøm bʉ Éfeso 

nꞌda ra judío, rá thuhu Apolos, ra 
mɛngu bʉ ra hnini Alejandría. 
Nuꞌa bi bądi xʉn ho rám Hman 
Oją mayaꞌbʉ. 25 Nɛ bi sänbi zʉ tsꞌʉ 
nangue ra Hmu, ra Jesucristo. Nɛ 
ɛm̨mɛ bin johya nɛ ntsꞌɛdi bi ma 
xʉn ho ꞌbʉ min xänbate, bi ma 
majuąni nangue ra Jesús. Pɛ høntꞌa 
rám hma ra Xuua Nxixyą mí pądi, 
nɛ rán xixyą. 26 Nɛ nu ra Apolos bi 
hyutꞌan zambʉi him bi zu bi mam 
bʉ ja rá niją yʉ judío. Pɛ nuꞌbʉ 

mí ꞌyøh ra Priscila nɛ ra Aquila 
ꞌbɛꞌa manꞌa, nꞌdanni bi zitsꞌi nɛ bi 
xänbi manꞌda xʉn ho ngue rá ꞌyu 
Oją. 27 Nɛ nuꞌbʉ mí nde da mba ra 
Apolos ra häi Acaya, guepʉ Corinto, 
nu yʉ cu nangue ra Cristo bi xifi 
ngue xʉn ho da mba. Bi ꞌyørpa nꞌda 
ra søcuą da gątsꞌi, bi xih yʉ ꞌyɛc̨ꞌyɛi 
bʉ ngue da zini. Nɛ nuꞌbʉ mi zøm 
bʉ, bi hąt ra tsꞌɛdi yʉ́ mbʉi yʉ 
ꞌyɛc̨ꞌyɛi bʉ, nɛ bi mbätsꞌi gätho bi 
ꞌyɛc̨ꞌyɛi rá mate ra Cristo. 28 Nguetho 
nuꞌbʉ min yąhʉ yʉ judío gue hing 
yʉ ꞌyɛc̨ꞌyɛi, bi dąha, ngue ya mí yą 
con rá tsꞌɛdi Oją. Bi ꞌyuti nangue 
rám Hman Oją mayaꞌbʉ, gue gueꞌa 
ra Jesús ra Cristo mí hmam bʉ, gue 
mí tøꞌbʉ.

Bi zøm bʉ Éfeso ra Pablo

19  Nuꞌbʉ mí ꞌbʉpʉ Corinto ra 
Apolos, nɛ nu ra Pablo bʉya 

i ꞌyo gätho yʉ hnini maxøtsꞌe, nɛ 
bi zøm bʉ ra hnini Éfeso. Nɛ bin 
tįmhbʉ bʉ ꞌda yʉ ꞌyɛc̨ꞌyɛi. 2 Nu ra 
Pablo bi ꞌyän bʉya:
―Ha bin ꞌda ahʉ rá Hogandąhi 

Oją nuꞌbʉ gmí ꞌyɛc̨ꞌyɛihʉ, bi ꞌyɛn̨a.
Nuꞌʉ bi dąti:

―Hinꞌna, njąmꞌbʉ dá øhmbe gue i 
ꞌbʉh rá Hogandąhi Oją, bi ꞌyɛn̨ꞌʉ.

3
 Nubʉya bi ꞌyänꞌna ra Pablo:

―ꞌBɛꞌa ním hma gá hyąmhbʉ ꞌbʉ 
gmín xixyąhʉ, bi ꞌyɛm̨pꞌʉ.

Nɛ bi ꞌyɛn̨ꞌʉ bʉya:
―Tengu thoho bi man ra Xuua 

Nxixyą, bi yɛn̨ꞌʉ.
4

 Nɛ nu ra Pablo bi ꞌyɛm̨bi:
―Guim bɛm̨hbʉ ꞌbɛꞌa bi man 

ra Xuua, nguetho nuꞌa ra Xuua 
bi xixyą yʉ jąꞌi toꞌo bi päh yʉ́n 
ꞌyomfɛn̨i nangue yʉ́ tsꞌoqui, nɛ bi 
xih yʉ jąꞌi da ꞌyɛc̨ꞌyɛi nꞌda ba ɛh̨ɛ 

mꞌbɛjua, gue ra Jesús ra Cristo na, 
bi ꞌyɛn̨a.

5
 Nɛ nuꞌbʉ mí ꞌyøh rám hman 

ra Pablo, nuꞌʉ bi mba ma xixyąbi 
nangue rá thuhu ra Hmu Jesús. 
6

 Nɛ nuꞌbʉ mí dospa yʉ́ yą yʉ jąꞌi 
ra Pablo, bi hyąn rá Hogandąhi 
Oją ʉ. Nɛ nꞌdanꞌyo yʉ nde bin yąꞌʉ 
bʉya, nɛ bim pøngahyą bi man rám 
Hman Oją. 7 Nɛ nuꞌʉ yʉ jąꞌi gue bi 
ꞌyɛc̨ꞌyɛi, í juaꞌi ꞌdɛꞌmayoho ʉ.

8
 Nu ra Pablo bim ꞌbʉpʉ nhyuzna 

bʉ Éfeso bʉya. Bi hyutꞌan zambʉi 
bin yą bʉ ja rá niją yʉ judío, bi 
xih yʉ jąꞌi hague dán zä di manda 
Oją bʉ ja yʉ́ mbʉi, nɛ bi hyoni 
ꞌbɛpʉ dí ꞌyɛc̨ꞌyɛi yʉ jąꞌi. 9 Pɛ nuꞌʉ 
ꞌda bi ʉꞌtꞌ yʉ́ mbʉi, hingui nde da 
ꞌyɛc̨ꞌyɛi, nɛ bi man ra tsꞌore nangue 
rá ꞌyu Oją, guepʉ madím pɛti yʉ 
jąꞌi. Janangueꞌa bi ꞌueꞌa ra Pablo 
bʉya nɛ bi mbähä yʉ ꞌyɛc̨ꞌyɛi bʉ ja 
nꞌda ra nguxädi, nuꞌa ra Tiranno 
ra xänbate bʉ. Nuꞌbʉ xʉm pøn yʉ́ 
xädi, i cʉtꞌa ra Pablo bʉya nɛ gätho 
yʉ pa mín xänbate bʉ. 10 Nyo jɛya 
njabʉ bi ꞌyøtꞌa ra Pablo. Nɛ gätho 
yʉ jąꞌi ꞌbʉpʉ ja ra häi Asia, yʉ judío 
nɛꞌʉ hing yʉ judío mí øh ran ho 
maꞌdaꞌyo nangue ra Hmu, ra Jesús. 
11

 Nɛ xʉn ngu yʉn tꞌøtꞌe nuįxte bi 
ꞌyøtꞌa ra Pablo, ngue bi ꞌyøtꞌ Oją. 
12

 Nguetho bi däꞌʉ yʉ bayu o gue yʉ 
ꞌbøꞌtꞌe a ra Pablo, gueꞌʉ bi mbɛnpa 
ʉ yʉn zämanꞌʉ bʉya, nɛ gätho bi zä, 
nɛ bi bønꞌʉ yʉ zįthu min ꞌyohʉ.
13

 Nubʉya ꞌda yʉ judío ngue ząi 
yʉ mbonni, ɛn̨a pądi da hyønꞌa thi 
yʉ zįthu, nɛ sä i ndønpa rá thuhu ra 
Jesús. Bi dʉꞌmi bi xih yʉ zįthu:
―Dami pøni nangue rá thuhu ra 

Jesús, gueꞌa ra Jesús i man ra Pablo, 
sä ɛn̨ꞌʉ.

14
 Nɛ nuya guehya yoto, yʉ́ 

tsꞌʉntꞌʉ nꞌda ra judío, ra Esceva, ra 
hmumbäją a. Nɛ nuꞌʉ yʉ́ tsꞌʉntꞌʉ 
ɛn̨a da hyønꞌa thi nꞌda ra zįthu. 15 Pɛ 
nu ra zįthu bi dądi:
―Nu ra Jesús dí pącä ngue ja rá 

tsꞌɛdi, nɛ ra Pablo dí pącä ngue ja rá 
tsꞌɛdi, pɛ nuꞌehʉ, toꞌo ehʉ, bi ꞌyɛn̨ꞌa 
ra zįthu.
16

 Nɛ nuna ran ꞌyohʉ min ꞌyoui 
ra zįthu, bi zäspa maxøtsꞌe guepʉ 
mi ꞌbäꞌʉ yoto má ꞌyohʉ, bi dąha bin 
tunhdʉ nɛ bi ʉnbi, gätho di dʉnba 
yʉ́ pahni. Nɛ bi bøm bʉ thi yʉn 
ꞌyohʉ, ya xí ʉnbi gätho, nte he yʉ́ 
he. 17 Nɛ nuꞌa bin ja, gätho bi tꞌøpʉ 
ja ra hnini Éfeso. Gätho yʉ judío 
nɛꞌʉ hing yʉ judío bi ꞌyøde nɛ gätho 
mí ja ra mbidi. Nɛ gätho bi ꞌyɛs̨pa 
ra Jesús, ra Hmu bʉya.
18

 Nɛ xʉn ngu ʉ gue mí ɛc̨ꞌyɛi, bi 
zøm bʉ, bi nde da gomanho yʉ́ 
mbʉi, nɛ bi dä ra güɛnda a xí ꞌyøtꞌe. 
19

 Nɛꞌʉ ꞌda mím bądi bá cą yʉ́ søcuą, 
ngue yʉ libro yʉ́n xädi yʉ bądi, 
nɛ bi hyøspʉ ja ra sibi, gätho da 
nuꞌʉ mí ꞌbʉpʉ. Nɛ nuꞌbʉ mi mbede 
hangu gätho di muui, mbɛ mí juaꞌa 
yote ma ꞌdɛtꞌa mahuąhi yʉ mbɛti 
gue ra tꞌaxi. 20 Nɛ manꞌda xʉn ngu 
bi ꞌyɛc̨ꞌyɛi rám hman Oją yʉ jąꞌi bʉ 
Éfeso, manꞌda bi fądi ja rá tsꞌɛdi 
Oją.

21
 Mꞌbɛjua bʉya bi bɛn̨ꞌa ra Pablo 

da mba bʉ Jerusalén, pɛ mꞌbɛtꞌo da 
zøm bʉ ra häi Macedonia, nɛpʉ ra 
häi Acaya. Nɛ bi ꞌyɛn̨a:
―Dam ꞌbʉcä tsꞌʉ bʉ Jerusalén, 

mꞌbɛjua ga mbagä bʉ ja ra dąhnini 
Roma, bi ꞌyɛn̨a.
22

 Nɛ bi mbɛnpʉ Macedonia ʉ 
yoho yʉ́m fätsꞌihʉ, ra Timoteo nɛ 
ra Erasto, pɛ guesɛ ra Pablo bim 

ꞌbʉpʉ miꞌda yʉ pa bʉ Éfeso gue ra 
häi Asia.

Ran ꞌyoꞌtsꞌmahyą bʉ Éfeso
23

 Nu yʉ pa ʉ, xʉn ngu bi ndesʉi 
nangue rá ꞌyu Oją bʉ Éfeso, 
24

 Nguetho nuꞌa nꞌda ran ꞌyohʉ í 
Demetrio, rá ꞌbɛfi da ꞌyøtꞌ yʉ zʉ 
tꞌʉngu ngue ra tꞌaxi, ngue yʉ́ pøte 
ra dąniją guepʉ i pa nthąnde ra oją 
Diana. Nuꞌa, nɛꞌʉ madím pɛhmbʉ, 
xʉn ngu bi dąha nangue ra ꞌbɛfi 
i øtꞌʉ. 25 Nu ra Demetrio bʉya bi 
zonhꞌdʉ ꞌdaꞌangu ra ꞌbɛfi mí øthʉ, 
nɛ bi xifi:
―Nꞌyohʉ ahʉ guí pąhmbʉ nangue 

ma ꞌbɛfihʉ xʉn ngu ra mbɛti dí 
tąhmbʉ. 26 Dí nuhʉ nɛ dí øhmbʉ 
hinga høntꞌua ra hnini Éfeso pɛ 
gätho ra häi Asia, ꞌbɛꞌa øtꞌ na ra 
Pablo, i xih yʉ jąꞌi gue nuꞌʉ yʉ oją 
ntꞌøtꞌe yʉ́ ꞌyɛ yʉn ꞌyohʉ ɛm̨bi ngue 
hing yʉ oją ʉ. Nɛ xʉn ngu yʉ jąꞌi bi 
päh yʉ́n ꞌyomfɛn̨i nɛ bi ꞌyɛc̨ꞌyɛi a 
bi man ra Pablo. 27 Nuya dán thɛhʉ 
nꞌda ra ꞌyąnthį, ngue nu ma pøte 
dí øthʉ njon da däi. Nɛ dim ꞌbɛh 
rá tsꞌɛdi rá ngu ra oją Diana, ngue 
i nuįxte. Nɛ da tꞌɛm̨bi nte di muui. 
Pɛ nuꞌa ra Diana gueꞌa oją a, nɛ 
gätho yʉ jąꞌi ꞌbʉcua ja ra häi Asia 
nɛ gätho ra ximhäi i thąnde a, sä bi 
ꞌyɛn̨ꞌa ra Demetrio.

28
 Nɛ nuꞌbʉ mí ꞌyøꞌʉ, ɛm̨mɛ bi dɛ 

ra cuɛ. Nɛ ntsꞌɛdi i mbafi:
―Xʉn ngu rá tsꞌɛdi ra Diana gue 

ma ojąhʉ dyʉ mɛnguhʉ ua Éfeso.
29

 Nɛ gätho bi yʉntonto gue ꞌbʉpʉ 
ja ra hnini. Nɛ gätho bin tihi ꞌdarpʉ 
ní muxpʉ ja nꞌda ra ngu xʉn ndoho, 
nɛ bá bɛntꞌ ra Gayo nɛ ra Aristarco, 
bi zixpʉ, nɛ nu ra Gayo nɛ ra 
Aristarco, yʉ mɛngu bʉ Macedonia 

min ꞌyohʉ ra Pablo bʉ ꞌyu. 30 Nɛꞌa 
ra Pablo nde xtá mba bʉ ꞌbʉh yʉ 
jąꞌi, pɛ nu yʉ ꞌyɛc̨ꞌyɛi bi japi hin da 
mba. 31 Nɛ ꞌdaꞌʉ gue mi ja yʉ́ tsꞌɛdi 
bʉ ja ra häi Asia madin amigohʉ ra 
Pablo, bi mbɛnpa ra nde gue hin da 
mba bʉ bí mux yʉ jąꞌi. 32 Nɛ ꞌdahma 
ꞌdanꞌyo bi manꞌʉ nꞌda ngu nꞌda 
nguetho gätho bi yʉntonto. Nɛ xʉn 
ngu ʉ hingui pądi hanja bim pɛti 
bʉ. 33 Nu ra Alejandro mi ꞌbäꞌinde 
bʉ ꞌbʉh yʉ jąꞌi, bi mba njʉqui bʉ 
ja yʉ́ hmi yʉ jąꞌi bʉya, nguetho 
ndepꞌʉ yʉ́ mijudíohʉ din yą. Nuꞌa 
ra Alejandro bʉya bi uąnba rá ꞌyɛ 
ndepe din hɛ ̨yʉ jąꞌi, nguetho nde 
da xifi nte mán tsꞌo mí øtꞌ yʉ judío. 
34

 Pɛ nuꞌbʉ mi nu yʉ jąꞌi ngue ra 
judío ra Alejandro, mbɛ ma nyo ora 
bi mbafi, nɛ ꞌdaꞌingu bi ma:
―Xʉn ngu rá tsꞌɛdi ra Diana ma 

ojąhʉ dyʉ mɛnguhʉ ua Éfeso.
35

 Nu ra secretario bʉ ja ra hnini 
bʉya, bi japi ngue bin hɛ ̨yʉ jąꞌi, bi 
xifi:
―Dyʉn ꞌyohʉhʉ, dyʉ mɛꞌefesohʉ, 

hingui ꞌbʉcua nꞌda ran yohʉ gue 
hingui pądi dí jamansuhʉ ra oją 
Diana, guejʉ dyʉ mɛꞌefesohʉ, nɛ 
gätho dí ɛs̨pahʉ ra do bi däh 
mahɛt̨sꞌi, gue rá pøte ra Diana. 
36

 Nɛ nuna njoꞌo da zä da gøni. 
Janangueꞌa daman ꞌyomfɛn̨ihʉ tsꞌʉ 
nɛ hin gui ꞌyøthʉ a hin da bømanho. 
37

 Nu yʉn ꞌyohʉ ngue guá sihʉ 
ua, him bim pɛ ̨bʉ ja rá niją ra oją 
Diana. Nɛ him bi man ra tsꞌore 
nangueꞌa ma ojąhʉ ra Diana, bi 
ꞌyɛn̨a.

38
 Nɛ xø bi ꞌyɛn̨ꞌa ra secretario:

―Nuna ra Demetrio nɛꞌʉ miꞌda 
gue dim pɛhmbʉ, nuꞌbʉ i ja ꞌbɛꞌa 
i nde dí yąpa nꞌda, ndeꞌbʉ gue 

din yąui bʉ ja ra dąngu nꞌdahma 
nꞌda ngu nꞌda da zä din yąsɛ. 39 Nɛ 
nuꞌbʉ ja manꞌda guí nde gui ꞌyøthʉ, 
dami xihmbʉ ra zɛꞌmi da ꞌyøtꞌa 
nꞌda ra junta, guepʉ da mba ma 
hoqui. 40 Nguetho dí su da hnɛrcahʉ 
häi ꞌbʉ da tꞌängahʉ nangue ra 
mbahni dá øthʉ ra pa jabʉya, 
nguetho hinꞌyʉ ꞌbɛꞌa sä ga mamhbʉ 
nangueꞌa dá øthʉ ya, bi ꞌyɛn̨a.
41

 Nɛ nuꞌbʉ mi guaꞌa im ma, bi 
ꞌyɛtꞌ yʉ jąꞌi.

Nu ra Pablo bi mba bʉ ra häi 
Macedonia nɛpʉ ra häi Grecia

20  Nɛ nuꞌbʉ min hɛ ̨nín 
ꞌyoꞌtsꞌmahyą bʉ ra hnini 

Éfeso, nu ra Pablo bi zonhꞌdʉ 
yʉ ꞌyɛc̨ꞌyɛi. Nɛ nuꞌbʉ mí un ran 
zofo, bin ꞌyɛt̨e bʉya, bi mba bʉ 
Macedonia. 2 Nɛ gätho bi zɛngua 
yʉꞌyɛc̨ꞌyɛi gätho ra häi Macedonia, 
bi hąt ra tsꞌɛdi yʉ́ mbʉi nangue 
rám hman Oją bi xiꞌʉ. Nɛ mꞌbɛjua 
bi zøm bʉ ja ra häi Grecia mahønꞌa. 
3

 Hyuzna bim ꞌbʉpʉ, ɛn̨a xtá hyu 
ra barco, gue xtá mba bʉ ra häi 
Siria, pɛ nuꞌʉ ꞌda yʉ judío ɛn̨a xtán 
däqui. Nɛ nuꞌbʉ mí bądi ꞌbɛꞌa nde 
xtá tꞌørpe, bin ꞌyomfɛn̨i nɛ bá peng 
bʉ ja ra häi Macedonia. 4 Nɛ min 
ꞌyohʉ ra Pablo ra Sópater ra mɛngu 
berea a, nɛꞌa ra Aristarco nɛ ra 
Segundo, yʉ mɛngu tesalónica ʉ, nɛ 
nu ra Gayo ra mɛngu derbe a, nɛ 
nuꞌa ra Timoteo nɛ ra Tíquico nɛ ra 
Trófimo, yʉ mɛngu asia ʉ. 5 Nuꞌʉ 
bim ꞌbɛtꞌo bi mba ní tøguahe bʉ ra 
hnini Troas, nɛ nugä dra Lucascä, 
dí oꞌtꞌ ra søcuą jaua, dín hyʉnbahe 
ʉ. 6 Nuꞌbʉ mí guah yʉm pɛti nangue 
ran dąbaxjua, dá huhe ra barco dá 
nɛxhe bʉ ra hnini Filipos, ncʉtꞌa 

pa dán ꞌyohe dá sømhbe bʉ Troas 
guepʉ i tøguahe ʉ miꞌda. Nɛ nyoto 
pa dám ꞌbʉhmbe bʉ.

Nu ra Pablo i ꞌbʉpʉ Troas
7

 Nuꞌa ra pa domingo dám pɛtihe 
yʉ ꞌyɛc̨ꞌyɛi bʉ ja ra hnini Troas, dá 
sihe ra xɛcahmɛ, gue dá bɛm̨hbe 
rán dąte ra Hmu. Nɛ nuꞌa ra 
Pablo bi man rám Hman Oją. Nɛ 
nyaꞌathoho bin yą gueꞌbʉ go mi 
zøm made ra xui, nguetho da mba 
ꞌbʉ bi hyatsꞌi. 8 Nɛ ɛm̨mɛ xʉn ngu ra 
sibi mí zø bʉ ja ra cuarto magątsꞌi 
guepʉ bim pɛti yʉ jąꞌi. 9 Nɛ huxpʉ 
ja nꞌda ra ventana nꞌda ra tsꞌʉntꞌʉ 
í Eutico, nɛ ɛm̨mɛ bi ndetꞌąha, 
nguetho ra Pablo nyaꞌa bin yą. Nu 
ra tsꞌʉntꞌʉ bi dop ra tꞌąha, bi dägui, 
ná hyu tøque ra ngu bʉ bi dägui. Ya 
xí du ꞌbʉ mi thątsꞌi. 10 Nɛ bi gąh ra 
Pablo, ní nyexpʉ ꞌbɛnꞌa ra tsꞌʉntꞌʉ 
nɛ bi hyʉfi, nɛ bi xiꞌʉ bʉya:
―O di tu ni mbʉihʉ, ya bi 

dąmbɛn̨i na.
11

 Nu ra Pablo bi ndex mahønꞌa bʉ 
ja ra cuarto bʉya, nɛ dán sihmɛhe. 
Nɛ nyaꞌa thoho bin yą ra Pablo 
mahønꞌa, gueꞌbʉ go mi bøx ra hyadi, 
ja bi mba bʉya. 12 Nɛ nuꞌbʉ mí 
tsꞌixꞌa ra tsꞌʉntꞌʉ gue bi dägui, nɛ i 
te ꞌbʉ mí zøm bʉ rá ngu, gätho bin 
johya ʉ.

Bi mba bʉ Mileto ra Pablo
13

 Nugähe dá hugähe ra barco 
nɛ dá mbähmbe bʉ ra hnini Asón 
nguetho nubʉ dan cꞌathe ra Pablo, 
ngubʉ bi xije mamꞌbɛtꞌo, gue xí 
ꞌyɛn̨ ra Pablo din ꞌyogua thoho. 14 Nɛ 
nuꞌbʉ mán tįmhbe bʉ Asón a ra 
Pablo, dá sixhe dá huhe ra barco nɛ 
dá sømhbe bʉ ja ra hnini Mitilene. 

15
 Nɛ dá nɛxhe bʉ, nɛ manꞌda pa dá 

sømhbe bʉ ní hɛꞌ̨tꞌa ra tꞌʉhäi Quío 
gue i jabʉ made ra deją. Nɛ manꞌda 
pa bʉya dá sømhbe bʉ ra tꞌʉhäi 
Samos gue i jabʉ made ra deją. Nɛ 
dán säyahe tsꞌʉ bʉ ra hnini Trogilio, 
nɛ manꞌda pa bʉya dá sømhbe bʉ 
ra hnini Mileto. 16 Nguetho nu ra 
Pablo bi nde bi thoctho bʉ ra hnini 
Éfeso, hingui nde din säya bʉ ra 
häi Asia. Nguetho di xøni da zønꞌa 
nꞌdihi bʉ Jerusalén, ya dí ꞌbʉpʉ ꞌbʉ 
ra pa ra dąmpɛti tꞌɛm̨bi Pentecostés.

Nu ra Pablo bi zonhꞌdʉ yʉ́ 
ngʉrpi yʉ ꞌyɛc̨ꞌyɛi bʉ Éfeso

17
 Nɛ nuꞌbʉ má sømhbe bʉ Mileto, 

ra Pablo bi ma dín zonhꞌdʉ yʉ 
dącꞌyɛi, ngue yʉ́ ngʉrpi yʉ ꞌyɛc̨ꞌyɛi 
dim pɛti bʉ ra hnini Éfeso. 18 Nɛ 
nuꞌbʉ mi zøpʉ ʉ, bi ꞌyɛm̨pꞌa ra 
Pablo:
―Nuꞌehʉ guí pąhmbʉ ꞌbɛꞌa gätho 

mam ꞌbʉi dá øtꞌä ua ra häi Asia, 
asta gueꞌbʉ go rá mbʉdi dá søcä 
ua. 19 Gätho yʉ pa dám ꞌbʉcä ua dá 
ørpa rá ꞌbɛfi ra Hmu mahɛt̨sꞌi, nɛ 
hin dadín ꞌyɛt̨sꞌi. Nɛ xʉn ngu ma 
guidä dá fäni gueꞌbʉ má hąh ma 
mbʉi dá äp Oją nangue ahʉ. Nɛ 
xʉn ngu ran ʉnbi dá nu ngue bi 
ꞌyørcä yʉ judío. 20 Pɛ nugä hin te dá 
cønꞌnahʉ pɛ dá xi ahʉ gätho ꞌbɛꞌa 
da mbäx ahʉ. Nɛ dá xänꞌnahʉ bʉ 
dim pɛti yʉ jąꞌi, nɛ dá xänꞌnahʉ bʉ 
ja ni ngumhbʉ. 21 Nɛ dá xifi xʉn ho 
yʉ judío nɛꞌʉ hing yʉ judío, ngue di 
päh yʉ́n ꞌyomfɛn̨i nangue Oją, gue 
da ꞌyɛc̨ꞌyɛi ma Hmuhʉ ra Jesucristo. 
22

 Pɛ nuya, rá Hogandąhi Oją i ørca 
ra tsꞌɛdi ga mbagä bʉ Jerusalén, nɛ 
hin dí pądi ꞌbɛꞌa gua thocä bʉ. 23 Pɛ 
høntꞌa dí pącä gue dan ofädi bʉ 

Jerusalén, nɛ ga nugä xʉn ngu yʉn 
ʉnbi, nguetho guesɛ rá Hogandąhi 
Oją bi xiqui hønbʉ go hapʉ dá 
thocä bʉ ja yʉ hnini. 24 Pɛ hinga 
guetꞌa dím bɛn̨ꞌa, hin te di muui ma 
tesɛgä nanguec zɛhɛgui. Høntꞌa ran 
johya dí nde ga nu ꞌbʉ dá juah ra 
ꞌbɛfi bi ꞌdacä ma Hmuhʉ ra Jesús, 
gueꞌa ga mangä ran ho maꞌdaꞌyo 
nangue rá mate Oją.
25

 Nɛ gätho ahʉ dá xi ahʉ rám 
Hman Oją gue ꞌbɛpʉ ní mandagahʉ 
Oją, nɛ dí pącä xínga nꞌda ahʉ gui 
nurcahʉ ma hmi mahønꞌa. 26 Nuya 
nam pa ya dí xi ahʉ, hingui pa 
ma güɛndagä ꞌbʉ gui ꞌbɛhmbʉ rán 
ho Oją ya. 27 Nguetho hin te dá 
cønꞌnahʉ, gätho dá xi ahʉ ꞌbɛꞌa 
nde Oją gui pąhmbʉ. 28 Nuya gui 
jamansu ꞌbɛꞌa gui ꞌyøthʉ, nɛ da zä 
bʉ gui jamansufʉ yʉ́ mbʉi ni mi 
ꞌyɛc̨ꞌyɛihʉ bʉya. Nɛ gueꞌa ra ꞌbɛfi 
bi ꞌda ahʉ rá Hogandąhi Oją, gue 
gui jamansufʉ yʉ́ ꞌyɛc̨ꞌyɛi ra Hmu, 
gätho ná nguꞌʉ i ꞌbʉhmbʉ ra Cristo, 
nguetho rá jisɛ ra Cristo í gurpa 
yʉ́ tsꞌoqui ꞌbʉ mí du. 29 Pɛ nuꞌbʉ dá 
mbagä, dí pącä mꞌbɛjua ba ɛꞌ̨i ꞌda 
tengu yʉ zate, nde da zaꞌʉ yʉ dɛꞌyo, 
din jabʉ da ꞌyøtꞌahʉ gue di ʉnꞌna 
ni mbʉihʉ gyʉ ꞌyɛc̨ꞌyɛihʉ. 30 Nɛ 
ꞌdaꞌʉ gue guesɛ ahʉ da ndantsꞌi, 
nɛ hinga njuąntho da man rám 
Hman Oją, gue da ndepꞌa dí tɛnꞌdʉ 
miꞌda. 31 Janangueꞌa gui jamansu ni 
mbʉihʉ ngue hin da hyä ahʉ ʉ. Nɛ 
guim bɛm̨hbʉ gue nhyu jɛya, ma 
pa nɛ ra xui, dá xänꞌnahʉ nꞌda ngu 
nꞌda ahʉ, nɛ ɛm̨mɛ dán zoni nangue 
ahʉ.
32

 Nuya dadí dä ahʉ Oją. Nɛ ga 
socꞌahʉ rám Hman Oją, nuꞌa i ma 
nangue rá mate Oją, gueꞌa ram hma 

di zɛtꞌa ni mbʉihʉ, nɛ gueꞌa dín 
ja ahʉ gätho i ja Oją, tengu tho ʉ 
gätho miꞌda i pa nthahni. 33 Nugä 
hin dá nde a ni mbɛtihʉ, xínga gue 
ni pahnihʉ. 34 Pɛ guí pąhmbʉ dám 
pɛpzɛhɛ nɛ dá undä ꞌbɛꞌa gätho mí 
honꞌʉ dán ꞌyogähe. 35 Dá øtꞌä gue 
dá honsɛ man tsꞌihmɛ, dá utꞌahʉ 
gue dam pɛhmbʉ nɛ ga fäxhʉ ʉ hin 
ꞌyʉ ꞌbɛꞌa da hyoni. Nɛ gam bɛm̨hbʉ 
ꞌbɛꞌa bi ma ma Hmuhʉ ra Jesús ꞌbʉ 
mí ꞌyɛn̨a: “Manꞌda di johya ní mbʉi 
nꞌda ꞌbʉ di uni, xinda gueꞌbʉ din 
tꞌunna nꞌda,” ngubʉ bi man ra Hmu, 
bi ꞌyɛn̨ꞌa ra Pablo.
36

 Nɛ nuꞌbʉ mi guaꞌa rám hma 
ra Pablo, bin dąnyahmu gätho mí 
ꞌbʉpʉ, nɛ bin yąhʉ Oją. 37 Nɛ nuꞌʉ 
gätho bin zoni, nɛ bi hyʉꞌa ra Pablo 
nɛ bi zʉspa rá ꞌyogu. 38 Nuꞌʉ ɛm̨mɛ 
bi du yʉ́ mbʉi, nguetho ra Pablo bi 
xiꞌʉ him manꞌdandį da nu mahønꞌa. 
Nɛ nuꞌʉ bi zixꞌa ra Pablo bʉ ja ra 
barco bʉya.

Bi mba bʉ Jerusalén ra Pablo

21  Nɛ nuꞌbʉ mán hyɛhmbe 
yʉ ꞌyɛc̨ꞌ yɛi, dá huhe ra 

barco, nɛ njuąntho ꞌbex dá sømhbe 
bʉ ja ra tꞌʉhäi Cos ngue i ja bʉ 
made ra deją. Nɛ manꞌda pa bʉya 
dá thohmbe bʉ ja ra hnini Pátara. 
2

 Nubʉ, dá tįmhbe nꞌda ra barco 
ní mba bʉ ra häi Fenicia, dá huhe 
bʉya dá mbähmbe. 3 Nɛ nuꞌbʉ má 
thohmbe nthandi thoho ra tꞌʉhäi 
Chipre i ja bʉ made ra deją, ngąha 
dá mbähmbe dá sømhbe bʉ ra häi 
Siria nubʉ ra hnini Tiro, guepʉ 
da zoh rá ꞌbɛni ra barco. Nɛ dá 
cąhmbe bʉya, dá mbähmbe bʉ ja 
ra hnini. 4 Nuꞌbʉ má tįmhbe bʉ 
yʉ ꞌyɛc̨ꞌyɛi bʉya, dám ꞌbʉhmbe 

nyoto pa. Nɛ nu rá Hogandąhi Oją 
bi bɛn̨ba yʉ ꞌyɛc̨ꞌyɛi ꞌbɛꞌa da thoh 
ra Pablo ꞌbʉ da mba bʉ Jerusalén. 
Janangueꞌa bi xifi hin da mba. 
5

 Nɛ nuꞌbʉ mí guaꞌa nyoto pa, dá 
pømhbe bʉ. Nɛ gätho yʉ ꞌyɛc̨ꞌyɛi , 
yʉn ꞌyohʉ nɛ yʉ xisu nɛ yʉ tꞌʉhni, 
dá mbähmbe asta gue dá pømhbe 
bʉ ja ra hnini. Dán dąnyahmuhe 
bʉ ja ra ndendeją bʉya, nɛ dán 
yąhe Oją. 6 Nubʉya dán ꞌyɛh̨mbe nɛ 
nugähe dá huhe ra barco, pɛ nuꞌʉ bi 
mbeng bʉ ja yʉ́ ngu.
7

 Bá nɛxhe bʉ Tiro, dá mbähmbe 
nɛ dá cąhmbe ꞌbʉ má sømhbe bʉ 
Tolemaida. Nuꞌbʉ má zɛnguahe yʉ 
cu, dán tehe bʉ nꞌda pa. 8 Nuꞌbʉ mi 
hyatsꞌi, gätho gahe ngue dín ꞌyohe 
ra Pablo dá thohmbe bʉ ra dąhnini 
Cesarea. Nɛ dán säyahe bʉ ja rá 
ngu ra Felipe. Nuꞌa ra Felipe ząi mi 
mam bʉ rán ho maꞌdaꞌyo Oją. Nuꞌa, 
nꞌda gueꞌʉ yoto má ꞌyohʉ nthahni 
mín ꞌyohʉ ra Esteban. 9 Nɛ nu ra 
Felipe mi ꞌbʉi goho yʉ́ tꞌįxu him 
bin thąti, nɛ nuꞌʉ, yʉ pøngahyą ʉ, 
bi man rám Hman Oją. 10 Nɛ nuꞌbʉ 
mám ꞌbʉhmbe bʉ ꞌda yʉ pa bi zøꞌa 
nꞌda rá pøngahyą Oją í Agabo, bá 
nɛxpʉ ra häi Judea. 11 Nuꞌbʉ mi 
zøm bʉ dí ꞌbʉhmbe a, bi gąspa a rá 
ngʉtꞌi ra Pablo nɛ bi duzɛhɛ yʉ́ gua 
nɛ yʉ́ ꞌyɛ ra Agabo, nɛ bi ma:
―Nu rá Hogandąhi Oją bi bɛn̨gä 

ngue ngubʉ da ꞌyørpa yʉ judío a rá 
mbɛti na ra ngʉtꞌi bʉ Jerusalén, nɛ 
din dä bʉ ꞌbʉh yʉ jąꞌi ngue hing yʉ 
judío.
12

 Nuꞌbʉ má øhmbe ꞌbɛꞌa bi man 
ra Agabo, gätho gahe nɛ yʉ mɛngu 
bʉ, dá ørpahe ra tsꞌɛdi hin xtá mba 
ra Pablo bʉ Jerusalén. 13 Nu ra 
Pablo bi ꞌyɛm̨ bʉya:

―ꞌBɛꞌa guí øthʉ guí zomhbʉ. O 
gadí ʉngahʉ ma mbʉi. Nugä dadín 
sägä høntꞌa go ꞌbɛꞌa da tꞌørcagui, o 
gue da thurqui o gue da thog bʉ 
Jerusalén nangue ra Jesús, ma Hmu.
14

 Nɛ him bi zä dá sąmhbe, dá 
hɛthe bʉya nɛ dá ɛm̨hbe:
―Nuꞌa rá pähä Oją da tꞌøtꞌe.
15

 Nɛ mꞌbɛjua bʉya dán sähe nɛ 
dá mbähmbe ra Pablo bʉ Jerusalén. 
16

 Nɛ ꞌdaꞌʉ yʉ ꞌyɛc̨ꞌyɛi bʉ Cesarea dá 
mbähmbe. Nɛ nuꞌbʉ má sømhbe bʉ 
Jerusalén, nuꞌʉ bi zixcähe bʉ rá ngu 
ra Mnasón, ra mɛngu chipre. Nɛ 
mayaꞌbʉ thoho mí ɛc̨ꞌyɛi ra Mnasón. 
Guepʉ rá ngu dán säyahe.

Bi zɛngua ra Jacobo ra 
Pablo bʉ Jerusalén

17
 Nuꞌbʉ má sømhbe bʉ Jerusalén, 

nu yʉ cu nangue ra Cristo bʉ, bi 
hyu yʉ́ mbʉi ꞌbʉ mi nuje, nɛ bi 
zimanhoje. 18 Manꞌda pa bʉya dá 
mbähmbe ra Pablo dá nuhe ra 
Jacobo Santiago, nɛꞌʉ gätho mí 
ꞌbʉpʉ, yʉ́ mingʉrpihʉ, yʉ dącꞌyɛi. 
19

 Nu ra Pablo bi zɛngua ʉ nɛ ꞌbex 
bi dʉꞌmi ꞌdahmiꞌdatho bi ma ꞌbɛꞌa 
gätho bi ꞌyøtꞌ Oją nangue rá ꞌbɛfi ra 
Pablo, nubʉ ꞌbʉh yʉ jąꞌi ngue hing 
yʉ judío. 20 Nɛ nuꞌbʉ mi ꞌyøꞌʉ ꞌbɛꞌa 
bi man ra Pablo gue bi ꞌyømanho 
ꞌbʉ mí sih rám Hman Oją, ɛm̨mɛ bin 
johya nɛ bi ꞌyɛs̨pa Oją. Pɛ nuꞌʉ, bi 
ꞌyɛm̨bi:

―Pɛ guí pądi, ma zʉ cuꞌi Pablo 
gue yʉ mahuąhi thoho yʉ judío i 
ɛc̨ꞌyɛi ya, nɛ gätho i ɛn̨a jatho da 
ꞌyøtꞌ yʉ́n tꞌɛd̨i ra Moisés. 21 Nɛ nuꞌʉ 
bi sifi ꞌbɛꞌa gätho gá ꞌyøtꞌe. Nɛ sä 
ɛn̨ꞌʉ gá xänbi gue gätho da hyɛh 
yʉ́n tꞌɛd̨i ra Moisés ʉ yʉ judío gue 
ꞌbʉpʉ ꞌbʉh yʉ jąꞌi hing yʉ judío, nɛ 

gá xifi ngue hin da mba nthɛqui 
yʉ́ xifani, nɛ hin da ꞌyøtꞌ yʉ́n tꞌøtꞌe 
yʉ judío, ɛn̨ꞌʉ. 22 Nuya ꞌbɛꞌa sä ga 
øthʉ ya, guehma dim pɛti ʉ ma 
mi ꞌyɛc̨ꞌyɛihʉ yʉ judío, gue da 
gohmahyąꞌaꞌi, nguetho da ꞌyøde ya 
gá søhø, bi ꞌyɛm̨bi. 23 Nuya ndeꞌbʉ 
gui ꞌyøtꞌe ꞌbɛꞌa ga xi ahe. Nuya 
ꞌbʉcua goho yʉn ꞌyohʉ ngue bi ma 
da ꞌyøtꞌa nꞌda ran hogui nangue Oją, 
nɛ jatho da ꞌyøtꞌe. Nuya gui ꞌyøtꞌe 
ꞌbɛꞌa da ꞌyøtꞌʉ. 24 Nuꞌi gueꞌe gui six 
bʉya yʉn ꞌyohʉ, nɛ gui ꞌyøtꞌe tengu 
jatho da ꞌyøtꞌʉ, ngue mí ma nꞌda 
ran hogui nangue Oją. Nɛ gätho gui 
jurpa yʉ́ gasto ʉ, gui tämb yʉ dɛꞌyo 
ngue da mbøtsꞌe. Nɛ nubʉya sä gui 
ꞌyąx ni yąhʉ tengu i øtꞌ yʉ jąꞌi nuꞌbʉ 
xʉn guah yʉ pa yʉn hogui. Nɛ 
gätho yʉ jąꞌi sä da bądi ngue him 
majuąniꞌbɛꞌa bi manꞌʉ ꞌda nangueꞌe. 
Nɛ da bąh pʉya nɛꞌe guí tɛnꞌna rán 
tꞌɛd̨i ra Moisés. 25 Pɛ nangue yʉ jąꞌi 
hing yʉ judío ngue bi ꞌyɛc̨ꞌyɛi, ya 
dá pɛnpahe nꞌda ra søcuą, nɛ dá 
xihmbe hin da zi ꞌbɛꞌa bi ꞌbøspa yʉ 
hmite, xín da zaꞌa ra ngø ngue him 
bi bøn rá ji, xín da zi ra ji. Nɛ hin 
da ꞌyøtꞌ yʉn ꞌyomtꞌɛn̨i, bi ꞌyɛn̨ꞌa ra 
Jacobo Santiago.

Bi mba mfɛntꞌi ra Pablo 
bʉ dąniją Jerusalén

26
 Nu ra Pablo bi zixꞌʉ yʉn ꞌyohʉ 

bʉya, nɛ bi ꞌyøtꞌe tengu bi ꞌyøtꞌʉ. 
Nɛ bi mbähä bʉ mbo yʉ́ dąniją yʉ 
judío, ngue da ma ndaꞌa ní pa da 
guah yʉ́ pa ran hogui. Nɛ bi ma 
ndaꞌa ní pa di un yʉ ꞌbøtsꞌe.
27

 Hin ɛ ní zønꞌa yoto pa mi juah 
ran hogui, nu yʉ judío gue hing yʉ 
ꞌyɛc̨ꞌyɛi, yʉ mɛngu ra häi Asia, bi 
nu bʉ mbo ra dąniją ra Pablo. Nuꞌʉ 

bi parba yʉ jąꞌi nɛ bi bɛntꞌ ra Pablo. 
28

 Bi mbafi:
―Nꞌyohʉ ahʉ dyʉ israelhʉ, dami 

zɛje gam bɛnthʉ na ran ꞌyohʉ 
ꞌbäcua, i xänba yʉ jąꞌi hønbʉ go 
hapʉ i pa ngue hingui hojʉ, nɛ ɛn̨a 
nte di muui yʉ́n tꞌɛd̨i ra Moisés nɛ 
nte di muui ma dąnijąhʉ. Nɛ hinga 
høntꞌa bi ꞌyøtꞌe, pɛ manꞌda, bá si 
ua mbo ra dąniją yʉ jąꞌi ngue hing 
yʉ judío. Janangueꞌa bi tsꞌonꞌa ra 
hoganiją ngue mająpi, sä ɛn̨ꞌʉ.
29

 Nguetho mi nu min ꞌyoui ra 
Pablo bʉ ja ra hnini nꞌda ra mɛngu 
éfeso í Trófimo. Nɛ mi mansɛ ngue 
ɛm̨bi bi zixpʉ mbo ra dąniją.

30
 Nɛ nubʉya gätho ra hnini bin 

ja nꞌda ran ꞌyoꞌtsꞌi, nɛ gätho ní 
muxpʉ ꞌbäh ra Pablo, bi bɛntꞌi, bi 
gʉcpʉ thi ra dąniją. Nɛ ꞌbex bi gutꞌ 
yʉ́ niją. 31 Nɛ nuꞌbʉ mí zäpi ɛn̨a xtá 
hyo ra Pablo, nu ra hmudofʉi mí 
øde ngue gätho ra hnini Jerusalén 
bin ꞌyoꞌtsꞌi. 32 Nuꞌa ꞌbex bi zixꞌʉ yʉ 
dofʉi nɛ gätho yʉ hmudofʉi, nɛ 
bi mba nꞌdihi bʉ ꞌbʉh yʉ jąꞌi. Nɛ 
nuꞌbʉ mi nu yʉ jąꞌi gue mba bʉ 
yʉ dofʉi nɛ yʉ hmudofʉi, ꞌbex bin 
hɛ ̨ním ꞌbɛnza ra Pablo. 33 Nɛ nuꞌa 
ra hmudofʉi bʉya bi bɛntꞌ ra Pablo 
ɛn̨a da gotꞌi, nɛ bi manda ngue 
da mba nthątꞌi yoho yʉ cadena. 
Mꞌbɛjua bi tꞌänꞌdʉ, nɛ bi tꞌɛm̨pꞌʉ:
―Toꞌo na, ꞌbɛꞌa bi ꞌyøtꞌna.
34

 Pɛ nu yʉ jąꞌi ɛm̨mɛ madí 
mbahni nɛ gätho ꞌdahma ꞌdanꞌyo 
bi ma. Janangueꞌa nu ra hmudofʉi 
him mi sä da bądi hanja bin ꞌyoꞌtsꞌi. 
Bi manda ngue da zixpʉ ja ra 
ngundofʉi a bʉya. 35 Nɛ nuꞌbʉ mí 
zøm bʉ ja rá ꞌdede ra ngu, bi duxꞌʉ 
yʉ dofʉi a ra Pablo, nguetho nu yʉ 
jąꞌi manꞌda nde da bɛntꞌi mahønꞌa. 

36
 Nguetho xʉn ngu yʉ jąꞌi bi dɛnni 

bi mbafi:
―Dami hyohʉ, ɛn̨ꞌʉ.

Nu ra Pablo bin juąn zɛhɛ 
bʉ ja yʉ́ hmi yʉ jąꞌi

37
 Nɛ nuꞌbʉ manguepʉ da zixpʉ 

mbo ja rá ngu ra Pablo bi ꞌyänꞌna ra 
hmudofʉi:
―Dami ꞌyørqui tsꞌʉ ra mate dan 

yąui tsꞌʉ, bi ꞌyɛn̨a.
Nu ra dofʉi bi dądi:

―Ha guí pąꞌa rá nde yʉ griego.
―Hąha, bi yɛn̨ꞌa ra Pablo.
38

 ―Oh, ha hinga gueꞌe gra 
mɛngu Egipto, ngue gá dʉpꞌa nꞌda 
ran ꞌyoꞌtsꞌi nɛ gá sixpʉ maꞌueni 
goho mahuąhi yʉn ꞌyohʉ ngue yʉ 
hyodu, bi ꞌyɛm̨bi.
39

 Nu ra Pablo bi dądi:
―Hinꞌna, hinga guecä. Nugä dra 

judíogä nɛ dra mɛngu Tarso, nꞌda 
ra dąhnini ngue ja rá tsꞌɛdi bʉ ja ra 
häi Cilicia. Nuya dí äꞌa nꞌda ra mate 
ngue ga xicä tsꞌʉ yʉ jąꞌi.
40

 Nu ra hmudofʉi bi un ran tꞌɛd̨i. 
Nubʉya, nu ra Pablo bí ꞌbäpʉ ja ra 
ꞌdede, nɛ bi uąꞌtsꞌ rá ꞌyɛ ndepe din 
hɛ ̨yʉ jąꞌi. Nɛ nuꞌbʉ min hɛ,̨ bi zofo 
nangue yʉ́ ndesɛ ʉ, gue yʉ́ nde ra 
hebreo, bi ꞌyɛn̨a:

22  ―Nꞌyohʉ ahʉ, gyʉ ta ahʉ, 
gui ꞌyøhmbʉ ꞌbɛꞌa ga xi 

ahʉ ya, bi ꞌyɛn̨ꞌa ra Pablo ꞌbʉ mi 
dʉꞌmi bin yą.
2

 Nɛ nuꞌbʉ mi ꞌyøꞌʉ ngue bi tsꞌofo 
nangue yʉ́ ndesɛ ra hebreo, manꞌda 
bin hɛ.̨ Nu ra Pablo bi ꞌyɛm̨ bʉya:
3

 ―Nugä dra judíogä, dám ꞌbʉcä 
bʉ Tarso, nubʉ ra häi Cilicia, nɛ 
bi mba ma tedegä ua Jerusalén. 
Nɛ dán xäcä rán xädi ra Gamaliel, 
nɛ dán xäcä xʉn ho yʉ́n tꞌɛd̨i ʉ 

ma ngʉrpa bøtahʉ. Nɛ ɛm̨mɛ mi 
ɛh̨yagä nangue rá ꞌbɛfi Oją ngue 
gätho ma mbʉi, tengutho ahʉ ya. 
4

 Nɛ madí undä ran ʉnbi toꞌo gätho 
mi ɛc̨ꞌyɛi ra Jesús, nɛ ꞌdaꞌʉ dá ho 
nɛꞌʉ miꞌda, yʉn ꞌyohʉ nɛꞌʉ yʉ xisu 
dá sixpʉ fädi. 5 Nu ra hmumbäją nɛ 
yʉ dącꞌyɛi da zä din juąnni ꞌbɛꞌa xtá 
øtꞌä, nguetho dá cąnba yʉ́ søcuą 
bi ꞌdacä, gue mí ɛn̨a xcá un yʉ 
ngʉrpi bʉ ja yʉ́ niją ma mijudíohʉ 
bʉ Damasco. Nɛ dá hąx ra ꞌyu dá 
mba bʉ Damasco. Nu ra søcuą dá 
jʉcä ngueꞌa ran tꞌɛd̨i ga cotꞌa fädi 
yʉ ꞌyɛc̨ꞌyɛi, nɛ dí ɛn̨a xcuá si ua 
Jerusalén, ngue xtá nu ua ran ʉnbi.

Nu ra Pablo bi ma ha 
bin jabʉ í ꞌyɛc̨ꞌyɛi

6
 Nɛ nuꞌbʉ mán ꞌyogä bʉ ꞌyu 

hänbʉ Damasco, tenguꞌbʉ mbɛ 
huxyadi, bá cą nꞌda ra nyotꞌi 
mahɛt̨sꞌi, ngue ntsꞌɛdi bi hyärpʉ dí 
ꞌbäi. 7 Nugä dá tąng bʉ häi, nɛ dá øꞌa 
nꞌda ra nde bi xiqui: “Saulo, Saulo, 
hanja gní ʉngagui,” bi ꞌyɛn̨gui. 
8

 Nɛ dá thąti: “Toꞌo i ma Hmu.” Nɛ 
nuꞌa bi xiqui: “Nugä dra Jesús, 
dra mɛngu nazaret, guecä gadí 
ʉngagui.” 9 Nɛ nuꞌʉ ꞌda min ꞌyogähe 
bi nuꞌa ra nyotꞌi, pɛ him bi ꞌyøꞌa 
ra nde ngue bi zocä. 10 Nɛ dá änni: 

“Ma Hmu ꞌbɛꞌa sä ga øtꞌä.” Nɛ nu 
ra Hmu bi ꞌyɛn̨gui: “Dami ndantsꞌi 
ní mba bʉ Damasco, nubʉ, da siꞌa 
bʉ ꞌbɛꞌa gätho dá sänꞌniꞌi gui ꞌyøtꞌe.” 
11

 Nɛ nugä ꞌbex dán xädä nangueꞌa 
ra nyotꞌi, nɛ nuꞌʉ mín ꞌyogähe bi 
gʉrca ma ꞌyɛ, nɛ dá sømhbe bʉ ja ra 
hnini Damasco.
12

 Nɛ mi ꞌbʉpʉ nꞌda ra hocjąꞌi í 
Ananías, ngue mi tɛnni xʉn ho yʉ́n 
tꞌɛd̨i ra Moisés. Nɛ gätho yʉ judío mi 

ꞌbʉpʉ mi numanho a. 13 Nu ra Ananías 
bi zøpʉ dám ꞌbʉcä, nɛ bi xiqui: “Ma 
cuꞌi Saulo, dami hyand ran nɛqui ni dä 
ya.” Nɛ ꞌbex bi zø ma dä, nɛ bi zä dá nu 
a ran ꞌyohʉ bʉya. 14 Nɛ bi xiqui: “Nuꞌa 
Oją mi thąnde ma ngʉrpa bøtahʉ bi 
huahnꞌnaꞌi ngue gui pądi ꞌbɛꞌa rá pähä 
a. Nɛ bi jaꞌaꞌi gá nu rá Hoga Tsꞌʉntꞌʉ, 
nɛ bi jaꞌaꞌi ngue gá ꞌyørpa rá nde a. 
15

 Nuya gui mam bʉ ꞌbʉh yʉ jąꞌi ꞌbɛꞌa 
gá nu nɛ ꞌbɛꞌa gá ꞌyøde. 16 Nɛ hinꞌyʉ 
ꞌbɛꞌa manꞌda gui tøꞌmi, dami ndantsꞌi 
gan xixyą, gui ꞌyɛc̨ꞌyɛi majuąni a 
ra Hmu ngue di ꞌuecꞌaꞌʉ ni tsꞌoqui 
nangue rá thuhu a ra Hmu,” bi ꞌyɛn̨gä 
ra Ananías, bi ꞌyɛn̨ꞌa ra Pablo.

Bi man ra Pablo hanja bi mba 
bʉ ꞌbʉꞌʉ hing yʉ judío

17
 Nɛ xø bi ꞌyɛn̨a:

―Nɛ nuꞌbʉ jąmbá pengä ua 
Jerusalén, dán yąꞌbe Oją bʉ mbo ra 
dąniją, nɛ nu Oją bi jacä dá nu tengu 
nꞌda ra tꞌį. 18 Nɛ dá nugä ra Hmu, bi 
ꞌyɛn̨gui: “ꞌDahmantho dami pøngua 
Jerusalén, nguetho hin da tꞌørpamasu 
ꞌbɛꞌa gui ma nanguecä.” 19 Nɛ dá xiꞌa: 
“Ma Hmu, nuꞌʉ ma mɛnguhe ua gätho 
i pądi ꞌbɛꞌa gätho dá øtꞌä, dá mba bʉ 
gätho ma nijąhe, nɛ dá ʉnba ʉ gätho 
bi ꞌyɛc̨ꞌyɛi i, nɛ dá cotꞌa fädi ʉ. 20 Nɛ 
nuꞌbʉ mi mba ntho ra Esteban mi 
ꞌbäcä bʉ, nɛ ꞌdaꞌangu dá bɛm̨hbe ʉ 
bin hote, nɛ dá jamansup yʉ́ pahni 
ʉ.” 21 Pɛ nu ra Hmu bi xiqui: “Ní mba, 
nguetho ga pɛnhꞌna bʉ yabʉ guepʉ 
ꞌbʉh yʉ jąꞌi ngue hing yʉ judío,” 
ngubʉ bi xiqui, bi ꞌyɛn̨ꞌa ra Pablo.

Nu ra Pablo bi mba ma dä 
bʉ ꞌbʉh yʉ hmudofʉi

22
 Nuꞌʉ bi ꞌyømanho ꞌbɛꞌa bi manꞌa 

ra Pablo, asta gueꞌbʉ mí ma da 

mba bʉ ꞌbʉh yʉ jąꞌi hing yʉ judío. 
Nubʉya bin cuɛꞌʉ yʉ judío i ꞌbäpʉ 
gue hing yʉ ꞌyɛc̨ꞌyɛi, bi mbafi nɛ bi 
ꞌyɛn̨a:

―Dá tho na ran ꞌyohʉ, manꞌda xʉn 
ho ꞌbʉ hin di thoqui dim ꞌbʉi, bi ꞌyɛn̨ꞌʉ.

23
 Manꞌda bi mbafi bi huąꞌtꞌ yʉ́ pahni 

nɛ bi ꞌyɛntsꞌ yʉ fonthäi. 24 Nu ra 
hmudofʉi bi manda da tsꞌixpʉ mbo 
ra Pablo, nɛ bi manda da mba mꞌbɛi, 
ngue ndepꞌa dín juąnꞌna ra Pablo 
hanja ná mbaꞌʉ yʉ jąꞌi. 25 Nɛ nuꞌbʉ i 
pa nthątꞌi ra Pablo ngue ra xifani, bi 
ꞌyänꞌna ra dofʉi ngue mi ꞌbäpʉ:

―Ha i ja nin tꞌɛ ̨dihʉ gui fɛꞌa nꞌda 
ra romano nuꞌbʉ hin ní tꞌørpa ran 
juąnbi, bi ꞌyɛn̨ꞌa ra Pablo.

26
 Nɛ nuꞌbʉ mi ꞌyøꞌa ra dofʉi a 

bi man ra Pablo, bi mba bá xiꞌa rá 
hmu nɛ bi ꞌyɛm̨bi:
―Dami jamansu ꞌbɛꞌa guí ørpa na 

ran ꞌyohʉ, nꞌda ra romano na.
27

 Nɛ bá ɛꞌ̨a ra hmudofʉi bʉya, bi 
ꞌyänꞌna ra Pablo:

―Ha majuąni gueꞌe gra romano.
Nu ra Pablo bi dądi:

―Hąha, bi ꞌyɛn̨a.
28

 Nu ra hmudofʉi bi ꞌyɛm̨pꞌa:
―Xʉn ngu ra mbɛti dá jutꞌä ngue 

dán romanogä.
Nu ra Pablo bi xiꞌa:

―Pɛ nugä mbʉdi thoho ma ta 
bin tꞌun ran tꞌɛd̨i gue din romano, 
janangueꞌa manꞌda dra romanogä.

29
 Nɛ nuꞌa ra hmudofʉi bin su 

nguetho ya xí duꞌtꞌi nɛ nuꞌa ra Pablo 
ra romano na. Janangueꞌa nuꞌʉ nte 
bi ꞌyørpa ra Pablo, ɛn̨a xtá mbɛi.

Nu ra Pablo mi ꞌbäpʉ ja rá junta 
ʉ yʉ́ hmumbäją yʉ judío

30
 Nɛ nuꞌbʉ mi hyatsꞌi, nu ra 

hmudofʉi nde da bądi hanja í yąpꞌʉ 

yʉ judío, bi xoctaꞌa ra Pablo mán 
thuꞌtꞌi, nɛ bi manda dim pɛti yʉ 
hmumbäją nɛ yʉ́ ngʉrpi yʉ judío. 
Nɛ bi zixꞌa ra Pablo bʉ dim pɛti.

23  Nu ra Pablo ɛm̨mɛ madín 
hyɛt̨hʉ bʉ, nɛ bi xifi:

―Nꞌyohʉ ahʉ, nugä ząi dí øtꞌäꞌa i 
xicpa ma mbʉi Oją, asta gue ra pa 
jabʉya, bi ꞌyɛm̨ ꞌbʉ mí dʉꞌmi din yą.

2
 Pɛ nu ra Ananías, ra dąmbäją, 

bi xiꞌʉ gue ꞌdarpʉ mi ꞌbähmbʉ ra 
Pablo, da mbɛrpa rá nde. 3 Nu ra 
Pablo bi xiꞌa ra Ananías bʉya:
―Oją da mbɛpꞌaꞌi nguetho yoho 

ni mbʉi. Sä guí ɛm̨hbʉ hin dá øtꞌ 
yʉn tꞌɛd̨i, pɛ go gueꞌahʉ hin guí 
øthʉ yʉn tꞌɛd̨i, ngue gadí manda da 
ꞌbɛrca ma nde.

4
 Nɛ nuꞌʉ ꞌdarpʉ mi ꞌbähmi bi 

ꞌyɛm̨bi:
―Hanja gní thątꞌa ra dąmbäją 

ngue bi huahnꞌna Oją.
5

 Ra Pablo bi dądi:
―Cu ahʉ, hin dí pącä ngue ra 

dąmbäją a, nuꞌbʉ xcá pącä hin xcá 
thątä ꞌbʉ, nguetho ntꞌoꞌtꞌi gue hin 
ga cꞌąmanꞌʉ ma ngʉrpihʉ, bi ꞌyɛm̨bi.

6
 Nɛ nuꞌa ra Pablo ꞌbʉ mí nuꞌʉ ꞌda 

gue hupʉ ja ra junta, bi bądi hinga 
ꞌdaꞌingu yʉ́ tꞌɛc̨ꞌyɛi ʉ, nguetho ꞌdaꞌʉ 
bi dɛnꞌdʉ i man yʉ saduceo nɛ nu 
miꞌda bi dɛnꞌdʉ i man yʉ fariseo. 
Janangueꞌa nu ra Pablo bi ꞌyɛm̨pꞌʉ 
ꞌbʉpʉ ja ra junta:

―Nꞌyohʉ ahʉ, nugä dra fariseogä, 
nɛ xin rá tsꞌʉntꞌʉgä nꞌda ra fariseo. 
Nugä dí ꞌbäcua nɛ guí ørcahʉ ran 
juąnbi nguetho dí ɛc̨ꞌyɛi gue i 
ndantsꞌ mahønꞌa ʉ i tu, bi ꞌyɛn̨ꞌa ra 
Pablo.
7

 Nɛ nangueꞌa xí man na ra Pablo 
bin junthʉ yʉ fariseo ʉ yʉ saduceo, 
nɛ gätho bin hecpʉ ja ra junta. 

8
 Nguetho i manꞌʉ yʉ saduceo gue 

hingui ndantsꞌ mahønꞌa ʉ i tu, nɛ 
i ma ngue njoꞌo yʉ́m ꞌbɛhni Oją 
mahɛt̨sꞌi, nɛ i ma ngue njoꞌo yʉn 
dąhi. Pɛ nu yʉ fariseo gätho i ɛc̨ꞌyɛi. 
9

 Bin ja nꞌda ra mbahni, nɛ nubʉya 
bin ndantsꞌi ꞌdaꞌʉ yʉ́ xänbate ʉ yʉ 
fariseo, bi ꞌyɛn̨ꞌʉ:
―Nuna ran ꞌyohʉ ꞌbäcua, nte mán 

tsꞌo bi ꞌyøtꞌe. Xiꞌbʉ majuąni nꞌda 
ran dąhi o gue nꞌda rám ꞌbɛhni Oją 
mahɛt̨sꞌi bin yąui, ndeꞌbʉ hin ga 
sʉhmbʉ Oją, bi ꞌyɛn̨a.
10

 Pɛ nuꞌʉ ꞌbʉpʉ ja ra junta, ɛm̨mɛ 
bin sʉꞌʉ, asta gueꞌbʉ mí zu ra 
hmudofʉi da sɛnꞌinde ra Pablo. Bi 
xih yʉ́ dofʉi bʉya gue ba jʉcpʉ 
ꞌbʉh yʉ jąꞌi, nɛ da zix mahønꞌa bʉ ja 
ra ngundofʉi.
11

 Nɛ nuꞌbʉ min xui, ra Hmu 
mahɛt̨sꞌi bim ꞌbähmi ra Pablo nɛ bi 
ꞌyɛm̨bi:

―O di tu ni mbʉi Pablo, nguetho 
ngutho gui ma bʉ ja ra dąhnini 
Roma nanguecä, tengutho gá 
mangua Jerusalén.

Mi ɛn̨a xtá tho ra Pablo
12

 Nuꞌbʉ mi hyatsꞌi, ꞌdaꞌʉ yʉ judío 
ꞌdaꞌingu bi bɛn̨ꞌʉ da hyo ra Pablo, nɛ 
bi ma jatho di jąꞌtsꞌa bi manꞌʉ. Nɛ 
bi ꞌyɛn̨ꞌʉ ngue hin din sihmɛ, xíng 
ra dehe da zi, asta gueꞌbʉ go bi 
hyo. 13 Nɛ mi pongui yote má ꞌyohʉ 
ʉ ꞌdaꞌangu bi ma ngue da hyo ra 
Pablo. 14 Nuꞌʉ bi mba bʉ ꞌbʉh yʉ 
hmumbäją nɛ yʉ dącꞌyɛi, nɛ bi xifi:
―Nugähe dá mamhbe majuąni 

ꞌbɛꞌa ga øthe, nɛ hin dan sihmɛhe 
asta gueꞌbʉ go dá hohe ra Pablo. 
15

 Janangueꞌa nu ahʉ nɛꞌʉ miꞌda guín 
ꞌyohʉ bʉ ja ra junta, nuꞌbʉ nixudi gui 
xihmbʉ ra hmudofʉi ba siꞌa ra Pablo, 

gui ꞌyɛm̨bi gue gui ꞌyänhdʉ miꞌda 
yʉn tꞌänni. Janangueꞌa nugähe bʉya, 
dan sähe gua täcuahe bʉ ja ra ꞌyu, 
ga hohe, bi ꞌyɛn̨ꞌʉ.
16

 Pɛ nu rá ꞌbɛꞌue ra Pablo bi ꞌyøde 
ꞌbɛꞌa nde da ꞌyørpa yʉn ꞌyohʉ. Bi 
mba bʉ ja ra ngundofʉi nɛ bi xiꞌa 
ra Pablo. 17 Nu ra Pablo bi zonhꞌna 
nꞌda ra dofʉi bʉya, bi ꞌyɛm̨bi:
―Dami six na ra tsꞌʉntꞌʉ bʉ bí 

ꞌbʉh ra hmudofʉi, nguetho i ja ꞌbɛꞌa 
da xifi.
18

 Nu ra dofʉi bi zixpʉ ꞌbʉꞌa rá 
hmu, nɛ bi xifi:
―Nuꞌa ra Pablo ngue i ofädi, bi 

zoncagui nɛ bi ꞌyäc ra mate gua siua 
na ra tsꞌʉntꞌʉ, nguetho ja ꞌbɛꞌa da xiꞌi.
19

 Nu ra hmudofʉi bi bɛntpa rá ꞌyɛ 
ra tsꞌʉntꞌʉ, nꞌdanni bá änni:
―ꞌBɛꞌa guín nde gui xiqui.
20

 Nuꞌa ra tsꞌʉntꞌʉ bi xiꞌa ra 
hmudofʉi bʉya:
―Nuꞌʉ ꞌda yʉ judío bin yąsɛꞌʉ, 

bi ma da ꞌyäꞌa ra mate ꞌbʉ nixudi, 
ngue gui sixpʉ mahønꞌa bʉ ja ra 
junta ra Pablo, nguetho da ꞌyɛn̨ꞌi, da 
ꞌyän miꞌda yʉn tꞌänni. 21 Pɛ ꞌyo guí 
øtꞌe ꞌbɛꞌa da xiꞌi, nguetho i pongui 
yote má ꞌyohʉ yʉ judío ngue xʉn 
jotꞌ ra ꞌyu, i täcua bʉ ra Pablo. Nuꞌʉ, 
ꞌdaꞌangu xʉm ma ngue xín din sithe 
xín din sihmɛ asta gueꞌbʉ go bi hyo 
ra Pablo. Nɛ i tøpꞌa thoho ꞌbɛꞌa go 
gui ma, bi tꞌɛm̨pꞌa ra hmudofʉi.

22
 Nu ra hmudofʉi bi hɛcua ra 

tsꞌʉntꞌʉ ngue njon da xifi, ngue ya 
xí xiꞌa ra hmudofʉi. Nɛ nubʉya bi 
xifi da mba.

Nu ra Pablo bi mba mꞌbɛhni 
bʉ ꞌbʉh ra Félix

23
 Nubʉya nu ra hmudofʉi bi 

zohnꞌdʉ yoho yʉ ngʉrpa dofʉi, bi 

xifi din sä yociɛnto ndofʉi da mba 
bʉ ra hnini Cesarea ꞌbʉ gʉto nxui. 
Nɛ da mbähä mi hyąte ma ꞌdɛtꞌa yʉ 
dofʉi ngue din tøgue, nɛ da mbähä 
mi yociɛnto yʉ dofʉi ngue i cʉ yʉn 
tsꞌątꞌɛgui. 24 Nɛ bi manda da thøspa 
yʉ fani ngue da hyux a ra Pablo. 
Nɛ bi xifi di jamansu xʉn ho bʉ 
ꞌyu, asta gueꞌbʉ go bi dä bʉ ꞌbʉh ra 
tsꞌʉtꞌabi Félix. 25 Nɛ bi ꞌyoꞌtꞌa nꞌda 
ra søcuą ra hmudofʉi, bi mbɛnpa ra 
tsꞌʉtꞌabi Félix.
26

 Nɛ bi ꞌyɛn̨ꞌa ra søcuą:
“Nugä dra Claudio Lisias, dadí 

zɛnguaꞌi, gra Félix, gra hoga 
tsꞌʉtꞌabi. 27 Nuna ran ꞌyohʉ na, 
nuꞌbʉ mi bɛntꞌ yʉ judío, nde xtá 
hyo. Pɛ dá yąmhbe nangue xʉn ngu 
yʉ dofʉi, nguetho dá øcä ngue ra 
romano na. 28 Nugä him mí pądi 
hanja bi mba ma yąpi, dá sixpʉ ja 
rá junta yʉ judío. 29 Pɛ nubʉya dá 
øde ngue høntꞌʉ yʉ́n tꞌɛd̨i zɛhɛ yʉ 
judío ngue í mba ma yąpi, nɛ hinꞌyʉ 
ꞌbɛꞌa dí tho, o gue dín ofädi. 30 Nɛ 
nuꞌbʉ mi sicä ꞌbɛꞌa nde da ꞌyøtꞌ yʉ 
judío, ngue nde da hyo, ꞌbex dá 
pɛnhꞌna bʉ guí ꞌbʉi. Nɛ dá xiꞌʉ yʉ 
nyąpate gue da xiꞌi ꞌbɛꞌa ní mbɛspa 
ra hnumanꞌʉ. Nɛ høntꞌa dá xiꞌa ya,” 
bi ꞌyɛn̨ꞌa rá søcuą ra hmudofʉi.

31
 Nu yʉ dofʉi bʉya bi ꞌyøtꞌe tengu 

bi xiꞌʉ yʉ́ hmu. Nuꞌʉ bi zixꞌa ra 
Pablo ꞌbʉ min xui, asta gueꞌbʉ mí 
zøm bʉ Antípatris. 32 Nuꞌbʉ mí hyax 
bʉya, bá peng bʉ yʉ dofʉi gue him 
madín tøgue. Pɛ nuꞌʉ gätho madín 
tøgue bi thoqui bi zixꞌa ra Pablo ʉ. 
33

 Nuꞌbʉ mí zøm bʉ ra hnini Cesarea, 
bin däp ra søcuą ra tsꞌʉtꞌabi, nɛ bi 
mba ma dä bʉ ra Pablo. 34 Nɛ nuꞌbʉ 
mi nuꞌa ra tsꞌʉtꞌabi a ra søcuą, bi 
ꞌyänꞌna ra Pablo:

―Hapʉ ni häi.
Nɛ nu ra Pablo bi xifi gue ra 

mɛngu bʉ ra häi Cilicia. 35 Nu ra 
tsꞌʉtꞌabi bʉya bi xiꞌa ra Pablo:
―Nugä ga øcä ꞌbɛꞌa gui mam ꞌbʉ 

bi zøꞌʉ di yąpꞌiꞌi.
Nɛ bi manda da mba mꞌbädi bʉ ja 

rá ngutsꞌʉtꞌabi ndudąn Herodes.

Nu ra Pablo bin juąn zɛhɛ 
bʉ ꞌbʉh ra Félix

24  Nɛ nuꞌbʉ mi juaꞌa cʉtꞌa pa, 
bi mba bʉ ra Ananías, ra 

hmumbäją, nɛ ꞌda yʉ dącꞌyɛi, nɛ 
ra Tértulo ran hocpate. Nɛ bi xiꞌa 
ra tsꞌʉtꞌabi ꞌbɛꞌa í mba ma yąpi ra 
Pablo. 2 Nuꞌbʉ mí tsꞌonh ra Pablo, bi 
dʉꞌmi bin yąpate a ra Tértulo. Nuꞌa 
bi xiꞌa ra Félix:
―Nugähe dí pąhmbe ngue 

nangueꞌe i ja ran johya ua ra häi 
dí ꞌbʉhmbe. 3 Nɛ gäthogähe manꞌda 
dí ꞌbʉhmbe xʉn ho nangue ꞌbɛꞌa 
guí øtꞌe. Nɛ gätho yʉ pa dí xiꞌahe ra 
jamadi nangueꞌe. 4 Nuya hingui ngu 
ꞌbɛꞌa ga xiꞌaꞌi, pɛ gui ꞌyørca ra mate 
gui ꞌyøde ꞌbɛꞌa dí xi ahe. 5 Nuna 
ran ꞌyohʉ, ɛm̨mɛ ra tsꞌomꞌbäi na, nɛ 
ɛm̨mɛ di parba yʉ judío hønbʉ go 
hapʉ ꞌbʉi ngue gätho ra ximhäi. Nɛ 
nuna, rá ngʉrpi ꞌdaꞌʉ yʉ jąꞌi tꞌɛm̨bi 
yʉ nazareno. 6 Nuꞌa mí nde xtí tsꞌon 
ra dąniją bʉ Jerusalén, pɛ nugähe dá 
bɛnthe, nɛ dí ɛm̨hbe xcá juąnbahe 
tengu im mam bʉ ja man tꞌɛd̨ihe. 
7

 Pɛ nu ra hmudofʉi, ra Lisias a, con 
rá tsꞌɛdi bá jʉcpʉ mi ꞌbʉhmbe. 8 Nɛ 
bi xije dan yąfe ua. Nuya, nuꞌbʉ gui 
ꞌyän zɛhɛ a, gui pądi gue majuąni 
ꞌbɛꞌa gätho ní mba ma yąpi, bi 
ꞌyɛm̨pꞌa ra tsꞌʉtꞌabi a ra Tértulo.

9
 Nɛ nuꞌʉ yʉ judío min ꞌyohʉ, 

ꞌdaꞌangu bi manꞌʉ. 10 Nɛ nu ra 

tsꞌʉtꞌabi bi un ran tꞌɛd̨i ra Pablo gue 
din yą bʉya. Nu ra Pablo bi ma, bi 
ꞌyɛn̨a:

―Nugä i hu ma mbʉi ngue sä dan 
juąndä ua, nguetho guí pądi ꞌbɛꞌa 
nám ꞌbʉhmbe dyʉ judíohe, gue 
xʉn ngu yʉ jɛya guín tsꞌʉtꞌabi ua. 
11

 Nuꞌbʉ guí nde gui pądi, sä gui 
pądi, ja mán ꞌdɛꞌmayo ma pa ya gue 
dá mba bʉ Jerusalén, dá thąnde Oją 
bʉ. 12 Nɛ nuꞌʉ ma mijudíohe him 
bi nu ꞌbʉ ꞌboꞌo xcán junthe, xím bi 
nu ꞌbʉ ꞌboꞌo xcá parbi, xínga guepʉ 
ja ma dąnijąhe, xínga guepʉ ja ma 
tꞌʉnijąhe, xínga guepʉ gätho ra 
hnini. 13 Nuya hingui sä din juąnni 
xʉn ho nguetho him majuąni 
ꞌbɛꞌa ní yącpä ya. 14 Pɛ nuya dadín 
juąndä gue dí tɛndä ra ꞌyu maꞌdaꞌyo, 
nɛ gueꞌa ɛm̨bi him majuąni ʉ. Pɛ 
guetꞌa ra ꞌyu mí tɛnꞌdʉ ma ngʉrpa 
bøtahe, gue mí numansu Oją 
nguetho dí ɛc̨ꞌyɛi ꞌbɛꞌa gätho mán 
tꞌoꞌtꞌi bʉ ja rá søcuą yʉ́n tꞌɛd̨i ra 
Moisés nɛ yʉ́ søcuą yʉ pøngahyą. 
15

 Nɛ nugä dí tøꞌmi ꞌbɛꞌa nín ho da 
ꞌyøtꞌ Oją, tengu i tømpꞌ ya i ꞌbäcua. 
Nugähe dí ɛc̨ꞌyɛihe ngue gätho xʉn 
du da ndantsꞌi, nɛꞌʉ bi ꞌyøtꞌ ran ho, 
nɛꞌʉ bi ꞌyøtꞌ ran tsꞌo. 16 Janangueꞌa 
gätho dí øtꞌä ꞌbɛꞌa di bɛn̨gä Oją 
nꞌdahma hin hapʉ da thįnga ma 
tsꞌoqui, xínga guepʉ ꞌbʉ Oją xínga 
guepʉ ꞌbʉh yʉ jąꞌi, bi ꞌyɛn̨a.
17

 Nɛ xø bi ꞌyɛn̨a:
―Nɛ nuꞌbʉ mi thogui xʉn ngu yʉ 

jɛya, bá pengä bʉ Jerusalén ngue 
ga un yʉn tꞌunni ma mɛnguhe, nɛ 
ga un yʉn tꞌunni bʉ ja ma dąnijąhe. 
18

 Nɛ ngubʉ dá øtꞌä bʉ dąniją, dá 
thąnde Oją. ꞌDaꞌʉ yʉ judío, yʉ 
mɛngu bʉ ra häi Asia dán tįmhbe 
bʉ bʉya. Nɛ njom mí ꞌbʉpʉ xʉn ngu 

yʉ jąꞌi, xíng ra sʉi mi ja bʉ. 19 Nuꞌʉ 
gue dán tįngähe bʉ, ndeꞌbʉ gueꞌʉ 
xtambá ꞌyɛc̨ua ʉ, xtá mangua ꞌbʉ 
ja ꞌbɛꞌa dá øtꞌä bʉ. 20 O gue guehya 
yʉn ꞌyohʉ ꞌbäcua da ma ꞌbʉ ja ꞌbɛꞌa 
bi nurcä ꞌbʉ má mbagä bʉ ja ra 
junta. 21 Høntꞌa ntsꞌɛdi dá mangä bʉ, 
nɛ dá ɛm̨bä ʉ: “Nu ahʉ guí ørcä ran 
tsꞌɛmbi nam pa ya nguetho dí ɛc̨ꞌyɛi 
ngue i ndantsꞌʉ i tu,” dá ɛn̨gä, bi 
ꞌyɛn̨ꞌa ra Pablo.

22
 Nɛ nuꞌbʉ mi ꞌyøꞌa ra Félix ꞌbɛꞌa 

bi man ra Pablo, ꞌbex bi ma da 
guah ra junta, nguetho xʉn ngu tsꞌʉ 
mi pąꞌa ra Félix nangue rá ꞌyu Oją. 
Nɛ bi xiꞌʉ:
―Nuꞌbʉ dambá ɛc̨ua ra hmudofʉi, 

ra Lisias, sä ga pącä ꞌbɛꞌa gätho bin 
ja.

23
 Nɛ nuꞌa ra Félix bi manda da 

thoqui da mba mꞌbädi ra Pablo. Nɛ 
bi manda ngue da tꞌørpa ran ho 
nangueꞌa, nɛ nuꞌʉ yʉ́ amigo sä da 
mba bʉ nɛ di unni ꞌbɛꞌa gätho da 
hyoni.
24

 Nuꞌbʉ mí thoꞌi tsꞌʉ ꞌda yʉ pa, 
nu ra Félix bá peng bʉ ja ra hnini 
Cesarea, bán ꞌyoui rá xisu í Drusila, 
nuꞌa ra judío a. Nɛ bi zonꞌna ra 
Pablo, ndepe da ma hague dán zä 
nꞌda da ꞌyɛc̨ꞌyɛi ra Jesucristo. 25 Nɛ 
nuꞌbʉ mi man ra Pablo nangue 
ram ꞌbʉi njuąntho, nɛ bi ma ngue di 
jamansu ꞌbɛꞌa da ꞌyøtꞌa nꞌda, nɛ bi 
ma din ja ran tꞌänni ꞌbʉ ran zɛgui 
nangue yʉ tsꞌoqui, nu ra Félix bin 
su bʉya, nɛ bi xifi:
―Høntꞌa gá xic ya, ꞌbɛ ním 

ꞌbähma bʉ ja ra fädi mahønꞌa, 
nɛ nuꞌbʉ da bongui ga zonꞌnaꞌi 
mahønꞌa, bi tꞌɛm̨pꞌa ra Pablo.
26

 Nu ra Félix mí ɛn̨a xtán guꞌtꞌi 
tsꞌʉ, nꞌdahma xtí thøꞌa ra Pablo. 

Janangueꞌa njąntꞌa thoho min zohni 
nɛ min yąui. 27 Nɛ nuꞌbʉ mi guaꞌa 
nyojɛya bi mba ma poni a ra Félix, 
nɛ bi hyuꞌa ra Porcio Festo. Nu ra 
Félix ꞌbʉ mí bøm bʉya, bi zopʉ ra 
Pablo bʉ ja ra fädi, nguetho mí su 
da numanꞌʉ yʉ judío ꞌbʉ xtí hocpi.

Nu ra Pablo din juąn bʉ ꞌbʉh ra Festo

25  Nu ra Festo bi mba bʉ ra 
häi guepʉ din tsꞌʉtꞌabi, nɛ 

hyupa bim ꞌbʉpʉ ra hnini Cesarea, 
bi mba bʉ ra hnini Jerusalén bʉya. 
2

 Nubʉ Jerusalén, yʉ hmumbäją nɛ 
yʉ́ ngʉrpi yʉ judío bi xiꞌa ra Festo, 
bi nyąpi nangue ra Pablo. 3 Nɛ bi 
ꞌyørpa tsꞌɛdi bi ꞌyäp ra mate ngue 
da zohna ra Pablo ngue da zøm 
bʉ Jerusalén, nguetho im bɛn̨ꞌʉ da 
gorpa bʉ ꞌyu, gue nde da hyo. 4 Pɛ 
nu ra Festo bi xifi ngue ofädi bʉ 
Cesarea ra Pablo, nɛ “mi tsꞌʉtho ga 
mbagä ya,” bi ꞌyɛm̨bi.
5

 Nɛ bi xifi:
―Ndeꞌbʉ ga mbähä ꞌda ahʉ gue ja 

ni tsꞌɛdihʉ, nɛ nuꞌbʉ ja mán tsꞌo bi 
ꞌyøtꞌa, sä gui yąfʉ.

6
 Nu ra Festo, masque mbɛ man 

ꞌdɛtꞌa pa bim ꞌbʉpʉ Jerusalén, bi 
mba bʉ Cesarea bʉya. Nuꞌbʉ 
mí hyax bʉya, bi mba bʉ ja rán 
juąnbate, nɛ bi manda ba tsꞌi ra 
Pablo. 7 Nɛ nuꞌbʉ mi zøm bʉ ra 
Pablo, nu yʉ judío ngue bá nɛxpʉ 
Jerusalén bi mbäꞌtsꞌi. Nɛ ɛm̨mɛ xʉn 
ngu ꞌbɛꞌa xʉn tsꞌo í yąpi. Pɛ hingui 
sä da bøm majuąni ꞌbɛꞌa bi manꞌʉ. 
8

 Nu ra Pablo bi ma nanguesɛ bʉya:
―Nte dá øtꞌä ngue hingui ho 

nangue man tꞌɛd̨ihe dyʉ judíohe, 
xínga gueꞌa ra dąniją, xínga gueꞌa 
rán tꞌɛd̨i ra hmutsꞌʉtꞌabi bʉ Roma, 
bi ꞌyɛn̨ꞌa ra Pablo.

9
 Nu ra Festo nde da ꞌyøtꞌa dí 

numanho ʉ yʉ judío, janangueꞌa bi 
ꞌyänꞌna ra Pablo:

―Ha guí nde gui mba bʉ 
Jerusalén, guepʉ ba øtꞌa ran juąnbi 
bʉ, nangue ꞌbɛꞌa í yąpꞌa yʉ judío.
10

 Nu ra Pablo bi dądi:
―Hinꞌna, guecua rán säui da 

tꞌørcä ran juąnbi ua, nguetho bi 
ꞌdaꞌa ran tꞌɛd̨i ra hmutsꞌʉtꞌabi ꞌbʉpʉ 
Roma gue gui ꞌyørcä ran juąnbi ua. 
Nɛ nte mán tsꞌo xtá ørpa yʉ judío, 
gue gui sixcä bʉ. Nuꞌi guí pądi xʉn 
ho ngue te dá øtꞌä. 11 Pɛ nuꞌbʉ xtá 
øtꞌä nꞌda ran tsꞌo gue i man nin tꞌɛd̨i 
gui hyogui, jatho ga tu ꞌbʉ, hin ga 
ꞌdagui nangue man dąte. Pɛ nuꞌbʉ 
him majuąni ꞌbɛꞌa ní yącpä ʉ, njoꞌo 
nꞌda i ja rán tꞌɛd̨i di dägä bʉ ja yʉ́ 
ꞌyɛ ʉ. Nugä dí äꞌa ran tꞌɛd̨i gui thocä 
bʉ ꞌbʉh ra hmutsꞌʉtꞌabi bʉ Roma, 
bi ꞌyɛn̨ꞌa ra Pablo.
12

 Nuꞌbʉ min yąhʉ yʉ́m fätsꞌihʉ a 
ra Festo, bi xiꞌa ra Pablo:
―Nuꞌbʉ guí ɛn̨a ga dä ahe bʉ 

Roma, da zä ꞌbʉ, bi ꞌyɛm̨bi.

Nu ra Festo i yąui ra tsꞌʉtꞌabi Agripa
13

 Nuꞌbʉ mi thoꞌi ꞌda yʉ pa, nꞌda rá 
tsꞌʉtꞌabi yʉ judío, ra Agripa na, nɛꞌa 
rán ju, Berenice, bi zøm bʉ Cesarea 
di zɛngua a ra tsꞌʉtꞌabi Festo. 14 Nɛ 
nuꞌbʉ mi ꞌbʉpʉ ꞌda yʉ pa, nu ra 
Festo bi xiꞌa ra Agripa nangue ra 
Pablo, bi ꞌyɛm̨bi:
―O bʉ nꞌda ran ꞌyohʉ, i ofädi, 

ngue bi zocua ra Félix, í Pablo a. 
15

 Nɛ nuꞌbʉ má mbagä bʉ Jerusalén, 
nu yʉ hmumbäją nɛ yʉ dącꞌyɛi ngue 
yʉ judío bi xicä nangue ra Pablo. 
Nuꞌʉ mi äp ran ʉnbi nangueꞌa. 
16

 Nɛ nugä dá xiꞌʉ: “Pɛ nugähe dyʉ 
romanogähe hingui sä ga hohe nꞌda 

ꞌbʉ hinda nadí juąnbähe ʉ, nɛ dim 
ꞌbäpʉ ja yʉ́ hmi toꞌo di yąpi, din 
yąsɛ.” Ngubʉ dá xifi. 17 Nɛ nuꞌbʉ mi 
zøcua yʉn yąpate, nuꞌbʉ mi hyatsꞌi, 
ꞌbex dá mba bʉ ja man juąnbate 
nɛ dá manda da tsꞌixpʉ a ra Pablo. 
18

 Nuꞌbʉ mí ꞌbähmbe bʉ ʉ yʉn 
yąpate, pɛ xínga nꞌdare bi ma gue 
yʉ tsꞌoqui tengu mím bɛn̨gä ngue 
xtá ma. 19 Pɛ høntꞌa nꞌda ram hma 
madín junthʉ nangue ꞌbɛꞌa mi ɛc̨ꞌyɛi 
zɛhɛ ʉ yʉ judío. Nɛ nangue nꞌda ran 
ꞌyohʉ í Jesús nín juntꞌʉ, ngue bi du, 
pɛ nu ra Pablo ntsꞌɛdi bi ma ngue i 
ꞌbʉi, bi ꞌyɛn̨a.

20
 Nu ra Festo bi thoqui bi ma:

―Nɛ nugä hin dí pącä ga øtꞌä ran 
juąnbi nangue ꞌbɛꞌa ɛc̨ꞌyɛi yʉ judío. 
Janangueꞌa dá änꞌna ra Pablo ꞌbʉ 
nde da mba bʉ Jerusalén, da mba 
ma juąnbi bʉ. 21 Pɛ nu ra Pablo bi 
ꞌyäc ran tꞌɛd̨i, nde ga dä bʉ ꞌbʉh 
ra hmutsꞌʉtꞌabi Augusto bʉ Roma. 
Dá manda bʉya da ꞌbädi asta 
gueꞌbʉ bi zä ga pɛhndä bʉ ꞌbʉh ra 
hmutsꞌʉtꞌabi, ɛn̨ꞌa ra Festo.
22

 Nu ra tsꞌʉtꞌabi Agripa bʉya, bi 
xiꞌa ra Festo:
―Nugä dín nde ga øde ꞌbɛꞌa da 

manꞌa ran ꞌyohʉ.
Bi dąꞌa ra Festo bʉya:
―Nixudi da zä gui ꞌyøde.
23

 Manꞌda pa bʉya bi mba bʉ ja 
rá ngu ran juąnbate ra Agripa nɛ ra 
Berenice. Nɛ bi mba bʉ mbo gätho 
ja yʉ́ tsꞌɛdi, min ꞌyohʉ yʉ hmudofʉi 
nɛ yʉ ngʉrpi bʉ ja ra hnini Cesarea. 
Nɛ bi tsꞌini xʉn ho nguetho i ja 
yʉ́tsꞌɛdi. Nɛ nuꞌa ra Festo bi manda 
da tsꞌixpʉ ra Pablo. 24 Nɛ nubʉya bi 
ꞌyɛn̨ꞌa ra Festo:

―Nuꞌi gra tsꞌʉtꞌabi Agripa, nɛ ahʉ 
gyʉn ꞌyohʉhʉ gätho guí ꞌbʉhmbʉ 

ua ya, guí nuhʉ na ran ꞌyohʉ. Nɛ 
gätho yʉ judío ꞌbʉpʉ Jerusalén 
nɛꞌʉ ꞌbʉcua Cesarea madín yąpi 
nanguehna. Nuꞌʉ njąmꞌbʉ mi 
ɛꞌtꞌa mi xiqui ngue mi ädi da mba 
ntho. 25 Pɛ nuꞌbʉ má pącä ngue nte 
bi ꞌyøtꞌa rán säui dí tho, dá ɛn̨gä 
ga pɛnpʉ ꞌbʉh ra hmutsꞌʉtꞌabi bʉ 
Roma, nguetho mí mansɛ da mba 
ma dä bʉ. 26 Pɛ hinꞌyʉ ꞌbɛꞌa sä ga 
oꞌtꞌä a xʉ ꞌyøtꞌe ngue ga pɛnpa ma 
hmu. Janangueꞌa dá zonhdä na 
ran ꞌyohʉ, gui ꞌyøhmbʉ tsꞌʉ ꞌbɛꞌa 
da man ya, ma tsꞌʉtꞌabi Agripa i. 
Nɛ nuꞌbʉ gá ꞌyøhmbʉ, masque da 
zä gui xijʉ bʉya ꞌbɛꞌa da zä ga oꞌtꞌä 
nangue ran yąpi. 27 Nguetho dí ɛn̨a 
hingui ho ga pɛnpʉ nꞌda ra ofädi, 
nɛ nte má søcuą da jątsꞌi ngue da 
mam bʉ hanja i ofädi, bi ꞌyɛn̨ꞌa ra 
Festo bʉya.

Nu ra Pablo bin juąn zɛhɛ 
bʉ ꞌbʉh ra tsꞌʉtꞌabi Agripa

26  Nuꞌa ra Agripa bi xiꞌa ra 
Pablo:

―Da zä gui mansɛ nangueꞌa zɛhɛ, 
bi ꞌyɛm̨bi.

Nu ra Pablo bi uąn rá ꞌyɛ nɛ bi ma 
nanguesɛ. Bi ꞌyɛn̨a:
2

 ―I jagä ran johya, nguetho sä 
dam ꞌbäcä ua ja ni hmi, gra tsꞌʉtꞌabi 
Agripa, nɛ sä gam mangä nangue 
ꞌbɛꞌa í yącpä ma mijudíohe. 3 Nguetho 
guí pądi xʉn ho ꞌbɛꞌa gätho yʉ́n 
tꞌøtꞌe yʉ judío, nɛ guí pądi ꞌdahma 
ꞌdanꞌyo ma tꞌɛc̨ꞌyɛihe dyʉ judíohe. 
Janangueꞌa dí äꞌa ra mate, gui ꞌyøꞌi 
tsꞌʉ xʉn ho ꞌbɛꞌa gam mangä.

Rám ꞌbʉi ra Pablo ꞌbʉ hin ní ꞌyɛc̨ꞌyɛi
4

 Nuꞌʉ gätho ma mijudíohe i pądi 
ꞌbɛꞌa ním ꞌbʉi dá øtꞌä bʉ ꞌbʉh ma 

mɛnguhe, ꞌbʉ mán tꞌʉhnigä nɛꞌbʉ 
mám ꞌbʉcä bʉ Jerusalén, asta 
guehya. 5 Nuꞌʉ hinꞌyʉ ra pähä da 
ma, pɛ mayaꞌbʉ mi pądi ngue nyaꞌa 
thoho dá tɛnni xʉn ho tengu man 
yʉ fariseo. Nu yʉ fariseo manꞌda 
ɛh̨ya da ꞌyøtꞌ man tꞌɛd̨ihe dyʉ 
judíohe xinda gueꞌʉ miꞌda. 6 Nuya 
dí ꞌbäcua ja ran juąnbate, nangueꞌa 
ꞌbɛꞌa dí ɛc̨ꞌyɛi. Nugä dí ɛc̨ꞌyɛi ꞌbɛꞌa 
bi xiꞌa Oją ma ngʉrpa bombøtahe, 
ngue da xoxꞌʉ xʉn du. 7 Nugähe 
yʉ́m bomꞌbɛto ʉ ꞌdɛꞌmayoho yʉ́ 
tsꞌʉntꞌʉ ma ngʉrpa bombøtahe ra 
Jacob, dí ɛh̨yahe ma pa nɛ ra xui 
nangue rá ꞌbɛfi Oją. Nɛ nugähe 
dí tømhbe ꞌbɛꞌa bi man Oją, gue 
da xoxꞌʉ xʉn du. Nugä dí ɛc̨ꞌyɛi 
gue majuąni bi dʉꞌmi bi ꞌyøtꞌa, nɛ 
gueꞌa ní yącpä ya ma mijudíohe, 
ma tsꞌʉtꞌabi Agripa i. 8 Hanja gní 
bɛm̨hbʉ ngue hingui sä Oją da 
xoxꞌʉ xʉn du, bi ꞌyɛn̨ꞌa ra Pablo.

Bi man ra Pablo madí ʉnba yʉ ꞌyɛc̨ꞌyɛi
9

 Nɛ xø bi ꞌyɛm̨ mahønꞌa:
―Guec zɛhɛgä, nyaꞌa thoho dá 

bɛn̨gä ngue mi ɛn̨gä xʉn ho ꞌbʉ ga 
sʉcä ra Jesús, ra mɛngu Nazaret. 
10

 Nubʉ Jerusalén xʉn ngu yʉ 
ꞌyɛc̨ꞌyɛi dá cotꞌa fädi, nguetho bi 
ꞌdacä ran tꞌɛd̨i yʉ hmumbäją. Nɛ 
nuꞌbʉ mi tꞌɛn̨a da mba ntho, ꞌdaꞌangu 
dá bɛm̨hbe. 11 Nɛ xʉn ngu yʉ nidį dá 
ʉnba ʉ yʉ ꞌyɛc̨ꞌyɛi bʉ ja ma nijąhe 
dyʉ judíohe. Nɛ dá säpi dá sɛrpa yʉ́ 
tꞌɛc̨ꞌyɛi. Nɛ nugä ɛm̨mɛ min cuɛgä 
nangueꞌʉ, nɛpʉ ja yʉ hnini yatho dá 
mbagä, dá un ran ʉnbi ʉ, bi ꞌyɛn̨a.

Bi mam mahønꞌa ha bin 
jabʉ bi ꞌyɛc̨ꞌyɛi

12
 Nɛ xø bi ꞌyɛm̨ mahønꞌa:

―Nɛ dá cąxä ra søcuą, ngue 
rán tꞌɛd̨i yʉ hmumbäją, ngue ga 
ʉnba yʉ ꞌyɛc̨ꞌyɛi. Dá hą ra ꞌyu ná 
mba bʉ ra hnini Damasco. 13 Nuꞌi 
ma tsꞌʉtꞌabi Agripa i, nuꞌbʉ mbɛ 
huxyadi dá nu bʉ ꞌyu nꞌda ra nyotꞌi 
bí ꞌyɛh̨ mahɛt̨sꞌi, nɛ manꞌda madí 
hyätꞌi xínda gue ra hyadi. Nɛ nuꞌa 
bi hyärpʉ dí ꞌbähmbe. 14 Nɛ nuꞌbʉ 
gätho má tąnje bʉ häi, dá øcä nꞌda 
ra nde ngue ma ndesɛ í tsꞌoqui, ra 
hebreo, i ɛn̨a: “Saulo, Saulo, hanja 
gní ʉngui. Xʉn hɛį guí øtꞌe, tengu 
nꞌda ra mbʉndąni i pa ma sʉni ra 
tꞌo hndepe dim pɛfi xʉn ho, nɛ i 
nɛte thoho,” bi ꞌyɛn̨gui. 15 Nɛ nugä 
dá änni: “Toꞌo i, ma Hmu.” Nu 
ra Hmu bi dądi: “Nugä dra Jesús, 
guecä gadí ʉngui. 16 Nuya dami 
ndantsꞌi, gui ꞌbäi. Nuya dán ꞌyusɛgä 
ua nꞌdahma gui ma nɛ gan juąnni 
nangue gätho ꞌbɛꞌa gá nu ya, nɛ 
gätho ꞌbɛꞌa ga utꞌa mꞌbɛjua.” 17 Nɛ 
bi ꞌyɛn̨gui: “Nuya ga pɛhnꞌnaꞌi bʉ 
ꞌbʉh yʉ jąꞌi hing yʉ judío, nɛ ga 
jamansu i nangue ꞌbɛꞌa da nde da 
ꞌyøtꞌaꞌi yʉ judío, nɛ yʉ jąꞌi ngue hing 
yʉ judío. 18 Nɛ nangue nim hma, ga 
japi da xoc yʉ́ mbʉi yʉ jąꞌi nɛ him 
man din ꞌyo bʉ ja ra ꞌbɛxui, pɛ din 
ja ran nɛqui yʉ́ mbʉi. Nɛ ga japi da 
ꞌuepʉ ja rá tsꞌɛdi ra zįthu, nɛ din ꞌyo 
bʉ ja rá tsꞌɛdi Oją ma Ta. Nɛ din ja 
ra punbi yʉ́ tsꞌoqui. Nɛ da nu ra te 
maząi ʉ, nɛ gätho ran jąpi ga unni, 
tengu miꞌda dá ꞌuecä,” bi ꞌyɛn̨gä ra 
Jesús, bi ꞌyɛn̨ꞌa ra Pablo.

Ra Pablo him bi mbɛsta a bi 
man ra Hmu ꞌbʉ mín ꞌyusɛ

19
 Nɛ nu ra Pablo bi thoqui bi xiꞌa 

ra tsꞌʉtꞌabi Agripa:

―Nugä hin dá fɛsthoho ꞌbɛꞌa bi 
xicä ra nde gue bá ɛh̨ mahɛt̨sꞌi. 
20

 Rá mbʉdi dá xiꞌʉ ꞌbʉpʉ Damasco, 
gue di päh yʉ́n ꞌyomfɛn̨i nɛ din ꞌyo 
bʉ rá ꞌyu Oją. Nɛ dá xifi da ꞌyøtꞌ ra 
ꞌbɛfi xʉn ho nguepʉ da fądi xʉ päh 
yʉ́n ꞌyomfɛn̨i. Ngutho dá mangä bʉ 
Jerusalén, nɛpʉ gätho ra häi Judea, 
nɛ dá xicä yʉ jąꞌi ngue hing yʉ 
judío. 21 Pɛ nangueꞌa ꞌbɛꞌa dá mangä, 
nuꞌʉ ꞌda yʉ judío bi bɛntcä bʉ ja ra 
dąniją, mi nde xta hyogui. 22 Pɛ asta 
gue yʉ pa jabʉya i fäxcä Oją. Nɛ dí 
xiꞌʉ ja yʉ́ tsꞌɛdi, nɛ dí xiꞌʉ hinꞌyʉ 
yʉ́ tsꞌɛdi. Nɛ høntꞌa dí xänbi ꞌbɛꞌa bi 
man ra Moisés nɛ ꞌbɛꞌa bi man yʉ 
pøngahyą, ngue bin ja. 23 Nuꞌʉ, bi 
ma ngue jatho da nu ran ʉnbi ra 
Cristo, nɛ gueꞌa ra mbʉdi da mba 
nsotsꞌi bʉ ꞌbʉꞌʉ xʉn du. Da mba 
nsotsꞌi guepʉ da zä di un ran nɛqui 
yʉ́ mbʉi ʉ yʉ judío, nɛꞌʉ hing yʉ 
judío, bi ꞌyɛn̨ꞌa ra Pablo.

Ra Pablo ndepe da ꞌyɛc̨ꞌyɛi 
ra tsꞌʉtꞌabi Agripa

24
 Nɛ nuꞌbʉ ngubʉ mi man ra 

Pablo, nu ra Festo ntsꞌɛdi bi mbafi:
―Nuꞌi gra Pablo, guín gątꞌi, 

ɛm̨mɛ xʉn ngu guí pąh ra søcuą 
janangueꞌa guín gątꞌi.

25
 Bi dąꞌa ra Pablo bʉya:

―Hin dí jątꞌä, gra hoga tsꞌʉtꞌabi 
gra Festo. Pɛ gätho dí mangä 
majuąni a. 26 Nu ra Agripa in 
tsꞌʉtꞌabi bʉ ꞌbʉh yʉ judío, i ꞌbʉcua, 
i pądi nangue ꞌbɛꞌa gätho dím 
mangä. Janangueꞌa hin dí su ga 
mangua ja rá hmi. Nɛ dí hąxa 
njuąni ngue i pądi, nguetho him bi 
tꞌągui ꞌbɛꞌa bin ja, bi ꞌyɛn̨ꞌa ra Pablo.
27

 Nɛ xø bi xih ra tsꞌʉtꞌabi Agripa:

―Ma tsꞌʉtꞌabi Agripa i, ha guí 
ɛc̨ꞌyɛi ꞌbɛꞌa bi man yʉ́ pøngahyą 
Oją. Nugä dí pącä gue guí ɛc̨ꞌyɛi, bi 
ꞌyɛm̨bi.

28
 Nu ra Agripa bʉya bi dątꞌa ra 

Pablo:
―Nuꞌi, guí nde ꞌbex ga päcä man 

ꞌyomfɛn̨i, ngue ga ɛc̨ꞌyɛi ra Cristo.
29

 Nu ra Pablo bi ꞌyɛm̨pꞌa:
―ꞌBexgue guehya, ogue niyaꞌbʉ 

tsꞌʉ, Oją i pądi ꞌbɛꞌa dín ndegä. 
Dín nde gue gui ꞌyɛc̨ꞌyɛi, nɛ ahʉ 
gätho guí ꞌbʉhmbʉ ua guí øhmbʉ 
ꞌbɛꞌa dím mangä ya. Nɛ dín nde 
gui cohmbʉ tengugä, pɛ høntꞌʉ yʉ 
cadena hinꞌna ʉ, bi ꞌyɛm̨bi.

30
 Nɛ nuꞌbʉ ngubʉ mi man ra 

Pablo, ra Festo nɛ ra Agripa bim 
ꞌbäi, nɛꞌa ra Berenice nɛꞌʉ miꞌda mi 
hupʉ. 31 Nɛ nuꞌbʉ mi mba bʉ thi, 
nꞌda ngu nꞌda bin yąsɛ ʉ:
―Nuꞌa ran ꞌyohʉ ra Pablo, nte bi 

ꞌyøtꞌa ngue da du, xínga gueꞌa din 
ofädi, bin ꞌyɛm̨zɛhɛ ʉ.

32
 Nu ra Agripa bi ꞌyɛm̨pꞌa ra 

Festo:
―Nuꞌbʉ hin xtá ma din dä bʉ 

ꞌbʉh ra hmutsꞌʉtꞌabi bʉ Roma, sä da 
mba nsoꞌtsꞌi ꞌbʉ, bi ꞌyɛm̨bi.

Bi ꞌbɛnpʉ Roma a ra Pablo

27  Nuꞌbʉ ya xí hma ngue 
ga huhe ra barco, nɛ ga 

mbäcähe bʉ Roma, ra häi Italia, 
nu ra Pablo nɛ miꞌda yʉ ofädi bi 
mba ma däpi a ra ngʉrpadofʉi, rá 
thuhu ra Julio, rá ngʉrpadofʉi ra 
hmutsꞌʉtꞌabi Augusto bʉ Roma. 
2

 Dá huhe ra barco ngue bi nɛxpʉ 
ra hnini Adramitio, nɛ ɛn̨ꞌʉ da 
thopʉ ja yʉ hnini bʉ ja ndendeją 
bʉ ra häi Asia. Dá nɛxhe bʉ bʉya, 
nɛ dá mbähmbe ra Aristarco, ra 

mɛngu ra hnini Tesalónica bʉ 
ra häi Macedonia. 3 Nu manꞌda 
pa dá sømhbe bʉ ra hnini Sidón, 
dán säyahe bʉ. Nu ra Julio min 
yąmanhoui ra Pablo, nɛ bi un ran 
tꞌɛd̨i da mba bʉ ꞌbʉh yʉ́ amigo. Nɛ 
nu yʉ́ amigo bi un ran säya. 4 Nɛ 
nuꞌbʉ má nɛxhe bʉ, dá thohmbe 
bʉ nthɛꞌ̨tꞌi ra tꞌʉhäi Chipre i ja 
bʉ made ra deją. Dá thothe bʉ 
nꞌdanguadi nguetho ɛm̨mɛ tsꞌɛdi 
ran dąhi bʉ njombʉ. 5 Mꞌbɛjua dá 
thohmbe bʉ ja ra häi Cilicia nɛ ra 
häi Panfilia ja bʉ ndendeją. Dá 
sømhbe bʉ ra hnini Mira bʉ ra häi 
Licia.

6
 Guepʉ bi dįm bʉ nꞌda ra barco 

a ra hmudofʉi ngue bá nɛxpʉ 
Alejandría, ní mba bʉ ra häi Italia. 
Nɛ nuꞌa ra hmudofʉi bi jaje dá 
huhe ra barco. 7 Nɛ xʉn ngu yʉ pa 
zʉ njante thoho dán ꞌyohe bʉ ja 
ra deją, nɛ xʉn hɛį dá thohmbe bʉ 
gätho rá nyąni ra tꞌʉhäi Gnido. Nu 
ran dąhi him bi jaje njuąntho dá 
uɛn̨the, janangueꞌa yabʉ dá cäthe 
njombʉ ja ra tꞌʉhäi Creta, guepʉ 
nthɛꞌ̨tꞌi ra tꞌʉhäi Salmón. 8 Nɛ xʉn 
hɛį dá thohmbe bʉ gätho rá nyąni 
ra tꞌʉhäi Creta, nɛ dá sømhbe bʉ ja 
yʉ́n säya yʉ barco, tꞌɛm̨bi Buenos 
Puertos. Nɛ hinga yabʉ ja ra hnini 
Lasea.

9
 Nɛ xʉn ngu yʉ pa ya dá ꞌbɛhmbe 

nangue ran dąhi, nɛ ntsꞌutho bʉ dín 
ꞌyo ra barco bʉ ja ra dehe, nguetho 
yʉ pa ya i ja yʉn dąhi. 10 Nuꞌa ra 
Pablo bi xiꞌʉ min ꞌyohʉ:
―Nꞌyohʉ ahʉ dí xi ahʉ, nuꞌbʉ ga 

thohmbʉ, ga nuhʉ nꞌda ra ꞌyąnthį 
nguetho xʉn hɛį thoho bʉ dí mba 
ma ꞌyoni ra barco. Nɛ hinga høntꞌa 
ra barco nɛ ra ꞌbɛni ga ꞌbɛhmbʉ, pɛ 

tsꞌʉrpʉ thoho nɛcähʉ ga tuhʉ, bi 
ꞌyɛm̨pꞌʉ.

11
 Pɛ nu ra hmudofʉi manꞌda 

mi ɛc̨ꞌyɛi ꞌbɛꞌa bi ma rá mbɛti ra 
barco nɛ ra hmu ngue madí ꞌyoni, 
xinda gueꞌa ꞌbɛꞌa mi man ra Pablo. 
12

 Nubʉ Buenos Puertos hingui ho 
ngue da gopʉ ra barco yʉ pa xʉ sɛ. 
Janangueꞌa nuꞌʉ mbɛ gätho ʉ mi 
ɛn̨a xcá sømhbe bʉ ra hnini Fenice, 
guepʉ xcám ꞌbʉhmbe yʉ pa xʉ sɛ. 
Nubʉ Fenice, ra hnini bʉ ra tꞌʉhäi 
Creta, manꞌda ja yʉ́n säya xʉn ho 
bʉ yʉ barco, nguetho hin ɛ tsꞌɛdi 
thopʉ ran dąhi.

Ran dąhi bi ꞌyɛn ra deją
13

 Nɛ nꞌda ra pa bi pom bʉ bí 
ꞌyɛh̨ ran dąhi, nɛ hinga ntsꞌɛdi i 
ꞌyo. Nɛ ɛn̨ꞌʉ xʉn ho ꞌbʉ da thogui. 
Janangueꞌa bi gʉxꞌa ra tꞌɛgui mi o 
bʉ mbo ra dehe, ngue rán tsꞌąmmi 
ra barco. Dá thohmbe bʉya, zʉ 
njante thoho á thoꞌa ndendeją ra 
barco bʉ ra tꞌʉhäi Creta. 14 Nɛ ꞌbex 
bá ɛꞌ̨a nꞌda ran dąhi ɛm̨mɛ ntsꞌɛdi, 
bá nɛxpʉ Creta. 15 Nɛ nuꞌbʉ mí 
mbʉdi bi ndøn ra barco ran dąhi, 
him mí sä da mba ma ꞌyoni bʉya, 
dán unthe bʉya, nɛ dá tɛndahe ran 
dąhi bʉ í mba. 16 Nɛ dá cäthe bʉ 
hɛr̨pʉ ja ra tꞌʉhäi Clauda i ja bʉ 
made ra deją, nguetho bi täcꞌi tsꞌʉ 
ran dąhi ra häi. Nɛ xʉn hɛį bʉ dá 
jʉxhe bʉ mbo a nꞌda zʉ tꞌʉbarco 
ngue mí jʉtꞌa ra barco. 17 Nɛ nuꞌbʉ 
mi cʉrpʉ mbo ra tꞌʉbarco, bi mba 
mꞌbänba yʉ xąhi a ra barco ngue 
hin da xøꞌtsꞌ yʉ xithɛ. Nɛ nuꞌʉ bʉya 
mí supi da ꞌyɛn ran dąhi ra barco 
bʉ ja ra ꞌbomu, nɛ da dontpʉ guepʉ 
tꞌɛm̨bi Sirte. Janangueꞌa bi gącua 
yʉ́n thäcan dąhi ra barco. Nɛ bi 

duxtho ran dąhi ra barco bʉ ja ra 
dehe. 18 Manꞌda pa bʉya bi dʉꞌmi bi 
hyørpʉ ja ra dehe yʉ ꞌbɛni mi høpʉ 
mbo ra barco, ndepe hin di hyʉ ra 
barco, nguetho ɛm̨mɛ ntsꞌɛdi mi 
ɛnje ran dąhi. 19 Nɛ ná hyu pa bʉya 
dá sosɛgähe, dá hømhbe thi ꞌbɛꞌa 
gätho mí honi ꞌbʉ di ꞌyon ra barco. 
20

 Nɛ xʉn ngu yʉ pa ɛm̨mɛ mi ja yʉ 
güi, nɛ nyaꞌa him bin cꞌą ra hyadi, 
xínga gue yʉ sø ꞌbʉ xʉn xui. Nɛ 
dá nuhe nꞌda ran dątendąhi ɛm̨mɛ 
ntsꞌutho. Nɛ dí su ga tuhe.
21

 Nɛ nyaꞌa thoho njom bin sihmɛ. 
Nu ra Pablo bim ꞌbäi bi ꞌyɛn̨a:
―Nꞌyohʉ ahʉ ndeꞌbʉ xquí ꞌyøde 

ꞌbɛꞌa dá mangä. Ndeꞌbʉ xcambán 
säyahʉ bʉ Creta, nɛ hin xcá nuhʉ 
ran ʉnbi ya, nɛ hin xquí ꞌbɛh 
ni ꞌbɛnihʉ. 22 Pɛ nuya, o di tu ni 
mbʉihʉ, nguetho xínga nꞌda ahʉ 
gam ꞌbɛhmbʉ, pɛ høntꞌa ra barco 
dim ꞌbɛdi. 23 Nguetho dám ꞌbäꞌbe 
nꞌda rám ꞌbɛhni Oją mahɛt̨sꞌi má 
xui, gue nugä rá mbɛtigä Oją nɛ dí 
thąnde a. 24 Nɛ nuꞌa ram ꞌbɛhni bi 
xiqui: “O guín su Pablo, nguetho 
jatho da mba ma däꞌi bʉ ꞌbʉh ra 
hmutsꞌʉtꞌabi bʉ Roma. Nɛ nuꞌa Oją 
hin di japi da du ʉ guí ꞌbʉhmbʉ ua 
ja ra barco, tengu gá ꞌyäpi,” ɛn̨ꞌa 
rám ꞌbɛhni Oją mahɛt̨sꞌi. 25 Nuya, 
nꞌyohʉ ahʉ, dan johyahʉ, nguetho 
dí ɛc̨ꞌyɛi gue majuąni da ꞌyøtꞌ Oją 
tengu bi xic rám ꞌbɛhni. 26 Pɛ nu ran 
dąhi da ꞌyɛnjʉ bʉ ja nꞌda ra tꞌʉhäi 
i ja bʉ made ra dehe, bi ꞌyɛn̨ꞌa ra 
Pablo.
27

 Nɛ nuꞌbʉ ya xí guaꞌi ꞌdɛꞌma 
goho ma pa dí ꞌyohe, nubʉya bi 
ꞌyɛngähe ran dąhi bʉ ja rá xɛqui ra 
deją tꞌɛm̨bi Adria, ꞌbʉ min xui. Nɛ 
nuꞌʉ yʉ mbɛfi gue di ꞌyon ra barco, 

mím bɛn̨i hinga yabʉ ja nꞌda ra 
häi. 28 Nɛ bi ꞌyɛni hangu nan hɛ ̨ra 
dehe, ꞌdäte ma ꞌdɛꞌmaꞌdato metro 
nan hɛ.̨ Nɛ bi dąnꞌi tsꞌʉ ra barco, 
bi ꞌyɛni mahønꞌa, nɛ nuya høntꞌi 
ꞌdäte ma yoto metro nan hɛ ̨ra dehe. 
Janangueꞌa bi bądi him ma yatho 
bʉ ndenthe. 29 Nuꞌʉ mi supi da zøm 
bʉ ndenthe ra barco, gue din thɛhʉ 
yʉ do. Janangueꞌa bi ꞌyɛntꞌi goho yʉ 
tꞌɛgui ngue yʉ́n tsꞌąmmi ra barco, 
bi ꞌyɛntpʉ ja rá xʉthä ra barco, 
ndepe hin din ꞌyo. Nɛ ɛm̨mɛ mi 
xønni din nɛqui. 30 Nu yʉ mbɛfi di 
ꞌyon ra barco mim bɛn̨i xtá ꞌdagui, 
bi cąꞌma manꞌda ra tꞌʉbarco bʉ ja 
ra dehe. Pɛ bin häte, nguetho ɛn̨a 
gueꞌʉ yʉ tꞌɛgui xtá ꞌyɛntꞌ miꞌda bʉ 
ja rá yą ra barco, gue yʉ́n tsꞌąmmi. 
31

 Pɛ nu ra Pablo bi ꞌyɛm̨pꞌa ra 
hmudofʉi, nɛꞌʉ yʉ dofʉi:
―I nde da ꞌdah yʉ di ꞌyon ra barco, 

pɛ nuꞌbʉ da ꞌdah yʉ, hin da zä gui 
ponjʉ ꞌbʉ.
32

 Nu yʉ dofʉi bʉya bi hyɛcua yʉ́n 
thątꞌi ra tꞌʉbarco, nɛ bi dux ra dehe, 
janangueꞌa njom bi ꞌdagui.

33
 Nɛ nuꞌbʉ tꞌʉnɛqui tho nuꞌa ra 

Pablo bi xifi ndeꞌbʉ din sihmɛ. Bi 
ꞌyɛn̨a:

―Nuya, ná ꞌdɛꞌmagoho ma pa ya 
ngue mí tutho ni mbʉihʉ, nɛ hin 
gán sihmɛhʉ. 34 Nuya dí øtꞌahʉ ra 
tsꞌɛdi gui sihʉ tsꞌʉ ra hmɛ. Nuꞌa 
dí zac ni jąꞌihʉ a, nɛ guepʉ da zä 
xínga nꞌda gam ꞌbɛhmbʉ nɛ njon 
din ʉnbi, xíngui tsꞌʉ.

35
 Nɛ nuꞌbʉ mi juaꞌa bi manꞌa ra 

Pablo bi hyąca nꞌda ra thuhmɛ, bi 
un ra jamadi Oją bʉ ja yʉ́ hmi 
gätho mí ꞌbʉpʉ, nɛ bi xɛni bi dʉꞌmi 
bi zi. 36 Nuꞌa bi man ra Pablo bi 
hyurpa yʉ́ mbʉi ʉ, bin sihmɛ tsꞌʉ 

bʉya. 37 Nɛ nugähe í juaje yociɛnto 
nɛ hyąte ma ꞌdɛꞌma ꞌdato njąꞌi mi 
ꞌbʉhmbe bʉ ja ra barco. 38 Nɛ nuꞌbʉ 
mi juadi bin sihmɛ ʉ, nuꞌa ra trigo 
mi høpʉ ja ra barco bi hyøm bʉ ja 
ra dehe, ndepa dí cąh nan hyʉ ra 
barco.

Bi xɛn ra barco ra dehe
39

 Nɛ nuꞌbʉ mí hyatsꞌi, him mi pądi 
ꞌbɛꞌa rá thuhu ra häi bi hyandi. Nuꞌbʉ 
mi nu mi ja bʉ nꞌda ra ꞌyɛthe gue him 
mí ja yʉ do, guepʉ mim bɛn̨i mi sä xtí 
cʉꞌtꞌ ra barco. 40 Bi hyɛcua yʉ́n thątꞌi 
yʉn tsꞌąmmi bʉya, bi zopʉ dehe. Nɛ 
bi xocua yʉ́n thuꞌtꞌi yʉ́n thäcadehe 
ngue yʉ́m ꞌbäꞌtꞌi ra barco. Nɛ bi 
ꞌyɛs̨pa mahønꞌa nꞌda ran thäcandąhi. 
Nu ran dąhi bʉya bi ꞌyon ra barco, nɛ 
bi dʉꞌmi bi hyäm bʉ ja ra ndendeją. 
41

 Pɛ nuꞌbʉ má sømhbe hapʉ hingui 
hɛ ̨ra dehe, dán tįmhbe bʉ yoho yʉ 
ꞌyɛthe, nꞌda nꞌdanni ní yɛh̨ɛ. Nuꞌa rá 
yą ra barco bi yʉrpʉ ja ra ꞌbomu nɛ 
bin dʉ bʉ, nɛ him mi sä da thogui. Pɛ 
nu rá xʉthä bʉya bi mbʉdi bi xɛn ra 
dehe, nguetho ntsꞌɛdi din thɛ bʉ yʉ 
dehe. 42 Nu yʉ dofʉi bʉya, ɛn̨a da hyo 
yʉ ofädi, ngue mi supi din xaha, da 
ꞌdagui. 43 Pɛ nu ra hmudofʉi him mi 
ndepe gue nɛ ra Pablo da tho, him 
bi japi da ꞌyøtꞌe ꞌbɛꞌa mim bɛn̨ꞌʉ yʉ 
dofʉi bʉya. Bi manda ngue toꞌo pąh 
nan xaha, ra mbʉdi da zo bʉ ja ra 
dehe nɛ din xaha, da zøm bʉ ja ra häi. 
44

 Nɛꞌʉ miꞌda ngue him mi pąh nan 
xaha, bi ꞌyoxpʉ ja yʉ xithɛ o gue yʉ 
xɛca barco. Nɛ gätho bi zømanho bʉ 
ja ra häi.

Bi zøm bʉ ra häi Malta a ra Pablo

28  Nɛ nuꞌbʉ má søhmbe bʉ ja 
ra häi, bi sije ngue rá thuhu 

ra tꞌʉhäi Malta, i ja bʉ made ra dehe. 
2

 Nu yʉ mɛngu bʉ ɛm̨mɛ bi ꞌyørcahe 
ran ho, nguetho bi ꞌyurcahe nꞌda ra 
sibi nguepʉ dán tąspihe. Bin ꞌye bʉ nɛ 
xʉ sɛje. 3 Nu ra Pablo bi pɛt yʉ ꞌyontꞌo, 
bi ꞌyʉspʉ ja ra sibi, ꞌbex bi bønꞌa nꞌda 
ran dąte pozʉ bʉ ja ra tꞌo, nuꞌbʉ mi 
zä ra sibi. Nɛ nuna ra pozʉ bi zap rá 
ꞌyɛ ra Pablo, nɛ bin zʉrpʉ. 4 Nuꞌbʉ mi 
nu yʉ mɛngu bʉ ngue i zʉrpʉ ja rá ꞌyɛ 
ra Pablo ra pozʉ, bi ꞌyɛn̨ꞌʉ:
―Masque ra hyodu na ran ꞌyohʉ, 

masque him bi du bʉ ja ra dehe, pɛ 
nuya mꞌbɛjua da gutꞌa ꞌbɛꞌa xí ꞌyøtꞌe.

5
 Pɛ nu ra Pablo bi huąc rá ꞌyɛ, nɛ 

bi däh ra pozʉ, nín so bʉ ja ra sibi, 
nɛ nte mán ʉnbi bi nu ra Pablo. 6 Nɛ 
nuꞌʉ ꞌbäpʉ, mi tøꞌmi nde da nu ꞌbʉ 
da nden bʉ bi zapi, o gue da ꞌyagui 
nɛ ꞌbex da du. Nɛ nuꞌbʉ ná nyaꞌa mi 
tøꞌmi, hin te bi ja, bi päꞌa mim bɛn̨ꞌʉ. 
Nɛ ɛn̨ꞌʉ: “Masque nꞌda ra oją na.”
7

 Nuꞌa rá tsꞌʉtꞌabi ra tꞌʉhäi Malta, 
í Publio a, mí jasɛ nꞌda xɛqui rá 
häi jombʉ dán tąspihe. Nɛ bi xije 
ga mbähmbe bʉ rá ngu. Nɛ hyu pa 
dám ꞌbʉhmbe bʉ, nɛ ɛm̨mɛ xʉn ho 
bi ꞌyørcähe. 8 Nu rá ta a ra tsꞌʉtꞌabi 
Publio ya xmí ʉ ꞌbʉ má sømhbe 
bʉ, mi ja ra pa nɛ ra mbøni. Nu ra 
Pablo bi mba bʉ da nu, bin yąui Oją 
nɛ bi gäx rá ꞌyɛ, nɛ ꞌbex bi zä bʉya. 
9

 Nɛ nuꞌbʉ min ja ꞌbɛꞌa bi ꞌyøtꞌa ra 
Pablo, gätho mi ꞌbʉpʉ ja ra häi ngue 
mín zämanꞌʉ bi zøm bʉ, nɛ gätho bi 
hoqui, bi zä bʉya. 10 Nɛ xʉn ngu yʉn 
tꞌunni bi ꞌdaje, nɛ nuꞌbʉ má mbäcähe, 
xø bi ꞌdaje gätho ꞌbɛꞌa ga homhbe bʉ 
ja ra barco.

Bi zøm bʉ Roma ra Pablo
11

 Nhyuzna dám ꞌbʉhmbe bʉ ja 
ra tꞌʉhäi Malta, dá huhe nꞌda ra 

barco bʉya. Nu ra barco mi hø bʉ 
gätho yʉ pa xʉ sɛ, ngue bá nɛxpʉ 
Alejandría. Nu rá thuhu ra barco 
tꞌɛm̨bi yʉ gonꞌyohʉ Cástor nɛ Pólux. 
12

 Nɛ dá huhe ra barco, dá nɛxhe 
bʉ ra tꞌʉhäi Malta bʉya, nɛ dá 
sømhbe bʉ nꞌda ra hnini Siracusa, 
ngue ꞌdanꞌyo ra häi, nɛ hyupa dán 
dehe bʉ. 13 Dá nɛxhe bʉ, nɛ dá 
cäthe bʉ ja ndendeją asta gueꞌbʉ go 
má sømhbe bʉ ra hnini Regio. Nɛ 
manꞌda pa bʉya bin ꞌyo xʉn ho ran 
dąhi, nɛ ná yopa dá sømhbe bʉ ra 
hnini Puteoli, gue ra häi Italia, nɛ 
dá cącähe bʉya. 14 Nubʉ, dá tįmhbe 
ꞌdaꞌʉ yʉ cu nangue ra Cristo. Nuꞌʉ 
bi xije dan säyahe bʉ nyoto pa. 
Mꞌbɛjua bʉya dá hąxhe ra ꞌyu í pa 
bʉ ra dąhnini Roma. 15 Nɛ nuꞌʉ yʉ 
cu nangue ra Cristo mi ꞌbʉpʉ Roma, 
mi øde ba ɛh̨mbe bʉ ꞌyu. Bá ɛh̨ 
pʉya, bi dąje bʉ ja ra hnini Foro de 
Apio, nɛ bi dąje miꞌda bʉ ra hnini 
Tres Tabernas. Nɛ nu ra Pablo ꞌbʉ 
mí nu, bi xi Oją jamadi, nɛ nu Oją 
bi hyurpa rá mbʉi bʉya. 16 Nɛ nuꞌbʉ 
má sømhbe bʉ ja ra dąhnini Roma, 
nu ra hmudofʉi bi dä bʉ yʉ ofädi 
bʉ ꞌbʉh rá hmu yʉ mbädi. Pɛ nuꞌa 
ra Pablo bin tꞌun ran tꞌɛd̨i dim ꞌbʉsɛ 
bʉ ja nꞌda ra ngu, nɛ høntꞌa nꞌda ra 
dofʉi da mbädi.

Bi man rám Hman Oją 
ra Pablo bʉ Roma

17
 Nɛ nuꞌbʉ mi thoꞌan hyupa, nu ra 

Pablo bi zonꞌdʉ yʉ́ ngʉrpi yʉ judío 
ngue mí ꞌbʉpʉ. Nɛ nuꞌbʉ mim pɛti 
bʉ ꞌbʉꞌa ra Pablo, bi ꞌyɛm̨bi:
―Man ꞌyohʉ ahʉ, nte man tsꞌo 

dá ørpä ʉ ma mijudíohʉ, xín dá 
fɛsta yʉ́n thąnde bi thocta ʉ ma 
ngʉrpa bombøtahʉ, pɛ guehma bi 

mba ma dägä bʉ ꞌbʉh yʉ romano 
bʉ Jerusalén. 18 Nɛ nuꞌbʉ mi ꞌyørcä 
ran juąnbi, nuꞌʉ mi nde xtá hyɛga 
thoho, nguetho nte dá øtꞌä ngue da 
thogui. 19 Pɛ nu ma mijudíohʉ him 
mi nde xtá hyɛga thoho, janangueꞌa 
dá äh ran tꞌɛd̨i di dägä ua Roma. 
Pɛ hinꞌyʉ ꞌbɛꞌa dím bɛn̨i dá yąpä 
ʉ ma mijudíohʉ. 20 Janangueꞌa dá 
zohnꞌnahʉ dan nuhʉ nɛ dan yąhʉ. 
Nujʉ dyʉ israelhʉ, dí tømhbʉ din 
ja ꞌbɛꞌa bi man Oją gue din ja. Pɛ dí 
ɛc̨ꞌyɛi ngue ya bi dʉꞌmi bin ja ꞌbɛꞌa 
bi man Oją, jananjabʉ nthuꞌtꞌigä ra 
tꞌɛgui ja ua, bi ꞌyɛn̨ꞌa ra Pablo.
21

 Nuꞌʉ bi xiꞌa ra Pablo:
―Nugähe nte má søcuą bi 

ꞌbɛngähe ní ꞌyɛp̨ʉ Judea nangueꞌe. 
Xínga nꞌda man ꞌyohʉhʉ bí nɛxpʉ, 
bi man ran tsꞌo nangueꞌe, njoꞌo toꞌo 
bi yąpꞌaꞌi. 22 Pɛ dín nde gui xije tsꞌʉ 
ꞌbɛꞌa guím bɛn̨i, nguetho hønbʉ 
bi zä i hma hingui ho ꞌbɛꞌa guí 
ɛc̨ꞌyɛihʉ, bi ꞌyɛn̨ꞌʉ.

23
 Nɛ nuꞌʉ bim pɛti manꞌda ra 

pa nangueꞌa xí ma, nɛ xʉn ngu ʉ 
bi zøm bʉ mi ꞌbʉꞌa ra Pablo. Nu 
ra Pablo bʉya gätho ra pa bi xifi 
nangue rá ꞌbɛfi i øtꞌ Oją ua ja ra 
ximhäi, nɛ ꞌbɛpʉ ní manda Oją ʉ 
yʉ jąꞌi. Bi hyoni ꞌbɛpʉ dí ꞌyɛc̨ꞌyɛi 
ra Jesús, nɛ bi ꞌyuti hapʉ ntꞌoꞌtꞌi 
nangue ra Jesús bʉ ja rá søcuą ra 
Moisés, nɛ yʉ́ søcuą yʉ pøngahyą. 
24

 Nuꞌʉ ꞌda bi ꞌyɛc̨ꞌyɛi ꞌbʉ mí man ra 
Pablo, pɛ ꞌdaꞌʉ him bi ꞌyɛc̨ꞌyɛi. 25 Nɛ 
nuꞌbʉ him mí säꞌʉ ngue ꞌdaꞌangu 
da bɛn̨i, bi mbʉdi bi mba. Pɛ nu ra 
Pablo manꞌda ram hma bi xiꞌʉ:
―Nuna rá Hogandąhi Oją 

majuąni bi ma nuꞌbʉ mim 
pøngahyą ra Isaías, nɛ bi xiꞌʉ 

ma ngʉrpa bombøtahʉ. 26 Nɛ bi 
tꞌɛm̨pꞌʉ:

Ní mba bʉ ꞌbʉh ni mijudíohʉ, nɛ 
gui ꞌyɛm̨bi:

“Nu ahʉ ząi guí øhmbʉ nangue 
ni zaguhʉ, pɛ hin guí pąhmbʉ 
ꞌbɛꞌa guí øhmbʉ.

Nɛ guín nuhʉ nangue ni dähʉ, 
pɛ hin guí pąhmbʉ ꞌbɛꞌa guín 
nuhʉ,”

ngubʉ bi ꞌyɛm̨b yʉ jąꞌi.
 27 Nguetho nu yʉ jąꞌi xʉm mɛ yʉ́ 

mbʉi,
nɛ xíngui tsꞌʉ cʉꞌtꞌ yʉ́ zagu ꞌbɛꞌa 

øde.
Nɛ tenguꞌbʉ di tsꞌąntꞌ yʉ́ dä,
nguetho su da nu,
su da ꞌyøde,
nguetho hingui nde di päh yʉ́ 

mbʉi
guepʉ da zä xcá hocpa yʉ́ mbʉi,

ɛn̨ꞌa rá Hogandąhi Oją ꞌbʉ mím 
pøngahyą ra Isaías, bi ꞌyɛn̨ꞌa ra 
Pablo.
28

 Nɛ bi thoqui bi ꞌyɛm̨bi:
―Dami pąhmbʉ ngue nuya da siꞌʉ 

hing yʉ judío ꞌbɛpʉ da zä dí zin Oją 
ʉ, nɛ gätho yʉ pa dí mba bʉ. Nɛ 
nuꞌʉ, manꞌda da ꞌyøꞌʉ, bi tꞌɛm̨pꞌʉ yʉ 
judío.

29
 Nɛ nuꞌbʉ mí guaꞌa bi ma ra 

Pablo, nu yʉ judío bi mba, nɛ bin 
junzɛhɛ ʉ ꞌbʉ mí mbaꞌʉ, nangue 
ꞌbɛꞌa bi manꞌa ra Pablo.

30
 Nɛ nuꞌa ra Pablo bim ꞌbʉpʉ 

nyo jɛya bʉ ja ra ngu xí mihi. Nɛ 
gätho toꞌo bi mba bʉ, bi numanho. 
31

 Nɛ nu ra Pablo bi ma ꞌbɛpʉ dí 
manda Oją ʉ, nɛ bi xänbi nangue 
ma Hmuhʉ ra Jesucristo. Nɛ nuꞌa ra 
Pablo him mi supi toꞌo da ꞌyøde, nɛ 
njoꞌo to bi hɛcpi. 

Ran zɛngua

1  Nugä drá Pablogä, drá ꞌyɛh̨ɛgä 
ra Jesucristo. Nɛ bi xic Oją ma 

ꞌbäigäꞌbe ra Cristo, nɛ bi huangui 
gam mangä rán ho maꞌdaꞌyo Oją. 
2

 Nɛ guetꞌa ram hma mi man Oją 
bʉ ja rá hoga tꞌohni bi ꞌyoꞌtꞌʉ yʉ́ 
pøngahyą mayaꞌbʉ. 3 Nɛ nꞌdatꞌa ram 
hma im ma nangue ra Jesucristo 
rá Tsꞌʉntꞌʉ Oją a, nɛ nangueꞌa 
bim ꞌbʉcua ja ra ximhäi, rám 
bomꞌbɛto ra David a. 4 Pɛ nuꞌbʉ 
mi dąmbɛn̨i bʉ ꞌbʉ ʉ xʉn du, ja 
bi ꞌyu Oją xʉn ho gue rá Tsꞌʉntꞌʉ 
Oją a bʉya nte hɛm̨bi nangue rá 
Hogandąhi in ꞌyoui. Gueꞌa ma 
Hmuhʉ a. 5 Nɛ rá mate zɛhɛ bi 
xiqui ma ꞌbäigäꞌbe ra Cristo, ga 
japi daꞌyɛc̨ꞌ yɛi yʉ jąꞌi gätho yʉ 
hnini, nɛ gueꞌa dí hnumanho ra 
Cristo a bʉya. 6 Janangueꞌa in ndec 
Oją ga mba ga fäxꞌa ni tꞌɛc̨ꞌyɛihʉ, 
nguetho bi zonꞌnahʉ Oją bi 
jaꞌahʉ yʉ́ mbɛti ahʉ ra Jesucristo. 
7

 Guehna dí otꞌahʉ na ya gätho 
ahʉ guí ꞌbʉhmbʉ bʉ ja ra dąhnini 
Roma, ngue bi huɛc̨ꞌahʉ Oją nɛ bi 
zonꞌnahʉ, nɛ bi ꞌuecꞌa ni mbʉihʉ 

in nde ahʉ høntꞌa guim bɛm̨hbʉ a. 
Dí äp Oją ma Tahʉ nɛ ra Jesucristo 
ma Hmuhʉ da hyutꞌa ni mbʉihʉ 
nangue rá mate zɛhɛ.

Ɛm̨mɛ in nde da zøm bʉ 
Roma a ra Pablo

8
 Mꞌbɛtꞌo thoho dí xi ahʉ ɛm̨mɛ 

dadí johyagä, nguetho dí øꞌa man 
yʉ jąꞌi hønbʉ go hapʉ dí ꞌyo ngue 
guí ɛc̨ꞌyɛihʉ xʉn ho. Janangueꞌa dí 
xi Oją jamadi nangue gätho ahʉ. Nɛ 
di thocpa ra jamadi ma Ojąhʉ ra 
Jesucristo. 9 Nɛ i pą Oją hin dí ɛꞌtsꞌa 
ná yąꞌbe nangue ahʉ. Nɛ dí hąh ma 
mbʉi dí ørpa rá ꞌbɛfi ꞌbʉ dím man a 
ran ho maꞌdaꞌyo nangue rá Tsꞌʉntꞌʉ. 
10

 Nɛ dí äp rá mate Oją ngue hin da 
yaꞌa ga mbagä bʉ guí ꞌbʉhmbʉ. Nɛ 
hin dí pądi ꞌbɛꞌa da zä dá søm bʉ, 
pɛ go pą Oją, nɛ xømhma thoho 
da nde Oją ga mba bʉ. 11 Nguetho 
ɛm̨mɛ dín nde gan nu ahʉ, ga 
fäx ahʉ din ja ahʉ manꞌda xʉn 
ngu rá tsꞌɛdi Oją, nɛ manꞌda gam 
ꞌbähmbʉ xʉn ho bʉya. 12 Nɛcä da 
zä gui fäxcahʉ, janangueꞌa da 
zä ꞌda xtám fäxtahʉ nangue ma 
tꞌɛc̨ꞌyɛihʉ dí comhbʉ. 13 Ma zi cu 

ROMANOS
Ra søcuą bi ꞌyorba ra Pablo ʉ yʉ ꞌyɛc̨ꞌyɛi 

bʉ ja ra ngʉrpa dąhnini Roma
 

El Nuevo Testamento en el Otomí de la Sierra © La Liga Bíblica 1974, 1999, 2009



281

ahʉ dín nde gui pąhmbʉ ngue xʉn 
ngu yʉ nidį mí ɛn̨a xcá mba bʉ, pɛ 
hinga na sä. Pɛ guehma dín nde ga 
mbagä bʉ nɛ da hnurca ma ꞌbɛfi bʉ 
guí ꞌbʉhmbʉ, tengu bʉ miꞌda yʉ 
hnini xtá mba. 14 Nguetho i ꞌyo ma 
güɛnda ga xänba yʉ jąꞌi, nɛ ʉ ꞌbʉpʉ 
ja yʉ hnini nɛ ʉ yʉm ꞌbʉndąpo jąꞌi, 
nɛꞌʉ pąh ra søcuą nɛ ʉ hingui pądi, 
gätho ga xänbi. 15 Janangueꞌa nɛ 
ahʉ ɛm̨mɛ jag ra pähä ga xänꞌnahʉ 
rán ho maꞌdaꞌyo ra Cristo, gätho 
ahʉ guí ꞌbʉhmbʉ bʉ ja ra dąhnini 
Roma.

Nu ran ho maꞌdaꞌyo ní yąn 
ʉ toꞌo gätho da hyąn a

16
 Nɛ hin dí pɛsꞌ ma sä gam mangä 

ran ho maꞌdaꞌyo, nguetho gueꞌa 
ram hma rá tsꞌɛdi Oją a dí yąn ʉ 
toꞌo gätho da hyąn a. Nɛ mbʉdi bi 
sije dyʉ israelgähe, nɛ xø bi si ʉ 
miꞌda bʉya. 17 Nguetho nu ran ho 
maꞌdaꞌyo i xijʉ ꞌbɛꞌa ní hogahʉ, gue 
ga hąnthohʉ rá mate, nɛ hinꞌyʉ 
ꞌbɛꞌa manꞌda dí zinjʉ Oją a. Tengu 
mán tꞌoꞌtꞌi: “Toꞌo bi ꞌyɛc̨ꞌyɛi rá mate 
Oją, bi hocpa yʉ́ tsꞌoqui, bin tꞌun ra 
ꞌdaꞌyote bʉya.”

Gätho yʉ jąꞌi in dupate yʉ tsꞌoqui
18

 Nguetho nuꞌbʉ hin da yąn Oją 
yʉ jąꞌi i jatho di ʉnbi, nangueꞌa 
ꞌdanꞌyo thoho i thąnde, nɛ i øtꞌe 
ꞌbɛꞌa gä má tsꞌoqui. Nɛ nuꞌa majuąni 
nde di bɛn̨ba Oją ʉ, pɛ di hɛcpada 
ʉ, nguetho manꞌda in numanhosɛ 
yʉ́ tsꞌoqui. 19 Pɛ i pąhma ꞌbɛꞌa sä da 
fądi nangue Oją, nguetho guesɛ Oją 
di bɛn̨bi. 20 Nɛ madagueꞌbʉ hin di 
nɛqui Oją, pɛ da zä da bąh yʉ jąꞌi 
gue maguesɛ Oją nɛ i ja rá tsꞌɛdi 
maząi a, nguetho in nu ꞌbɛꞌa gätho 

bi ꞌyøtꞌua ja ra häi. Nɛ gueꞌbʉ go 
rá mbʉdi ra ximhäi mi sä xtá fądi 
xʉn ho. Nɛ mi sä xtám bąh yʉ jąꞌi 
xtá numansu Oją. Janangueꞌa njon 
da zä da xi Oją nte in dupate. 21 Nɛ 
mi sähma xtám bą Oją, pɛ him mi 
nde xtá numansu a nɛ him bi xifi 
jamadi ꞌbɛꞌa gätho bin tꞌunꞌdʉ. Pɛ 
bi dʉꞌmi bi bɛn̨ a nꞌda ran ꞌyomfɛn̨i 
nte ní mba tho. Janangueꞌa bi ꞌbɛh 
ra hoganꞌyomfɛn̨i. Nɛ njąmꞌbʉ bi zä 
da bɛn̨i ꞌbɛꞌa xʉn ho da ꞌyør pʉya. 
22

 Sä ɛn̨a pąsɛ ʉ, nɛ guepʉ í ꞌbɛpʉ 
ra hogan ꞌyomfɛn̨i bʉya. 23 Nu Oją 
tąte xʉn ho a, gue i ꞌbʉi maząi. Pɛ 
nuꞌʉ bi ꞌyøzɛhɛ yʉ jąꞌi bi bøni tengu 
yʉ́ pøte yʉ jąꞌi dim ꞌbɛdi, nɛ yʉ doja 
nɛ yʉ zate nɛ yʉ pozʉ, manꞌda bi 
ꞌyɛm̨bi oją ʉ. 24 Janangueꞌa bi hyɛ 
Oją ʉ. Nɛ manꞌda bi ꞌyøzɛhɛ ꞌbɛꞌa 
gätho bi numanhosɛ bʉya gue ran 
ꞌyomtꞌɛn̨i. Nɛ bi tsꞌonsɛ yʉ́ jąꞌi nꞌda 
ngu nꞌda ʉ. 25 Bi hyɛ a majuąni Oją 
nɛ go bi ꞌyɛc̨ꞌyɛi ʉ him majuąni Oją. 
Bi dąnde gätho bi ꞌyøtꞌ Oją ua ja 
ra ximhäi xinda gueꞌa Oją gue bi 
ꞌyøtꞌʉ. Pɛ høntꞌa Oją mixte xʉn ho 
a gätho yʉ pa maząi. Janangueꞌa 
høntꞌa ga ɛs̨pahʉ a. 26 Nɛ gueꞌa í 
hyɛ Oją ʉ. Nɛ nubʉya bi zä bi ꞌyøtꞌ 
ran tsꞌo, gueꞌbʉ go mí ꞌyøtꞌ manꞌda 
xʉn tsꞌo, nɛ yʉ xisu bi pä a bi zänba 
Oją xtá ꞌyøtꞌe, gue bi ꞌyąsäba yʉ́ 
mixisuhʉ tenguꞌbʉ ran ꞌyohʉ zɛhɛ. 
27

 Nɛ yʉn ꞌyohʉ bi hyɛh yʉ́n tꞌɛd̨i 
mi sän Oją xtín thątꞌʉ yʉ xisu ngue 
xtí manda, nguetho ɛm̨mɛ in nde di 
ꞌyąsäba yʉ́ minꞌyohʉhʉ, nuꞌa him mi 
sä xtá ꞌyøtꞌe. Pɛ bi hyonsɛ ran ʉnbi 
gue yʉ́ jąꞌi zɛhɛ ʉ ꞌbʉ mí ꞌuegue. 
28

 Nɛ nuꞌbʉ him mi numanho a 
ran ꞌyomfɛn̨i majuąni nangue Oją, 
ngutho bi hyɛ Oją ʉ, nɛ manꞌda bi 

bɛn̨ ʉ yʉ́ tsꞌon ꞌyomfɛn̨i nɛ bi ꞌyøtꞌ 
yʉn tsꞌo him mi sä xtá ꞌyøtꞌe. 29 Nɛ 
ɛm̨mɛ di yusꞌ yʉ́ mbʉi gätho yʉ 
tsꞌoqui, ran ꞌyomtꞌɛn̨i, ra tsꞌomꞌbäi, 
ran tsꞌiyate, ra nɛxmate, ran tsꞌɛya, 
ran thote, ran sʉi, ran thäte, ran 
ʉcpate, ran cꞌąte. 30 Nɛ yʉ zänfɛhni 
ʉ, nɛ i san Oją, nɛ hingui su nꞌda ra 
jąꞌi, nɛ din ꞌyɛx̨ꞌʉ, nɛ ma maguesɛ 
ʉ, thocpa thoho i honsɛ miꞌda yʉ 
tsꞌoqui hingui pądi da ꞌyøtꞌe, nɛ i 
fɛstaꞌa ꞌbɛꞌa man yʉ́ ta nɛ yʉ́ mbe. 
31

 Nɛ hingui nde din ꞌyomfɛn̨i ʉ, nɛ 
hin di jąꞌtsꞌa man ʉ, nɛ hinꞌyʉ yʉ́n 
huɛc̨ate, nɛ hinꞌyʉ yʉ́ yembʉi. 32 I 
pąhma di ʉnba Oją ʉ gätho yʉ pa 
maząi, gueꞌa yʉ́n sähʉ a nguetho 
i øtꞌ ya i hmangua. Pɛ manꞌda 
guextaꞌa i øtꞌe nɛ manꞌda di johya 
ꞌbʉ xʉn ngu ʉ ꞌdaꞌangu øthʉ ʉ.

Di ʉnba Oją ʉ toꞌo di ho yʉ tsꞌoqui

2  Janangueꞌa hingui sä ga 
ɛm̨hbʉ him man sähʉ a ran 

ʉnbi høntꞌa go toꞌo gahʉ. Nguetho 
nuꞌbʉ dí numanꞌʉhʉ ʉ ꞌda nangue 
yʉ́ tsꞌoqui, nɛ dí ɛm̨hbʉ go yʉ́n 
sähʉ da nu ran ʉnbi ʉ, pɛ gueꞌa nán 
juąnba zɛhɛhʉ a ꞌbʉ gue nꞌdatꞌa dí 
øthʉ. 2 Pɛ dí pąhmbʉ gue yʉ́n sähʉ 
ꞌbʉ di ʉnba Oją ʉ øtꞌ yʉ tsꞌoqui. 3 Pɛ 
sä dí ɛm̨hbʉ ngue go ga ponjʉ rán 
juąnbi Oją, ngue go dí ɛm̨fʉ hingui 
ho øtꞌʉ ꞌda, nɛ ya ꞌdaꞌangu dí øthʉ 
ʉ. 4 Ha hin dí pąhmbʉ hanja him 
ꞌbexque di ʉngahʉ Oją nangue ma 
tsꞌoquihʉ. Pɛ gueꞌa ní jajʉ ga päh 
ma mbʉihʉ xʉn ho a. Pɛ nujʉ dí 
fɛstahʉ rá yembʉi i ørcahʉ. 5 Pɛ 
nuꞌbʉ xʉm mɛ ní mbʉi nꞌda, nɛ 
xíngui tsꞌʉ coh rá mbʉi nangue yʉ́ 
tsꞌoqui, pɛ ɛm̨mɛ di pɛt yʉn ʉnbi 
da tꞌørpa ꞌbʉ bi zøn ra pa, ngue rá 

muui a bi ꞌyøtꞌe, nɛ da zɛmp Oją 
a. 6 Nɛ nꞌda ngu nꞌda din tꞌunꞌna 
rán thɛui ꞌbɛꞌa bi ꞌyøtꞌe. 7 Nu Oją 
di untꞌa ra temaząi ꞌbʉ ꞌboꞌo ząi 
øtꞌa ran ho, nguetho honi dim 
ꞌbʉhmi Oją, nɛ i honi da ꞌyøtꞌa i 
numanho Oją, nɛ i honi da tꞌørpa 
ran ho njąmꞌbʉ din thegue. 8 Pɛ 
nuꞌbʉ dadín sʉhmbʉ Oją, nɛ hin 
dí numanhohʉ a ra ꞌyu majuąni pɛ 
høntꞌ yʉ tsꞌoqui go dí numanhohʉ, 
pɛ gueꞌa dí ꞌdajʉ ra cuɛ Oją a ꞌbʉ, 
ngue ɛm̨mɛ ntsꞌutho. 9 Ntsꞌɛdi yʉn 
ʉnbi nɛ ꞌbɛꞌa gätho má dumbʉi da 
nuꞌʉ nꞌda ngu nꞌda toꞌo gätho nząi 
øtꞌ yʉ tsꞌoqui, nɛje dyʉ israelhe, nɛ 
ahʉ hin gyʉ israelhʉ. 10-11 Pɛ høntꞌa 
go toꞌo da hyoni da ꞌyøtꞌ ran ho, 
di japi ꞌdarpʉ dim ꞌbʉhmi Oją nɛ 
da numanho Oją a, nɛ da hyurpa 
rá mbʉi thocpa thoho, nɛcähe 
dyʉ israelgähe, nɛ ahʉ hing yʉ 
israelhʉ. Nguetho gätho ꞌdaꞌangujʉ 
bʉ na nujʉ Oją. 12 Nɛ nuꞌʉ hing yʉ 
israel him bi sih yʉ́n tꞌɛd̨i Oją. Nɛ 
madagueꞌbʉ him bi sifi, pɛ guehma 
da nu yʉn ʉnbi toꞌo di thocta yʉ 
tsꞌoqui. Nɛ ngutho ʉ yʉ israel ngue 
bi sih yʉ́n tꞌɛd̨i Oją, nɛ gueꞌʉ yʉ́n 
tꞌɛd̨i Oją dí juąnba ʉ toꞌo di thocta 
yʉ tsꞌoqui. 13 Nguetho nuꞌbʉ da 
bątho yʉ́n tꞌɛd̨i Oją nꞌda, hin da 
numanho Oją a ꞌbʉ, hinda høntꞌbʉ 
da ꞌyøtꞌa hmam bʉ. 14 Nuꞌʉ hing 
yʉ israel, him bin tꞌun yʉ́n tꞌɛd̨i 
Oją ngue ran hocjąꞌi xtá ꞌyøtꞌe. Pɛ 
guehma i pąsɛ mbo yʉ́ mbʉi ndaꞌa 
xʉn ho, nguetho jaꞌbʉ i øtꞌa rán 
thɛui ʉ yʉ́n tꞌɛd̨i Oją ngue ran 
hocjąꞌi. 15 Nɛ madagueꞌbʉ him bi 
sih yʉ́n tꞌɛd̨i Oją ʉ ꞌda, pɛ tengu ꞌbʉ 
mán tꞌoꞌtꞌi bʉ ja yʉ́ mbʉi ʉ yʉ́n tꞌɛd̨i 
Oją, nɛ guesɛ yʉ́ mbʉi i xifi ngue 

hingui ho a bi ꞌyøtꞌe, o jaꞌbʉ xʉn ho. 
16

 Nɛ gueꞌa dí juąnba Oją ʉ gätho yʉ 
jąꞌi, nangue ra Jesucristo ꞌbʉ bi zøn 
ra pa. Nɛ di juąnba ʉ nangue ʉ i ąsɛ 
mbo yʉ́ mbʉi ʉ. Nɛ gueꞌa i mam bʉ 
ja ran ho maꞌdaꞌyo ngue dím mangä.

Sä ín ꞌyɛx̨ꞌʉ ꞌda yʉ israel 
ʉ yʉ́n tꞌɛd̨i Oją

17
 Pɛ nu ahʉ ma miꞌisrael 

ahʉ, guidín ꞌyɛx̨hʉ nguetho gyʉ 
mɛngu israelhʉ, nɛ, “hønsɛgahʉ i 
numanhojʉ Oją, nguetho bi ꞌdajʉ ʉ 
yʉ́n tꞌɛd̨i,” sä guí ɛm̨hbʉ. 18 Nɛ gá 
pąhmbʉ rá pähä Oją, nguetho gán 
xähmbʉ yʉ́n tꞌɛd̨i, nɛ gá pąhmbʉ 
ndaꞌa xʉn ho da zä da ꞌyøtꞌa nꞌda. 
19

 Nɛ guím bɛn̨sɛhʉ guí uthʉ ra ꞌyu 
ʉ yʉ xädä, guím bɛm̨hbʉ yʉ́ nyotꞌi 
ahʉ ʉ i ꞌyo bʉ ja ra ꞌbɛxui. 20 Nɛ sä 
guí ɛm̨hbʉ ja nin tꞌɛd̨i gui xänbahʉ 
yʉ ꞌyąmbʉi, nguetho guí pąhmbʉ 
ʉ yʉ́n tꞌɛd̨i Oją ngue majuąni, 
ngue di un ran ꞌyomfɛn̨i nꞌda. 21 Pɛ 
nuꞌbʉ gueꞌa guí øthʉ ma miꞌisrael 
ahʉ guí xänbahʉ miꞌda, hanja 
hin gán xäsɛhʉ thą. Guí xihmbʉ 
miꞌda ngue hin dim pɛ,̨ pɛ hanja 
go guím pɛs̨ɛhʉ thą. 22 Guí xihmbʉ 
miꞌda ngue hin din ꞌyomtꞌɛn̨i, pɛ 
hanja go guí ꞌyomtꞌɛn̨i zɛhɛhʉ. Guí 
xihmbʉ miꞌda hin da ꞌyɛs̨pa ʉ yʉ 
hyäte oją, pɛ ha hin guím bɛm̨hbʉ 
ngue go guí cʉzɛhɛhʉ bʉ i thąnde 
yʉ́ ojąsɛ ʉ, nɛ guí pɛf̨ʉ ꞌbɛꞌa guí 
numanhohʉ bʉ. 23 Gná yąthʉ a 
ngueꞌa guí ɛm̨hbʉ guí pąhmbʉ 
yʉ́n tꞌɛd̨i Oją. Pɛ manꞌda gadí 
jafʉ hin da numansu Oją ʉ miꞌda, 
nguetho guí fɛstahʉ ʉ yʉ́n tꞌɛd̨i 
bi ma. 24 Janangueꞌa bin ja tengu 
mán tꞌoꞌtꞌi, ngue di cꞌąmanꞌʉ Oją 
ʉ hing yʉ israel ꞌbʉ i nu a ran tsꞌo 

guí øthʉ, gyʉ israelhʉ. 25 Pɛ nuꞌbʉ 
xcá øthʉ yʉ́n tꞌɛd̨i Oją bi man ra 
Moisés, xʉn ho ngue am hmɛpya 
ma jąꞌihʉ, ngue dyʉ israelhʉ. Pɛ 
nuꞌbʉ hin dí tɛnhdʉ ʉ, säti thoho 
am hmɛpyagahʉ ꞌbʉ, nɛ nte ja 
bʉ a uh ma hmɛpyahʉ. 26 Nɛ nuꞌʉ 
hing yʉ israel ngue him bi mba 
ma hmɛpyabi yʉ́ jąꞌi, nuꞌbʉ øtꞌ 
yʉ́n thɛhʉ ʉ yʉ́n tꞌɛd̨i Oją, nuꞌʉ 
i numanho Oją ʉ, tenguꞌbʉ xtá 
hmɛpya bʉ na nu Oją ʉ. 27 Nɛ nuꞌʉ 
hing yʉ israel ngue nte ma hmɛpya 
i ja, pɛ nuꞌbʉ i øtꞌ yʉ́n tꞌɛd̨i Oją, 
gueꞌʉ dí jajʉ din cꞌą ma tsꞌoquihʉ 
ʉ, dyʉ israelhʉ. Nguetho sä dá 
mɛpya ma jąꞌihʉ, tengu manꞌa ran 
tꞌɛd̨i, nɛ hin dá øthʉ a rán säui 
ma hmɛpyahʉ. 28 Nɛ madagueꞌbʉ 
nꞌdatꞌa mam bombøtahʉ ra 
Abraham, pɛ hinga gueꞌa ní ꞌyøtꞌe rá 
tꞌʉhni Oją nꞌda a. Nɛ xín nangueꞌa 
am hmɛpya maxøtsꞌe rá jąꞌi nꞌda. 
29

 Pɛ hinda høntꞌbʉ hmɛpya ma 
mbʉihʉ nangue rá Hogandąhi Oją, 
nuꞌa njuąntho ra hmɛpya i nu Oją 
a. Nɛ nuꞌbʉ njabʉ ma mbʉihʉ, hin 
gam bɛm̨hbʉ ngue da numanhojʉ 
ma mijąꞌihʉ, pɛ høntꞌa Oją gam 
bɛm̨hbʉ da numanhojʉ.

3  Nuꞌbʉ ꞌboꞌo da ꞌyɛn̨gui: “Pɛ 
hanja bi huand Oją ʉ yʉ israel 

thą, nɛ ꞌbɛꞌa nam bønꞌa ra hmɛpya 
bi si ʉ,” gueꞌbʉ ꞌboꞌo da ꞌyɛn̨gui. 
2

 Pɛ xʉn ngu ꞌbɛꞌa í huand Oją ʉ. 
Mꞌbɛtꞌo thoho gam bɛm̨hbʉ bin 
tꞌun rám hman Oją mayaꞌbʉ ʉ ndu 
mam bombøtahʉ. Nɛ gueꞌa ga xi ʉ 
toꞌo da ꞌyängui. 3 Pɛ xʉn ngu ʉ him 
bi nde. Pɛ ha gam bɛm̨hbʉ bi zɛpʉ 
a mí ɛn̨a xtá ꞌyørpa Oją yʉ jąꞌi ꞌbʉ. 
4

 Hinꞌna maha, pɛ guehma guesɛ 
Oją di jąꞌtsꞌa rám hma, madagueꞌbʉ 

gätho xtín hɛt̨ho yʉ jąꞌi nangue 
rá ꞌbɛfi. Nɛ tengu bi man rá tꞌohni 
Oją, gätho di jąꞌtsꞌa bi ma, nɛ hin 
hapʉ ga tįmhbʉ ngue him bi ꞌyøtꞌ 
Oją a mí ma, ꞌbʉ ga änhdʉ. 5 Pɛ 
sä ɛn̨ ʉ ꞌda hingui øh rám hman 
Oją: “Hingui ho ꞌbʉ di ʉngahʉ Oją 
nangue ma tsꞌoquihʉ, nguetho 
manꞌda di nɛcmanho rán ho Oją 
ꞌbʉ gätho xʉn tsꞌotho ga øthʉ,” ɛn̨ꞌʉ 
yʉ jąꞌi. 6 Pɛ hingui sähma ngubʉ ga 
mamhbʉ, nɛ xʉn ho ꞌbʉ di ʉngahʉ 
Oją nangue ma tsꞌoquihʉ, nguetho 
jatho da ꞌyøtꞌ ran tsꞌʉtꞌabi nangue 
gätho ra ximhäi. 7 Nɛ sä ɛn̨ ʉ ꞌda: 

“Manꞌda dí ɛs̨pahʉ Oją nangue ma 
fɛhnihʉ dí mamhbʉ. Pɛ hanja di 
ʉngahʉ ꞌbʉ, tenguꞌbʉ dyʉ ꞌyøtꞌa 
tsꞌoquihʉ, nɛ manꞌda dí uhmbʉ 
ngue njąmꞌbʉ dim fɛhni Oją,” sä 
ɛn̨ ʉ ꞌda. 8 “Nɛ mbähä ga øthʉ ran 
tsꞌo, nꞌdahma di nɛqui a ran ho,” i 
ɛn̨jʉ dí ɛm̨hbʉ ʉ ꞌda ꞌbʉ dí ɛn̨a hin 
ní yąnjʉ Oją ʉ yʉ́n tꞌɛd̨i, gueꞌʉ to i 
sanjʉ. Pɛgue da tsꞌɛmba ʉ nangue 
yʉ́m hman ʉ.

Gätho dín dupatehʉ yʉ tsꞌoqui
9

 Pɛ ha gam bɛm̨hbʉ manꞌda 
xʉn hojʉ dyʉ israelhʉ. Pɛ hinꞌna, 
tengu thoho dá xi ahʉ ꞌbʉ rá 
mbʉdi, nguetho ꞌdaꞌangu dyʉ ꞌyøtꞌa 
tsꞌoquihʉ, nɛꞌʉ yʉ israel nɛꞌʉ hin yʉ 
israel. 10 Nɛ mán tꞌoꞌtꞌi:

Njoꞌo nꞌda xʉn ho, xinga nꞌda.
 11 Njoꞌo nꞌda i ja rán ꞌyomfɛn̨i,

nɛ njoꞌo i hon Oją ngue nde da 
dɛnni.

 12 Gätho gahʉ dá ꞌuethohʉ, nɛ ꞌda 
án tsꞌontho ꞌbɛꞌa dá øthʉ.

Xínga nꞌdajʉ dí øthʉ ran hocjąꞌi.
 13 Ɛm̨mɛ xʉn tsꞌo ma ndehʉ, 

tenguꞌbʉ nꞌda ra hyąhäi bʉ ja 

ran ꞌyägui ngue hingan joꞌmi, 
xʉn xą, in jabʉ ma ndehʉ.

Nguetho ɛm̨mɛ dí mamhbʉ yʉ 
fɛhni,

nɛ ran dąte i pøm ma ndehʉ, 
tenguꞌbʉ dyʉ pozʉhʉ.

 14 Nu ma ndehʉ ɛm̨mɛ yupʉ ran 
tsꞌante ngue xʉn ju.

 15 Nu ma guahʉ, ɛm̨mɛ i ɛh̨ya na 
ꞌdihi ngue dan hotehʉ.

 16 Pɛ í huɛh̨i thoho ʉ ꞌbʉpʉ hapʉ 
dí ꞌyohʉ, ngue xʉn tsꞌo ꞌbɛꞌa 
dí ørpahʉ ʉ.

 17 Nɛ hin dadí hocpahʉ yʉ́ mbʉi 
ma mijąꞌihʉ, xínga gueꞌa ma 
mbʉi zɛhɛhʉ.

 18 Nɛ xíngui tsꞌʉ dím bɛm̨hbʉ 
ngue ga numansuhʉ Oją.

Nɛ gueꞌa bi man rá tꞌohni Oją ꞌbʉ 
mayaꞌbʉ a. 19 Nɛ nuꞌa mí hmam bʉ 
ja ram hma mayaꞌbʉ ngue bi xije 
Oją dyʉ israelgähe, ga pąhmbʉ 
gätho i ja ma tsꞌoquihʉ bʉ na nujʉ 
Oją. Janangueꞌa gätho ra ximhäi 
din hɛt̨ho ꞌbʉ bi ꞌyørpa ran juąnbi 
Oją. 20 Nɛ nuꞌʉ yʉ́n tꞌɛd̨i Oją, xínga 
nꞌda ra jąꞌi dí ꞌyɛm̨bi xʉn ho ʉ ngue 
bi xijʉ ran hocjąꞌi xcá øthʉ. Pɛ nuꞌʉ 
yʉn tꞌɛd̨i, ja ga tįmhbʉ bʉ ꞌbɛꞌa dá 
øthʉ.

Da yąnjʉ Oją ꞌbʉ ga 
hąmhbʉ rán hoqui

21
 Janangueꞌa nuya bi tꞌurcahʉ 

manꞌda ran hoqui ngue dí ꞌyɛn̨jʉ 
xʉn hojʉ Oją, nɛ hin nangue ʉ yʉ́n 
tꞌɛd̨i ngue bi xijʉ xcá øthʉ ran ho, 
madagueꞌbʉ midí nɛqui tsꞌʉ bʉ ja 
ram hma mayaꞌbʉ a ran hoqui dí 
xi ahʉ ya. 22 Gue ga hąnthohʉ a 
rán hoqui Oją nangue ra Jesucristo 
di hoga ma tsꞌoquihʉ høntꞌa go 
toꞌo gahʉ. 23 Nguetho njoꞌo gahʉ 

dá jąsꞌhʉ gätho ran ho nguepʉ xtá 
numanhojʉ Oją, pɛ gätho dá øthʉ 
yʉ tsꞌoqui bʉ án nujʉ. 24 Janangueꞌa 
bi zänni di hogazɛhɛhʉ Oją ngue 
rán tꞌunni thoho, nguetho bi gurca 
ma tsꞌoquihʉ ra Cristo Jesús. 
25

 Nguetho bi zän Oją a ra Cristo 
ngue bim ꞌbøtsꞌe zɛhɛ, bi gurca ma 
tsꞌoquihʉ nangue rá ji. Nɛ gueꞌa ní 
yąn ʉ toꞌo da hyąnꞌa bi ꞌyørpe.

Nɛ ngutho nangue ʉ mí ꞌbʉh 
mayaꞌbʉ, nuꞌbʉ mi du ra Cristo, ja 
bi nɛqui a í punba yʉ́ tsꞌoqui ʉ toꞌo 
mí nde rá punbi Oją. Nɛ ja bi ꞌyu 
Oją bʉya ꞌbɛꞌa í thøtho ʉ. 26 Nɛ ja 
bi ꞌyu Oją a rán jutꞌi ma tsꞌoquihʉ, 
janangueꞌa da zä di hogahʉ ya, nɛ da 
zimanhojʉ ngue guejʉ dá ɛc̨ꞌyɛihʉ 
rá mate ra Jesús. 27 Pɛ xiya, hapʉ 
bi goꞌa man ꞌyɛt̨sꞌihʉ. Bi mba ma 
ꞌbɛrquigahʉ. Pɛ hague nja. Nguetho 
hin dá jąsꞌhʉ yʉ́n tꞌɛd̨i Oją, pɛ bin 
ꞌdactahʉ rá mate ꞌbʉ má ɛc̨ꞌyɛihʉ a. 
28

 Nɛ dí pąhmbʉ ngue bi hogahʉ Oją 
ꞌbʉ má hąnthohʉ rám hma nangue 
rán hoqui. Nɛ hin da ꞌyängahʉ ꞌbʉ 
xcá jąsꞌhʉ, o hinꞌna. 29 Pɛ sä dí ɛm̨hbʉ 
dyʉ israelhʉ høngdahʉ i numanhojʉ 
Oją. Pɛ i jatho ga pąhmbʉ ngue nɛꞌʉ 
hin yʉ israel in nde da numanho Oją. 
30

 Nguetho nꞌdatho a Oją, nɛ gätho 
toꞌo da hyąn rá mate gätho ꞌda ni 
hocpada Oją ʉ nɛ da zimanho, nɛ ʉ 
yʉ israel, nɛ ʉ hing yʉ israel. 31 Pɛ 
ha dí ɛn̨ ahʉ nte di muui yʉ́n tꞌɛd̨i 
Oją ngue dí ɛn̨ ahʉ ga hąnthohʉ rá 
mate. Pɛ hinꞌna, pɛ manꞌda dí jąsꞌhʉ 
yʉ́n tꞌɛd̨i Oją ya, nangue ra Cristo rá 
mate Oją i fäxcahʉ.

Ran tꞌuti nangue ra Abraham

4  Xi a mam bombøtahʉ ra 
Abraham ngue dyʉ israelhʉ, 

ꞌbɛꞌa í hocpa yʉ́ tsꞌoqui Oją a thą, nɛ 
ꞌbɛꞌa í ꞌyɛm̨bi xʉn ho a. 2 Pɛ hinga 
gueꞌʉ ꞌbɛꞌa gätho bi ꞌyøtꞌe í tꞌɛm̨bi 
xʉn ho a, nguetho nuꞌbʉ da gue ʉ, 
ya mí ja ꞌbɛꞌa xtín ꞌyɛz̨ɛhɛ ꞌbʉ. Pɛ 
hin te ín ꞌyɛx̨ꞌa ra Abraham bʉ án 
nu Oją a. 3 Pɛ tengu man rá tꞌohni 
Oją, nu ra Abraham bi ꞌyɛc̨ꞌyɛi 
tho a ram hma ꞌbʉ mí xifi ꞌbɛꞌa da 
ꞌyørpa Oją. Nɛ gueꞌa í ꞌyɛm̨bi xʉn ho 
a bʉya. 4 Nuꞌbʉ xtá xijʉ Oją ngue 
gueꞌa rá ꞌbɛfi ga øthʉ dí ꞌyɛn̨jʉ xʉn 
hojʉ a, pɛ hing ra mate thoho a 
dí ꞌyɛn̨jʉ xʉn hojʉ ꞌbʉ, pɛ tenguꞌbʉ 
man zäbithohʉ a ꞌbʉ. 5 Pɛ nu Oją 
hingui xijʉ nꞌda ra ꞌbɛfi dí ꞌyɛn̨jʉ 
xʉn hojʉ, nguetho hinguin zaqui 
ma mbʉihʉ nangue ma tsꞌoquihʉ. 
Janangueꞌa i xijʉ ga hąnthohʉ a rá 
mate di hoga ma tsꞌoquihʉ, nɛ gueꞌa 
dí ꞌyɛn̨jʉ xʉn hojʉ a bʉya. 6 Nɛꞌa ra 
David ngubʉ bi ꞌyorpʉ ja rá tꞌohni 
Oją mayaꞌbʉ ngue:

Ɛm̨mɛ di johya nꞌda ra jąꞌi ngue 
da ꞌyɛm̨p Oją xʉn ho, nɛ hin 
da ꞌyʉrpa ra güɛnda ꞌbʉ xʉn 
ho xtá ꞌyøtꞌe o hinꞌna.

 7 Nguetho bi mba ma punbi yʉ́ 
tsꞌoqui, nɛ him man din cꞌą, 
bi ꞌyɛn̨a.

8
 Nɛ ɛn̨a:

Di johya ʉ toꞌo bi mba ma hoqui 
yʉ́ tsꞌoqui nɛ nte da thįnba 
ꞌbʉ bi mba ma juąnbi,

bi ꞌyɛn̨ꞌa ra David. 9 Pɛ ha guím 
bɛm̨hbʉ ngue høntꞌʉ am hmɛpya yʉ́ 
jąꞌi da nu na ran johya i hmangua. 
Ha hin guím bɛm̨hbʉ ngue nɛ ʉ hin 
gam hmɛpya, da zin Oją, ngueꞌbʉ 
ꞌdaꞌangu im bɛm̨hbʉ a ra Abraham 
ꞌbʉ mi hyąntho a ra mate bi man 
Oją, nɛ gueꞌa í tꞌɛm̨bi xʉn ho a 
bʉya. 10 Pɛ ga änꞌnahʉ, ha mꞌbɛjua 

bi tꞌɛm̨bi xʉn ho a ra Abraham, ꞌbʉ 
mi hmɛpya rá jąꞌi. Uague mꞌbɛtꞌo 
thoho bi tꞌɛm̨bi xʉn ho. Pɛ hinga 
mꞌbɛjua maha, pɛ ꞌbexque bi tꞌɛm̨bi 
xʉn ho ꞌbʉ hin ní hyɛc rá jąꞌi. 11 Nɛ 
mꞌbɛjua bi sifi da hyɛc rá jąꞌi, ngue 
ra hmɛpya ya xí ꞌyɛm̨p Oją xʉn 
ho a. Pɛ bi ꞌyɛm̨bi xʉn ho ꞌbʉ mi 
hyąntho a ram hma ꞌbʉ hin ní hyɛc 
rá jąꞌi. Janangueꞌa i ɛm̨bi rá ta ra 
Abraham ʉ toꞌo gätho i ɛc̨ꞌyɛi tho 
a bi man Oją. Nɛꞌʉ hing yʉ israel, 
ngue him bi mba nthɛqui yʉ́ jąꞌi, 
nɛꞌʉ da tꞌɛm̨bi xʉn ho ʉ. 12 Nɛjʉ 
dyʉ israelhʉ gue dá hɛc ma jąꞌihʉ, 
daꞌigu bʉ na ꞌyɛn̨jʉ xʉn hojʉ Oją 
a ra Abraham, ꞌbʉ ꞌdaꞌangu dím 
bɛm̨hbʉ ra Abraham ꞌbʉ hin ní 
hyɛc rá jąꞌi.

Ga hąmhbʉ rám hma Oją 
nangue ran jąpi i xijʉ

13
 Nɛ nu Oją bi mam majuąni 

a da ꞌyørpa ra Abraham, ngue 
bi ꞌyɛm̨bi: “Ga ꞌdaꞌa ran jąpi nɛꞌʉ 
nim bomꞌbɛto gätho ná ndoho ra 
ximhäi, nɛ ga ꞌda ahʉ ra ꞌdaꞌyo häi,” 
bi ꞌyɛm̨p Oją a ra Abraham. Pɛ hin 
nangue nꞌda ra ꞌbɛfi nín tꞌun na ran 
jąpi na, pɛ nangue bi tꞌɛm̨bi xʉn ho 
ꞌbʉ mí hyąntho na ram hma bi sifi. 
14

 Pɛ nuꞌbʉ dím bɛm̨hbʉ gue gueꞌʉ 
yʉ́n tꞌɛd̨i dí jąp Oją nꞌda, pɛ dím 
bɛm̨hbʉ nte ní mba tho a manꞌda 
ran hogui ꞌbʉ, ngue ga hąnthohʉ a 
rám hma, nɛ hin da zä di jącpahʉ 
Oją ꞌbʉ. 15 Nguetho nuꞌbʉ dí ɛn̨a 
gue gueꞌʉ yʉ́n tꞌɛd̨i Oją ga homhbʉ, 
o gueꞌʉ dí pąsɛhʉ xcá øthʉ, pɛ dí 
fɛstahʉ ʉ, nɛ høntꞌa ran ʉnbi ga 
nuhʉ ꞌbʉ. Pɛ nuꞌbʉ hin xtín ja yʉn 
tꞌɛd̨i, o gueꞌbʉ hin xcá pąsɛhʉ mbo 
ma mbʉihʉ, hin xtí nɛqui yʉ tsꞌoqui 

ꞌbʉ. 16 Pɛ hingui ma nangue yʉ́n 
tꞌɛd̨i dí jącpahʉ o gueꞌʉ dí pąsɛhʉ, 
nguetho hin xcá nuhʉ ran ho ꞌbʉ. 
Pɛ i ma ga hąnthohʉ rám hma 
nangue rá mate, nɛ nubʉya da zä 
majuąni gätho gahʉ ga nuhʉ ran 
ho bi sih ra Abraham da nu yʉ́m 
bomꞌbɛto. Nɛ madagueꞌbʉ njuąntho 
dyʉm bomꞌbɛtojʉ ra Abraham o 
hinꞌna, pɛ ꞌdaꞌangu dím bɛm̨hbʉ 
ra Abraham. Janangueꞌa ma tahʉ 
ra Abraham bʉ nam bɛn̨ Oją. 17 Nɛ 
gueꞌa nam bønꞌa mí xi Oją ra 
Abraham ꞌbʉ mí ꞌyɛm̨bi: “Nuꞌi grá 
Abraham, ga øtꞌeꞌe ngue grá ta xʉn 
ngu nim bomꞌbɛto gätho nan ndoho 
ra ximhäi.” Nɛ nuꞌa ra Abraham bi 
hyąnꞌa ram hma bi sifi, nguetho bi 
bądi jasɛ rá tsꞌɛdi Oją, gue da zä di 
un ra tsꞌɛdi ʉ xʉn dącꞌyɛi nɛ ʉ xʉn 
du. Nɛ tenguꞌbʉ ya bin ja ꞌbʉ mí 
ma Oją, nguetho majuąni da ꞌyøtꞌe. 
Nɛ gueꞌa bi bɛn̨ꞌa ra Abraham. 18 Nɛ 
nu ra Abraham him mi sä xtín ta 
nangue ʉ yʉ́m bomꞌbɛto dim ꞌbʉi. 
Pɛ bi hyąn a ram hma ꞌbʉ mi sifi: 

“Xʉn ngu nim bomꞌbɛto dim ꞌbʉi 
gätho nan ndoho ra ximhäi.” Nɛ 
bi døꞌmi din ja, janangueꞌa bin ja 
bʉya. 19 Nɛ madagueꞌbʉ xí thoh yʉ 
pa i ꞌbʉi ngue xtím ꞌbʉh yʉ́ tꞌʉhni, 
nguetho ya xí ndø, xí mbɛꞌtsꞌa 
nꞌda ciɛnto njɛya, nɛ ꞌdaꞌangu xín 
dącꞌyɛiui a rá xisu ra Sara, him 
mí sä xtím ꞌbʉh yʉ́ tꞌʉhni, pɛ him 
bi ꞌbɛh rá tsꞌɛdi rá tꞌɛc̨ꞌyɛi, bi bądi 
majuąni dim ꞌbʉh rá tꞌʉhni. 20 Nɛ 
xingui tsꞌʉ bi bɛn̨i ngue hin da ꞌyøtꞌ 
Oją a bi ma, nguetho bi bądi hingui 
hɛm̨pꞌa da ꞌyøtꞌ Oją. Janangueꞌa bi 
hyąn rá tsꞌɛdi Oją a bʉya, nɛ gueꞌa 
í ꞌyɛs̨pa Oją a. 21 Nɛ nꞌdatꞌa mim 
bɛn̨i ngue jasɛ rá tsꞌɛdi Oją di jąꞌtsꞌa 

bi ma. 22 Nɛ nuꞌa bi hyąntho a ram 
hma ꞌbʉ mí sifi ꞌbɛꞌa da ꞌyørpa Oją, 
nɛ gueꞌa í hocpa Oją a, nɛ bi ꞌyɛm̨bi 
xʉn ho, i ɛm̨ bʉ ja rám hman Oją. 
23

 Pɛ hinga høntꞌa ra Abraham bi 
tꞌɛm̨bi xʉn ho ꞌbʉ mi hyąntho a 
ram hma bi man Oją. 24 Pɛ nɛjʉ, bi 
hogahʉ Oją nɛ bi ꞌyɛn̨jʉ xʉn hojʉ 
ꞌbʉ má hąnthohʉ a ram hma bi 
xijʉ Oją, ngue bi xoxꞌa ma Hmuhʉ 
ra Jesús ꞌbʉ mi du. 25 Nuꞌa bi un 
rá te bi gurca ma tsꞌoquihʉ, nɛ bi 
tꞌägui. Nɛ bi xox Oją a, janangueꞌa 
dí pąhmbʉ majuąni bi dąha bi 
xogahʉ.

Dí yąmanhohʉ Oją nguetho 
bi pungahʉ rá Tsꞌʉntꞌʉ

5  Bi hogahʉ Oją ꞌbʉ má 
hąmhbʉ rán hoqui bi ma. 

Midín sʉhmbʉ Oją, pɛ nuya dí 
yąmanhohʉ, ngue bi hogahʉ 
ma Hmuhʉ ra Jesucristo. 2 Nɛ bi 
zixcahʉ ra Jesucristo bʉ i ja rá 
mate Oją, nguetho dá hąmhbʉ 
rán hoqui, nɛ dí ꞌbʉhmbʉ bʉ. Nɛ 
dadín johyahʉ gue dí tømhbʉ a 
ran ho tąte thoho da ꞌyørcahʉ. 3 Nɛ 
hinga høntꞌa ran ho dí tømhbʉ nán 
johyahʉ ya, pɛ nɛ ʉ yʉn ʉnbi dín 
nuhʉ ya, guextaꞌa dadín johyahʉ. 
Nguetho nuꞌʉ yʉn ʉnbi ní jajʉ ga 
häthʉ xʉn ho ʉ. 4 Nɛ nuꞌbʉ dí häthʉ 
xʉn ho, gueꞌa dín te ma mbʉihʉ a. 
Nɛ nuꞌbʉ bin te ma mbʉihʉ, gueꞌa 
ná tømhbʉ a ran ho di ꞌdajʉ Oją 
bʉya. 5 Nɛ dí pąhmbʉ hin da hyäjʉ 
Oją nangue ran ho dí tømhbʉ, 
nguetho di huɛg̨ahʉ. Nɛ nuꞌa rá 
Hogandąhi bi ꞌdajʉ, di jajʉ dí sähʉ 
rán huɛc̨ate Oją ɛm̨mɛ xʉn ngu. 6 Nɛ 
him mí sä xcán yąnsɛ ma tesɛhʉ, 
nguetho bi güendga ma mbʉihʉ 

nangue ma tsꞌoquihʉ. Pɛ bi du ra 
Cristo ꞌbʉ mi zøn ra pa bi man Oją, 
ngue bi yąnjʉ dyʉ tsꞌomꞌbäihʉ. 7 Pɛ 
hinga ngubʉ rán huɛc̨ate nꞌda ra 
jąꞌi, høntꞌbʉ ra hocjąꞌi rá amigo, da 
nde di ꞌbɛh rá te ngue xtán yąn 
a, pɛ nuꞌbʉ ra tsꞌomꞌbäi, hin da 
nde di ꞌbɛh rá te ꞌbʉ. 8 Pɛ nu Oją 
i urcahʉ tąte thoho xʉn ho rán 
huɛc̨ate, nguetho hin dyʉ hocjąꞌihʉ, 
pɛ bi du ra Cristo bi yąnjʉ ꞌbʉ 
man dyʉ́ tsꞌomꞌbäihʉ. 9 Nuya bi 
hoga ma tsꞌoquihʉ nangue rá ji ra 
Jesucristo, nɛ bi zimanhojʉ Oją. 
Janangueꞌa dí pąhmbʉ majuąni 
da yąnjʉ ra Jesucristo nangue rá 
cuɛ Oją ꞌbʉ rán zɛgui. 10 Nɛ nuꞌbʉ 
midín sʉhmbʉ Oją, pɛ bi hogahʉ 
rá Tsꞌʉntꞌʉ zɛhɛ ꞌbʉ mi du. Nɛ i 
ꞌbʉh ya, janangueꞌa bi zä di thoqui 
di ꞌdajʉ ra hogambʉi ya, nɛ da 
xoxcahʉ ꞌbʉ rán zɛgui. 11 Pɛ nɛ a i 
ørcahʉ ya dadín johyahʉ nangue 
dadín amigohʉ Oją ya. Nguetho bi 
ꞌuegahʉ ꞌbɛꞌa midín sʉhmbʉ Oją a 
ma Hmuhʉ ra Jesucristo.

Ra Adán bim pommi ra Jesucristo
12

 Pɛ nꞌdatho maha ran ꞌyohʉ bi 
dʉmpꞌ ra tsꞌoqui ua ja ra ximhäi, 
gue nu ra Adán. Nɛ bi dʉmpꞌ ran 
dąte nangue rá tsꞌoqui a bʉya. Nɛ 
gueꞌa gätho ran dąte bi thocꞌʉ yʉ 
jąꞌi a bʉya. Nguetho tenguꞌbʉ ꞌdatꞌa 
dá øthʉ ra tsꞌoqui ra Adán. 13-14 Nɛ 
ngutho bin ja ʉ bi xąnd ra Adán, 
guehma bi du nangue yʉ́ tsꞌoqui, 
madagueꞌbʉ him bi siꞌa nꞌda ran 
tꞌɛd̨i tengu bi sih ra Adán. Gue 
gätho yʉ jąꞌi mi ꞌbʉ ꞌbʉ him mi 
hman yʉ́n tꞌɛd̨i Oją, gue hin nám 
ꞌbʉh ra Moisés, pɛ bi du, nguetho yʉ́ 
hmu a ra Adán. Pɛ bi zøh manꞌda ra 

hmu ngue rám poniui ra Adán, nuꞌa 
ra Jesucristo a, gue mí hma ba ɛh̨ɛ. 
15

 Pɛ nꞌdanꞌyo thoho bi ꞌyøtꞌ ra Adán 
nɛ ra Jesucristo. Nuꞌa ra Adán, bi 
un ran dąte gätho yʉ jąꞌi, nangue 
rá tsꞌoqui a. Pɛ nu ra Jesucristo 
ɛm̨mɛ manꞌda xʉn ngu rá tsꞌɛdi, 
nguetho rá mate zɛhɛ bi punga ma 
tsꞌoquihʉ høntꞌa go toꞌo da hyąn 
a. Nɛ gueꞌa rán tꞌunni Oją bi ꞌdajʉ. 
16

 Nꞌdatꞌa rá tsꞌoqui ra Adán, ín 
ʉnba yʉ jąꞌi. Pɛ nu ra Cristo bi gutꞌi 
xʉn ngu yʉ tsꞌoqui nangue rá mate 
zɛhɛ, janangueꞌa da zä da xocpa yʉ 
jąꞌi. 17 Nɛ nangue ra tsꞌoqui bi ꞌyøtꞌa 
nꞌda ra jąꞌi ngue ra Adán, gueꞌa án 
ja rá tsꞌɛdi ran dąte a nangue gätho 
yʉ jąꞌi a bʉya. Pɛ nu toꞌo gätho 
da hyąn rá mate Oją, da mba ma 
hoqui yʉ́ mbʉi, ꞌdarpʉ dim hmuhʉ 
a ra Jesucristo, nɛ din ja bʉ dim 
ꞌbʉhmbʉ gätho yʉ pa maząi. 18 Nuꞌʉ 
bi xąntꞌa ra Adán gätho bi tsꞌänba 
ran ʉnbi nangue rá tsꞌoqui ra Adán. 
Pɛ nu ran ho bi ꞌyøtꞌa ra Jesucristo, 
da zä da xocpa yʉ jąꞌi, nɛ di un ra 
temaząi. 19 Nuꞌa ra Adán bi mbɛstaꞌa 
rám hman Oją, gueꞌa ín tsꞌomꞌbäi 
gätho ʉ bi xąndi. Pɛ nu ra Jesucristo 
ꞌbʉ mi ꞌyøtꞌa bi man Oją, gueꞌa ín 
hocjąꞌi ʉ toꞌo gätho bi xąntꞌa. 20 Nu 
Oją bi un yʉ́n tꞌɛd̨i, da fądi ɛm̨mɛ 
xʉn ngu yʉ tsꞌoqui i ja. Nguetho 
nuꞌbʉ dí pąhmbʉ ngue ɛm̨mɛ xʉn 
ngu yʉ tsꞌoqui i jajʉ, ga pąhmbʉ 
bʉya, ɛm̨mɛ manꞌda xʉn ndoho 
rán huɛc̨ate Oją ngue di pungahʉ. 
21

 Tengu thoho a ra tsꞌoqui bim hmu, 
nɛ mí nde xtí ꞌdajʉ ran dąte. Nɛ 
ngutho a rá mate Oją, bim hmu nɛ 
gueꞌa bi pungahʉ, nɛ bi ꞌyɛn̨jʉ xʉn 
hojʉ, nɛ di ꞌdajʉ ra te maząi nangue 
ma Hmuhʉ ra Jesucristo.

Bi ꞌbɛrca man ꞌyomfɛn̨isɛhʉ 
a rán dąte ra Cristo

6  ꞌBɛꞌa maha gam bɛm̨hbʉ 
bʉya, ha ga thoqui ga øthʉ 

yʉ tsꞌoqui ꞌbʉ, nꞌdahma manꞌda 
xtán ndoho rán huɛc̨ate Oją di 
pungahʉ. 2 Pɛ hingui sähma ngubʉ 
gam bɛm̨hbʉ, ngue xø ga thoqui 
ga øthʉ yʉ tsꞌoqui. Pɛgue dín jahʉ 
tengu nꞌda ra du hingui ø ꞌbʉ sifi 
da ꞌyøtꞌ yʉ tsꞌoqui. Hague dán zä 
ga thoqui ga øthʉ yʉ tsꞌoqui ꞌbʉ. 
3

 Ha hin dím bɛm̨hbʉ ꞌbɛꞌa nám 
bønꞌa ran xixyą dí øthʉ. Nám bøni 
bi ꞌbɛrca ma tsꞌon ꞌyomfɛn̨ihʉ 
ꞌbʉ mí du ra Cristo. 4 Nɛ nuꞌa ran 
xixyą nam bøni bi tꞌä a ma tsꞌon 
ꞌyomfɛn̨ihʉ ꞌbʉ mí tꞌä a ra Cristo. 
Nɛ bi ꞌdajʉ ran ꞌyomfɛn̨i maꞌdaꞌyo 
ꞌbʉ mi xoxa rá Ta nangue rá tsꞌɛdi 
mixte. Janangueꞌa bi zä ꞌdarbʉ 
dí ꞌbʉhmbʉ bʉ ja ra ꞌdaꞌyote nɛ dí 
øthʉ yʉ́n thɛhʉ a. 5 Nuꞌbʉ mí du 
ra Cristo, nɛꞌa ma tsꞌon ꞌyomfɛn̨ihʉ 
bi du bʉya. Janangueꞌa nuꞌbʉ mi 
xox Oją a ra Cristo, dám ꞌbʉhmbʉ 
maꞌdaꞌyo nɛ maꞌdaꞌyo dím bɛm̨hbʉ 
ya. 6 Nɛ dí pąhmbʉ tenguꞌbʉ mi 
mba ma cuati ma tsꞌon ꞌyomfɛn̨ihʉ 
bʉ ja ra pontꞌi ꞌbʉ mi du bʉ ra 
Cristo. Janangueꞌa bi thącpa rá 
tsꞌɛdi man ꞌyomfɛn̨isɛhʉ, ngue 
hin di mandagahʉ yʉ tsꞌoqui. 
7

 Nguetho tenguꞌbʉ nꞌda ra du, ya 
him ma ꞌyøtꞌ ra tsꞌoqui, pɛ ya bi 
mba ma thøgue bʉ ja rá tsꞌɛdi ra 
tsꞌoqui. 8 Bi du ma tsꞌon ꞌyomfɛn̨ihʉ 
nangue bi du ra Cristo, janangueꞌa 
dí pąhmbʉ ꞌdarbʉ dí ꞌbʉhmbʉ ra 
Cristo ya. 9 Nɛ dí pąhmbʉ ngue 
bi ndantsꞌ mahønꞌa ra Cristo ꞌbʉ 
mi du, nɛ him manꞌdandį da du 

mahønꞌa, him man ja rá tsꞌɛdi ran 
dąte mahønꞌa nangue ra Cristo. 
10

 Nguetho má zätꞌa nꞌdandį bi du 
ra Cristo nangue ma tsꞌoquihʉ, 
nɛ nuya nám ꞌbʉi di japi da fąh 
rá tsꞌɛdi Oją ya. 11 Janangueꞌa 
i jatho ga pąhmbʉ tenguꞌbʉ dá 
tuhʉ nguetho bi thągahʉ rá tsꞌɛdi 
ra tsꞌoqui nanguejʉ, nɛ hin dín 
nde ga øhmbʉ yʉ tsꞌoqui ya. Nɛ 
nuya nám ꞌbʉhmbʉ dí jafʉ da fąh 
rá tsꞌɛdi Oją, nangue ra Cristo 
Jesús dí ꞌbʉhmbʉ. 12 Janangueꞌa 
hingui sä dan hyɛhmbʉ ngue di 
mandagahʉ ra tsꞌoqui mahønꞌa, 
ngue di ꞌbɛcpahʉ ga øthʉ ꞌbɛꞌa 
im mam man ꞌyomfɛn̨isɛhʉ. 13 Nɛ 
hingui sä ga un ma jąꞌihʉ da ꞌyøtꞌ 
yʉ́m pɛfi ra zįthu, ngue ga øthʉ yʉ 
tsꞌoqui. Pɛgue dan unsɛhʉ bʉ ꞌbʉ 
Oją ngue bi ꞌdajʉ ra ꞌdaꞌyote ꞌbʉ 
mí du man ꞌyomfɛn̨isɛhʉ. Nɛ ga 
un ma jąꞌihʉ da ꞌyøtꞌ yʉ́m pɛfi Oją, 
ngue ga øthʉ ran ho. 14 Nɛ hin man 
sähʉ di mandagahʉ ra tsꞌoqui ya, 
nguetho dín ꞌyohʉ a rá mate Oją 
ngue di zɛrca ma mbʉihʉ. Nɛ hin 
di mandagahʉ yʉ́n tꞌɛd̨i Oją, nuꞌʉ 
hingui sä di zɛrca ma mbʉihʉ ʉ.

Hin ga ɛc̨ꞌyɛihʉ yʉ tsꞌoqui, 
pɛ ga ɛc̨ꞌyɛihʉ Oją

15
 Pɛ nuꞌbʉ rá mate thoho Oją 

dín ꞌyohʉ ya, nɛ hin di mandagahʉ 
yʉ́n tꞌɛd̨i Oją, ha da zä ga øthʉ yʉ 
tsꞌoqui ꞌbʉ. Pɛ hingui sä ngubʉ gam 
bɛm̨hbʉ. 16 Ha hin dí pąhmbʉ nuꞌbʉ 
dadí däp ma mbʉihʉ a nꞌda ra hmu 
ngue ga ørpahʉ rá ꞌbɛfi, ma hmuhʉ 
a ꞌbʉ, nɛ dí tɛnhdʉ a bʉya. Nuꞌbʉ 
gueꞌa ra tsꞌoqui ma hmuhʉ, høntꞌa 
ran ʉnbi maząi di ꞌdajʉ a. Pɛ nuꞌbʉ 
da gueꞌa Oją ma hmuhʉ, dí øthʉ a 

i xijʉ, nɛ di ꞌdajʉ ra hogambʉi, nɛ 
dam ꞌbʉmanhohʉ a Oją gätho yʉ pa 
bʉya. 17 Pɛ jamadi Oją nangue ahʉ. 
Nɛ madagueꞌbʉ gá pɛp ni hmuhʉ ra 
tsꞌoqui mámꞌbɛtꞌo, pɛ nuya i ja ni 
pähä gui thoctahʉ ꞌbɛꞌa bi ꞌyutꞌahʉ 
ꞌbʉ gmín dähʉ bʉ ja rán xädi Oją. 
18

 Nɛ bi mba njʉcꞌi ahʉ nangue rá 
tsꞌɛdi ra tsꞌoqui, janangueꞌa guín 
ꞌyɛh̨ɛhʉ rá tsꞌɛdi ran ho ya. 19 Dí 
xi ahʉ yʉn tꞌuti, nꞌdahma hingui 
hɛį bʉ dí pąhmbʉ. Ngue tengu bʉ 
dán dähʉ bʉ ja yʉ tsꞌoqui, gue dá 
øthʉ gätho yʉn tsꞌo dím bɛm̨hbʉ. 
Pɛ ngutho ya, mbähä dan dähʉ bʉ 
ja ran ho, gue dam ꞌbʉhmbʉ ga 
øthʉ gätho rá hogaꞌbɛfi Oją. 20 Pɛ 
nu mámꞌbɛtꞌo xíngui tsꞌʉ mí ndehʉ 
ran ho ꞌbʉ mín ꞌyɛh̨ɛhʉ yʉ tsꞌoqui. 
21

 Pɛ nte mán ho bi bønꞌa ma ꞌbɛfi 
dá øthʉ. Nɛ nuya dí pɛsꞌ ma sähʉ 
ꞌbʉ dím bɛm̨hbʉ ꞌbɛꞌa dá øthʉ 
mamꞌbɛtꞌo, nɛ gueꞌʉ mí sixcahʉ bʉ 
ja ran ʉnbi maząi ʉ. 22 Nɛ nuya bi 
mba njʉguigahʉ nangue rá tsꞌɛdi ra 
tsꞌoqui, nɛ dín ꞌyɛh̨ɛhʉ bʉ ꞌbʉ Oją 
ya. Janangueꞌa manꞌda da hnurca 
ma hoga ꞌbɛfihʉ bʉ. Nɛ i tsꞌixcahʉ 
bʉ dan ząmhbʉ bʉ, gätho yʉ pa 
maząi. 23 Nuꞌa rán zäbi da dą ʉ toꞌo 
øtꞌ yʉ tsꞌoqui, ran ʉnbi maząi a. Pɛ 
nuꞌʉ toꞌo i ꞌbʉhmbʉ ra Cristo Jesús 
ma Hmuhʉ, di unda Oją ra te maząi 
ʉ, nɛ hingui jutꞌʉ.

Tenguꞌbʉ dán thąthʉ ra Cristo

7  Ma zi cu ahʉ, ga xi ahʉ nꞌda 
ran tꞌuti ya. Guim bɛm̨hbʉ 

hague in ja ʉ yʉn tꞌɛd̨i, di manda 
nꞌda ꞌbʉ i ꞌbʉi, pɛ nuꞌbʉ bi du, ya 
ma hinꞌna. 2 Tenguꞌbʉ nꞌda ran 
ꞌyohʉ i ꞌbʉh rá xisu. Nɛ nu rá xisu 
i jatho din ząmmi a rá ndø gätho 

yʉ pa i ꞌbʉi. Pɛ nuꞌbʉ bi du rá 
ndø, him man zä di manda a rá 
xisu. 3 Pɛ nuꞌbʉ hinga na tu rá 
ndø, nɛ nuꞌbʉ dim ꞌbʉhmi manꞌda 
ran ꞌyohʉ ra xisu, da tꞌɛm̨bi ra 
ꞌyomtꞌɛn̨i ꞌbʉ. Pɛ nuꞌbʉ bi du rá ndø, 
bi mba ma thøgue bʉ mi ꞌbʉhmi 
rá ndø. Nuya da zä dim ꞌbʉhmi 
a manꞌda ran ꞌyohʉ, nɛ hin da 
tꞌɛm̨bi ra ꞌyomtꞌɛn̨i bʉya. 4 Nꞌda 
ran tꞌuti nanguejʉ, ngue bi mba 
ma thøguegahʉ nangue ma hmuhʉ 
mí ꞌbʉhmbʉ, ngue yʉ́n tꞌɛd̨i Oją, 
nguetho tenguꞌbʉ dá tuhʉ ꞌbʉ mi 
du ra Cristo. Nɛ gueꞌa ma hmuhʉ 
dán thąthʉ ꞌbʉ mí xox Oją a ya. Nɛ 
ꞌdarbʉ dí ꞌbʉhmbʉ a ya, pɛ gueꞌa 
ní zä ga øthʉ xʉn ho rá ꞌbɛfi Oją 
ya. 5 Pɛ nuꞌbʉ mi ꞌbʉthohʉ a man 
ꞌyomfɛn̨isɛhʉ ɛm̨mɛ xøt yʉ tsꞌoqui 
midí hohʉ. Janangueꞌa nuꞌbʉ mi 
xijʉ ʉ yʉ́n tꞌɛd̨i Oją ngue hin ga 
øthʉ ʉ dí numanhosɛhʉ, manꞌda 
dá øthʉ ʉ bʉya. Nɛ nuꞌʉ bin ja 
ma ꞌbɛfihʉ, ran dąte nɛ ran ʉnbi 
a bʉya. 6 Pɛ nuya ma thøguegahʉ 
nangue ʉ yʉ́n tꞌɛd̨i Oją nguetho 
bi du man ꞌyomfɛn̨isɛhʉ mi pa ma 
hɛcpi. Janangueꞌa dí ørpahʉ rá ꞌbɛfi 
Oją ya, nangue maꞌdaꞌyo ra tsꞌɛdi, 
nɛ gueꞌa rá Hogandąhi Oją a. Nɛ 
hin dí tɛnthohohʉ ʉ mayaꞌbʉ ntꞌoꞌtꞌi 
nangue yʉ́n tꞌɛd̨i Oją.

Nán cꞌą ma tsꞌoquihʉ ʉ yʉ́n tꞌɛd̨i Oją
7

 ꞌBɛꞌa gam bɛm̨hbʉ bʉya, ha ga 
ɛm̨fʉ hingui ho ʉ yʉ́n tꞌɛd̨i Oją. 
Hinꞌna maha, xʉn ho yʉ́n tꞌɛd̨i Oją, 
nguetho gueꞌa dá pącä ngue i ja ma 
tsꞌoquigä. Nugä hin jąmꞌbʉ xcá pącä 
gue dí øtꞌ ra tsꞌoqui ngue ran tsꞌɛya. 
Pɛ nuꞌbʉ má bɛn̨gä a ran tꞌɛd̨i ngue 
i ɛn̨a: “O gadí sɛyaba ni mijąꞌiui,” ja 

dá pącä i ja ma tsꞌoqui. 8 Pɛ nuꞌbʉ 
má bɛn̨gä ꞌbɛꞌa man na rán tꞌɛd̨i Oją, 
manꞌda dá øtꞌä ran tsꞌɛya mí o ma 
mbʉigä bʉya. Pɛ nuꞌbʉ hin xcá cʉꞌtꞌ 
ma mbʉi a ran tꞌɛd̨i, hin xtí nɛqui 
xʉn ho yʉ tsꞌoqui o ma mbʉigä 
ꞌbʉ. 9 Janangueꞌa nuꞌbʉ him ma ná 
bɛn̨gä nangue rán tꞌɛd̨i Oją, him mi 
pącä ngue drá tsꞌomꞌbäigä. Xø mi 
ꞌbʉtho, dá bɛn̨sɛ ngue xʉn hogä. Pɛ 
nuꞌbʉ má bɛn̨gä nangueꞌa ran ho 
xcá øtꞌä, dá fɛstä a. Nɛ ja dá pącä 
bʉya ngue ran dąte maząi a man 
zäbi. 10 Janangueꞌa nu yʉ́ hogantꞌɛd̨i 
Oją, ngue xtí ꞌdac ra te ꞌbʉ xcá 
jąꞌtsꞌä ʉ, pɛ nangue hin dá jąꞌtsꞌä 
ʉ, mí ja xtí ꞌdac ran dąte. 11 Nɛ mí 
ɛn̨gä xcám ꞌbʉmanho nangue yʉ́n 
tꞌɛd̨i Oją. Pɛ bi muꞌtꞌʉ yʉn tꞌɛd̨i a 
ma tsꞌoqui, janangueꞌa mí ja xtí 
ʉngä ʉ yʉ́n tꞌɛd̨i Oją bʉya. 12 Pɛ 
xʉn hohma ʉ yʉ́n tꞌɛd̨i Oją, nɛ nꞌda 
ngu nꞌda ran tꞌɛd̨i gätho xʉn hotho 
ʉ, nɛ i ma nangue rá pähä Oją ʉ, 
nɛ hin hapʉ di ꞌbɛdi. 13 Pɛ ha gueꞌa 
rá hogantꞌɛd̨i Oją í zixcä bʉ ja ran 
dąte ꞌbʉ. Hinꞌna. Pɛ nuꞌʉ yʉn tꞌɛd̨i 
nán cꞌą ma tsꞌoqui i o ma mbʉigä, 
ngue nꞌdanꞌyo thoho dí øtꞌä. Nɛ mí 
ja xtí ꞌdac ran ʉnbi nangue a. Da 
zä ga pąhmbʉ bʉya ngue majuąni 
xʉn tsꞌo ʉ ma tsꞌoquihʉ, nguetho di 
japꞌa rá hogantꞌɛd̨i Oją da ꞌyørcahʉ 
ran ʉnbi.

I ørcahʉ ran sʉi a man ꞌyomfɛn̨isɛhʉ
14

 Dí pąhmbʉ bi man yʉ́n tꞌɛd̨i 
Oją a rá Hogandąhi. Pɛ nꞌdanꞌyo 
thoho dím bɛm̨hbʉ. Nugä dán däsɛ 
bʉ ja ra tsꞌoqui, nɛ dá øtꞌ ma hmu a. 
15

 Pɛ xíngui tsꞌʉ dí pącä ꞌbɛꞌa dí øtꞌä, 
nguetho hin dí øtꞌä a majuąni dín 
nde. Pɛ nuꞌa xíngui tsꞌʉ dí numanho, 

go dí øtꞌä a. 16 Nɛ dín juąn zɛhɛgä 
ꞌbʉ hin dí øtꞌä yʉ́n tꞌɛd̨i Oją, pɛ nuꞌa 
nán juąn zɛhɛgä gueꞌa ná pącä xʉn 
ho yʉ́n tꞌɛd̨i Oją a bʉya. 17 Pɛ hinga 
guecä dí øtꞌä ꞌbʉ dí øtꞌa xʉn tsꞌo, 
pɛgue ma nyon ꞌyomfɛn̨igä i ꞌbʉpʉ 
mbo ma mbʉigä gueꞌa di ꞌbɛcpi ga 
øtꞌä a. 18 Nɛ dí pącä ngue nu ma 
nyon ꞌyomfɛn̨igä, hin te manho i ja. 
Dín ndehma thocpa thoho ga øtꞌran 
ho, pɛ jaꞌbʉ hingui sä. 19 Dín nde ga 
øtꞌä ran ho, pɛ hin dí øtꞌä a, nɛ hin 
dín nde ga øtꞌ ran tsꞌo, pɛ go dí øtꞌä 
a. 20 Nubʉya, dí pądi ngue hinga 
guecä dá øtꞌä a him ma pähä ꞌbʉ dí 
øtꞌe, pɛgue gueꞌʉ yʉ tsꞌoqui o ma 
mbʉigä. 21 Nɛ njabʉ dí øtꞌä, ngue 
nuꞌbʉ dín nde ga øtꞌä ran ho, pɛ 
manꞌda hingui hɛį ga øtꞌä yʉ tsꞌoqui. 
22

 Nɛ nuꞌa ɛ ma mbʉigä, gue ɛm̨mɛ 
dadí hohma a rán tꞌɛd̨i Oją. 23 Pɛ 
dín nugä manꞌda ran tꞌɛd̨i gue rán 
tꞌɛd̨i ra tsꞌoqui i o ma jąꞌigä, ngue 
din sʉhmi a rá hogantꞌɛd̨i Oją ngue 
dí numanhogä. Nguetho nɛꞌa xø in 
nde da xiqui ga ørpa rá pähä. 24 Pɛ 
í huɛh̨i mahagä nangue ma nyon 
ꞌyomfɛn̨isɛgä, i ørca ran sʉi, in nde 
da zixcä bʉ ja ran dąte, ngue gätho 
yʉ dumbʉi gätho yʉ pa maząi. Toꞌo 
maha da zä da yąngui. 25 Pɛ jamadi 
Oją, da yąngui nangue ma Hmuhʉ 
ra Jesucristo. Nɛ nuya dí ørpa 
rán tꞌɛd̨i Oją nangue ma ꞌdaꞌyon 
ꞌyomfɛn̨igä, madagueꞌbʉ numanho 
ra tsꞌoqui a ma nyon ꞌyomfɛn̨igä.

Høntꞌa rá Hogandąhi Oją 
nám ꞌbʉhmbʉ ya

8  Janangueꞌa, nuya, hin te 
da gʉgbahʉ a rá muui a ma 

tsꞌoquihʉ, nguetho dí ꞌbʉhmbʉ ra 
Cristo Jesús, nɛ hin dím bɛm̨hbʉ 

man ꞌyomfɛn̨isɛhʉ ya, pɛ dím 
bɛm̨hbʉ rá Hogandąhi Oją. 2 Dí 
comhbʉ ra ꞌdaꞌyote ra Cristo Jesús 
nangue rá tsꞌɛdi rá Hogandąhi Oją. 
Nɛ gueꞌa í thøgahʉ bʉ ja rá tsꞌɛdi 
ra tsꞌoqui, ngue mí ɛn̨a xtí ꞌdajʉ 
ran ʉnbi maząi. 3 Nu yʉ́n tꞌɛd̨i Oją 
hin dá hätꞌi dá øthʉ, janangueꞌa 
him bi zä bi ꞌdajʉ ra hogambʉi ʉ 
guepʉ xtá numanhojʉ Oją. Pɛgue 
bi ꞌdactahʉ ra hogambʉi Oją ꞌbʉ 
mam bá pɛnhua rá Tsꞌʉntꞌʉ zɛhɛ, 
ngue bin jąꞌi a, tenguꞌbʉ nꞌda ma 
mi tsꞌomꞌbäihʉ, bin däsɛ, bi nu 
ran ʉnbi nangue ma tsꞌoquihʉ. Nɛ 
gueꞌa í yąnjʉ nangue ra tsꞌoqui 
midí mandagahʉ. 4 Nɛ gueꞌa í zä bi 
ꞌdajʉ ra hogambʉi tenguthoho ꞌbʉ 
dá jąsꞌhʉ yʉ́n tꞌɛd̨i bʉ án nujʉ Oją. 
Janangueꞌa hin dím bɛm̨hbʉ man 
ꞌyomfɛn̨isɛhʉ ya, pɛ nuya høntꞌa 
rá Hogandąhi Oją dím bɛm̨hbʉ 
ya. 5 Pɛ nuꞌa toꞌo ꞌbʉi nangue rán 
ꞌyomfɛn̨isɛ, im bɛn̨i da ꞌyøtꞌe ꞌbɛꞌa 
i numanhosɛ, pɛ nuꞌa toꞌo i ꞌbʉi 
nangue rá Hogandąhi Oją, im bɛn̨ 
a rán ꞌyomfɛn̨i Oją di unꞌna rá 
Hogandąhi. 6 Nɛ nuꞌa toꞌo i tɛnꞌna 
rán ꞌyomfɛn̨isɛ, ra dumbʉi a ngue 
gätho yʉ pa nɛ ran ʉnbi maząi. Pɛ 
nuꞌa to i tɛn rá Hogandąhi Oją, ra 
te a nɛ ran johya gätho yʉ pa maząi. 
7

 Nguetho nu man ꞌyomfɛn̨isɛhʉ rán 
sʉiui Oją a, nɛ hin jąmꞌbʉ da hyätꞌi 
da ꞌyøtꞌʉ yʉ́n tꞌɛd̨i Oją, nɛ hingui 
nde da ꞌyøtꞌʉ. 8 Janangueꞌa nuꞌʉ toꞌo 
i tɛn thoho yʉ́n ꞌyomfɛn̨isɛ, hingui 
hätꞌi da ꞌyøtꞌa i numanho Oją ʉ. 
9

 Pɛ nujʉ hin dím bɛm̨hbʉ a man 
ꞌyomfɛn̨isɛhʉ ya, nguetho ꞌbʉpʉ 
mbo ma mbʉihʉ a rá Hogandąhi 
Oją. Pɛ nuꞌbʉ ꞌbʉ a nꞌda hingui 
ꞌbʉhmi rá Hogandąhi ra Cristo, hin 

te rán jaui ra Cristo a ꞌbʉ. 10 Nɛ 
madagueꞌbʉ o tho ran ʉ nɛ ran dąte 
ma jąꞌihʉ nangue ma tsꞌoquihʉ, pɛ 
nangue ra Cristo i ꞌbʉpʉ mbo ma 
mbʉihʉ, dí ꞌbʉmanhohʉ ngue ya bi 
hogahʉ Oją. 11 Nɛ nuꞌbʉ ꞌbʉpʉ mbo 
ma mbʉihʉ rá Hogandąhi Oją, gue 
nꞌdatꞌa rá Hogandąhi bi xoxꞌa ra 
Cristo Jesús ꞌbʉ mi du, janangueꞌa 
nɛꞌa ma jąꞌihʉ di un ra ꞌdaꞌyote ꞌbʉ 
bi xoxcahʉ. 12 Janangueꞌa ma zi cu 
ahʉ, hinꞌyʉ ran tꞌɛd̨i ga tɛnhdʉ a 
man ꞌyomfɛn̨isɛhʉ ngue rá pähä 
ma ngøcꞌyɛihʉ. 13 Nguetho nuꞌbʉ 
dí øthʉ rá pähä man ꞌyomfɛn̨isɛhʉ, 
ga tuhʉ ꞌbʉ. Pɛ nuꞌbʉ thocpa 
thoho dan sąmzɛhɛhʉ nangue 
rá Hogandąhi Oją, tenguꞌbʉ ga 
hosɛhʉ man ꞌyomfɛn̨isɛhʉ, nɛ dam 
ꞌbʉhmbʉ ꞌbʉ. 14 Nguetho nuꞌʉ din 
uni di manda rá Hogandąhi Oją, 
høntꞌʉ yʉ́ tꞌʉhni Oją ʉ. 15 Nɛ nu rá 
Hogandąhi Oją dá hąmhbʉ hin di 
jajʉ dan suhʉ mahønꞌa. Nɛ hinga 
ngu ꞌbʉ min ꞌyɛh̨ɛhʉ bʉ ja yʉ 
tsꞌoqui min suhʉ bʉ. Pɛ bi zinjʉ yʉ́ 
tꞌʉhnigahʉ a, nangue rá Hogandąhi. 
Janangueꞌa, “ma zi Ta ahe,” dí ɛm̨fʉ 
Oją ya. 16 Nɛ nu rá Hogandąhi Oją 
di bɛn̨ga ma mbʉihʉ, gue majuąni 
yʉ́ tꞌʉhnigahʉ Oją. 17 Nɛ nangue 
yʉ́ tꞌʉhnigahʉ Oją, ga comhbʉ rá 
herencia Oją bin tꞌun ra Cristo. 
Nguetho nuꞌbʉ ga comhbʉ rán ʉnbi 
ra Cristo, nɛ ga comhbʉ rá herencia 
bʉ bí ja rá tsꞌɛdi bʉya.

Nɛꞌa ma ngøcꞌyɛįhʉ di pärcahʉ Oją
18

 Pɛ gam bɛm̨hbʉ ɛm̨mɛ zi tsꞌʉtho 
ran ʉnbi dín nuhʉ ya, pɛ nuꞌʉ yʉn 
ho gan nuhʉ mꞌbɛjua ɛm̨mɛ mixte 
thoho. 19 Nɛ gätho ꞌbɛꞌa bi ꞌyøtꞌ Oją 
ɛm̨mɛ i tøꞌmi ꞌbɛꞌa da tꞌørpa ʉ ꞌbʉ 

bi zøn ra pa din tꞌun yʉn ho mixte 
thoho ʉ yʉ́ tꞌʉhni Oją. 20 Nguetho 
nu ꞌbɛꞌa gätho bi ꞌyøtꞌ Oją, gätho 
him bi gohi xʉn ho, pɛ hin yʉ́ 
tsꞌoquizɛhɛ ʉ, pɛ nangue rá tsꞌoqui 
ra Adán. Pɛ bi zänd Oją gue hin 
da gohi xʉn ho ra ximhäi, nguetho 
ndepꞌʉ yʉ jąꞌi da hyonꞌa ran ho da 
ꞌyørpa ꞌbʉ mꞌbɛjua. 21 Nguetho nu yʉ 
ximhäi bi ꞌyøtꞌ Oją, gätho da mba 
ma hoqui nangueꞌa ran tsꞌoni bin 
ja, ngue him man ja yʉ ꞌyąnthį nɛ 
yʉn ʉnbi, nɛ ꞌbɛꞌa gä i ja. Nɛ gätho 
ʉ ꞌdatꞌa da mba ma hoquigahʉ yʉ́ 
tꞌʉhnigahʉ Oją, ꞌbʉ bi pärca ma 
jąꞌihʉ. 22 Nguetho dí pąhmbʉ gätho 
ꞌbɛꞌa bi ꞌyøtꞌ Oją, tenguꞌbʉ gätho 
ꞌda na mbahni thoho gueꞌbʉ go 
mayaꞌbʉ nɛ asta guehya, tenguꞌbʉ 
xʉn ʉ, nɛ tu yʉ́ mbʉi, tenguꞌbʉ in 
nde dim ꞌbʉh rá ꞌuɛre nꞌda ra xisu. 
23

 Nɛsɛgahʉ tengu thoho ꞌbʉ ꞌda 
na mbahni thohohʉ gätho ꞌbɛꞌa i 
ja, madagueꞌbʉ bi dʉꞌmi bi tsꞌinjʉ 
ya, gue dí ꞌbʉhmbʉ rá Hogandąhi 
Oją, gueꞌa rá mbʉdi a ran ho da 
ꞌyørcahʉ Oją. Pɛ dí sähʉ ran ʉ 
nangue ma mbʉihʉ gätho yʉ pa 
dín døꞌmatehʉ ua, gueꞌbʉ go nɛꞌa 
ma ngøcꞌyɛįhʉ da yąngahʉ. 24 Nɛ 
gueꞌa dá pąhmbʉ ꞌbʉ mí zinjʉ, 
ngue him ꞌbex da mba mahoqui 
gätho ma ngøcꞌyɛihʉ. Janangueꞌa 
dí tømhbʉ ya. Pɛ nuꞌbʉ ꞌbexque 
xcá nuhʉ a dí tømhbʉ, ya hin di 
tømhbʉ a ya ꞌbʉ, nɛ hingui jatho 
ga tømhbʉ a ya bin ja. 25 Pɛ nuya 
dí tømhbʉ a hinga nan ja, nɛ dí 
häthʉ yʉn ʉnbi, gueꞌbʉ go bi päjʉ 
xʉn ho Oją. 26 Nɛ gätho yʉ pa dín 
dømthohohʉ, di zɛjʉ rá Hogandąhi 
Oją, nguetho xʉn güentꞌigahʉ, gue 
hin dí pąhmbʉ dan yąhʉ Oją xʉn 

ho, jaꞌbʉ dí cąstahʉ bʉ nam bɛn̨ 
Oją. Pɛ guesɛ rá Hogandąhi i yąui 
a Oją bʉ ja ma mbʉihʉ ꞌbʉ dí yąhʉ 
a. 27 Nɛ nu Oją di ąsca ma mbʉihʉ 
ꞌbʉ dí yąhʉ a. Nɛ i pądi ꞌbɛꞌa dí äfʉ, 
nguetho din thɛui rá pähä zɛhɛ a bi 
bɛn̨gahʉ rá Hogandąhi Oją.

Pɛ dí tąfʉ xʉn ho yʉn ʉnbi 
nangue ra Cristo

28
 Nɛ dí pąhmbʉ di jap Oją 

dí ꞌyørcahʉ ran ho a ꞌbɛꞌa gä dí 
thohmbʉ ua, ngue nujʉ ɛm̨mɛ dí 
numanhohʉ a Oją. Nguetho ya bi 
zänni ꞌbɛpʉ dá cohmbʉ mꞌbɛjua. 
29

 Ngue nuꞌʉ toꞌo bi huanh Oją 
mamꞌbɛtꞌo, guetꞌʉ bi zänni da gohi 
tengu rá Tsꞌʉntꞌʉ zɛhɛ. Janangueꞌa 
dim ꞌbɛtꞌo rá Tsꞌʉntꞌʉ zɛhɛ ngue 
xʉn ngu yʉ́ cu dim ꞌbɛjua. 30 Nɛ 
nuꞌʉ bi zänd Oją mámꞌbɛtꞌo, nɛ 
guetꞌʉ in zonh Oją ʉ ya ngue da 
yʉrpʉ bí ꞌbʉi. Nɛ nuꞌʉ in zonh Oją, 
gueꞌʉ i ɛm̨bi xʉn ho ʉ ya, ngue bi 
hocpa yʉ́ tsꞌoqui. Nɛ guetꞌʉ da gohi 
tengu rá Tsꞌʉntꞌʉ zɛhɛ. 31 ꞌBɛꞌa gam 
bɛm̨hbʉ bʉya, nguetho guesɛ Oją 
i numanhojʉ. Toꞌo maha da zä da 
ꞌyørcahʉ ran tsꞌo. 32 Nu Oją xínga 
gue rá Tsꞌʉntꞌʉ zɛhɛ bi huɛq̨ui, pɛ bi 
däp ran dąte nanguejʉ. Janangueꞌa 
gätho di ꞌdajʉ ꞌbɛꞌa i ja, nte da 
gøngahʉ. 33 Pɛ nujʉ toꞌo maha a 
da xi Oją ngue hingui ho dí øthʉ, 
ngue yʉ́ thahnigahʉ Oją. Nguetho 
guesɛ Oją thocpa thoho di hoga ma 
tsꞌoquihʉ. 34 Toꞌo gue da zä da xi 
Oją ngue dan ʉnbahʉ nangue ma 
tsꞌoquihʉ, nguetho guesɛ ra Cristo 
bi du, bi nu ran ʉnbi nanguejʉ, nɛ 
xø bi xox Oja bʉya, nɛ bí ꞌbʉpʉ 
guepʉ i conhui rá tsꞌɛdi Oją. Nɛ 
thocpa thoho i äp rá mate Oją 

nanguejʉ. 35 ꞌBɛꞌa maha da zä di 
ꞌuegahʉ, gue hin gan nuhʉ a rán 
huɛc̨ate ra Cristo. Ha gueꞌʉ yʉn 
ʉnbi, uague yʉ dumbʉi, uague 
yʉn ʉcpi, uague ra thuhu, uague 
ra ꞌyąhe, ua gueꞌbʉ ntsꞌutho hapʉ 
dí ꞌyohʉ, uague da thojʉ nangue ra 
juai. Ha gam bɛm̨hbʉ ngue hin di 
huɛg̨ahʉ ra Cristo ꞌbʉ dín nuhʉ ʉ. 
36

 Pɛ hinꞌna, nguetho ya ntꞌoꞌtꞌi:
Thocpa thoho tꞌɛn̨a da thojʉ 

nangue Oją dí ɛc̨ꞌyɛihʉ,
nɛ im bɛn̨i tenguꞌbʉ dyʉ 

dɛꞌyohʉ gue ntsꞌänni da tho.
37

 Pɛ nu gätho yʉn ʉnbi, dí tąfʉ xʉn 
ho, nangue ra Cristo di huɛg̨ahʉ. 
38

 Nɛ dí pąhmbʉ majuąni hinꞌyʉ 
nꞌda ra tsꞌɛdi da zä di ꞌuegahʉ gue 
hin ga nuhʉ a rán huɛc̨ate ra Cristo. 
Xínga guehya gue dí ꞌbʉhmbʉ, nɛ 
xínga gueꞌbʉ dá tuhʉ. Nɛ xínga 
gueꞌa nꞌda rám ꞌbɛhni Oją mahɛt̨sꞌi, 
nɛ xínga gueꞌa nꞌda rám ꞌbɛhni ra 
zįthu, xínga gue manꞌda ra tsꞌɛdi. 
Nɛ xínga gueꞌa ꞌbɛꞌa gätho i ja ya, 
o din ja nixudi o nimani, da zä di 
ꞌuegahʉ. 39 Nɛ xínga gueꞌʉ ꞌbʉpʉ 
mahɛt̨sꞌi, nɛ xínga gueꞌʉ ꞌbʉcua ja 
ra häi, nɛ hinꞌyʉ ꞌbɛꞌa gätho i ja 
ngue da zä di ꞌuegahʉ gue hin ga 
nuhʉ rán huɛc̨ate Oją i ørcahʉ ra 
Cristo Jesús ma Hmuhʉ, nguetho 
gätho bi ꞌyøzɛhɛ Oją ʉ.

Bi huand Oją yʉ israel mayaꞌbʉ

9  Nu ra Cristo dí ꞌbʉꞌbe, i 
pądi majuąni dí xi ahʉ ya, 

ngue ɛm̨mɛ dadí huɛc̨mahagä ma 
mijudíohe yʉ israel. Pɛ nɛꞌa rá 
Hogandąhi Oją i xicpa ma mbʉi 
ngue majuąni dím mangä. 2 Nɛ 
thocpa thoho dín nu ran ʉnbi ngue 
ma mbʉi nɛ ɛm̨mɛ tu ma mbʉi 

nangue ma mijudíohe. 3 ꞌBɛꞌa sä ga 
øtꞌä ngue xtím pøꞌʉ ma miꞌisraelhe. 
Ha ga xi Oją di ꞌbɛrca ma te ngue 
njąmꞌbʉ ga nu ra Cristo. Ngue gueꞌa 
ga øtꞌä ꞌbʉ gueꞌa dí pø ʉ. 4 Nguetho 
nuje dyʉ israelhe bi thahn ma 
ngʉrpa bøtahe ngue bi nde dyʉ 
tꞌʉhni Ojąje, nɛ bi nu rá Thai Oją 
ma bøtahe nɛ bi bąh pʉya ngue Oją 
mí ꞌbʉhmbʉ. Nɛ gueꞌʉ bi ꞌyøthʉ 
ran hoqui a Oją ʉ, nɛ gueꞌʉ bin tꞌun 
yʉ́n tꞌɛd̨i Oją nangue ꞌbɛpʉ dám 
ꞌbʉmanhohe. Nɛ bi sih yʉn tꞌøtꞌe 
dí dąnde Oją. Nɛ bi sih majuąni 
nangue ꞌbɛꞌa gä da ꞌyørpe. 5 Nɛ nuꞌʉ 
ma miꞌisraelhe i ꞌbʉh ya, yʉ́ tꞌʉhni 
ndu ma ngʉrpa bombøtahe ngue 
bin yąui Oją mayaꞌbʉ. Nɛ guetꞌʉ 
yʉ israel bʉ ám ꞌbʉꞌa ra Cristo ꞌbʉ 
min jąꞌi ua ja ra ximhäi. Pɛgue 
Oją a, rá Hmu ngue gätho ꞌbɛꞌa i 
ja, janangueꞌa gätho yʉ pa maząi 
ga numansuhʉ a. Nɛ høntꞌa gam 
bɛm̨hbʉ a ya. 6 Pɛ xʉn ngu hingui 
ɛc̨ꞌyɛi ʉ ma mijudíohe yʉ israel. Pɛ 
hin gam bɛm̨hbʉ ngue bi zɛpʉ a 
bi man Oją, ngue hin di jąꞌtsꞌa ran 
hoqui bi ma. Pɛgue gam bɛm̨hbʉ 
ngueꞌa hinga gätho majuąni yʉ 
israel ʉ yʉ́ tꞌʉhni ra Israel bʉ nam 
bɛn̨ Oją, gueꞌbʉ mí ma di jąp yʉ 
israel. 7 Nɛ hinga gätho yʉ́ tꞌʉhni 
ra Abraham bʉ nam bɛn̨ Oją ʉ bim 
ꞌbʉi, pɛ høntꞌa bi xi a Oją ngue dim 
ꞌbʉi. Tengu bi man Oją: “Pɛ høntꞌʉ 
di xąntꞌa ra Isaac, ngue ni tsꞌʉntꞌʉ, 
ga ɛm̨bi ni tꞌʉhni,” bi ꞌyɛm̨p Oją 
a. 8 Nuꞌa in nde da ꞌyurcahʉ ngue 
njoꞌo nꞌda rá tꞌʉhni Oją bim ꞌbʉi 
nangue rá ta o gue rá mbe. Pɛ 
høntꞌʉ bim ꞌbʉi nangueꞌa bi man 
Oją, da ꞌyɛm̨bi yʉ́ tꞌʉhni. 9 Nɛ 
guehna bi xi a Oją a ra Abraham: 

“Ni jɛya, tengu ya, ga utꞌaui ma 
tsꞌɛdi nɛ din ja a dí xi i, gue dim 
ꞌbʉ a nꞌda rá tsꞌʉntꞌʉ ra Sara,” bi 
ꞌyɛm̨p Oją a. 10 Nɛ ngutho nangue 
yʉ́ tsꞌʉntꞌʉ ra Isaac, Oją bi ma ndaꞌa 
da numanho. Bin ja ngue bim ꞌbʉ i 
yoho yʉ́ tsꞌʉntꞌʉ ra Rebeca, nangue 
a ra Isaac a rá ta ʉ. 11 Pɛ nuꞌbʉ hin 
ním ꞌbʉ ʉ yoho, hin ní ꞌyøtꞌ ran ho, 
nɛ xín ni ꞌyøtꞌ ran tsꞌo, pɛ Oją mí 
sänni ꞌbɛꞌa din japꞌʉ. Janangueꞌa 
bi zä bi jąpi ndaꞌa bi nde di jąpi, 
nangue bi ndesɛ, nɛ hin nangue 
yʉ́n tꞌøtꞌe bi ꞌyøtꞌʉ. 12 Nɛ nuꞌbʉ hin 
ním ꞌbʉh yʉ́ tꞌʉhni, bi xi Oją a ra 
Rebeca: “Nuꞌa mꞌbɛtꞌo dim ꞌbʉi, din 
ꞌyɛh̨ɛ nangueꞌa mꞌbɛjua dim ꞌbʉi.” 
13

 Nɛ tengu ntꞌoꞌtꞌi, manꞌda ram 
hma i ɛn̨a: “Dá numanho a ra Jacob 
ngue ra Israel, pɛ nu ra Esaú hin dá 
numanho,” bi ꞌyɛn̨ Oją. 14 Xiya, ha 
gam bɛm̨hbʉ hingui ho ꞌbɛꞌa bi ꞌyøtꞌ 
Oją, ngue bi huahna nꞌda, nɛ hinꞌna 
a manꞌda. Pɛ hingui sä ga ɛm̨hbʉ 
hingui ho øtꞌ Oją. 15 Pɛ tengu bi xi 
Oją a ra Moisés: “Ga un ra mate 
toꞌo dín nde ga unni, nɛ ga huɛq̨ui 
toꞌo dín nde ga huɛq̨ui,” bi ꞌyɛn̨ Oją. 
16

 Dí pąhmbʉ ya, nangue in ndesɛ 
Oją di un rá mate nɛ hin nangue 
bi ndesɛ nꞌda, o gue bi ꞌyøtꞌ yʉn 
tꞌøtꞌe ngue bi bɛn̨i dí dąh rán jąpi 
Oją. 17 Nɛ tengu bi man ra tꞌohni, 
bi sih ra tsꞌʉtꞌabi bʉ Egipto, ngue 
ra Faraón: “Dá sänꞌni i ngue gan 
tsꞌʉtꞌabi, nɛ ga mɛpꞌa ni mbʉi ngue 
hin gui ꞌyøtꞌa ga xi i. Nꞌdahma da 
zä ga utꞌa ma tsꞌɛdi ꞌbʉ ga pɛnh yʉ 
ꞌyąnthį bʉ ja ni häi. Nɛ da fąrca ma 
tsꞌɛdigä gätho na ngʉni ra ximhäi 
bʉya,” bi ꞌyɛn̨ Oją. 18 Janangueꞌa 
ga pąhmbʉ ya, Oją di un rá mate 
toꞌo in ndesɛ di unni, nɛ guesɛ Oją 

di mɛp rá mbʉi nꞌda toꞌo in nde 
di mɛp rá mbʉi, tengu thoho bi 
ꞌyørpa a ra Faraón. 19 Pɛ ha ꞌboꞌo 
da ꞌyängä bʉya: “Nuꞌbʉ in jabʉ i 
øtꞌ Oją, hague dán zä da ꞌyɛn̨a i ja 
rá tsꞌoqui nꞌda ꞌbʉ, nɛ njon da zä 
da zɛrpa a in nde Oją gue xtám 
bɛn̨i ꞌbɛꞌa xʉn ho xtá ꞌyøtꞌe.” 20 Pɛ 
hingui sä ngubʉ gui mamhbʉ, gyʉ 
jąꞌihʉ, toꞌo ahʉ ngue guí xihmbʉ 
hingui ho øtꞌ Oją. Xiꞌbʉ nꞌda ra 
tsꞌøe ngue ra jąhäi, ha da zä da 
ꞌyänni toꞌo bi ꞌyøtꞌe: “Hanja ngubʉ 
gá ꞌyørque,” ha da zä da ꞌyɛn̨a. 21 Ha 
hinꞌyʉ rá tsꞌɛdi a to i øtꞌ ra tsꞌøe, 
ha hingui sä da zän zɛhɛ ꞌbɛꞌa da 
ꞌyørpa nꞌda ra bøhäi ꞌbʉ, ngue da 
zänꞌna nꞌda mahotho, nɛꞌa manꞌda 
him mahotho, nɛ nꞌdatꞌa ra bøhäi 
ní ꞌyøtꞌe. 22 Nguetho in ndesɛ Oją da 
ꞌyuh rá cuɛ nangue ʉ to yʉ́n sähʉ di 
ʉnbi. Nɛ madagueꞌbʉ i hätꞌi sɛt rá 
mbʉi nangue ʉ to di ʉnbi. Pɛ nuꞌbʉ 
hinguim bɛn̨i ꞌbɛpʉ nan døꞌma Oją, 
gueꞌa manꞌda dí nɛqui xʉn ho rá 
cuɛ Oją nɛ rá tsꞌɛdi ꞌbʉ bi ʉnba ʉ 
bʉya. 23 Janangueꞌa da fądi tąte xʉn 
ho rá mbʉi Oją ꞌbʉ bi un rá mate ʉ 
miꞌda yʉ jąꞌi, madagueꞌbʉ nɛꞌʉ yʉ́n 
sähʉ xtí ʉnbi, tengu thohogahʉ. 
Nɛ nuya mꞌbɛtꞌo thoho di hogahʉ 
Oją, ngue da zä ga comhbʉ rán 
ho. 24 Ngue guejʉ bi zongahʉ Oją, 
nangue ma ꞌyʉhʉ ꞌdahma ꞌdanꞌyo, 
nɛ ʉ yʉ judío, nɛ ʉ hin yʉ judío, pɛ 
høntꞌʉ bi numanhosɛ bá si. 25 Nɛ 
gueꞌa bi mam bʉ ja rá søcuą ra 
Oseas, bi ꞌyɛn̨a:

Nuꞌʉ him mi ɛm̨bä ma tꞌʉhni, 
gueꞌʉ ga ɛm̨bi ma tꞌʉhni ʉ ya.

Nɛ nuꞌʉ him madí huɛc̨ä, pɛ 
nuya ga huɛc̨ä ʉ ya, bi ꞌyɛn̨ 
Oją.

 26 Nɛ mi ɛn̨ ra tꞌohni:
Nubʉ hapʉ bi tꞌɛn̨ ahʉ: “Him 

ma tꞌʉhni ahʉ,”
guepʉ da tꞌɛn̨ ahʉ bʉya ngue yʉ́ 

tꞌʉhni ahʉ Oją i ꞌbʉi.
27

 Pɛ nangue yʉ israel bi man ra 
Isaías: “Madagueꞌbʉ ɛm̨mɛ xtá 
ngu ʉ yʉ́m bomꞌbɛto ra Israel, 
tengu yʉ ꞌbomu bʉ ja ra deją, pɛ 
høntꞌʉ zi yoho dim pøhø,” bi ꞌyɛn̨a. 
28

 Nguetho Oją di juąnba ra ximhäi, 
nɛ di juaꞌa nꞌdihi rán tsꞌɛmbi bi ma. 
29

 Nɛ tengutho mi ma mamꞌbɛtꞌo ra 
Isaías, bi ꞌyɛn̨a:

Nuꞌbʉ hin xtá ꞌyɛ Oją ꞌda 
yʉ hmudä nanguejʉ, dyʉ 
israelhʉ,

gätho xtí juajʉ ꞌbʉ, tengu ra 
hnini Sodoma, nɛ ra hnini 
Gomorra, ngue bi jua Oją, bi 
ꞌyɛn̨a.

Xʉn ngu yʉ israel him bi 
nde bi hyąn rá mate Oją

30
 Pɛ xiya, hague bin ja nangue 

yʉ jąꞌi hin yʉ judío. Bi tꞌɛm̨bi xʉn 
ho nguetho bi hyąntho rá mate 
Oją ngue bi hocpa yʉ́ tsꞌoqui, 
madagueꞌbʉ him mím bɛn̨i xtá ꞌyøtꞌ 
ran hocjąꞌi i mam bʉ ja yʉ́n tꞌɛd̨i 
Oją. 31 Pɛ nu yʉ israel gue mí honi 
xtá ꞌyøtꞌ ran hocjąꞌi i mam bʉ ja 
yʉ́n tꞌɛd̨i Oją, pɛ him bi zøni ngue 
xtá tꞌɛm̨bi xʉn ho ʉ. 32 Pɛ hanja 
him bi tꞌɛm̨bi xʉn ho ʉ yʉ israel. 
Nguetho him bi nde bi hyąntho rá 
mate Oją nguepʉ xtá tꞌɛm̨bi xʉn 
ho ʉ. Pɛ bi bɛn̨i xtá hnumanho ꞌbʉ 
mi ꞌyøzɛhɛ yʉ́n tꞌɛd̨i Oją ʉ. Nɛ nu 
ra Cristo bʉya tenguꞌbʉ nꞌda ra do 
ꞌbɛm bʉ ja ra ꞌyu, guepʉ di fet rá 
gua nꞌda, nɛ bi dąng bʉ yʉ israel 
ꞌbʉ mi ꞌyɛn̨a xtán dąh ra ꞌdihi. 33 Nɛ 

gueꞌa mán tꞌoꞌtꞌi bʉ rám hman Oją, 
i ɛn̨a:

Dami bɛm̨hbʉ, dí høpʉ nꞌda ra 
do bʉ Sión, nguepʉ da dąng 
bʉ nꞌda, nɛ dim ꞌbɛdi.

Pɛ nuꞌa toꞌo da ꞌyɛc̨ꞌyɛi a, hin da 
mbɛsꞌ yʉ́ sä, pɛ guehma da 
hnumanho.

10  Ma zi cu ahʉ, ɛm̨mɛ dí hąh 
ma mbʉi dí äp rá mate Oją 

di pø ʉ ma miꞌisraelhe. 2 Nɛ dí pądi 
ngue majuąni ɛm̨mɛ ɛh̨ya ʉ nangue 
Oją, pɛgue hingui pądi ndana 
majuąni rá ꞌyu Oją ʉ. 3 Nguetho 
hingui nde da bądi ꞌbɛpʉ dí ꞌyɛm̨pꞌa 
Oją ngue xtán ho. Im bɛn̨i din hoc 
zɛhɛ nangue yʉ́n hosɛ, nguetho 
im bɛn̨i dí numanho Oją ꞌbɛꞌa øtꞌʉ. 
Janangueꞌa hingui nde din uni xtí 
hoc Oją ʉ, nangue ran hoqui bi 
zänd Oją. 4 Pɛ gätho toꞌo bi ꞌyɛc̨ꞌyɛi 
ngue gueꞌa ra Cristo bi hoqui, bi 
ꞌyɛꞌtsꞌa ní hyoni ngue xtín hoqui 
nangue yʉn tꞌɛd̨i.

Toꞌo gätho da ꞌyäp rám 
fätsꞌi ra Hmu, da yąn ʉ

5
 Nu ra Moisés bi ꞌyoꞌtꞌi ꞌbɛꞌa da 

ꞌyøtꞌa nꞌda nangue yʉn tꞌɛd̨i nguepʉ 
xtán zøni xtá numanho Oją nꞌda. 
Ngue bi ꞌyɛn̨a: “Nuꞌʉ yʉ jąꞌi ꞌbʉ di 
jąꞌtsꞌʉ yʉn tꞌɛd̨i, gueꞌʉ dí japi dim 
ꞌbʉꞌʉ,” bi ꞌyɛn̨a. 6 Pɛ nuꞌa ran hoqui 
ga hąmhbʉ rá mate Oją, o guí 
ɛm̨hbʉ xʉn hɛį bʉ dá tįmhbʉ a, gue 
ba sønsɛhʉ bʉ mahɛt̨sꞌi ba sisɛhʉ 
ua ra Cristo. 7 Nɛ o guí ɛm̨hbʉ ga 
mbähä bʉ ꞌbʉ ʉ xʉn du ngue ba 
sisɛhʉ bʉ a ra Cristo. 8 Pɛ ꞌbɛꞌa i 
manꞌa ran hoqui ꞌbʉ. Pɛ hingui 
hɛį bʉ dá tįmhbʉ a. Nɛ ɛn̨a: “Gui 
hyąnthohʉ rá mate Oją, nɛ da zä 
da ꞌyo ni mbʉihʉ bʉya, nɛ da zä da 

ꞌyo ni ndehʉ bʉya.” Nɛ gueꞌa ram 
hma dím mamhbe a. 9 Ngue nuꞌbʉ 
ga ɛm̨hbʉ ma Hmuhʉ ra Jesús, nɛ 
ga ɛc̨ꞌyɛihʉ mbo ma mbʉihʉ ngue 
bi xox Oją a ꞌbʉ mi du, da yąnjʉ 
Oją ꞌbʉ. 10 Nguetho gueꞌa ní ꞌyɛn̨jʉ 
xʉn hojʉ Oją a ga ɛc̨ꞌyɛihʉ mbo ma 
mbʉihʉ, nɛ gueꞌa ní pøjʉ Oją a gam 
mamhbʉ nangue ma ndehʉ. 11 Nɛ 
mí ɛn̨ rá tꞌohni Oją: “Toꞌo gätho 
da ꞌyɛc̨ꞌyɛi a bá pɛnh Oją, hin da 
thäda ʉ,” bi ꞌyɛn̨a. 12 Nɛ hin gam 
bɛm̨hbʉ ngue nꞌdanꞌyo yʉ́ hmu i ꞌbʉ 
ʉ yʉ judío nɛ ʉ hing yʉ judío. Pɛ 
nꞌdatꞌa yʉ́ hmu ngue gätho yʉ jąꞌi i 
ꞌbʉi, nɛ ꞌda dí unthoho xʉn ngu toꞌo 
gätho da ꞌyäp rám fätsꞌi. 13 Nguetho 
nuꞌʉ toꞌo gätho da ꞌyäp rám fätsꞌi 
ra Hmu, di pø ʉ, mi ɛn̨ ra tꞌohni 
mayaꞌbʉ. 14 Pɛ hague dán zä da ꞌyäp 
rám fätsꞌi ra Hmu ꞌbʉ him bi bą a 
rá mate bʉ ja rá mbʉi. Nɛ hague 
dán zä da hyąn rá mate ꞌbʉ him bi 
ꞌyøde. Nɛ hague dán zä da ꞌyøde ꞌbʉ 
njon da xifi nangue ra Cristo. 15 Nɛ 
hague dán zä da mba nꞌda da xifi 
ꞌbʉ hingam ꞌbɛhni. Janangueꞌa i 
ɛn̨ rám hman Oją: “Mahotho i øtꞌa 
nꞌda ꞌbʉ i man ran ho maꞌdaꞌyo di 
ꞌdajʉ ran johya, hapʉ i ꞌyo,” bi ꞌyɛn̨a. 
16

 Pɛ hinga gätho i ømanho ʉ i sih 
ran ho maꞌdaꞌyo. Tengu bi man ra 
Isaías, bi ꞌyɛn̨a: “Ma Hmu i, ndaꞌa 
ʉ bi ꞌyømanho a dá mamhbe ya.” 
17

 Pɛ nuꞌbʉ ꞌbʉi toꞌo da sih ram hma 
nangue ra Cristo, da zä da hyąn rá 
mate Oją ꞌbʉ. 18 Pɛ dí än ꞌbʉ hin 
xtamá ꞌyø ʉ yʉ judío. Pɛ haguen ja 
ngue him bi ꞌyɛc̨ꞌyɛi ra Cristo. Bi 
ꞌyøhma, nguetho hønbʉ go hapʉ bi 
mba rám hman Oją, bin ꞌyo gätho 
ná ngʉni ra ximhäi. 19 Nɛ xø dí 
änꞌnahʉ, ha him mí pą ʉ yʉ israel 

ngue manꞌda da tꞌɛm̨bi yʉ́ tꞌʉhni 
Oją ʉ hing yʉ israel. Bi bąhma, 
nguetho nubʉ ja rá søcuą ra Moisés 
mí ɛn̨ Oją:

Ga ja ahʉ gan sɛyahʉ ꞌbʉ ga 
simanho ꞌda yʉ jąꞌi him mí 
ɛm̨bä ma tꞌʉhni.

Nɛ ga ja ahʉ gan cuɛhʉ ꞌbʉ ga 
simanho ꞌda yʉ ꞌyąmbʉi jąꞌi, 
bi ꞌyɛm̨p Oją ʉ yʉ israel.

20
 Nɛ bi xifi xʉn ho bʉ ja rá søcuą 

ra Isaías, bi ꞌyɛn̨ Oją: “Bi dįngä 
ʉ ꞌda him mí hongui, nɛ dá japi 
da bącꞌʉ him mi ängui,” bi ꞌyɛn̨a. 
21

 Pɛ nangue yʉ israel bi ꞌyɛn̨ Oją, 
“Gätho ra pa dá ꞌuąrpa ma ꞌyɛ, dá 
zonꞌndʉ, pɛ bi mbɛsca thoho ma ꞌyɛ, 
nɛ bi ʉgä thoho ʉ,” bi ꞌyɛn̨ Oją.

ꞌDa ʉ yʉ israel bim pøh ya

11  Pɛ ga änꞌnahʉ mahønꞌa, ha 
gätho bi hyɛ ʉ yʉ́ tꞌʉhni Oją, 

gue nu ʉ yʉ́m bomꞌbɛto ra Israel. 
Pɛ hinꞌna. Nguetho gueczɛhɛgä drá 
mɛꞌisrael, ngue mam bombøtagä 
ra Abraham, nɛ ra Benjamín. 2 Pɛ 
Oją hingui hɛ ʉ njuąntho yʉ́ tꞌʉhni 
ngueꞌʉ bi huan ꞌbʉ mamꞌbɛtꞌo. Ha 
hin guím bɛm̨hbʉ ꞌbɛꞌa bi man rá 
tꞌohni Oją, gue bi sih ra Elías ꞌbʉ mí 
yąpꞌʉ yʉ́ mi israelhʉ. Nɛ bi ꞌyɛn̨a: 
3

 “Ma Hmu i, bi hyo ni pøngahyą ʉ 
yʉ israel, nɛ bi xotꞌa bʉ ja ni mɛxa 
mí pa mꞌbøtsꞌe ni ꞌbøtsꞌe, nɛ høngdä 
dá pongä, nɛqui nde da hyogui,” sä 
bi ꞌyɛn̨ a ra Elías. 4 Pɛ ha hin guím 
bɛm̨hbʉ ꞌbɛꞌa í dą Oją bʉya ngue bi 
tꞌɛm̨b ra Elías. “Pɛ hinꞌna, hin guí 
ꞌdasɛ,” bi ꞌyɛm̨bi. “Pɛ dá jamansup 
yʉ́ mbʉi ʉ yoto mahuąhi yʉn ꞌyohʉ 
israel, gueꞌʉ him bin dąnyahmu 
bʉ ꞌbäh ra pøte ra Baal,” ngue mi 
tꞌɛm̨bi oją. 5 Nɛ ngutho ya, ꞌbʉ i 

ꞌda yʉ israel him bi ꞌuegue nangue 
Oją, ngue gueꞌʉ to bi huand Oją 
nangue rá mate thoho. 6 Nɛ gam 
bɛm̨hbʉ nuꞌbʉ rá matethoho Oją 
bi huanꞌndʉ, ga pąhmbʉ bʉya hin 
nangue yʉn tꞌøtꞌe i øtꞌa nꞌda ní 
huanꞌna nꞌda. Nguetho nuꞌbʉ xtá 
hnumanho nangue yʉn tꞌøtꞌe bi 
sifi, hin xtín ja rá mate tho Oją ꞌbʉ, 
nɛ nte nam bønꞌa rá mate Oją ꞌbʉ. 
7

 Xiya, ꞌbɛꞌa gam bɛm̨hbʉ nangue 
yʉ israel, nɛ hinguin ngu ʉ bi dįni 
ꞌbɛꞌa mí honi, gue da tꞌɛm̨bi xʉn 
ho. Pɛ høntꞌʉ nthahni bi dįni, nɛ 
bim pøhø. Pɛ nuꞌʉ miꞌda bi mɛp yʉ́ 
mbʉi ʉ. 8 Nɛ gueꞌa mán tꞌoꞌtꞌi: “Oją 
bi pumbɛn̨ip yʉ́ mbʉi, tenguꞌbʉ bin 
ąha. Nɛ bi japi him bi zä bi nu nɛ 
him bi zä bi ꞌyøhnahyą. Nɛ guexta 
ʉ yʉ pa i jabʉ ya,” bi ꞌyɛn̨ rá tꞌohni 
Oją. 9 Nɛ ngutho bi man ra David:

Da mbøspa Oją, pɛ hin da bɛn̨i 
ꞌbɛꞌa nam bøn ʉ yʉ ꞌbøtsꞌe da 
ꞌyøtꞌʉ,

nɛ gueꞌa dán ʉnba ʉ.
 10 Nɛ din xädä, hin da nu ran 

nɛqui.
Nɛ nu yʉ́ xʉtha dim mboqui ma 

zä, nangue yʉ́ tsꞌoqui xʉn ngu 
i tutsꞌi, bi ꞌyɛn̨ a ra David.

Nɛꞌʉ ꞌda hing yʉ israel bim pøh ya
11

 Pɛ dí änꞌnahʉ mahønꞌa, nuꞌbʉ 
mí ꞌueꞌʉ yʉ israel, ha bi bɛn̨ Oją 
him manꞌdandį da ꞌyɛnspa rán jąpi 
ʉ ꞌbʉ. Pɛ hinꞌna. Pɛ nangueꞌa bi zan 
rá mate Oją ʉ yʉ israel, nɛ gueꞌa 
í zä bim pø ʉ hing yʉ israel bʉya. 
Pɛ gueꞌa bi ꞌyøtꞌ Oją, nꞌdahma din 
sɛya yʉ israel ꞌbʉ bi nu ʉ bi hyąn rá 
mate Oją, nɛ da hyon Oją mahønꞌa. 
12

 Nu Oją bi zä bi jąpꞌʉ ꞌda yʉ jąꞌi 
hing yʉ israel gätho ná ndoho ra 

ximhäi, nangue bi ꞌueꞌʉ yʉ israel. 
Nɛ bi dįn rá mate Oją ʉ hin yʉ 
israel ꞌbʉ mi thącpa rán jąpi Oją ʉ 
yʉ israel. Janangueꞌa manꞌda xʉn 
ngu ran jąpi da nu ʉ hing yʉ israel 
ꞌbʉ bá peng bʉ ꞌbʉ Oją ʉ yʉ israel 
mahønꞌa. 13 Guehna dí xi ahʉ na ya, 
ngue hin gyʉ israel ahʉ, nguetho 
drám ꞌbɛhnigä nangue ahʉ. Nɛ 
dín nde ga ja ahʉ gui pømanhohʉ 
nangue ra Cristo, 14 nꞌdahma 
din ꞌyomfɛn̨i ʉ ma mijudíohe yʉ 
israel ꞌbʉ bi nu a ran ho gá tįmhbʉ, 
janangueꞌa manꞌda xtá ngu dim pø 
ʉ bʉya. 15 Nɛ nuꞌbʉ mí hyɛ Oją ʉ 
yʉ judío, bi zä bi hocpa ʉ hing yʉ 
judío ꞌbʉcua gätho ua ja ra ximhäi. 
Pɛ ɛm̨mɛ manꞌda xʉn ho din ja 
ua gätho ra ximhäi ꞌbʉ bi tsꞌim 
mahønꞌa xʉn ngu ʉ yʉ judío. Nɛ din 
ja tenguꞌbʉ ya bi ndantsꞌʉ yʉ du. 
16

 Nu mam bombøtahe mí yąhʉ Oją 
mayaꞌbʉ, yʉ́ mbɛti Oją ʉ, tenguꞌbʉ 
yʉ́ ꞌbøtsꞌe Oją ʉ. Nɛ tenguꞌbʉ mí 
ꞌbøspa Oją ra mbʉdi thuhmɛ ꞌbʉ 
øt ra thuhmɛ, janangue gätho a ra 
jʉni rá mbɛti Oją bʉya. Nɛ nuꞌbʉ mí 
huand Oją a ra Abraham, nɛ gueꞌa 
í thanꞌndʉ yʉ́ ꞌyʉ a bʉya, tenguꞌbʉ 
nꞌda ra za xʉn zaqui rán dʉi, nɛꞌʉ 
yʉ́ ꞌyɛ xʉn zaqui ʉ. 17 Pɛ bi tsꞌɛcpa 
ꞌda ʉ yʉ́ ꞌyɛsɛ a ra hogaza. Nɛ nu 
ahʉ hing yʉ israel ahʉ nɛ tenguꞌbʉ 
bá tsꞌɛcꞌahʉ bʉ gmí tøhmbʉ tengu 
nꞌda ra za hingui ho. Nɛ bi tꞌɛs̨ꞌahʉ 
bʉ bi tsꞌɛcpa ʉ ꞌda yʉ́ ꞌyɛ ra hogaza. 
Nɛ gá comhbʉ rán zaqui a ra za, 
gue bá nɛxpʉ rán dʉi, ngue nu ra 
Abraham bi huand Oją mayaꞌbʉ. 
18

 Pɛ hingui sä gdá yąthʉ a ngue bi 
tꞌɛs̨ꞌahʉ bʉ bi tsꞌɛc ʉ ꞌda yʉ́ ꞌyɛ ra za. 
Dami bɛm̨hbʉ ngue hinga gue ahʉ 
guidí unhdʉ rán zaqui a rán dʉi ra 

za, pɛ gueꞌa rán dʉi ra za i øtꞌahʉ 
rán ho Oją bʉ guí tøhmbʉ. 19 “Pɛ 
manꞌda xʉn hoje, nguetho bi tsꞌɛcꞌʉ 
ꞌda yʉ ꞌyɛ, nɛ go bi tꞌɛs̨cähe ua,” 
masque guí ɛm̨hbʉ. 20 Majuąni bi 
tsꞌɛcꞌʉ ꞌda yʉ israel nguetho him bi 
nde rá mate Oją. Bi bɛn̨i xʉn hosɛ. 
Nɛ guí tøhmbʉ bʉ ꞌda ahʉ ngue 
hing yʉ israel ahʉ, nguetho guí 
pąhmbʉ høntꞌa rá mate Oją nán ho 
ahʉ. Pɛ o guím bɛm̨hbʉ gán tøsɛhʉ 
bʉ, pɛ gan jamansuhʉ. 21 Damí 
bɛm̨hbʉ him bi yąn Oją ʉ ꞌda yʉ́ 
ꞌyɛsɛ ra za. Ha má gueꞌadahʉ da 
yąn ahʉ ꞌbʉ guím bɛm̨hbʉ xʉn hosɛ 
ahʉ. 22 Pɛ nuꞌbʉ ꞌboꞌo hinguin nde 
rá mate Oją, pɛ da nusɛ a rán säui 
a toꞌo da ꞌuepʉ ja rá mate. Pɛ nu 
ahʉ gui nuhʉ rá mate Oją ꞌbʉ gui 
thoqui guim bɛm̨hbʉ a. Pɛ nuꞌbʉ 
hinꞌna, nɛ ahʉ da tsꞌɛcꞌahʉ mahønꞌa 
bʉ ja ra za ꞌbʉ. 23 Nɛ nuꞌʉ yʉ́ ꞌyɛsɛ 
a ra hogaza, ngue yʉ israel, nuꞌbʉ 
da ꞌyɛc̨ꞌyɛi rá mate Oją, da tꞌɛs̨ꞌ 
mahønꞌa bʉ ja yʉ́ zasɛ. Nguetho ja 
rá tsꞌɛdi Oją da ꞌyɛs̨ꞌ mahønꞌa bʉ bi 
zɛqui. 24 Nuꞌbʉ mam bá tsꞌɛcꞌahʉ 
bʉ gmi tøhmbʉ ja nꞌda ra za hingui 
ho, nɛ bi tꞌɛs̨ꞌahʉ bʉ ja manꞌda ra 
za ngue hin ni zasɛhʉ, pɛ manꞌda 
hingui hɛį da ndøpʉ mahønꞌa ʉ yʉ́ 
ꞌyɛsɛ nguetho rá zasɛ.

Da zøni nꞌdatꞌa dim pøhø 
xʉn ngu yʉ israel

25
 Ma zi cu ahʉ, dín nde ahʉ gui 

pąhmbʉ a ja bi tꞌuhya, nꞌdahma hin 
gan ꞌyɛz̨ɛhɛhʉ hing yʉ judío ahʉ. 
Dín nde gui pąhmbʉ, ꞌda yʉ patho 
bi mɛh yʉ́ mbʉi ʉ ꞌda ʉ yʉ israel, 
ja gueꞌbʉ bi zøn ra pa xtí cʉthʉ 
xʉn ngu ahʉ høntꞌa go toꞌo hing yʉ 
judío ahʉ. 26 Nɛ mꞌbɛjua bʉya, xʉn 

ngu dim pø ʉ yʉ israel. Nɛ gueꞌa bi 
man rá tꞌohni Oją, bi ꞌyɛn̨a:

Di nɛqui nꞌda yʉ́ yąnte ngue yʉ́ 
miꞌisraelhʉ bʉ Sión,

da yąnꞌa ra Jacob nangue yʉ́ 
tsꞌoqui. Ngue ra Israel a ra 
Jacob.

 27 Nɛ ja gueꞌbʉ ga jąꞌtsꞌa dá xifi,
ga punba yʉ́ tsꞌoqui, bi ꞌyɛm̨ bʉ 

ja rá tꞌohni Oją mayaꞌbʉ.
28

 Nuꞌʉ yʉ israel i øtꞌe ngue yʉ́n 
sʉihʉ Oją ya, ngueꞌa hingui ɛc̨ꞌyɛi 
ra hogamhma. Pɛ gueꞌa í zä bi zin 
ahʉ Oją a. Pɛ guehma di huɛc̨ Oją 
ʉ yʉ israel, nguetho bi than ꞌbʉ 
mayaꞌbʉ ʉ yʉ́ ngʉrpa bombøta. 
29

 Nguetho njąmꞌbʉ da goh rá 
mbʉi Oją nangue ʉ to xí zohni, pɛ 
majuąni di unꞌna bi ma, tenguꞌbʉ 
ya xí um ꞌbʉ mí ma ꞌbɛꞌa di unni. 
30

 Nɛ nu ahʉ hin gyʉ israel ahʉ 
gmí øthʉ ram fɛꞌtsꞌi nangue Oją 
mamꞌbɛtꞌo. Nɛ mꞌbɛjua nɛ ʉ yʉ 
israel bi mbɛsthoho Oją. Janangueꞌa 
bi zä gá tįmhbʉ rá mate Oją. 31 Nɛ 
gueꞌa in ja ya, ngue i fɛsta a rá 
mate Oją ʉ yʉ israel, nɛ guí tįmhbʉ 
rá mate Oją ya. Pɛ gueꞌa dí dįn rá 
mate Oją mahønꞌa ʉ yʉ israel. 32 Oją 
bi ma, njoꞌo nꞌda ra jąꞌi bi ꞌyɛc̨ꞌyɛi 
a nguetho ja yʉ́ tsꞌoqui. Nɛ bi ꞌyøtꞌ 
Oją bʉya gue njon da hyätꞌi din 
hoc zɛhɛ, nguetho in nde gätho di 
un rá mate di hoqui toꞌo gätho in 
nde dim pøhø. 33 Ɛm̨mɛ xʉn ngu rá 
mate Oją, nɛ ɛm̨mɛ xʉn ndoho rán 
ꞌyomfɛn̨i. Nɛ hinꞌyʉ ngue hingui pą 
Oją. Njoꞌo nꞌda ra jąꞌi da bądi ꞌbɛꞌa 
nam bønꞌa i øtꞌ Oją, nɛ njongui sä 
da bądi ꞌbɛꞌa gätho i sänd Oją da 
ꞌyøtꞌe. 34 Njoꞌo nꞌda ra jąꞌi da bądi 
da ꞌyøtꞌe tengu rán tꞌøtꞌe Oją, nɛ 
njon da ꞌyut Oją ꞌbɛꞌa da ꞌyøtꞌe. 

35
 Nɛ njoꞌo nꞌda ra jąꞌi da hyoni ꞌbɛꞌa 

di un Oją nɛ ngueꞌa dí ꞌyɛm̨bi dín 
dupate Oją a. 36 Nguetho gätho bí 
ꞌyɛp̨ʉ ꞌbʉ Oją, nɛ gätho di ꞌyonsɛ Oją 
ʉ, nɛ gätho bi ꞌyøtꞌʉ gue di pɛpzɛhɛ 
ʉ. Janangueꞌa ndeꞌbʉ ga ɛs̨pahʉ Oją 
gätho yʉ pa maząi. Nɛ høntꞌa gam 
bɛm̨hbʉ a ya.

Dam ꞌbʉhmbʉ ngue høntꞌa 
Oją gam bɛm̨hbʉ

12  Ma zi cu ahʉ, tsꞌɛdi dí 
xiꞌahʉ, nuꞌbʉ dí pąhmbʉ 

rá mate Oją, pɛ ndeꞌbʉ gätho 
ma jąꞌihʉ dan umhbʉ bʉ ꞌbʉ Oją 
gue ga ørpahʉ rá ꞌbɛfi. Nɛ gueꞌa 
majuąni ná thąndehʉ Oją a, nɛ 
gueꞌa ra ꞌbøtsꞌe in numanho Oją a. 
2

 Nɛ hin gam bɛm̨hbʉ ga homhbʉ 
ꞌbɛꞌa gätho xʉn ho nangue yʉ pa 
i jabʉ ya, tengu i øtꞌʉ ꞌbʉcua ja 
ra ximhäi. Pɛgue thocpa thoho ga 
päh man ꞌyomfɛn̨ihʉ gam bɛm̨hbʉ 
maꞌdaꞌyo. Janangueꞌa thocpa thoho 
ga homhbʉ ga pąhmbʉ ndaꞌa rá 
pähä Oją, ngue ndaꞌa xʉn ho ga 
øthʉ, nɛ ndaꞌa numanho Oją bʉya. 
3

 Bi ꞌdacä rá tsꞌɛdi Oją ga ørpa rá 
ꞌbɛfi nangue rá mate. Janangueꞌa 
dí xi ahʉ, ngue ꞌnɛ ahʉ gätho nꞌda 
ngu nꞌda ahʉ bin tatꞌahʉ rá mate 
Oją nangue rá ꞌbɛfi. Janangueꞌa hin 
gan ꞌyɛx̨hʉ, pɛgue gui pąsɛhʉ ndaꞌa 
ní ꞌbɛfi bi zänꞌnahʉ nꞌda ngu nꞌda 
ahʉ, nangue rám fätsꞌi Oją. 4 Tengu 
ní jąꞌi nꞌda, ngue an tsꞌänni xʉn ngu 
yʉ́ xɛqui. Nɛ hinga gätho ꞌdatꞌa ra 
ꞌbɛfi øtꞌe, pɛ ꞌdahma ꞌdanꞌyo yʉ́ ꞌbɛfi 
ʉ yʉ xɛqui. Ngutho dí øthʉ. 5 Nɛ 
madagueꞌbʉ xʉn ngujʉ, pɛ tenguꞌbʉ 
nꞌdanjąꞌitho ma jąꞌi dí comhbʉ ra 
Cristo. Nɛ tengu ní jąꞌi nꞌda, ꞌda 
nam fäxta nꞌda ngu nꞌda yʉ xɛqui, 

ngutho dí øthʉ ngue dí comhbʉ rá 
ꞌbɛfi ra Cristo. 6 Bi ꞌdajʉ ra tsꞌɛdi Oją 
gue ga øthʉ rá ꞌbɛfi ꞌdahma ꞌdanꞌyo, 
nangue rá mate zɛhɛ. Pɛ ndeꞌbʉ 
ga øthʉ xʉn ho. O nuꞌbʉ nꞌda dim 
pøngahyą da hyoni ꞌbɛpʉ dí ma 
xʉn ho a di bɛn̨ba Oją, nangue rám 
fätsꞌi. 7 O nuꞌbʉ nꞌda bin tꞌun ra ꞌbɛfi 
dim fäxte ꞌbɛꞌa di ꞌbɛ a nꞌda, pɛ di 
jąꞌtsꞌi xʉn ho, ngue da mbäx yʉ́ cu. 
O nuꞌbʉ nꞌda bin tꞌun ra ꞌbɛfi din 
xänbate, din xänbate ꞌbɛꞌa nam 
bønꞌa rám hman Oją. 8 O nuꞌbʉ nꞌda 
ra zote, pɛgue da xifi ndaꞌa xʉn ho 
da ꞌyøtꞌʉ yʉ́ cu. O nuꞌbʉ nꞌda bin 
tꞌun ra ꞌbɛfi di un rá mbɛti, pɛ hin 
da bɛn̨i da hnumanhosɛ. O nuꞌbʉ 
yʉ ngʉrpi ngue di manda rá ꞌbɛfi 
Oją, di jąꞌtsꞌi xʉn ho nangue ra 
tsꞌɛdi bin tꞌunni. O nuꞌbʉ nꞌda bin 
tꞌun ra ꞌbɛfi da mbäx ʉ yʉ hyoya 
nɛ yʉn zämanꞌʉ, mpähä thoho da 
mbätsꞌi.

Gam bɛm̨hbʉ ndaꞌa xʉn 
ho dá tɛnhdʉ Oją

9
 Nɛ hingui yoho gam bɛm̨hbʉ 

ꞌbʉ ga huɛj̨ʉ nꞌda, pɛ majuąni ga 
øthʉ ran huɛc̨ate. Nɛ xingui tsꞌʉ 
gam bɛm̨hbʉ ga øthʉ a hingui 
ho, pɛ dan ɛh̨yahʉ ga øthʉ a ꞌbɛꞌa 
gätho xʉn ho, nɛ nząi ga øthʉ 
a. 10 Dan huɛj̨ʉ nꞌda ngu nꞌdajʉ 
nguetho dadín cuhʉ. Nɛ nꞌda ngu 
nꞌda manꞌda da bɛn̨i da ꞌyɛs̨pa rá 
mijąꞌiui, xinda gueꞌbʉ da tꞌɛs̨pa 
zɛhɛ. 11 Nɛ hin ga cʉthʉ ran dąnhyɛį 
ma mbʉihʉ, pɛ dan ɛh̨ya ga ørpahʉ 
rá ꞌbɛfi ma Hmuhʉ. 12 Dan johyahʉ 
nangueꞌa ran ho dí tømhbʉ, nɛ hin 
dan xømbʉihʉ nangue yʉn ʉnbi. 
Nɛ thocpa thoho yʉ ora thoho dan 
yąhʉ Oją. 13 Ga fäxhʉ yʉ ꞌyɛc̨ꞌyɛi 

ꞌbʉ ja ꞌbɛꞌa di ꞌbɛdi. Nɛ mpähä 
thoho ga säyabahʉ yʉ jąꞌi bʉ ja 
ma ngumhbʉ. 14 Pɛ ga äfʉ ran jąpi 
nangue ʉ to di ʉgahʉ, nɛ hin ga äfʉ 
ra ꞌyąnthį. 15 Nɛ ꞌdatꞌa dan johyahʉ 
toꞌo di johya, o nuꞌbʉ ꞌboꞌo tu rá 
mbʉi, ꞌda dán du ma mbʉihʉ bʉya. 
16

 Nɛ gätho ꞌdatꞌa gam bɛm̨hbʉ. 
Nɛ hin da bɛn̨ꞌa nꞌda manꞌda xʉn 
ho xinda gue rá mijąꞌiui, pɛ din 
amigohʉ ʉ yʉ jąꞌi hinꞌyʉ yʉ́ tsꞌɛdi. 
Nɛ hin gam bɛm̨hbʉ ngue jasɛ 
man ꞌyomfɛn̨ihʉ. 17 Nuꞌbʉ ꞌboꞌo 
ørcahʉ ran tsꞌo, hin ga cospahʉ 
ran tsꞌo. Pɛ gam bɛm̨hbʉ ndaꞌa 
xʉn ho ga ørpahʉ, ngue ꞌbɛꞌa 
gätho i hnumanho. Nɛ nubʉya da 
nu gätho yʉ jąꞌi ngue xʉn ho ma 
mbʉihʉ. 18 Nɛ dam ꞌbʉmanhohʉ ʉ 
gätho yʉ jąꞌi ꞌbʉ da zä. 19 Ma zi cu 
ahʉ, hin ga cosꞌhʉ ra pengui ꞌbʉ 
jaꞌa da tꞌørcahʉ. Pɛ ꞌbɛ ga tømhbʉ 
tsꞌʉ di ʉnba Oją ꞌbʉ gueꞌa in nde di 
ʉnba ʉ. Nguetho ntꞌoꞌtꞌi: “Ma ꞌbɛfi 
zɛhɛgä ngue ga ʉnba nꞌda nɛ ga un 
rán thɛui a bi ꞌyøtꞌe,” bi ꞌyɛn̨ Oją. 
20

 Janangueꞌa nuꞌbʉ tumanthuhu 
man sʉihʉ, ga ꞌuįmhbʉ. Nɛ nuꞌbʉ 
tuthe, ga sithebahʉ. Nguetho nuꞌbʉ 
njabʉ dí ørpa man sʉihʉ, xʉn ʉ da 
bɛn̨i ngueꞌa midí ʉgahʉ, nɛ xøhma 
thoho da goh yʉ́ mbʉi bʉya. 21 Hin 
ga cosꞌhʉ ran tsꞌo pɛ ga ørpahʉ ran 
ho, gueꞌa dá tąfʉ a ran tsꞌo a bʉya.

Ga øthʉ yʉ́n tꞌɛd̨i yʉ tsꞌʉtꞌabi

13  Gätho gahʉ ga ɛc̨ꞌyɛihʉ 
ra tsꞌʉtꞌabi ua ma häihʉ. 

Nguetho njoꞌo nꞌda ra tsꞌʉtꞌabi ua 
ja ra häi ngue bi zän zɛhɛ yʉ́n 
tꞌɛd̨i. Pɛ Oją bi zänni ngue din ja 
yʉ́ tsꞌɛdi. 2 Janangueꞌa nu to din 
sʉhmi ra tsꞌʉtꞌabi, din sʉhmi a to 

bi zänba rá tsꞌɛdi a, nɛ i honsɛ rán 
ʉsɛ. 3 Nguetho nuꞌʉ yʉ tsꞌʉtꞌabi ua 
ma häihʉ, hin ga suhʉ ꞌbʉ dí øthʉ 
ran ho, hinda høntꞌbʉ ga øthʉ ran 
tsꞌo ga suhʉ ꞌbʉ. Pɛ nuꞌbʉ dín nde 
hin ga suhʉ ra tsꞌʉtꞌabi, pɛ ga øthʉ 
ran ho, nɛ da numanhojʉ bʉya. 
4

 Nguetho nuꞌʉ yʉ tsꞌʉtꞌabi, Oją 
bi zänni da mbäxcahʉ. Pɛ nuꞌbʉ 
dí øthʉ ra tsꞌoqui, ga suhʉ ꞌbʉ, 
nguetho i ja rán tꞌɛd̨i di ʉnba nꞌda. 
Nɛ Oją bi un yʉ́n tꞌɛd̨i di ʉnba ʉ 
toꞌo øtꞌ ra tsꞌoqui. 5 Janangueꞌa i 
jatho ga ɛc̨ꞌyɛihʉ yʉ́n tꞌɛd̨i ʉ yʉ 
tsꞌʉtꞌabi, nꞌdahma hin di ʉngahʉ. 
Nɛ gueꞌa di bɛn̨gahʉ Oją ꞌbʉ in zoc 
ma mbʉihʉ. 6 Nɛ janangueꞌa ga 
juthʉ ꞌbɛꞌa gätho i äjʉ yʉ tsꞌʉtꞌabi, 
nꞌdahma di thoqui da ꞌyøtꞌ yʉ́ ꞌbɛfi 
ngue bi zänba Oją, nɛ i tąh yʉ́n 
zäbi ʉ. 7 Mpähä thoho ga juthʉ xʉn 
ho toꞌo gä i ja yʉ́n tꞌɛd̨i da ꞌyädi 
ꞌbɛꞌa gä da ꞌyäjʉ. Ga jutꞌa ma häihʉ, 
nɛ ga juthʉ yʉ puesto, nɛ miꞌda 
yʉ cota i äh ra tsꞌʉtꞌabi. Nɛ ga 
numansuhʉ yʉ́n tꞌɛd̨i ʉ toꞌo gätho i 
ja yʉ́n tꞌɛd̨i.

Ga ørpahʉ ran ho ma mijąꞌihʉ
8

 Nɛ ga juthʉ ꞌbɛꞌa gätho dín 
dupatehʉ, nɛ hin te gam bɛm̨hbʉ 
ngue dín dupatehʉ bʉya. Pɛ gam 
bɛm̨hbʉ ngue dan huɛj̨ʉ nꞌda ngu 
nꞌdajʉ. Nguetho nu to gätho ja 
yʉ́n huɛc̨ate bi jąꞌtsꞌi gätho yʉ́n 
tꞌɛd̨i Oją ʉ. 9 Nguetho gueꞌa bi 
manꞌʉ yʉ́n tꞌɛd̨i Oją bi ꞌyɛn̨a: “O 
guí ꞌyomtꞌɛn̨ihʉ, nɛ o guí hącpahʉ 
rá te ni mijąꞌihʉ, nɛ o guím pɛh̨ʉ, 
nɛ o guidí sɛyabahʉ ꞌbɛꞌa pɛꞌtsꞌ ni 
mijąꞌihʉ.” Nɛ nu ꞌbɛꞌa gätho miꞌda 
yʉn tꞌɛd̨i i man yʉn tꞌɛd̨i, nuꞌʉ 
gätho nꞌdatꞌa i ma: “Gui huɛc̨ ni 

mijąꞌihʉ tengu bʉ gní huɛc̨zɛhɛ 
ni jąꞌihʉ.” 10 Nuꞌa øtꞌ ran huɛc̨ate, 
hingui ørpa ran tsꞌo rá mijąꞌiui a. 
Janangueꞌa di jąꞌtsꞌʉ yʉ́n tꞌɛd̨i Oją a 
ran huɛc̨ate i øtꞌa nꞌda. 11 Nɛ manꞌda 
ga humbi ga øthʉ na, nguetho dí 
pąhmbʉ ya bin de, ya bi thoh yʉ 
pa. Damin ꞌyomfɛn̨ihʉ xʉn ho ya 
ngue daná hämhbʉ yʉ pa gan nuhʉ 
ra Hmu, xinda gueꞌa dá øthʉ ꞌbʉ 
ja má dʉꞌmi dá ɛc̨ꞌyɛihʉ. 12 Ya bi 
thoh ra xui, ya maguepʉ da hyatsꞌi. 
Mbähä ga bʉnthʉ yʉ́n tꞌøtꞌe ra 
ꞌbɛxui, ga he man thäquihʉ, ngue 
dan sąmzɛhɛhʉ janangueꞌa da dąh 
ran nɛqui. 13 Mbähä ga øthʉ a rán 
säui ran nɛqui, hin dan įtihʉ, nɛ 
hin dam munsꞌhʉ bʉ ja yʉ́n johya 
zɛhɛ yʉ jąꞌi. Nɛ xín dan ꞌyomtꞌɛn̨ihʉ, 
xínga gueꞌa ma pähä zɛhɛhʉ ga 
øthʉ, xín ga øthʉ yʉ sʉi, xín ga 
øthʉ yʉn tsꞌɛya. 14 Pɛ jatho gam 
bɛm̨hbʉ ga hąmhbʉ rá tsꞌɛdi a 
ma Hmuhʉ ra Jesucristo, ngue ga 
øthʉ tengu bi ꞌyøtꞌe, nɛ him ma 
gam bɛm̨hbʉ ga øthʉ rá pähä ma 
ngøcꞌyɛįhʉ.

ꞌDahma ꞌdanꞌyo bʉ na ɛc̨ꞌyɛihʉ

14  Nuꞌbʉ ꞌbʉ a nꞌda ra ꞌyɛc̨ꞌyɛi 
gue hin ɛ pądi xʉn ho, pɛ ga 

simanhohʉ bʉ ja mam pɛtihʉ ʉ. Nɛ 
hin dan junthʉ nangue ꞌbɛꞌa im bɛn̨i 
ngue xʉn ho da ꞌyøtꞌe. 2 Nguetho 
ꞌdahma ꞌdanꞌyo im bɛn̨sɛ ꞌbɛpʉ ní 
ꞌyɛc̨ꞌyɛi Oją. Nuꞌʉ ꞌda im bɛn̨i xʉn ho 
da zi gätho ꞌbɛꞌa i tsꞌi. Pɛ nu miꞌda 
im bɛn̨i hingui ho ꞌbʉ da za ʉ ꞌda 
yʉ ngø. 3 Nɛ nu ra ꞌyɛc̨ꞌyɛi gue i si 
nɛ i sa gätho ꞌbɛꞌa i ja, pɛ hin da 
zanꞌa nꞌda toꞌo mbɛn̨i hingui tsꞌi. 
Nɛ ximangutho a nꞌda toꞌo hingui 
si, pɛ hin da ꞌyɛm̨bi hingui ho øtꞌa i 

si gätho ꞌbɛꞌa i tsꞌi. Nguetho Oją ꞌda 
nan zintho. 4 Nuꞌi, toꞌo e, gue guí 
ɛm̨bi hingui ho øtꞌ ni miꞌyɛh̨ɛhʉ. Nu 
rá hmusɛ nꞌda da mam ꞌbʉ xʉn ho 
ꞌbɛꞌa øtꞌa nꞌda rá ꞌyɛh̨ɛ, o hinꞌna. Pɛ 
guehma da bømanho nꞌda ngu nꞌda 
ra ꞌyɛc̨ꞌyɛi, nguetho i ja rá tsꞌɛdi ra 
Hmu di japi da bømanho. 5 Nɛ i ꞌbʉ 
i ꞌda yʉ ꞌyɛc̨ꞌyɛi im bɛn̨i din säya ꞌda 
yʉ pa. Nɛ nu miꞌda bʉya im bɛn̨i 
xʉn ho ꞌbʉ hin din säya ꞌda yʉ pa. 
Pɛgue nꞌda ngu nꞌda da bɛn̨sɛ ꞌbɛꞌa 
xʉn ho da ꞌyøzɛhɛ. 6 Nguetho nu to 
din säya ꞌda yʉ pa, din säya nangue 
da bɛn̨ Oją. Nɛ ngutho ꞌbʉ hinga 
gä i si yʉn tsꞌihmɛ ʉ ꞌda, njabʉ øtꞌe 
nguetho im bɛn̨ Oją, nɛ i xifi jamadi 
Oją nangue ʉ ꞌda i si. Ximangutho a 
to gätho i si, njabʉ i øtꞌe nguetho im 
bɛn̨i Oją bi unꞌna, nɛ di un ra jamadi 
Oją. 7 Njoꞌo gahʉ gue gam bɛm̨hbʉ 
dyʉ́ hmusɛhʉ. Pɛ yʉ́ mbɛtigahʉ a ma 
Hmuhʉ. Nɛ ngutho ꞌbʉ dí ꞌbʉhmbʉ 
nɛ ngutho ꞌbʉ dá tuhʉ. 8 Nguetho 
dán däsɛhʉ bʉ ꞌbʉ Oją gätho yʉ pa 
dí ꞌbʉhmbʉ. Nɛ ngutho ꞌbʉ dá tuhʉ, 
dan dähʉ bʉ ꞌbʉh ma Hmuhʉ nɛ 
guextaꞌa yʉ́ mbɛtigahʉ a. 9 Nɛ gueꞌa 
í du nɛ í ndantsꞌa ra Cristo mahønꞌa, 
ngue dim hmu nangue ʉ xʉn du 
nɛꞌʉ i ꞌbʉi. 10 Pɛ ꞌda ahʉ hanja gní 
numanꞌʉ a ni cuhʉ ngue guí xihmbʉ 
hingui ho ꞌbɛꞌa i si. Nɛ nu miꞌda ahʉ 
guí pąhmbʉ xʉn ho ꞌbɛꞌa gätho i tsꞌi, 
pɛ hanja gní numanꞌʉ ꞌda ni cuhʉ guí 
ɛm̨fʉ nte di muui ꞌbʉ hingui nde da zi 
ꞌda yʉn tsꞌihmɛ. Nguetho gätho gahʉ 
dam ꞌbähmbʉ bʉ ja rá hmi ra zɛꞌmi 
ngueꞌa ra Cristo. 11 Nguetho ntꞌoꞌtꞌi 
ꞌbɛꞌa bi man Oją gueꞌbʉ mí ꞌyɛn̨a:

Guehma majuąni din ja a dím 
ma, ngue gätho yʉ jąꞌi din 
dąnyahmu bʉ dí ꞌbʉi,

nɛ gätho din juąn bʉ ja ma hmi 
ngue guecä drá Oją, bi ꞌyɛn̨ 
Oją.

12
 Janangueꞌa dí pąhmbʉ, gätho 

gahʉ ga däfʉ ra güɛnda Oją nangue 
man tꞌøtꞌe zɛhɛhʉ.

Hin ga jafʉ da dąng bʉ ja 
ra tsꞌoqui nꞌda ma cuhʉ

13
 Him ma numanꞌʉhʉ nꞌda ngu 

nꞌdajʉ. Pɛ høntꞌa gam bɛm̨hbʉ hin 
ga jafʉ nꞌda ma cuhʉ di fet rá gua 
bʉ ja yʉ tsꞌoqui. 14 Dí pącä nangue 
ran ꞌyomfɛn̨i bi ꞌdac ma Hmuhʉ 
ra Jesús, gue hinꞌyʉ ꞌbɛꞌa da tsꞌi 
ngue hingui ho. Pɛ nuꞌbʉ mbɛn̨sɛ 
nꞌda hingui ho da tsꞌi, ra tsꞌoqui 
a ꞌbʉ da zi ꞌbʉ. 15 Pɛ nuꞌbʉ ꞌda ni 
cuhʉ hingui numanho nin tsꞌihmɛ 
zɛhɛhʉ, ndeꞌbʉ hin gui thoqui gui 
sihʉ, nguetho hin guí ørpahʉ ran 
huɛc̨ate ꞌbʉ guidí thoqui gui sihʉ. 
Pɛ o guí øthʉ nangue ran tsꞌihmɛ 
dí ꞌue ʉ ꞌda ni cuhʉ bi pøh ra 
Cristo ꞌbʉ mi du. 16 Pɛ gui ꞌyɛsꞌhʉ a 
ní jafʉ da tsꞌanꞌa guí pąhmbʉ xʉn 
ho. 17 Nɛ hin gam bɛm̨hbʉ nangue 
ran tsꞌihmɛ ná øthʉ rá ꞌbɛfi Oją. Pɛ 
nu rá ꞌbɛfi Oją, ga øthʉ ran hocjąꞌi, 
nɛ ꞌdatꞌa gam bɛm̨hbʉ, nɛ dan 
johyahʉ nangue rá Hogandąhi Oją 
dí ꞌbʉhmbʉ. Gueꞌa nam bøni gue 
rá ꞌbɛfi Oją a. 18 Nɛ nuꞌbʉ njabʉ i 
øtꞌa nꞌda, majuąni i ørpa rá ꞌbɛfi ra 
Cristo a ꞌbʉ. Nɛ Oją da numanho 
a, nɛꞌʉ yʉ́ mijąꞌihʉ da numanho a. 
19

 Mbähä dan ɛh̨yahʉ dan hocpa ma 
mbʉihʉ nꞌda ngu nꞌdajʉ, nɛ ꞌda dám 
fäxtahʉ din te ma mbʉihʉ nꞌda 
ngu nꞌdajʉ. 20 Nɛ hin ga tsꞌonbahʉ 
rá ꞌbɛfi Oją nangue man tsꞌihmɛhʉ. 
Mfądi gue gätho xʉn ho da tsꞌi. Pɛ 
hingui ho ꞌbʉ dadí ʉnbahʉ rá mbʉi 

nꞌda ma cuhʉ nangue ꞌbɛꞌa dí sihʉ. 
21

 Manꞌda xʉn ho ꞌbʉ ga ɛsꞌhʉ a 
na ʉnbahʉ yʉ́ mbʉi ꞌda ma cuhʉ 
nangue ra ngø dí sahʉ, o ra vino o 
ꞌbɛꞌa gä ní dehe dí sihʉ. 22 Nuꞌbʉ bi 
bɛn̨ꞌnahʉ Oją nɛ guí pąhmbʉ gue 
xʉn ho ꞌbɛꞌa guí sihʉ, xʉn ho a ꞌbʉ. 
Nɛꞌa Oją in numanho. Pɛ hin dá 
yąthʉ a. Nɛ di johya nꞌda ꞌbʉ xisɛ 
rá mbʉi xʉn ho ꞌbɛꞌa gätho i øtꞌe, 
nɛ hin te mbɛm̨ bʉya. 23 Pɛ nuꞌbʉ 
nꞌda im bɛn̨i hingui ho da tsꞌi ꞌbɛꞌa 
gätho i ja, pɛ nuꞌbʉ bi zi bʉya, ya 
ra tsꞌoqui a bi ꞌyøtꞌ ꞌbʉ. Nguetho 
ꞌbexque bi bɛn̨i bi mbɛstaꞌa rá pähä 
Oją ꞌbʉ mi zi. Nɛꞌʉ ꞌbɛꞌa gätho dí 
øthʉ, nuꞌbʉ hin dí pąhmbʉ majuąni 
rá pähä Oją a, ra tsꞌoqui ꞌbʉ dí øthʉ 
a ꞌbʉ.

Ga homhbʉ ꞌbɛpʉ dí zac 
yʉ́ mbʉi ma cuhʉ

15  Pɛ nujʉ ꞌbʉ dí pąhmbʉ xʉn 
ho ꞌbɛꞌa da zä da ꞌyøtꞌa nꞌda, 

pɛ ndeꞌbʉ manꞌda gam bɛm̨hbʉ ga 
fäxhʉ ʉ hin ɛ pądi xʉn ho, xinda 
gueꞌbʉ ga øthʉ ꞌbɛꞌa gätho dím 
bɛn̨sɛhʉ xʉn ho. 2 Pɛ nꞌda ngu 
nꞌdajʉ ga øthʉ ꞌbɛꞌa i numanho 
ma mi ꞌyɛc̨ꞌyɛihʉ gue ꞌbɛꞌa dín te 
yʉ́ mbʉi ʉ. 3 Tengu ra Cristo, him 
bi ꞌyøtꞌe ꞌbɛꞌa di hosɛ pɛ bi ꞌyøtꞌe 
ꞌbɛꞌa bi numanho Oją. Janangueꞌa 
bi ꞌyɛm̨pꞌa rá Ta: “Go dá tuxä yʉn 
tsꞌante bi si i,” bi ꞌyɛn̨ a ra Cristo. 
4

 Nɛ ꞌbɛꞌa gätho bi tꞌoꞌtꞌ mayaꞌbʉ bʉ 
ja rám hman Oją, bi tꞌoꞌtꞌi ngue da 
xängahʉ, nɛ di zɛrca ma mbʉihʉ, di 
jajʉ ga tømhbʉ rám fätsꞌi Oją, hin 
dan xømbʉihʉ. 5 Oją di jajʉ dan 
ząmhbʉ bʉ, nɛ di zɛrca ma mbʉihʉ. 
Nɛ dí äp rá mate di ja ahʉ ꞌdaꞌangu 
guim bɛm̨hbʉ nꞌda ngu nꞌda ahʉ, 

nguetho ꞌdarbʉ guí ꞌbʉhmbʉ ra 
Cristo Jesús. 6 Nɛ janangueꞌa da 
zä nꞌdatꞌa guim bɛm̨hbʉ ꞌbʉ guí 
thąndehʉ Oją, ngue nu rá Oją nɛ rá 
Ta ma Hmuhʉ ra Jesucristo.

Gä da sih ra hogamhman 
ʉ hing yʉ judío

7
 Janangueꞌa nꞌda ngu nꞌda ahʉ 

gan numanhohʉ, nɛ ʉ yʉ judío nɛ 
ʉ hing yʉ judío, tengu thoho ra 
Cristo ꞌda nan zimanhogdahʉ nꞌda 
ngu nꞌdajʉ. Nɛ gueꞌa ná ɛs̨pahʉ 
Oją a. 8 Nguetho bí ꞌyɛh̨ ra Cristo 
ngue din ꞌyɛh̨ɛ nangue yʉ judío. 
Nɛ bi jąꞌtsꞌa mi man Oją mayaꞌbʉ 
ngue bi sih yʉ́m bombøta yʉ judío 
ba ɛh̨ ma yąntehʉ. Janangueꞌa bi 
fądi majuąni bi man Oją. 9 Pɛ nɛ ʉ 
hing yʉ judío nɛ ʉ yʉ judío bi jap 
ra Cristo ꞌdarbʉ bi ꞌyɛs̨pa Oją ʉ 
nangue rá mate. Tengu mán tꞌoꞌtꞌi 
ꞌbɛꞌa bi xih rá Ta ra Cristo:

Ga xi ʉ hing yʉ judío nangue ni 
mate,

nɛ ga xifi ɛm̨mɛ xʉn ho i, bi 
ꞌyɛm̨b rá Ta a ra Cristo.

10
 Nɛ manꞌda bi man ra tꞌohni:

Gan johyahʉ ya gyʉ jąꞌi gue hin 
gyʉ judío ahʉ, gan ꞌyohʉ ʉ bi 
huand Oją ngue yʉ judío.

11
 Nɛ manꞌda bi mam bʉ:

Dami ꞌyɛs̨pahʉ ra Hmu Oją gyʉ 
jąꞌihʉ ngue ꞌdahma ꞌdanꞌyo bʉ 
gná yąhʉ gätho ná ngʉni ra 
ximhäi,

gätho gui numansuhʉ Oją.
12

 Nɛ bi ꞌyɛn̨ a ra pøngahyą Isaías:
Dim ꞌbʉ a nꞌda rám bomꞌbɛto ra 

Isaí gue nɛꞌʉ hing yʉ judío da 
ꞌyɛm̨bi rá Hmu,

ngue da døꞌbʉ rám fätsꞌi a, bi 
ꞌyɛn̨a.

13
 Nuꞌa Oją di jajʉ dí tømhbʉ ran 

ho bi xijʉ. Janangueꞌa dí äp Oją 
da hyutꞌa ni mbʉihʉ nangue guí 
ɛc̨ꞌyɛihʉ a. Nɛ xíngui tsꞌʉ nte guim 
bɛm̨hbʉ, pɛ thocpa thoho gui 
tømhbʉ da mbäx ahʉ rá Hogandąhi 
Oją nangue rá tsꞌɛdi.

I man ra Pablo hanja 
bi ꞌyoꞌtꞌ na ran zofo

14
 Ma zi cu ahʉ, dí pącä gue 

xʉn ngu ni hogambʉihʉ, nɛ i ja 
nin ꞌyomfɛn̨ihʉ xʉn ho, nɛ guí 
pąhmbʉ ꞌda gdín xänba thohohʉ 
nꞌda ngu nꞌda ahʉ. 15 Pɛ guehma dá 
hutꞌanzambʉi dá otꞌahʉ na, ngue 
dadí bɛn̨ꞌnahʉ ꞌbɛꞌa gá pąhmbʉ. 
Nguetho gueꞌa ran tꞌɛd̨i bi ꞌdacä 
Oją nangue rá mate. 16 Nguetho rá 
mbɛfigä ra Cristo Jesús bʉ ꞌbʉ ʉ 
hing yʉ judío, dím mangä ran ho 
maꞌdaꞌyo. Nɛ tenguꞌbʉ drá mbäją 
dadí hocpa rá ꞌbøtsꞌe Oją, nuꞌa 
nám bøni dadí hocꞌa ni mbʉihʉ 
ngue hing yʉ judío ahʉ nꞌdahma 
da numanho ahʉ Oją. Nɛ mahoqui 
ahʉ nangue rá Hogandąhi Oją 
guín ꞌyohʉ. 17 Janangueꞌa ɛm̨mɛ i 
hu ma mbʉigä nangue ꞌbɛꞌa gätho 
bi ꞌyørpa ʉ hing yʉ judío a ra 
Jesucristo, bi jaqui bi bømanho 
rá ꞌbɛfi Oją dá øtꞌä bʉ i ꞌbʉ ʉ. 18 Pɛ 
hingui sä gam mangä ꞌbɛꞌa bi ꞌyøtꞌa 
ra Cristo nangue ʉ miꞌda yʉ́ mbɛfi. 
Pɛ høntꞌa da zä gam mangä ꞌbɛꞌa 
bi ꞌyørpʉ dám pɛcä. Nɛ bi jap ʉ 
hing yʉ judío da dɛnꞌna ra Cristo 
nangue ram hma dá xifi nɛ nangue 
yʉn tꞌøtꞌe bi ꞌyuti. 19 Nguetho bi 
ꞌyøtꞌ yʉ hmɛpya, nɛ yʉn tꞌøtꞌe mixte 
nangue rá tsꞌɛdi rá Hogandąhi Oją. 
Nɛ dá jąꞌtsꞌä ma ꞌbɛfi dá mangä ran 
ho maꞌdaꞌyo nangue ma yąntehʉ 

ra Cristo. Dá dʉꞌmi dá mangä bʉ 
Jerusalén, nɛ dá mangä gätho yʉ 
xɛqui nán zantꞌi ra häi gueꞌbʉ go 
má søm bʉ Ilírico, gätho dá mangä 
bʉ ram hma. 20 Nɛ guehna dá nde 
ga øtꞌe, gue dá mba dá mampꞌa ram 
hma guepʉ him mi fąrpa rá thuhu 
ra Cristo. Ngue hin dá nde dá mba 
bʉ ja yʉ́ ꞌbɛfi ʉ miꞌda bi mbɛnꞌna ra 
Cristo. 21 Pɛ dá øtꞌä tengu bi mam 
bʉ ja rá tꞌohni, ngue i ɛn̨a:

Nuꞌʉ ꞌda gue njąmꞌbʉ mi sifi pɛ 
nuya da bąh ya.

Nɛ nuꞌʉ ꞌda njąmꞌbʉ mi øde da 
zøni da bądi nangue rá ꞌyu 
Oją.

Im bɛn̨i da mba bʉ Roma a ra Pablo
22

 Nɛ janangueꞌa him ꞌbexque 
bi zä dá mba bʉ guí ꞌbʉhmbʉ. 
Nguetho guextaꞌa mi ja ma ꞌbɛfi ua 
bí ja ra xɛqui ua nán jongua. 23 Pɛ 
nuya ya nte mi ja ua ma ꞌbɛfi ya. Nɛ 
xʉn ngu yʉ nidi mín nde xcá mba 
bʉ guí ꞌbʉhmbʉ bʉ Roma. 24 Nɛ mí 
tsꞌʉtho ya ga mbabʉ ga zɛngua ahʉ 
nɛ dam ꞌbʉhmbʉ bʉ ꞌda yʉ pa. Nɛ 
nuꞌbʉ dá thopʉ España, da zä dan 
hyʉmhbʉ tsꞌʉ bʉ ja ra ꞌyu ní mba 
bʉ. 25 Pɛ ꞌbɛ ga mba bʉ Jerusalén, 
nɛ ga dä bʉ a ra mbɛti dí mbäx ʉ 
yʉ ꞌyɛc̨ꞌyɛi bí ꞌbʉpʉ. 26 Nguetho bi 
bɛn̨ ʉ yʉ cu bí ꞌbʉpʉ Macedonia 
nɛpʉ Acaya ngue da mbäxꞌi tsꞌʉ yʉ 
hyoya ꞌyɛc̨ꞌyɛi bí ꞌbʉpʉ Jerusalén, 
ngue ga hąx ꞌbʉ dá mba bʉ. 27 Nɛ 
gueꞌa bi zänni da ꞌyøtꞌʉ hing yʉ 
judío, nguetho in nde di coꞌtsꞌa ra 
mate bi tꞌørpe. Nguetho bi gomhbʉ 
rán jąpi Oją ʉ hing yʉ judío ʉ yʉ 
judío gue yʉ́ mi ꞌyɛc̨ꞌyɛihʉ ꞌbʉpʉ 
Jerusalén. Janangueꞌa nde da 
mbɛnbi tsꞌʉ ra mbɛti ʉ. 28 Nɛ nuꞌbʉ 

ya dá dä a ꞌbɛꞌa bi ꞌbɛhni, ja ga 
mba bʉ Roma ga nu ahʉ bʉ, nɛ ga 
thocä bʉ España bʉya. 29 Nɛ nuꞌbʉ 
dá søngä bʉ guí ꞌbʉhmbʉ, dí pącä 
da ꞌyɛnscahʉ rán jąpi xʉn ngu a 
ra Cristo nangue dí pąhmbʉ rám 
hma. 30 Ma zi cu ahʉ ꞌyørcahʉ tsꞌʉ 
ra mate ɛm̨mɛ gui ꞌyäfʉ rám fätsꞌi 
Oją nanguecä, nangue ꞌdatꞌa ma 
Hmuhʉ ra Jesucristo nɛ nangue rá 
Hogandąhi Oją bi jajʉ dan huɛj̨ʉ. 
31

 Dami xihmbʉ Oją da yąngui 
nangue ʉ hing yʉ ꞌyɛc̨ꞌyɛi bʉ ra häi 
Judea, guetꞌa ra xɛqui bʉ Jerusalén. 
Nɛ dami ꞌyäfʉ rá mate Oją nangue 
ʉ yʉ cu bí ꞌbʉpʉ Jerusalén, ngue 
da hyąmanho a ra mbɛti ga hąx bʉ 
ga unni, ngue bi mbɛnꞌndʉ hing yʉ 
judío bʉ Macedonia nɛpʉ Acaya, 
ngueꞌʉ yʉ́ cu. 32 Nɛ nuꞌbʉ da nde 
Oją dan johyagä ꞌbʉ dá mbagä bʉ, 
dan säya tsꞌʉ bʉ guí ꞌbʉhmbʉ. 33 Nɛ 
nu Oją nząi i hurpa rá mbʉi nꞌda, 
pɛ nɛ ahʉ da hyutꞌa ni mbʉihʉ. Nɛ 
høntꞌa gam bɛm̨hbʉ a ya.

Nu ra Pablo i pɛnba ran 
zɛngua yʉ́ amigo

16  Nuna man juhʉ ra Febe, 
mi tsꞌʉtho da mba bʉ guí 

ꞌbʉhmbʉ ya nɛ di zɛngua ahʉ na. 
Nuna, rá ꞌbɛfi im fäxte ram pɛti 
bʉ Cencrea. 2 Nɛ dami simanhohʉ 
na, nangue rá thuhu ma Hmuhʉ, 
ngue nujʉ dyʉ ꞌyɛc̨ꞌyɛihʉ gueꞌa 
man sähʉ ga øthʉ. Nɛ dami fäxhʉ 
ꞌbɛꞌa gätho ní ꞌbɛfi da ꞌyøtꞌa ra Febe, 
nguetho guesɛ bi mbäx ʉ xʉn ngu 
miꞌda, nɛcä bi mbäxqui. 3 Dami 
zɛnguagui tsꞌʉ bʉ ra Priscila, nɛ 
ra Aquila rá ndø, ma mimbɛfihe 
nangue rá ꞌbɛfi ra Cristo Jesús. 
4

 Nɛ nugä ꞌbʉ mi tꞌɛn̨a xtá thogä, 

nɛ ʉ mi tꞌɛn̨a xtá tho ʉ ꞌbʉ mí 
yąngä ꞌbʉ nꞌdandį. Gueꞌa ná undä 
ra jamadi Oją nangue ʉ. Pɛ hinga 
høngdä pɛ nɛ ʉ gätho yʉ́m pɛti 
yʉ ꞌyɛc̨ꞌyɛi ngue hing yʉ judío, 
ꞌda xna undähe ra jamadi Oją 
nangue ʉ. 5 Nɛ dami zɛnguagui 
tsꞌʉ ʉ gätho dim pɛti bʉ rá ngusɛ 
ra Aquila. Nɛꞌa ma amigogä ra 
Epeneto dami zɛnguagui tsꞌʉ bʉ 
a. Nuꞌa ra mbʉdi ꞌyɛc̨ꞌyɛi bʉ ja ra 
häi Acaya a. 6 Nɛꞌa ra María, dami 
zɛnguagui tsꞌʉ bʉ. Nuꞌa ɛm̨mɛ xʉn 
ngu ra ꞌbɛfi bi ꞌyøtꞌe nangue ahʉ. 
7

 Nɛ a ra Andrónico nɛ ra Junias 
ma mijudíohe, nɛ ꞌdarbʉ dá sähe 
ran ʉnbi. Nuꞌʉ gätho yʉ́ ꞌbäihʉ 
ra Cristo i numanho ʉ, nɛ mꞌbɛtꞌo 
bi ꞌyɛc̨ꞌyɛi ra Cristo ʉ xinda guecä. 
8

 Nɛ a ra Amplias dami zɛnguagui 
tsꞌʉ bʉ. Dadí huɛc̨ä a nangue rá 
thuhu ra Hmu. 9 Nɛ dami zɛnguagui 
tsꞌʉ bʉ ra Urbano, ma mimbɛfiꞌbe 
nangue ra Cristo, nɛ ra Estaquis 
ngue dadí huɛq̨ui. 10 Nɛ a ra Apeles 
dami zɛnguagui tsꞌʉ bʉ. Nuꞌa ɛm̨mɛ 
bi tsꞌä rá tꞌɛc̨ꞌyɛi, nɛ bi bømanho. 
Nɛ ʉ ꞌbʉpʉ ja rá ngu ra Aristóbulo 
dami zɛnguagui tsꞌʉ bʉ. 11 Nɛ a ra 
Herodión ma mijudíoꞌbe, nɛ ʉ ꞌbʉpʉ 
ja rá ngu ra Narciso, gue nu yʉ 
ꞌyɛc̨ꞌyɛi ꞌbʉpʉ, dami zɛnguagui tsꞌʉ 
bʉ. 12 Nɛ a ra Trifena nɛ ra Trifosa 
dim pɛfi nangue ra Hmu, gätho 
dami zɛnguagui tsꞌʉ bʉ. Nɛ a ra 
Pérsida mahuɛq̨ui a, nɛ a xʉn ngu 
ra ꞌbɛfi bi ꞌyøtꞌe nangue ra Hmu. 
13

 Nɛ dami zɛnguagui tsꞌʉ a ra Rufo, 
an thahni da ꞌyørpa rá ꞌbɛfi ra Hmu, 
nɛ a rá mbe tenguꞌbʉ ma mbegä a. 
14

 Nɛ a ra Asíncrito, nɛ ra Flegonte, 
nɛ ra Hermas, nɛ ra Patrobas, nɛ ra 
Hermes, nɛ ʉ yʉn ꞌyohʉ bí ꞌbʉhmbʉ 

ʉ, dami zɛnguagui tsꞌʉ bʉ. 15 Nɛ a 
ra Filólogo, nɛ ra Julia, nɛ ra Nereo 
nɛ a rán ju a, nɛꞌa ra Olimpas, nɛꞌʉ 
gätho miꞌda yʉ ꞌyɛc̨ꞌyɛi bí ꞌbʉpʉ. 
16

 Nɛ damín zɛnguahʉ nꞌda ngu 
nꞌda ahʉ nangue ran huɛc̨ate. Nɛ 
gätho yʉ́m pɛti yʉ ꞌyɛc̨ꞌyɛi ja ua i 
pɛnꞌnahʉ ran zɛngua.

Nꞌda ran zofo rán zɛgui 
bi man ra Pablo

17
 Pɛ dí xi ahʉ ma zi cu ahʉ, 

damim fäsɛhʉ nangue ʉ toꞌo in nde 
di hecꞌahʉ gue di ꞌuecꞌahʉ nangue 
a ra hogamhma gán xänbahʉ. Pɛ 
hin gui ꞌyʉrbahʉ ra güɛnda ʉ. 18 Nɛ 
nuꞌʉ yʉ ꞌyʉꞌtꞌate, hingui ørpa rá 
ꞌbɛfi ma Hmuhʉ ra Jesucristo ʉ. Nɛ 
i häte thoho nangue ɛm̨mɛ xʉn 
ho ꞌbɛꞌa mma nɛ i sixmanho ahʉ. 
Pɛ i härpa yʉ́ mbʉi ʉ ꞌda hingui 
pądi dim fäsɛ. Nɛ gueꞌʉ yʉ́ ꞌbɛfi 
zɛhɛ i øtꞌʉ. 19 Pɛ nuꞌʉ miꞌda gätho 
i pądi hin guí fɛstahʉ rám hman 
Oją. Janangueꞌa i hu ma mbʉigä. 
Pɛ dadí hɛcꞌa thohohʉ ngueꞌa dín 
nde ahʉ gui pąhmbʉ gätho ꞌbɛꞌa 
xʉn ho, pɛ nuꞌa hingui ho hin dín 
nde ahʉ gui pąhmbʉ a. 20 Nɛ nu Oją 
ngueꞌa nząi di hoc ra sʉi, nuꞌa di 
ja ahʉ ꞌdahmantho gui ꞌyɛthʉ bʉ 
häi ra zįthu nangue ʉ to in nde di 
hecꞌahʉ. Janangueꞌa gui comhbʉ rá 
mate ma Hmuhʉ ra Jesucristo. Nɛ 
høntꞌa gam bɛm̨hbʉ a ya. 21 Nuna 
ra Timoteo i pɛnꞌnahʉ ran zɛngua, 
ma mimbɛfiꞌbe na. Nɛhna ra Licio 

nɛhna ra Jasón, nɛhna ra Sosípater, 
ma mijudíohe ya, gätho i pɛnꞌnahʉ 
ran zɛngua. 22 Nugä dí Terciogä 
rá ꞌyosøcuągä ra Pablo, dí oꞌtꞌä 
ra søcuą ja ua, dadí zɛngua ahʉ 
nangue ma Hmuhʉ. 23 Nɛhna ra 
Gayo, i pɛnꞌnahʉ ran zɛngua, nuna 
di säyagui ua rá ngu drá Pablogä, 
nɛ ʉ gätho yʉ ꞌyɛc̨ꞌyɛi di säyabi ua 
rá ngu. Nɛhna ra Erasto i ja rá ꞌbɛfi 
i hąx ra mbɛti ua ja ra hnini, nɛhna 
man ꞌyohʉhʉ ra Cuarto, gätho 
i pɛnꞌnahʉ ran zɛngua. 24 Dami 
comhbʉ rá mate ma Hmuhʉ ra 
Jesucristo gue gätho ahʉ.

Høntꞌa Oją ga ɛs̨pahʉ 
gätho yʉ pa maząi

25
 Ząi ga ɛs̨pahʉ Oją, nuꞌa i ja 

rá tsꞌɛdi di zɛtꞌa ni tꞌɛc̨ꞌyɛihʉ ꞌbʉ 
guím bɛm̨hbʉ ran ho maꞌdaꞌyo 
ngue ꞌbɛꞌa bi ꞌyøtꞌ ra Jesucristo, 
tengu dím mangä. Nguetho nuya 
i si ahʉ ram hma ngue mayaꞌbʉ 
thoho him mí fądi. 26 Pɛ nuya i 
pa mhman ya, nɛ i sifi gätho yʉ 
jąꞌi hønbʉ go hapʉ i ꞌbʉi gätho 
ra ximhäi. Nɛ nuꞌa ram hma i 
hman ya, guetꞌʉ yʉ́m hman ʉ yʉ́ 
pøngahyą Oją mayaꞌbʉ. Nɛ i hman 
ya nangue rán tꞌɛd̨i Oją gue i ꞌbʉi 
maząi, in ndepe gätho yʉ jąꞌi da 
ꞌyɛc̨ꞌyɛi ra hogamhma. 27 Ɛm̨mɛ xʉn 
ho rá ꞌyu Oją bi ꞌdajʉ, janangueꞌa 
ga ɛs̨pahʉ Oją gätho yʉ pa maząi 
nangue ga ɛs̨pahʉ ra Jesucristo. Nɛ 
høntꞌa dí xi ahʉ ya. 

Ran zɛngua

1  Ma zi cu ahʉ guí ꞌbʉhmbʉ bʉ 
ra dąhnini Corinto, dí otꞌahʉ 

ra søcuą i jaua. Dí zɛngua ahʉ 
gätho gyʉ ꞌyɛc̨ꞌyɛihʉ Oją. Nɛ nugä 
drá Pablogä, bi huangä Oją, nɛ rá 
pähä zɛhɛ bi xiqui gam mangä rám 
hman ra Jesucristo hønbʉ go hapʉ. 
Nɛꞌa man ꞌyohʉhʉ ra Sóstenes dí 
ꞌbʉꞌbe ua, di zɛngua ahʉ. 2 Nuꞌa ra 
Cristo Jesús bi ꞌuecꞌa ni mbʉihʉ bʉ 
ja ra tsꞌoqui. Nɛ bi zonꞌnahʉ gui 
ꞌyørpahʉ rá ꞌbɛfi Oją. Nɛ tenguꞌbʉ 
ꞌdarpʉ guí ꞌbʉhmbʉ ʉ miꞌda toꞌo 
gätho i thąnde ma Hmuhʉ ra 
Jesucristo, ngue nꞌdatꞌa ra Hmu dí 
comhbʉ ʉ. 3 Nɛ dí äpä Oją ma Tahʉ 
nɛ ma Hmuhʉ ra Jesucristo ngue di 
ꞌda ahʉ yʉ́n jąpi, nɛꞌa rán johya gui 
hyąmhbʉ a.

Bi dįn yʉ́n jąpi Oją nguetho 
i ꞌbʉhmbʉ ra Cristo

4
 Bi ꞌda ahʉ yʉ́n jąpi Oją nguetho 

ꞌdarpʉ guí ꞌbʉhmbʉ ra Cristo Jesús. 
Gueꞌa ná undä ra jamadi Oją a 
ya. 5 Nɛ nte di ꞌbɛpʉ ja nim pɛtihʉ, 
nguetho ꞌdarpʉ guí ꞌbʉhmbʉ ra 

Cristo. Pɛ gä i ja ahʉ ran ꞌyomfɛn̨i 
da zä gui pąhmbʉ xʉn ho a ya, nɛ 
da zä guim mamhbʉ xʉn ho rá 
ꞌbɛfi Oją ya. 6 Nɛ gueꞌa rám hman 
ra Cristo gá hyąmhbʉ, gueꞌa gní 
bømanhohʉ a ya. 7 Janangueꞌa i 
juadi xʉn ho rá tsꞌɛdi bi ꞌda ahʉ Oją 
nangue rá ꞌbɛfi guí øthʉ gätho gní 
tømhbʉ dí ꞌyɛh̨ mahønꞌa ma Hmuhʉ 
ra Jesucristo. 8 Nɛ di ja ahʉ Oją gan 
ząmhbʉ bʉ gueꞌbʉ go rán zɛgui yʉ 
pa, janangueꞌa nte ma tsꞌoqui da 
dįnꞌnahʉ ꞌbʉ bá peng ma Hmuhʉ 
ra Jesucristo. 9 Nguetho dí pąhmbʉ 
nząi di jąꞌtsꞌa im man Oją, nɛ guesɛ 
Oją bi zoncahʉ dam ꞌbʉhmbʉ rá 
Tsꞌʉntꞌʉ ma Hmuhʉ ra Jesucristo.

Bin sʉh yʉ ꞌyɛc̨ꞌyɛi
10

 Dí äcä ra mate nꞌdatꞌa guim 
bɛm̨hbʉ, nguetho guí tɛnhdʉ a 
ma Hmuhʉ ra Jesucristo. Nɛ ꞌyo 
guidín hejʉ, pɛ jatho nꞌdatho guim 
bɛm̨hbʉ nɛ nꞌdatꞌa gui ꞌyøthʉ. 
11

 Gueꞌa dí xi ahʉ a, ma zi cu ahʉ, 
nguetho bi xicä ꞌda yʉ cu ngue 
yʉ́ mɛnguhʉ ra Cloé, bi xiqui ꞌbɛꞌa 
guí øthʉ. 12 Nguetho guí ɛm̨hbʉ ꞌda 
ahʉ guí tɛngahʉ, nɛ ɛn̨ꞌi ꞌda tɛn ra 

Apolo, nɛ ɛm̨ miꞌda tɛn ra Pedro, 
nɛ ɛm̨ miꞌda ngue tɛnꞌna ra Cristo. 
13

 Pɛ ha guím bɛm̨hbʉ gá xɛmhbʉ 
ra Cristo. O xigä ha dá tugä bʉ ja 
ra pontꞌi nangue ahʉ. Uague guím 
bɛm̨hbʉ ngue gán xixyąhʉ nangue 
ma thuhugä. 14 Pɛ jamadi Oją ngue 
njoꞌo to dá xixyą ahʉ, høntꞌa ra 
Crispo nɛ ra Gayo. 15 Nꞌdamhma 
njon da zä da ma bin xixyą nangue 
ma thuhugä. 16 Nɛ høntꞌʉ gätho 
ꞌbʉpʉ rá ngu ra Estéfano dá xixyąbi. 
Pɛ hin dím bɛn̨gä ꞌbʉ ꞌboꞌo xcamá 
xixyąbi miꞌda, uague høntꞌʉ. 
17

 Nguetho hinga gueꞌa ra ꞌbɛfi bi 
xicä ra Cristo ga øtꞌ ran xixyą, pɛ bi 
xiqui gam mangä ran ho maꞌdaꞌyo. 
Pɛ nuꞌbʉ dím mangä a, pɛ hin dí 
yą tengu bʉ na yą yʉm bąmhyą, 
nguetho høntꞌa dí honi da bąh yʉ 
jąꞌi ma tsꞌoquihʉ í du ra Cristo bʉ ja 
ra pontꞌi. Janangueꞌa din ja ra tsꞌɛdi 
ram hma di hocpa yʉ́ tsꞌoqui ʉ.

Gueꞌa ra Cristo ní ꞌdajʉ 
ran ꞌyomfɛn̨i Oją

18
 Pɛ nuꞌa ram hma ngue ra Cristo 

bi du bʉ ja ra pontꞌi, ɛm̨bi nte ní 
mbatho ʉ ní mba bʉ ja ran ʉnbi 
maząi. Pɛ nujʉ ná mbähä bʉ ja ra 
temaząi, dí pąhmbʉ gueꞌa ram hma 
ní zinjʉ Oją ngue bi du ra Cristo bʉ 
ja ra pontꞌi, bi hoga ma tsꞌoquihʉ. 
19

 Nɛ i ɛm̨ bʉ rá tꞌohni Oją:
Ga uti ngue nte ní mbatho ʉ im 

ma jasɛ yʉ́n ꞌyomfɛn̨i,
nɛ ga hącpa yʉ́ tsꞌɛdi zɛhɛ yʉ 

jąꞌi, ga ɛm bʉ maꞌueni, bi ꞌyɛn̨ 
Oją.

20
 Nguetho bi zän Oją hin te ní mbat 

ʉ toꞌo ɛn̨a jasɛ yʉ́n ꞌyomfɛn̨i, nɛꞌʉ 
ɛm̨mɛ bin xäsɛ yʉ́m hmansɛ yʉ 
jąꞌi, nɛꞌʉ ɛn̨a pądi da dąh yʉm hma. 

Nguetho hingui sä da yąn a nꞌda ʉ 
nangue yʉ́m hman ʉ. 21 Nɛ bi bɛn̨sɛ 
Oją, bi zän bʉya ngue hin dí bą Oją 
nꞌda ʉ yʉ́n ꞌyomfɛn̨isɛ. Pɛ bi zänni 
da yąn ʉ to da hyąnꞌa rám hma 
nangue ra Cristo bi du, madagueꞌbʉ 
tꞌɛm̨bi nte ní mbatho. 22 Nguetho 
nu ma mijudíohe im bɛn̨i gueꞌʉ 
yʉn tꞌøtꞌe mixte da nu ꞌbʉ gueꞌa 
nꞌda ram hma ngue majuąni. Nɛ 
nuꞌʉ ꞌda ni mɛnguhʉ ngue hing yʉ 
judío ahʉ nząi i honsɛ nꞌda ram 
hma ngue i ɛm̨b zɛhɛ majuąni. 
23

 Pɛ nuꞌa ram hma dím mamhbʉ 
ngue bi du bʉ ja ra pontꞌi ra Cristo, 
njonguin numanhosɛ a. Nɛꞌʉ yʉ 
judío i san tho ꞌbʉ i sifi, nɛꞌʉ hing 
yʉ judío i ɛm̨bi nte ní mbatho ꞌbʉ 
i sifi. 24 Pɛ nujʉ ngue bi zoncahʉ 
Oją, madagueꞌbʉ dyʉ judíohʉ 
ogue hin dyʉ judíohʉ, pɛ nꞌdatꞌa dí 
pąhmbʉ i ja rá tsꞌɛdi Oją di hoga 
ma tsꞌoquihʉ nangueꞌa ra Cristo 
bi du. Janangueꞌa bi nɛqui ɛm̨mɛ 
xʉn ndoho rán ꞌyomfɛn̨i Oją. 25 Nɛ 
nuna ra ꞌyu bi zän Oją, pɛ manꞌda 
di muui na, madagueꞌbʉ tꞌɛm̨bi hin 
te ní mbatho, xinda gueꞌʉ yʉ́ ꞌyusɛ 
bi zän zɛhɛ yʉ jąꞌi. Ngue gueꞌa í 
tꞌɛm̨bi hinꞌyʉ rá tsꞌɛdi Oją a, ngue 
bi du ra Cristo, pɛ manꞌda xʉn ngu 
bʉ ní nɛqui a, xinda gueꞌʉ gätho 
yʉ́n tꞌøtꞌe zɛhɛ yʉ jąꞌi. 26 Ma zi cu 
ahʉ ngue bi zoncahʉ Oją, gam 
bɛm̨hbʉ hague dín jahʉ bʉ na 
nujʉ ra ximhäi, ngue xʉn ngujʉ 
dyʉ́ ꞌyąmbʉihʉ, nɛ xʉn ngujʉ 
hinꞌyʉ ma tsꞌɛdihʉ, nɛ xʉn ngujʉ 
ngue bin hyoya ma tahʉ. 27 Pɛ bi 
huan Oją ʉ i tꞌɛm̨bi yʉ ꞌyąmbʉi, 
nꞌdamhma da mbɛꞌtsꞌ yʉ́ sä ʉ i 
jasɛ yʉ́n ꞌyomfɛn̨i. Pɛ gueꞌa í huan 
Oją ʉ hinꞌyʉ yʉ́ tsꞌɛdi bʉ na nu ra 

ximhäi, janangueꞌa da mbɛꞌtsꞌ yʉ́ sä 
ʉ i jasɛ yʉ́ tsꞌɛdi. 28 Nɛ bi huan Oją 
ʉ nte di muui bʉ na nu ra ximhäi, 
nɛꞌʉ toꞌo i pa ntsꞌani, pɛ manꞌda in 
numanho Oją ʉ, nɛ gueꞌa dí ꞌbɛrpa 
yʉ́ tsꞌɛdi ʉ toꞌo ɛn̨a i ja sɛ yʉ́n tꞌɛd̨i. 
29

 Janangueꞌa njon di jap Oją din 
ꞌyɛz̨ɛhɛ. 30 Nɛ bi jajʉ Oją ꞌdarpʉ 
dám ꞌbʉhmbʉ ra Cristo Jesús, nɛ 
gueꞌa ní ꞌdajʉ ran ꞌyomfɛn̨i Oją a, 
nɛ nangueꞌa ra Cristo ní zimanhojʉ 
Oją, nɛ gueꞌa í ꞌyørcahʉ Oją ngue 
yʉ́ tꞌʉhni gahʉ a, nɛ gueꞌa ní yąnjʉ 
bʉ ja ran tsꞌo. 31 Nguetho i mam bʉ 
ja rá tꞌohni Oją, hinꞌyʉ ꞌbɛꞌa manꞌda 
ran ho da zä da manꞌa nꞌda, hinda 
høntꞌa ran ho bi ꞌyørpa Oją.

Høntꞌa ram hma ꞌbɛꞌa í du 
ra Cristo i ja rá tsꞌɛdi

2  Ma zi cu ahʉ, nuꞌbʉ má mbagä 
bʉ guí ꞌbʉhmbʉ, ngue dá xi 

ahʉ rám hman Oją majuąni, pɛ hin 
dá huan thohogä yʉm hma guepʉ 
da numanhogä ra ximhäi, nɛ hin 
te dá ma nangue man ꞌyomfɛn̨isɛ. 
2

 Nɛ nuꞌbʉ má bɛn̨i ga mba bʉ guí 
ꞌbʉhmbʉ, pɛ dá bɛn̨i høntꞌa ga xi 
ahʉ ꞌbɛꞌa ín ʉnba ra Jesucristo ꞌbʉ 
mí du bʉ ja ra pontꞌi. 3 Nɛ nuꞌbʉ 
mám ꞌbʉhmbʉ bʉ, dá øtꞌä hinꞌyʉ 
ma tsꞌɛdi, nguetho dá su Oją hin 
da numanho ꞌbʉ xcá uąspa mam 
hmansɛ, nɛ dá fɛtꞌi. 4 Nɛ nuꞌbʉ mán 
yąhʉ bʉ ngue dá xi ahʉ ram hma, 
hinga gueꞌa mam hmansɛ ngue 
mahotho bi pät a ni mbʉihʉ, pɛ 
høntꞌa rá tsꞌɛdi rá Hogandąhi Oją bi 
zä bi hoc a ni mbʉihʉ. 5 Janangueꞌa 
hinga gueꞌʉ yʉ́n ꞌyomfɛn̨i ꞌda yʉn 
ꞌyohʉ bi ja ahʉ gá ꞌyɛc̨ꞌyɛįhʉ Oją, pɛ 
høntꞌa rá tsꞌɛdi zɛhɛ Oją bi ja ahʉ 
gá ꞌyɛc̨ꞌyɛihʉ.

Rá Hogandąhi di japi dí fą Oją
6

 Pɛ nuꞌa ram hma dím mamhbʉ 
nangue ra Cristo, go i pą ʉ xʉn 
ho yʉ́ tꞌɛc̨ꞌyɛį, ngue ran ꞌyomfɛn̨i 
majuąni a. Nɛ hinga gueꞌa rán 
ꞌyomfɛn̨i ra ximhäi bi bą ʉ xʉn ho yʉ́ 
tꞌɛc̨ꞌyɛį, xinga gueꞌʉ yʉ́m hmansɛ 
ʉ yʉ́ ngʉrpi ra ximhäi, nɛ nuꞌʉ mi 
tsꞌʉtho di ꞌbɛh yʉ́ tsꞌɛdi. 7 Pɛ nu ran 
ꞌyomfɛn̨i dím mamhbʉ him mám 
fądi, pɛgue urcahʉ Oją ya, nangue 
ra Cristo mi sänni da yąnjʉ ꞌbʉ him 
mani ꞌyøtꞌ ra ximhäi, nɛ da zixcahʉ 
bʉ mahɛt̨sꞌi ní comhbʉ rán ho bʉya. 
8

 Pɛ xinga nꞌda ʉ i ɛn̨a jasɛ yʉ́ tsꞌɛdi 
ua ja ra ximhäi ngue i pąrpa rán 
ꞌyomfɛn̨i Oją. Nuꞌbʉ xtám bąꞌʉ ꞌda, 
hin xtí cuarpʉ ja ra pontꞌi a ra Hmu 
mixte. 9 Pɛ tengu mán tꞌoꞌtꞌi bʉ ja rá 
tꞌohni Oją:

Hin da zä da bąsɛ nꞌda a ran ho 
bi zän Oją da ꞌyørpa ʉ toꞌo 
høntꞌa Oją im bɛn̨i,

nɛ njąmꞌbʉ da zä da ꞌyøsɛ nꞌda,
nɛ njąmꞌbʉ da zä da nusɛ nꞌda, 

bi ꞌyɛn̨ rá tꞌohni Oją.
10

 Pɛ nujʉ dí pąhmbʉ a, nguetho 
bi xijʉ rá Hogandąhi Oją. Nɛ nu 
rá Hogandąhi Oją di ątsꞌi xʉn ho 
bʉ ja rán ꞌyomfɛn̨i Oją, nɛ gueꞌa i 
xijʉ a bʉya. 11 Tengu yʉ jąꞌi hin jon 
da zä da bąrpa rá mbʉi rá mijąꞌiui, 
pɛ hinda høntꞌa rá mbʉi zɛhɛ nꞌda 
i pądi. Nɛ in jabʉ Oją, njon da 
bąrpi ꞌbɛꞌa mbɛn̨i, pɛ hinda høntꞌa 
rá Hogandąhi zɛhɛ i pądi. Nɛ di 
bɛn̨gahʉ a. 12 Nguetho bi ꞌdajʉ rá 
Hogandąhi Oją, nɛ hinga gueꞌa rán 
ꞌyomfɛn̨i ra ximhäi, ngue in nde di 
bɛn̨gahʉ rán ꞌyomfɛn̨i Oją, nɛ gätho 
yʉ́ hogantꞌunni bi ꞌdajʉ nangue rá 
mate xʉn ndoho. 13 Pɛ nuꞌbʉ dím 

mamhbʉ rán ꞌyomfɛn̨i Oją, pɛ hin 
dí uąspahʉ yʉm hma nangue man 
ꞌyomfɛn̨i sɛhʉ, pɛ høntꞌʉ yʉm hma 
bi xängahʉ rá Hogandąhi Oją, nɛ da 
zä dí xihmbʉ xʉn ho ʉ toꞌo bin tꞌun 
rá Hogandąhi Oją. 14 Pɛ nuꞌa hingui 
ꞌbʉhmi rá Hogandąhi Oją, hingui sä 
da hyąni ꞌbɛꞌa gätho i xängahʉ rá 
Hogandąhi Oją, nɛ ɛm̨bi rám hman 
a nꞌda ra ꞌyąmbʉi. Nɛ njąmꞌbʉ sä 
da bądi, hinda høntꞌbʉ dim ꞌbʉhmi 
rá Hogandąhi Oją. 15 Pɛ nuꞌa ra jąꞌi 
ngue ꞌbʉhmi rá Hogandąhi Oją da 
zä da bądi ꞌbɛꞌa nam bønꞌa ꞌbɛꞌa 
gä i ja, ngue ndaꞌa da numanho nɛ 
ndaꞌa hin da numanho. Pɛ nuꞌa hing 
ra ꞌyɛc̨ꞌyɛi hin da zä da bąrpa yʉ́n 
ꞌyomfɛn̨i ʉ yʉ ꞌyɛc̨ꞌyɛį. 16 Njon da 
ꞌyɛn̨sɛ da bąrpa rán ꞌyomfɛn̨i Oją ra 
Hmu, njoꞌo da xifi xʉn ho ꞌbɛꞌa da 
ꞌyøtꞌ Oją. Pɛ nujʉ dí comhbʉ a rán 
ꞌyomfɛn̨i a ra Cristo.

I comhbʉ Oją rá ꞌbɛfi ʉ yʉ́ mbɛfi

3  Ma zi cu ahʉ, nuꞌbʉ mám 
ꞌbʉhmbʉ bʉ him bi zä dá xi 

ahʉ ʉ xʉn hɛį tengu i si ʉ in ꞌyoui 
xʉn ho rá Hogandąhi Oją. Pɛ dá xi 
ahʉ tenguꞌbʉ gmí ꞌyothohʉ ua ja 
ra ximhäi, uague tenguꞌbʉ ja gním 
ꞌbʉhmbʉ nangue ra Cristo. 2 Pɛ dá xi 
ahʉ a hingui hɛį tenguꞌbʉ ra xiꞌba 
thoho dá ꞌda ahʉ, nguetho tenguꞌbʉ 
hin ní zä gui sihʉ xʉn ho ra hmɛ. 
Nɛ ngutho ya, guextaꞌa høntꞌa ra 
xiꞌba da zä gdín sihmɛhʉ. 3 Nguetho 
hin guín zac ni mbʉihʉ. Nɛ guín 
nde gam mixte zɛhɛhʉ, jananjabʉ 
gadín sʉhmbʉ. Pɛ ha hin guí øthʉ 
tenguꞌbʉ gyʉ jąꞌi thohohʉ ua ja ra 
ximhäi. 4 Nguetho guím mamhbʉ 
toꞌo guí tɛnhdʉ, nɛ ꞌdaꞌahʉ guí 
ɛm̨hbʉ guí tɛngahʉ, nɛ miꞌda ɛn̨a 

tɛn ra Apolo. Pɛ gueꞌa gní ꞌyøthʉ 
tenguꞌbʉ gyʉ́ jąꞌi thohohʉ. 5 ꞌBɛꞌa 
dadí muꞌbe a ra Apolo. Ha hin 
guí pąhmbʉ ngue yʉ́ mbɛfi thoho 
gäꞌbe Oją, ngue dá fäxaꞌbe gá 
ꞌyɛc̨ꞌyɛihʉ ra Hmu, nangue ra ꞌbɛfi 
bin ꞌdacꞌbe nꞌda ngu nꞌda gäꞌbe. 
6

 Nugä dá tuh ra hmudä bʉ, nɛ nuꞌa 
ra Apolo bi uąpi, pɛ nuꞌa Oją bi 
japi bin te nɛ bi bøx ʉ yʉ hmudä. 
7

 Janangueꞌa hinꞌyʉ rá tsꞌɛdi a bi 
duh ra hmudä, xinga gueꞌa bi uąpi, 
pɛ høntꞌa Oją i ja rá tsꞌɛdi ngue bi 
japi bin te yʉ hmudä a. 8 Nɛ nugä 
dí comhmaꞌbɛfiꞌbe a ra Apolo, nɛ 
nugä dá tuhu, nɛ nuꞌa ra Apolo bi 
uąpi. Nɛ di ꞌdacꞌbe Oją ꞌbɛꞌa in nde 
di ꞌdacꞌbe nangue ra ꞌbɛfi dá øtꞌbe 
nꞌda ngu nꞌda gäꞌbe. 9 Nɛsɛ Oją dí 
comhbe rá ꞌbɛfi. Nɛ nuꞌahʉ tenguꞌbʉ 
yʉ́ huąhi ahʉ Oją ngue bi thuhu.

Nɛ nuꞌahʉ tenguꞌbʉ nꞌda ra ngu 
ngue i hø a Oją. 10 Nɛ nugä tenguꞌbʉ 
nꞌda drá ngʉrpagądo nangue rá 
mate zɛhɛ Oją, ngue dá fäꞌmi xʉn 
ho yʉ́ guangujądo a ra ngu. Nɛ 
nu manꞌda pɛ di thoqui dim pɛpʉ 
ja a ra ngu. Pɛ nꞌda ngu nꞌda ra 
mbɛfi ꞌbʉ dim pɛpʉ ja a ra ngu, pɛ 
i jatho dim pɛfi xʉn ho. 11 Nɛ njon 
da zä di pärpa a rá guangujądo ra 
ngu, nɛ høntꞌa ra Jesucristo ngue 
rá guangu nꞌda rá ngu Oją. 12 Pɛ 
nuꞌʉ toꞌo di thocꞌa ra ngu, sä da 
huahni xʉn ho ꞌbɛꞌa da japi. Xʉn 
ho ꞌbʉ xøtho yʉ do dí føꞌtꞌa ra ngu, 
nɛ nu rá ꞌbetꞌe, xøtho yʉ tꞌɛgui ʉ. 
Pɛ ꞌboꞌo im bɛn̨i dí føꞌtꞌ yʉ za, o 
gue yʉ ꞌyoxꞌyo, nɛ ꞌboꞌo im bɛn̨i 
dí mbetꞌ yʉ paxi. 13 Nɛ nu yʉ́ ꞌbɛfi 
nꞌda ngu nꞌda yʉ ꞌyɛc̨ꞌyɛi da hnu 
hangu nangu di muui ꞌbʉ bi zøn ra 
pa din ja ran juąnbi. Nguetho da 

zøn ra pa da tsꞌä nangue ra sibi, nɛ 
da fąh pʉya gueꞌbʉ xʉn ho bi ꞌyøt 
rá ꞌbɛfi nꞌda ngu nꞌda yʉ ꞌyɛc̨ꞌyɛį. 
14

 Nɛ nuꞌbʉ nꞌda ra mbɛfi bi hyätꞌ ra 
sibi a rá ngu bi hyøe, da dąh rán 
zäbi bʉya. 15 Pɛ nuꞌbʉ bin zø a ra 
ngu bi hyøe, nɛ nte da dąh rán zäbi 
bʉya nangue rá ꞌbɛfi bi ꞌyøtꞌe. Nɛ 
maguepʉ hin xtám bongui, tengu 
ʉ ꞌda bi ꞌda ꞌbʉ min zø yʉ́ ngu. 16 Pɛ 
ha hin guí pąhmbʉ ngue gue ahʉ yʉ́ 
ngu ahʉ Oją, nɛ nu rá Hogandąhi 
Oją i ꞌbʉpʉ mbo ni mbʉihʉ. 17 Nɛ 
nuꞌa toꞌo da ꞌyɛn̨a di tsꞌonba rá ngu 
Oją, ɛm̨mɛ xʉn ngu yʉn ʉnbi da 
ꞌyørpa Oją. Nguetho nu rá ngu Oją 
xʉn ndʉxqui a, nɛ guesɛ ahʉ rá ngu 
ahʉ Oją. 18 Nɛ hin da zä gui thoqui 
gan hyäzɛhɛhʉ ngue guim bɛm̨hbʉ 
jasɛ nin ꞌyomfɛn̨ihʉ. Pɛ jatho 
gam pumbɛn̨ihʉ a guím bɛn̨sɛhʉ, 
janangueꞌa da zä gui tįmhbʉ a 
njuąntho ran ꞌyomfɛn̨i xʉn ho. 19 Pɛ 
nu rán ꞌyomfɛn̨i ra ximhäi nte di 
muui bʉ na nu Oją. Nɛ gueꞌa mán 
tꞌoꞌtꞌi bʉ rám hman a, ngue nuꞌa 
nín ꞌyomfɛn̨isɛ nꞌda ꞌbʉ i ɛn̨a dim 
mixte, pɛ di jap Oją dim ꞌbɛsɛ bʉ 
nꞌda bʉya. 20 Nɛ manꞌda bi man 
ram hma, ngue nuꞌa toꞌo ɛn̨a jasɛ 
yʉ́n ꞌyomfɛn̨i, pɛ go i pą a ra Hmu 
ngue nte di muui ʉ yʉ́n ꞌyomfɛn̨i. 
21

 Janangueꞌa hin guim bɛm̨hbʉ 
manꞌda di muui nꞌda ra jąꞌi. Pɛ Oją 
bi ꞌda ahʉ gätho ni ngʉrpihʉ ngue 
da mbäx ahʉ. Nɛ gätho ʉ i jaua ja 
ra ximhäi nɛꞌʉ ꞌbɛꞌa gä i ꞌbʉi, nɛ bi 
zän Oją di zɛ ahʉ ʉ. 22 Nɛcä ngue 
drá Pablogä dí fäx ahʉ, nɛ ra Apolo, 
nɛ ra Pedro. Pɛ nɛꞌa ꞌbɛꞌa gätho dín 
nuhʉ ua ja ra ximhäi i fäxcahʉ ga 
pąhmbʉ Oją, nɛ ra te i fäxcahʉ, nɛ 
ran dąte, nɛ ra pa i jabʉ ya, nɛ ra 

pa ba ɛh̨ɛ. Nɛ janangueꞌa gätho ni 
mbɛtihʉ ʉ. 23 Nguetho yʉ́ mbɛti ahʉ 
ra Cristo nɛ nu ra Cristo rá mbɛti 
Oją a.

Yʉ́ ꞌbɛfi i øtꞌ yʉ́ ꞌbäihʉ ra Cristo

4  Pɛ nugä nɛ ra Apolo, nɛ jatho 
guim bɛm̨hbʉ ngue yʉ́ ꞌyɛh̨ɛ 

gäꞌbe ra Cristo, bin ꞌdacꞌbe ra ꞌbɛfi 
ngue ga xi aꞌbe rám hman Oją him 
mám fądi. 2 Pɛ damím bɛm̨hbʉ, nꞌda 
ra ꞌyɛh̨ɛ ̨thoho ꞌbʉ bin tꞌun ra ꞌbɛfi, i 
jatsꞌɛdi tho di jąꞌtsꞌa sifi. 3 Pɛ hin dí 
ʉrpä a ra güɛnda a guím bɛm̨hbʉ, 
ximangutho ʉ miꞌda yʉ jąꞌi ɛn̨gui 
hin dí jąꞌtsꞌi. Nɛ xínga guecä i sä ga 
pąsɛ ꞌbʉ dí jąꞌtsꞌi uague hinꞌna. 4 Pɛ 
nu ma mbʉigä dím bɛn̨i hin dá soh 
ma ꞌbɛfi. Pɛ madagueꞌbʉ ngubʉ dím 
bɛn̨sɛ, pɛ jatho ga tøꞌmi gueꞌbʉ go 
da nusɛ Oją ꞌbɛꞌa dá øtꞌä. 5 Pɛ hin 
go mꞌbɛtꞌo gui ꞌyɛm̨fʉ hingui ho 
bi ꞌyøtꞌa nꞌda. Pɛ ꞌbɛ gui tømhbʉ 
ba ɛh̨ ra Hmu, nɛ gätho di nɛqui 
bʉya ꞌbɛꞌa mim bɛm̨hbʉ mbo ma 
mbʉihʉ nꞌda ngu nꞌdajʉ. Nɛ di un 
Oją bʉya ꞌbɛꞌa rán säui a bi ꞌyøtꞌa 
nꞌda ngu nꞌda ra ꞌyɛc̨ꞌyɛi. 6 Nu 
ram hma dí xi ahʉ, ma zi cu ahʉ, 
nanguecäꞌbe ra Apolo, pɛ nꞌda ran 
zofo ngue hin da dontsꞌi ꞌbɛꞌa gui 
ꞌyøthʉ. Nɛ him man guim bɛm̨hbʉ 
i ja rá tsꞌɛdi nꞌda ra xänbate, nɛ 
xín guim bɛm̨hbʉ nꞌdatho xʉn ho 
xinda gueꞌʉ miꞌda. Janangueꞌa hin 
gui thoqui gan ꞌyɛx̨hʉ. 7 Pɛ toꞌo 
bi ja ahʉ ngue xʉn ho ahʉ xinda 
gueꞌʉ miꞌda. Gätho ꞌbɛꞌa i ja ahʉ bi 
ꞌda ahʉ Oją. Nɛ nuꞌbʉ guí pąhmbʉ 
bin ꞌdaꞌadahʉ ꞌbɛꞌa gä i ja ahʉ, pɛ 
hanja gnán ꞌyɛz̨ɛhɛhʉ, tenguꞌbʉ gá 
tįnsɛhʉ a ran ho i ja ahʉ. 8 Pɛ guí 
øthʉ tenguꞌbʉ gám hmusɛhʉ, ngue 

hin te guidí ꞌbɛhmbʉ, nɛ tenguꞌbʉ 
ya bin ꞌda a ni tsꞌɛdihʉ ngue guidí 
mandahʉ gätho miꞌda. Pɛ nuya 
tenguꞌbʉ ya gá sogahe. Pɛ hyøcta 
hmaha ꞌbʉ xquí søni ngue xtín ja 
ni tsꞌɛdihʉ, nguetho nɛcähe nꞌdatꞌa 
xtín ꞌdac ma tsꞌɛdihʉ ꞌbʉ. 9 Pɛ 
nugähe ngue ma ꞌbäihe ra Cristo, 
dím bɛm̨hbe Oją bi ꞌyørcähe ngue i 
hnuhäigahe xinda gue gätho miꞌda. 
Nɛ tenguꞌbʉ dyʉ́ ofädihe i pɛꞌtsꞌi 
da thoje. Nɛ i pa ma ʉnguigahe ꞌbʉ 
i thengahe ra ximhäi. Nɛꞌʉ yʉ́m 
ꞌbɛhni Oją mahɛt̨sꞌi di hyonya thoho 
nangue ꞌbɛꞌa dí sähe. 10 Nɛ nuje 
tꞌɛn̨je dyʉ́ ꞌyąmbʉihe, nguetho dí 
tɛnhde ra Cristo. Pɛ nuꞌahʉ ɛm̨mɛ 
guí homhbʉ da tꞌɛn̨ ahʉ i ja nin 
ꞌyomfɛn̨ihʉ nguetho guí ɛn̨a guí 
tɛnhdʉ ra Cristo. Pɛ nugähe hinꞌyʉ 
ma tsꞌɛdihe bʉ na hnuje, pɛ nu bʉ 
na hnu ahʉ tenguꞌbʉ ɛm̨mɛ i ja ni 
tsꞌɛdihʉ. Nɛ ɛm̨mɛ i pa ntꞌɛꞌ̨tsꞌi ahʉ, 
pɛ nugähe i pa ntsꞌani gähe. 11 Nɛ 
gätho yʉ pa xʉ thogui, nɛ gätho yʉ 
pa i jabʉ ya, ɛm̨mɛ dí sähe ra thuhu, 
nɛ ra tuthe, nɛ dyʉ́ ꞌyąhehe, nɛ pa 
mꞌbɛꞌmigahe, nɛ hin hapʉ pøni 
i ja ma ngumhbe. 12 Nɛ ɛm̨mɛ dí 
yähmbe ngue dadím pɛsɛhe nangue 
ma ꞌyɛhe. Nɛ ɛm̨mɛ i tsꞌanje, pɛ 
manꞌda dí äfe rán jąpi Oją nangue 
ʉ i sante. Nɛ ɛm̨mɛ pa ma ʉngui 
gahe, pɛ mpähä thoho dí häthe 
ꞌbɛꞌa i tꞌørcahe. 13 Nɛ di cꞌąmanꞌʉje, 
pɛ manꞌda dín zomanhohe. Nɛ 
ngutho yʉ pa jabʉ ya, i tꞌørcahe 
tenguꞌbʉ dyʉ́ ngohäihe ra ximhäi 
ngue hinꞌyʉ ꞌbɛꞌa dadí muje. 14 Pɛ 
hin dín nde ahʉ gui pɛꞌtsꞌ ni sähʉ 
nanguehna dí xi ahʉ. Pɛ dadí 
ꞌda ahʉ nꞌda ran zofo, nguetho 
tenguꞌbʉ ma tꞌʉhni ahʉ ɛm̨mɛ dadí 

huɛc̨ꞌahʉ. 15 Pɛ madagueꞌbʉ xquín 
nuhʉ ꞌdɛtꞌa mahuąhi ni ngʉrpihʉ 
i xänꞌnahʉ nangue ra Cristo, pɛ 
høntꞌa nꞌdatho ni tahʉ i ꞌbʉi, ngue 
guecä, nguetho rá mbʉdi thoho dá 
xi ahʉ nangue ra Cristo, jananjabʉ 
gá ꞌyɛc̨ꞌyɛihʉ bʉya. 16 Janangueꞌa 
dí äꞌahʉ ra mate ngue gui ꞌyøthʉ 
tengu dí øtꞌä. 17 Nɛ gueꞌa dá pɛhndä 
bʉ ra Timoteo, ngue di zɛ ahʉ. Nɛ 
nuꞌa tenguꞌbʉ majuąni ma tsꞌʉntꞌʉ 
ngue ɛm̨mɛ dadí huɛq̨ui, nɛ di jąꞌtsꞌi 
xʉn ho, nguetho ɛc̨ꞌyɛi xʉn ho a ra 
Hmu. Nɛ di bɛn̨ꞌnahʉ ngue ꞌbɛꞌa dí 
øtꞌä ngue dí tɛnni xʉn ho ra Cristo 
Jesús. Nɛ ngutho dím mangä bʉ 
hapʉ gätho i ja yʉ́m pɛti yʉ ꞌyɛc̨ꞌyɛi. 
18

 Nu bʉ guí ꞌbʉhmbʉ, i ꞌbʉpʉ ꞌda 
im bɛn̨i jasɛ yʉ́ tsꞌɛdi, im bɛn̨i ngue 
hin ga mba bʉ. 19 Pɛ mi tsꞌʉtho ga 
mba bʉ gan nuꞌahʉ ꞌbʉ da nde Oją. 
Nɛ ga pądi toꞌo gätho i ɛn̨a i jasɛ yʉ́ 
tsꞌɛdi. Nɛ hinga høntꞌʉ yʉ́m hma 
ga øtsꞌe, pɛ gan nu ꞌbʉ majuąni i 
ja yʉ́ tsꞌɛdi nangue Oją. 20 Nguetho 
nuꞌbʉ majuąni di manda Oją bʉ 
ja rá mbʉi nꞌda, hinga høntho da 
bądi din yą xʉn ho, pɛ din ja ra 
tsꞌɛdi njuąntho. 21 Ha guín ndehʉ 
ga fɛmhyą ahʉ ꞌbʉ dá mbagä bʉ, 
uague guín nde ga huɛc̨ꞌahʉ ꞌbʉ dá 
søngä bʉ.

Da thønꞌa thi nꞌda ra ꞌyɛc̨ꞌyɛi bi 
ꞌyøtꞌe tenguꞌbʉ ran ꞌyomtꞌɛn̨i

5  Nɛ dí øcä bin thątui rá 
hømbe nꞌda ra cu. Pɛ nꞌda ran 

thąti gá ꞌyøthʉ ɛm̨mɛ xʉn tsꞌotho, 
tenguꞌbʉ ran ꞌyomtꞌɛn̨i. Nɛ njoꞌo 
toꞌo numanho tengu a, xínga gueꞌʉ 
yʉ jąꞌi hingui ɛc̨ꞌyɛi Oją. 2 Nɛ sä 
ɛm̨mɛ guídín ꞌyɛx̨hʉ guí ɛm̨hbʉ nte 
guídí ꞌbɛhmbʉ. Pɛ xingui tsꞌʉ tu 

ni mbʉihʉ nangue ꞌbɛꞌa bi ꞌyøtꞌa. 
Hanja ngue hin guí hømhbʉ thi 
a. 3 Pɛ madagueꞌbʉ njoꞌogä bʉ 
guí ꞌbʉhmbʉ, pɛ tenguꞌbʉ ꞌdarpʉ 
dí ꞌbʉhmbʉ, ngue dá sändä a ran 
ʉnbi da nu a bi ꞌyøtꞌ ra tsꞌoqui, 
tengu tho ꞌbʉ ya dí ꞌbʉcä bʉ. 4 Pɛ 
i jatho gätho gam pɛtihʉ nangue 
rá thuhu ma Hmuhʉ ra Jesucristo. 
Nɛ tengu thoho ꞌbʉ nɛcä dí ꞌbʉcä 
bʉ, janangueꞌa dá ꞌda ahʉ ran 
tꞌɛd̨i i ja ua. Pɛ gan ꞌyohʉ rán tꞌɛd̨i 
ma Hmuhʉ ra Jesús. 5 Nɛ nuꞌa 
ran ꞌyohʉ, dami hyømhbʉ thi da 
bɛntꞌa ra zįthu, di ʉnba rá ngøcꞌyɛi, 
nꞌdamhma da ꞌyäp rá punbi Oją 
nangue rá tsꞌoqui. Nɛ da zä da 
yąn Oją nangue rá mbʉi ꞌbʉ bi 
zøn ra pa bá peng ra Hmu bʉya. 
6

 Pɛ hingui sä gan ꞌyɛx̨hʉ. Ha hin 
guí pąhmbʉ nꞌda ram hma, ngue 
tsꞌʉtho ra íxi pɛ i sinni gätho ra 
jʉni. 7 Dami hyømhbʉ thi a ra 
nyoꞌixi ngue ran tsꞌo guí ꞌbʉhmbʉ 
di tsꞌonꞌna nim pɛtihʉ. Janangueꞌa 
xtán ho ahʉ, tengu ra thuhmɛ 
an tꞌøtꞌe nangue ra jʉni maꞌdaꞌyo 
ngue nte ma íxi da mbɛ, i tsꞌi ꞌbʉ 
ndąbaxjua. Nɛ i jatho dan hojʉ, 
gueꞌa bi nde a ra Cristo ꞌbʉ mim 
ꞌbøtsꞌe zɛhɛ bi hoga ma tsꞌoquihʉ. 
Nɛ gueꞌa ra hmɛpya mi u ʉ yʉ 
jąꞌi ꞌbʉ ndąbaxjua mi pøxa nꞌda ra 
tꞌʉdɛꞌyo. 8 Janangueꞌa thocpa thoho 
høntꞌa xʉn ho ga øthʉ, nɛ høntꞌa 
ra ꞌyu majuąni ga tɛnhdʉ. Nɛ gueꞌa 
ra thuhmɛ a ngue hinꞌyʉ ra íxi. Pɛ 
hin ga øthʉ tengu ra nyoꞌixi, ngue 
ꞌbɛꞌa gätho dín numanhosɛ nangue 
man ꞌyomfɛn̨isɛhʉ, nɛ ꞌbɛꞌa gätho 
miꞌda xʉn tsꞌo. 9 Pɛ nu ra søcuą 
dá pɛnꞌnahʉ mamꞌbɛtꞌo, nɛ hin 
gá pąhmbʉ ꞌbɛꞌa dín nde xcá xi 

ahʉ, ngue dá xi ahʉ hin gan ꞌyohʉ 
nꞌda ra ꞌyomtꞌɛn̨i. 10 Pɛ hin dí ɛn̨ 
ahʉ him man zohmbʉ ʉ hinga na 
pądi, madagueꞌbʉ yʉ ꞌyomtꞌɛn̨i, nɛ 
yʉ ziyate, nɛ yʉ bɛ,̨ nɛꞌʉ thąnde 
yʉ hyäte oją. Nguetho nuꞌbʉ gui 
sothohʉ ʉ, nɛ gui ꞌuehmbʉ ua ja 
ra ximhäi ꞌbʉ. Pɛ hinga gueꞌa dá 
xi ahʉ a. 11 Pɛ nuꞌa mi nde xcá xi 
ahʉ, ngue hin gui ꞌyɛm̨fʉ ni cuhʉ ʉ 
ꞌda, nɛ xín gui comhbʉ rá ꞌbɛfi Oją 
nꞌda ꞌbʉ ɛm̨bi ra cu ꞌbʉ guextaꞌa ran 
ꞌyomtꞌɛn̨i øtꞌe o gueꞌbʉ bin thątui a 
him mi sä xtín thątui, o ran tsꞌiyate, 
o i thąnde yʉ hyäte oją, o nɛꞌʉ yʉ 
ʉcuate, o gue ra įti, o gue ra bɛ.̨ 
Pɛ o guín ꞌyohʉ ʉ tengu ʉ, xínga 
ꞌdarpʉ gan sihmɛhʉ ʉ. 12-13 Nguetho 
ni ꞌbɛfihʉ gui juąnbahʉ ni 
miꞌyɛc̨ꞌyɛihʉ ꞌbʉpʉ ja nim pɛtihʉ. 
Janangueꞌa gui hyømhbʉ thi a bi 
ꞌyøtꞌ ra tsꞌoqui bʉ guí ꞌbʉhmbʉ. Pɛ 
nuꞌʉ hinga ná ɛc̨ꞌyɛi, hingui sä ga 
juąnbahʉ ʉ, høntꞌa Oją di juąnba ʉ.

Sä din hocpa zɛhɛ yʉ ꞌyɛc̨ꞌyɛi

6  Hanja gnín yąp zɛhɛhʉ 
bʉ ꞌbʉh ra zɛꞌmi, nuꞌa hing 

ra ꞌyɛc̨ꞌyɛi. Hanja hinga gueꞌʉ ni 
miꞌyɛc̨ꞌyɛihʉ guí xihmbʉ di hocꞌahʉ. 
2

 Ha hin guí pąhmbʉ ngue ga 
juąnbahʉ ra ximhäi ꞌbʉ rán zɛgui 
yʉ pa, nguetho yʉ́ tꞌʉhni gahʉ 
Oją. Hague má guetꞌʉ yʉn sʉi dí 
øthʉ hin ga hojʉ, nguetho manꞌda 
hingui hɛį dan hocpahʉ. 3 Nɛ asta 
gueꞌʉ yʉ́m ꞌbɛhni Oją mahɛt̨sꞌi ga 
juąnbahʉ. Ha má guetꞌʉ yʉn juntꞌi 
dí øzɛhɛhʉ yʉ pa i jabʉ ya ngue 
hin da zä ga hojʉ. 4 Janangueꞌa 
nuꞌbʉ ja nꞌda ran juntꞌi, pɛ hin ga 
xihmbʉ nꞌda ra zɛꞌmi, nguetho hin 
dí comh ma ꞌbɛfihʉ a. 5 Gueꞌa dí xi 

ahʉ a, janangueꞌa jatho gui pɛꞌtsꞌ ni 
sähʉ ꞌbɛꞌa guí øthʉ. Ha njoꞌo nꞌda 
ahʉ i ja tsꞌʉ ran ꞌyomfɛn̨i ngueꞌa di 
hocꞌahʉ nangue ran sʉi guí øthʉ. 
6

 Ha i jatho da zix rá cu bʉ ꞌbʉh 
ra zɛꞌmi nꞌda ra ꞌyɛc̨ꞌyɛi, nɛ hing 
ra ꞌyɛc̨ꞌyɛi a ra zɛꞌmi. 7 Nɛ nuꞌa gní 
ꞌyøthʉ yʉn juntꞌi, nɛ gueꞌa gním 
ꞌbɛhmbʉ a. Hanja hin gní hyäthʉ 
a ran tsꞌo i tꞌøt ahʉ, nɛ hin guídí 
jafʉ da fɛ ̨ahʉ ꞌbɛꞌa guí pɛshʉ. 8 Hin 
guí häthʉ, nguetho guesɛ ahʉ guí 
ørpahʉ ran tsꞌo ni cuhʉ, nɛ guí 
pɛf̨ʉ ꞌbɛꞌa i pɛꞌtsꞌi. 9 Pɛ ha hin guí 
pąhmbʉ ngue hin da zä da yʉrpʉ 
di manda Oją nꞌda ra tsꞌomꞌbäi. Nɛ 
o sä guim bɛm̨hbʉ da zin Oją ʉ yʉ 
ꞌyomtꞌɛn̨i, o gueꞌʉ i thąnde yʉ hyäte 
oją, o gueꞌʉ in nutonto yʉ́ xisu yʉ́ 
mim ꞌyohʉhʉ, o gueꞌʉ di ꞌyąsäba yʉ́ 
mim ꞌyohʉhʉ tenguꞌbʉ ra xisu. 10 Nɛ 
hin da yʉrpʉ di manda Oją ʉ yʉ bɛ,̨ 
o yʉ ziyate, o yʉ įti, o yʉ ʉcuate, o 
yʉ nɛxmate. 11 In jabʉ gá ꞌyøthʉ ꞌda 
ahʉ, pɛ bi mba mꞌbeꞌtꞌe ni tsꞌoquihʉ, 
nɛ guesɛ Oją bi ꞌyøtꞌe yʉ́ tꞌʉhni ahʉ. 
Nɛ bi hocꞌahʉ nangue a guí ɛc̨ꞌyɛihʉ 
ra Hmu Jesús, nɛ nangue a guí 
ꞌbʉhmbʉ rá Hogandąhi ma Ojąhʉ.

Rá mbɛti Oją ma jąꞌihʉ
12

 Majuąni a ram hma ngue i ja 
man tꞌɛd̨ihʉ ga øthʉ ꞌbɛꞌa gätho dín 
ndehʉ. Pɛ mꞌbatho a da bømanho 
ga øthʉ. Majuąni ngue i ja man 
tꞌɛd̨ihʉ ga øthʉ ꞌbɛꞌa gätho dín 
ndehʉ. Pɛ hin gan nde ga øthʉ a da 
dącpa ma mbʉihʉ. 13 Nɛ majuąni a 
ram hma nangue ran tsꞌihmɛ, ngue 
nuꞌbʉ in ndehmɛ ma fohohʉ, dan 
sihmɛhʉ. Pɛ hinꞌyʉ ꞌbɛꞌa manꞌda 
ntsꞌänni nangue ma fohohʉ, nɛ da 
zøn ra pa ngue da man Oją him 

man dan sihmɛhʉ. Pɛ nuꞌbʉ in nde 
ran ꞌyomtꞌɛn̨i ma jąꞌihʉ, hingui sä 
ga øthʉ a, nguetho nu ma jąꞌihʉ bi 
zän Oją dim ꞌbʉpʉ ra Hmu. 14 Nɛ da 
xox Oją ma jąꞌihʉ nangue rá tsꞌɛdi, 
tengu thoho a ra Cristo bi xox ꞌbʉ 
mi du. 15 Ha hin guí pąhmbʉ ngue 
nu ma jąꞌihʉ, gueꞌa rá jąꞌi ra Cristo 
a. Ha da zä ga hąjʉ nꞌda xɛqui 
rá jąꞌi ra Cristo, ngue ga øtꞌ ran 
ꞌyomtꞌɛn̨i, tenguꞌbʉ nꞌdanjąꞌi tho 
ga øtꞌbe nꞌda ra xisu ra ꞌyomtꞌɛn̨i. 
Pɛ hingui sä ga øthʉ tengu a. 16 Pɛ 
gueꞌa i øtꞌ ra ꞌyomtꞌɛn̨i bʉ na nu 
Oją, tengu bi mam bʉ ja rá tꞌohni, 
ngue nuꞌʉ mi yonjąꞌi, pɛgue bi ꞌyøtꞌe 
tengʉꞌbʉ nꞌdanjąꞌi tho bi gohi. 17 Pɛ 
nuꞌa ra jąꞌi ꞌbʉ in ꞌyoui ra Cristo, 
tenguꞌbʉ nꞌdanjąꞌi tho da ꞌyøtꞌui. 
18

 Janangueꞌa da zä gui ꞌdahmbʉ 
bʉya nangueꞌa ran ꞌyomtꞌɛn̨i. 
Nguetho nu miꞌda yʉ tsꞌoqui di 
tsꞌonba bʉ maxøtsꞌe rá ngu Oją, pɛ 
nu ran ꞌyomtꞌɛn̨i di tsꞌonba bʉ mbo 
rá ngu Oją. 19 Ha hin guí pąhmbʉ 
ngue nu ni jąꞌihʉ rá ngusɛ rá 
Hogandąhi Oją a, nguetho ꞌbʉpʉ 
mbo ma jąꞌihʉ a, gueꞌa bi ꞌdajʉ 
Oją a. Nɛ nu ni jąꞌihʉ hin ni mbɛti 
zɛhɛhʉ a. 20 Nguetho Oją bi ꞌyøtꞌe rá 
mbɛti ahʉ, nɛ tenguꞌbʉ xʉm hmadi 
bi gutꞌi. Janangueꞌa ga ørpahʉ 
rá ꞌbɛfi Oją nangue ma jąꞌihʉ nɛ 
nangue ma mbʉihʉ.

Ran zofo nangue ran thąti

7  Pɛ nuya ga xi ahʉ a guí 
ängahʉ. Nɛ ya dí xi ahʉ ngue 

xʉn ho ꞌbʉ da zɛtꞌa nꞌda ran ꞌyohʉ, 
hin da hyon rá xisu. 2 Pɛ ɛm̨mɛ xʉn 
ngu ran ꞌyomtꞌɛn̨i i ja. Janangueꞌa 
manꞌda xʉn ho ꞌbʉ dim ꞌbʉh rá xisu 
nꞌda ran ꞌyohʉ, nɛ dim ꞌbʉh rá ndø 

nꞌda ra xisu. 3 Nu ran ꞌyohʉ i jatho 
dim ꞌbʉhmi xʉn ho rá xisu. Nɛ 
ngutho ra xisu, i jatho dim ꞌbʉhmi 
xʉn ho rá ndø. 4 Nguetho nu nꞌda ra 
xisu hin di manda zɛhɛ a rá jąꞌi 
zɛhɛ, pɛgue di manda a rá ndø. Nɛ 
ngutho nꞌda ran ꞌyohʉ hin di manda 
zɛhɛ a rá jąꞌizɛhɛ, pɛgue di manda a 
rá xisu, nguetho nꞌdatꞌa ram ꞌbʉi 
øtꞌe. 5 Pɛ hin da ꞌueꞌa nꞌda nangue 
rá xisu, nɛ xín da ꞌueh ra xisu 
nangue rá ndø. Pɛ hinda høntꞌbʉ gá 
bɛm̨hbʉ gan yąhʉ Oją ꞌda yʉ pa da 
zä gui sɛthʉ. Pɛ i jatho ꞌdaꞌangu 
guim bɛm̨hbʉ ni xisuhʉ. Nɛ mꞌbɛjua 
bʉya da zä gan yąhʉ ni xisuhʉ 
mahønꞌa. Nguetho nuꞌbʉ nyaꞌa tsꞌʉ 
yʉ pa hin gui yąhʉ ni xisuhʉ, 
xømhma thoho da hyä ahʉ ra zįthu 
ꞌbʉ hingui sä gui sɛthʉ. 6 Nuꞌa dí xi 
ahʉ, tenguꞌbʉ nꞌda ran tꞌɛd̨i. Pɛ hin 
dadí hɛcꞌahʉ ꞌbʉ guín nde gan 
thąthʉ o xin guín nde gam ꞌbʉsɛhʉ. 
7

 Pɛ dí ɛn̨sɛgä ngue xʉn ho ꞌbʉ 
gätho dim ꞌbʉsɛ tengugä. Pɛ hingui 
sä, nguetho nꞌda ngu nꞌda bin ꞌdajʉ 
ra tsꞌɛdi nangue Oją, ngue ꞌdahma 
ꞌdanꞌyo ga øthʉ nꞌda ngu nꞌdajʉ. 8 Pɛ 
dí xi ahʉ, nuꞌʉ toꞌo hinga na din 
thąti, nɛꞌʉ xʉn du yʉ́ xisu, nɛꞌʉ xʉn 
du yʉ́ ndø, manꞌda xʉn ho ꞌbʉ ya 
hin gan simhbʉ, tengu thohogä. 9 Pɛ 
nuꞌbʉ hingui sä da zɛthoho nꞌda, 
manꞌda xʉn ho da hyon rám pɛpiui, 
ngutho nꞌda ra xisu, nɛ ngutho nꞌda 
ran ꞌyohʉ. Nguetho ɛm̨mɛ di 
xømbʉi ngue njongui ꞌbʉhmi. 10 Nɛ 
dí xi ʉ toꞌo i ꞌbʉhmi yʉ́ ndø, hingui 
sä da zogui. 11 Nɛ nuꞌbʉ bi zoh rá 
ndø nꞌda ra xisu, i jatho dim ꞌbʉsɛ, 
o gue dim ꞌbʉhmi mahønꞌa a rá ndø. 
Nɛ ximangutho nꞌda ran ꞌyohʉ, 
hingui sä din xummi a rá xisu. Nɛ 

nuna ran tꞌɛd̨i i jaua dí xi ahʉ, him 
mam hmansɛgä, pɛgue rám hma 
ma Hmuhʉ ra Jesucristo ꞌbʉ 
miꞌbʉcua ja ra ximhäi. 12 Nɛ nu 
manꞌda ram hma dí xi ahʉ him bi 
manꞌa ma Hmuhʉ ꞌbʉ mi ꞌbʉcua. 
Nɛ nuꞌa ram hma dí xi ahʉ, nuꞌbʉ 
nꞌda ra cu, ngue hing ra ꞌyɛc̨ꞌyɛi a 
rá xisu, pɛ nu ra xisu ꞌbʉ in nde ma 
zä dim ꞌbʉpʉ, pɛ manꞌda xʉn ho ꞌbʉ 
di thoqui dim ꞌbʉhmi. 13 Nɛ ngutho 
nꞌda ra xisu ꞌbʉ ra ꞌyɛc̨ꞌyɛi, nɛ hing 
ra ꞌyɛc̨ꞌyɛi a rá ndø, pɛ nu rá ndø 
ꞌbʉ ma zä in nde dim ꞌbʉhmi a rá 
xisu, pɛ manꞌda xʉn ho ꞌbʉ di 
thoqui dim ꞌbʉhmi. 14 Nɛ nu Oją di 
jamansu nꞌda ran ꞌyohʉ ngue hing 
ra ꞌyɛc̨ꞌyɛi, ngueꞌbʉ ra ꞌyɛc̨ꞌyɛi a rá 
xisu. Nɛ ngutho nꞌda ra xisu ngue 
hing ra ꞌyɛc̨ꞌyɛi, pɛ Oją di jamansu 
ngueꞌbʉ ra ꞌyɛc̨ꞌyɛi a rá ndø. Nuꞌbʉ 
hin xtan jabʉ, ya hin xtí jąp Oją ni 
tꞌʉhnihʉ ꞌbʉ. Pɛgue ya mająpi 
nangue Oją ʉ. 15 Pɛ nuꞌa ran ꞌyohʉ 
hing ra ꞌyɛc̨ꞌyɛi, o gue nꞌda ra xisu, 
nɛ nuꞌbʉ in nde da zo a ra ꞌyɛc̨ꞌyɛi 
mi ꞌbʉhmi, manꞌda xʉn ho ꞌbʉ di 
thøtho da mba. Nɛ hingui sä da 
ꞌyørpa ra tsꞌɛdi dim ꞌbʉhmi ꞌbʉ ya 
hingui nde. Nguetho Oją bi 
zängahʉ dam ꞌbʉmanhohʉ ngue 
nte man sʉi din ja. 16 Nɛ nuꞌbʉ guí 
ꞌbʉhmbʉ ʉ hing yʉ ꞌyɛc̨ꞌyɛi, 
xømhma thoho da yąn yʉ́ mbʉi ꞌbʉ 
gui fäxhʉ da dįn ra ꞌyu, nɛꞌahʉ gyʉ́ 
xisuhʉ, nɛꞌahʉ gyʉn ꞌyohʉhʉ. 17 Pɛ 
jatho gui ꞌyøthʉ a dí bømanho a rá 
tsꞌɛdi bi ꞌda ahʉ Oją, nꞌda ngu nꞌda 
ahʉ, ngue ndaꞌa bi zän Oją gdám 
ꞌbʉhmbʉ, tengu gmí øthʉ ꞌbʉ hin ní 
zonꞌnahʉ Oją. Nɛ ngutho dí xicä 
miꞌda ngue hønbʉ go hapʉ i ja yʉ́m 
pɛti yʉ ꞌyɛc̨ꞌyɛi. 18 Nɛ nuꞌʉ toꞌo 

1 CORINTIOS 7

El Nuevo Testamento en el Otomí de la Sierra © La Liga Bíblica 1974, 1999, 2009



316

nthɛqui yʉ́ xifani ꞌbʉ mi ꞌyɛc̨ꞌyɛi 
Oją, pɛ i jatho guextaꞌa rá hmɛpya 
yʉ́ jąꞌi nguetho yʉ judío. Nɛ nuꞌbʉ 
nꞌda ngue him mán thɛqui rá xifani, 
pɛ hin da bɛn̨i ngue mꞌbɛjua tho da 
hyɛqui. 19 Nguetho nte ni mba tho 
ꞌbʉ am hmɛpya uague hinꞌna. Pɛ 
manꞌda i jatsꞌɛditho ga øthʉ a i xijʉ 
Oją. 20 Pɛ nꞌda ngu nꞌda da ꞌyøtꞌe 
ndaꞌa da zä dám ꞌbʉi, tengu mi øt 
ꞌbʉ hin ní ꞌyɛc̨ꞌyɛi. 21 Nuꞌbʉ gmín 
ꞌyɛh̨ɛhʉ bʉ ꞌbʉh yʉ jąꞌi ꞌbʉ gmí däp 
ni mbʉihʉ Oją, pɛ hingui jatho gui 
päh ni ꞌbɛfihʉ. Pɛ nuꞌbʉ da xi a ni 
hmuhʉ ngue gui pømhbʉ, pɛ 
manꞌda xʉn ho ꞌbʉ gui pømhbʉ 
bʉya. 22 Nɛ nuꞌbʉ nꞌda ra ꞌyɛh̨ɛ, ꞌbʉ 
mi däp rá mbʉi ra Cristo, bi mba 
ma thøgue bʉ na nu Oją. Nɛ 
ximangutho nꞌda ra jąꞌi ngue him 
bin ꞌyɛh̨ɛ, pɛ bin ꞌyɛh̨ɛ nangue ra 
Cristo. 23 Ngue nu Oją bi ꞌyøtꞌe yʉ́ 
tꞌʉhni gahʉ, nɛ tenguꞌbʉ xʉm 
hmadi bi gutꞌi. Janangueꞌa ꞌyo guí 
tɛnthohohʉ ꞌbɛꞌa di ꞌbɛp ahʉ gui 
ꞌyøthʉ yʉ jąꞌi ꞌbʉ i xi ahʉ gui ꞌyøthʉ 
yʉ tsꞌoqui. 24 Nɛ nꞌda ngu nꞌda ahʉ, 
ma zi cu ahʉ, gui thoqui gui 
ꞌyøthohohʉ ni ꞌbɛfihʉ, tengu gmí 
øthʉ ꞌbʉ hin gní ꞌyɛc̨ꞌyɛihʉ Oją. Pɛ 
manꞌda gui thoqui gui ꞌyøthʉ xʉn 
ho guepʉ da numanho Oją. 25 Nɛ nu 
manꞌda ram hma guí ängahʉ 
nangueꞌʉ njoꞌo yʉ́ xisu o yʉ́ ndø, pɛ 
hinꞌyʉ nꞌda ram hma bi mansɛ a ma 
Hmuhʉ ra Jesucristo ꞌbʉ mim 
ꞌbʉcua ja ra häi. Pɛ ga xi ahʉ a dím 
bɛn̨gä. Nɛ xʉn ho ꞌbʉ gui ꞌyøthʉ a 
dím mangä, nangue a rá mate ma 
Hmuhʉ bi ꞌdac ran ꞌyomfɛn̨i. 26 Nɛ 
nu mam hmangä dí xi ahʉ ya, 
nangue njoꞌo yʉ́ xisu o njoꞌo yʉ́ ndø, 
xʉn ho ꞌbʉ din jatho tengu in ja ya. 

Nguetho nuꞌʉ yʉ pa jabʉ ya, xʉn 
hɛįtho ꞌbʉ gan nuhʉ yʉn ʉnbi ꞌbʉ 
dán simhbʉ. 27 Nɛ nuꞌbʉ nꞌda i ꞌbʉh 
rá xisu, hin da bɛn̨i ngue da hyɛgui, 
nɛ nuꞌbʉ nꞌda njoꞌo rá xisu, hin da 
bɛn̨i da hyoni. 28 Pɛ nuꞌbʉ guín 
ndehʉ gan simhbʉ, hin guim 
bɛm̨hbʉ ngue ra tsꞌoqui a. Nɛ 
ngutho ꞌbʉ nꞌda ra hmute da bɛn̨i 
din thąti, pɛ hin da ꞌyɛm̨bi ra 
tsꞌoqui a. Pɛgue nuꞌbʉ gan simhbʉ, 
manꞌda xʉn hɛį ram ꞌbʉi gui ꞌyøthʉ, 
xinda gueꞌbʉ njon xtím ꞌbʉ ahʉ. Nɛ 
dín nde gan yąn ahʉ nangue ʉ xʉn 
hɛį. 29 Ma zi cu ahʉ, nuꞌa nam bøn a 
dí xi ahʉ, him min ngu yʉ pa dam 
ꞌbʉhmbʉ ua ja ra ximhäi. 
Janangueꞌa i jatho ga humbahʉ ga 
juahmbʉ nꞌdihi rá ꞌbɛfi Oją yʉ pa ní 
mba bʉ. Nɛ nuꞌʉ toꞌo i ꞌbʉh yʉ́ xisu 
bʉya, nɛ xingui tsꞌʉ da bɛn̨i da 
ꞌyɛꞌtsꞌa rá ꞌbɛfi Oją nangue a rá xisu. 
30

 Nɛ hingui sä nyaꞌa ga ɛshʉ rá ꞌbɛfi 
Oją ꞌbʉ ya dín nuhʉ ra dumbʉi, 
nguetho dí xønhdʉ ga juahmbʉ 
nꞌdihi rá ꞌbɛfi Oją. Nɛ xíngui sä 
nyaꞌa dan johyahʉ nangue ma 
amigohʉ, xínga gueꞌʉ dí tämhbʉ 
nyaꞌa gan numanhohʉ. 31 Nɛ ngutho 
ʉ toꞌo gätho i øtꞌ yʉ́ ꞌbɛfi zɛhɛ ua ja 
ra ximhäi, pɛ manꞌda zi tsꞌʉtho da 
bɛn̨i. Nguetho mi tsꞌʉtho da guadi 
ꞌbɛꞌa gätho dín nuhʉ ya. 
32

 Janangueꞌa dín nde ahʉ ngue 
manꞌda tsꞌʉtho guim bɛm̨hbʉ ꞌbɛꞌa 
di hɛn̨ ahʉ ua ja ra ximhäi. Nɛ 
nuꞌbʉ nꞌda ran ꞌyohʉ ngue njoꞌo rá 
xisu, pɛ manꞌda ɛm̨mɛ da bɛn̨ a rá 
ꞌbɛfi Oją, nguetho ꞌbʉsɛ, nɛ i honi 
ꞌbɛꞌa da numanho Oją. 33 Pɛ nuꞌbʉ 
ya i ꞌbʉh rá xisu, nɛ hinga høntꞌa rá 
ꞌbɛfi Oją da hyom bʉya, nɛꞌa rá xisu 
da numanho nɛ da hyonbi ꞌbɛꞌa 

gätho da hyoni. 34 Nɛ nuꞌa nꞌda ra 
xisu ngue njoꞌo rá ndø, pɛ manꞌda 
da zä høntꞌa rá ꞌbɛfi Oją da bɛn̨i da 
ꞌyøtꞌe. Pɛ nɛꞌa rá jąꞌi nɛꞌa rá mbʉi 
høntꞌa rá ꞌbɛfi Oją øtꞌe. Pɛ nuꞌa ra 
xisu ꞌbʉ ya i ꞌbʉh rá ndø, nɛ da 
ꞌyøtꞌe dí numanho a rá ndø. 35 Nɛ 
nuna dí xi ahʉ dín nde ga fäx ahʉ, 
nɛ hin dín nde ga ʉnꞌnahʉ. Nɛ dín 
nde ahʉ gui ꞌyøthʉ a xʉn ho, ngue 
hin di hɛį ni mbʉihʉ ꞌbʉ gui ꞌyøthʉ 
rá ꞌbɛfi Oją. 36 Pɛ nuꞌbʉ nꞌda ran 
ꞌyohʉ ngue i ꞌbʉ a nꞌda rá tꞌįxu, nɛ 
ya bi zøn ra ora din thąti. Nɛ im 
bɛn̨i hingui ho ꞌbʉ da ząmmi, nɛ 
ɛm̨mɛ in nde rá tꞌįxu din thąti, xʉn 
ho ꞌbʉ di thąrpa a rá tꞌįxu, nɛ hin 
da ꞌyɛm̨bi ra tsꞌoqui a. 37 Pɛ nuꞌbʉ 
nꞌda ran ꞌyohʉ hin te im bɛn̨ rá 
mbʉi ngue din thątꞌa rá tꞌįxu, nɛ 
nuꞌbʉ ja rán tꞌɛd̨i rá ta da zä da xifi, 
pɛgue manꞌda xʉn ho ꞌbʉ dim 
ꞌbʉtpʉ. Nɛ nꞌdatꞌa im bɛn̨i ngue 
gueꞌa xʉn ho da ꞌyøtꞌa. Nɛ da bądi 
xʉn ho a bi ꞌyør bʉya. 38 Janangueꞌa 
nuꞌʉ toꞌo di thąrpa yʉ́ tꞌįxu, xʉn ho 
i øtꞌe, pɛ nɛꞌʉ to hingui nde di 
thąrpa yʉ́ tꞌįxu, pɛ manꞌda xʉn ho i 
øtꞌʉ. 39 Pɛ nuꞌbʉ nꞌda ra xisu bi hyon 
rá ndø, pɛ i jatho dim ꞌbʉhmi gätho 
yʉ pa i ꞌbʉ a rá ndø. Nɛ nuꞌbʉ ya bi 
du a rá ndø, ꞌbʉ in nde din thąt 
mahønꞌa, xʉn ho ngue din thąti, 
pɛgue nꞌda rá miꞌyɛc̨ꞌyɛiui din 
thątui mahønꞌa. 40 Pɛ dí ɛn̨sɛgä 
ngue manꞌda din johya ꞌbʉ hin din 
thąti mahønꞌa. Nɛ dím bɛn̨i ngutho 
di bɛn̨gä rá Hogandąhi Oją.

ꞌDa yʉn tꞌänni nangue yʉ ꞌbøtsꞌe

8  Nɛ nuya dín nde ga xi ahʉ a 
gá ꞌyängahʉ, ꞌbʉ da zä gui 

sahʉ a ra ngø xí ꞌbøspa ʉ yʉ hyäte 

oją, uague hinꞌna. Nɛ majuąni 
guím mamhbʉ ngue gätho gahʉ 
dí pąhmbʉ xʉn ho a. Pɛ nuꞌa gní 
pąhmbʉ, gueꞌa gnín ꞌyɛx̨tahʉ a. Pɛ 
manꞌda gueꞌa ran huɛc̨ate nan te rá 
ꞌbɛfi Oją a. 2 Pɛ nuꞌbʉ guí ɛn̨sɛhʉ guí 
pąhmbʉ ran ꞌyomfɛn̨i, pɛ guepʉ na 
fąpʉ bʉya ngue hinga ná pąhmbʉ 
xʉn ho, nguetho guidín ꞌyɛx̨hʉ. 3 Pɛ 
nuꞌbʉ majuąni dín numanhohʉ 
Oją, nɛ dí comhbʉ rán ꞌyomfɛn̨i 
Oją ꞌbʉ. 4 Nuya, nuꞌʉ ꞌbɛꞌa gätho bí 
ꞌbøspa ʉ yʉ hmite, pɛ dí pąhmbʉ 
hing yʉ oją ʉ ɛm̨bi nꞌyoui. Nɛ dí 
pąhmbʉ nꞌdatho Oją ꞌbʉi, nɛ høntꞌa 
i ja rá tsꞌɛdi a. 5-6 Nɛ madagueꞌbʉ 
tꞌɛm̨bi ꞌbʉh yʉ oją ua ja ra häi 
nɛpʉ mahɛt̨sꞌi, nɛ tꞌɛm̨bi xʉn ngu 
yʉ oją nɛ yʉ hmu, pɛ nujʉ, høntꞌa 
nꞌdatho a Oją dí ꞌbʉhmbʉ, ngue 
ra Ta, nɛ bi zänni ꞌbɛꞌa gätho i ja, 
nɛjʉ bi zängahʉ ga ørpahʉ rá ꞌbɛfi. 
Nɛ høntꞌa nꞌdatho a ra Hmu dí 
ꞌbʉhmbʉ, ngue gueꞌa ra Jesucristo 
a, nɛ gueꞌa í ꞌyøtꞌ Oją ꞌbɛꞌa gätho i 
ja, nɛ gueꞌa bi ꞌdajʉ ra te xʉn ho ma 
mbʉihʉ a. 7 Pɛ hinga gätho yʉ cu 
guí ꞌbʉhmbʉ i pądi xʉn ho nangue 
ʉ yʉ hyäte oją, nɛ ząi mi thąnde 
ʉ, janangueꞌa ɛn̨a guextaꞌa im bɛm̨ 
ꞌbʉ ya bi za a ra ngø xí ꞌbøtsꞌe. Nɛ i 
ɛn̨sɛ ngueꞌa ra tsꞌoqui a ꞌbʉ ya bi za, 
nguetho hinguin zaqui yʉ́ tꞌɛc̨ꞌyɛį. 
8

 Pɛ hinga gue yʉn tsꞌihmɛ dí sihʉ 
nan numanhojʉ Oją. Xín gam 
bɛm̨hbʉ ngueꞌa nan numanhojʉ a 
ꞌbʉ dí sihʉ o hin dí sihʉ. 9 Pɛ i jatho 
gui jamansufʉ yʉ́ mbʉi ni cuhʉ. Nɛ 
mamí jafʉ da dąng bʉ ja ra tsꞌoqui, 
nguetho hinga na pądi ꞌbɛꞌa guí 
øthʉ ꞌbʉ guí øthʉ a guí pąhmbʉ 
xʉn ho. 10 Pɛ xiꞌbʉ da nu ahʉ ꞌda 
ni cuhʉ gueꞌa guí sihmɛhʉ bʉ ja 

yʉ́ niją yʉ hmite. Nɛ guí pąhmbʉ 
xʉn ho ꞌbɛꞌa guí sihʉ. Pɛ nuꞌʉ ni 
cuhʉ im bɛn̨sɛ gueꞌa ra tsꞌoqui a 
ꞌbʉ da tsꞌi. Nɛ xiꞌbʉ sä da ꞌyɛn̨a da 
hyutꞌan zambʉi da zi ʉ xí ꞌbøx bʉya. 
11

 Jananjabʉ nu nin ꞌyomfɛn̨ihʉ 
gueꞌa nam ꞌbɛh ni cuhʉ a, nguetho 
hinga na pądi xʉn ho. Pɛ nuꞌʉ ni 
cuhʉ, gueꞌa í du ra Cristo a ngue 
da yąnba yʉ́ te. 12 Janangueꞌa nuꞌbʉ 
ngubʉ guí øthʉ, pɛ guí ørpahʉ ra 
tsꞌoqui ra Cristo ꞌbʉ, nguetho guí 
ørpahʉ ra tsꞌoqui ni cuhʉ ngue 
hinguin zaqui yʉ́ tꞌɛc̨ꞌyɛį, nɛ guidí 
tsꞌonbahʉ yʉ́ mbʉi. 13 Nɛ nugä drá 
Pablogä, nuꞌbʉ gueꞌa ra ngø dí sagä 
nin ʉnba rá mbʉi nꞌda ma cu, pɛ 
manꞌda xʉn ho ꞌbʉ him man ga 
sagä ra ngø ꞌbʉ, janangueꞌa hin ga 
japi da mbeng bʉ ja yʉ tsꞌoqui nꞌda 
ma cu.

Da bɛn̨i ndaꞌa xʉn ho da 
ꞌyøtꞌ yʉ́ ꞌbäihʉ ra Cristo

9  Nɛ nugä manꞌda ja man 
tꞌɛd̨i xcá øtꞌä ꞌbɛꞌa gätho dín 

numanho ga øtꞌä, nguetho majuąni 
ma ꞌbäigäꞌbe a ra Cristo, ngue dá 
nusɛgä a ra Hmu. Nɛ mfądi majuąni 
bin ꞌdac man tꞌɛd̨i nguetho dá ja 
ahʉ gá ꞌyɛc̨ꞌyɛihʉ Oją nangue rám 
fätsꞌi ra Hmu. 2 Nɛ masque i ꞌbʉh 
miꞌda ɛn̨gui him ma ꞌbäigäꞌbe ra 
Cristo, pɛ nuꞌahʉ guí pąhmbʉ, nɛ 
mfądigui nangue ahʉ. 3 Nɛ gueꞌa ga 
xicä ʉ toꞌo da ꞌyängui nangue man 
tꞌɛd̨i. 4 Nɛ i ja man tꞌɛd̨i xcá tąh man 
zäbi o xtín ꞌdac man tsꞌihmɛ. 5 Nɛ 
i ja man tꞌɛd̨i xcán thątꞌbe nꞌda ra 
xisu, ngue ma miꞌyɛc̨ꞌyɛįꞌbe, nɛ xcá 
sitsꞌi hønbʉ go hapʉ dí ꞌyo, tengu 
i øtꞌʉ yʉ́n ꞌyohʉ ra Cristo, nɛ ra 
Pedro, nɛ miꞌda yʉ́ ꞌbäihʉ ra Cristo. 

6
 Pɛ ha guím bɛm̨hbʉ hinꞌyʉ man 

tꞌɛd̨iꞌbe a ra Bernabé ngue xcá ɛꞌtsꞌ 
ma ꞌbɛfi zɛhɛꞌbe ngueꞌa ná tąh man 
tsꞌihmɛꞌbe. 7 Nguetho njoꞌo nꞌda ra 
dofʉi i juzɛhɛ yʉ́ gasto zɛhɛ. Nɛ 
nꞌda ra jąꞌi ꞌbʉ i øtꞌ ran uąndätꞌä i 
jantꞌɛd̨i da zi. Nɛ yʉ jąꞌi ꞌbʉ di ꞌyɛh̨ 
yʉ́ dɛꞌyo, i jantꞌɛd̨i da zip yʉ́ xiꞌba 
ʉ yʉ́ dɛꞌyo ꞌbʉ in nde. 8 Pɛ hinga 
høntꞌʉ yʉ jąꞌi im ma tengu na dí 
xi ahʉ, pɛ nɛꞌa Oją im ma tengu 
na, nɛ gueꞌa mán tꞌoꞌtꞌi bʉ ja rán 
tꞌɛd̨i Oją a. 9 Nguetho nuꞌa rán tꞌɛd̨i 
Oją bi ꞌyoꞌtꞌa ra Moisés: “Pɛ nuꞌbʉ 
nꞌda ra mbʉndąni i pʉ, hingui sä 
da thurpa rá nde, nꞌdamhma da zä 
da za ʉ yʉ xiꞌyømpøhø i jabʉ,” bi 
ꞌyɛn̨a. Pɛ ha gam bɛm̨hbʉ høntꞌʉ 
yʉn dąni in nu Oją. 10 Ha hin dí 
pąhmbʉ ngue nɛjʉ da tꞌørcahʉ a i 
hmangua, nguetho nꞌda ran tꞌuti a, 
man tꞌoꞌtꞌi nanguejʉ. Nɛ tenguꞌbʉ 
dadím pɛhmbʉ bʉ ja ra häi, ngutho 
ʉ yʉ dujʉ nɛꞌʉ yʉ mbɛjʉ, nɛ xʉn 
ho ꞌbʉ da bɛn̨i da dąh yʉ́n zäbi 
nangue yʉ́ ꞌbɛfi øtꞌe. 11 Nɛ nugäꞌbe 
tenguꞌbʉ ya dá tuꞌbe ra hmudä 
bʉ guí ꞌbʉhmbʉ nangue ra te. Pɛ 
xiya ha guím bɛm̨hbʉ hingui ho 
ꞌbʉ xcá xocꞌbe ngue ga siꞌbe. Nuꞌa 
nam bønꞌa dí xi ahʉ, tenguꞌbʉ ya 
xquí jurcaꞌbe. 12 Pɛ nuꞌʉ miꞌda yʉ 
xänbate i hąni ꞌbɛꞌa guídí unhdʉ, nɛ 
manꞌda i ja man tꞌɛd̨iꞌbe xcá hąmꞌbe 
ꞌbʉ xcá ndeꞌbe. Pɛ hinga gueꞌa dí 
hongäꞌbe ngueꞌa ga tąꞌbe. Xʉn ngu 
ʉ gätho dadín ꞌyɛptaꞌbe, nguetho 
dí suꞌahʉ hin xquí hyąmhbʉ a rán 
ho maꞌdaꞌyo ra Cristo. 13 Pɛ guí 
pąhmbʉ ꞌbɛꞌa i øtꞌʉ toꞌo dim pɛpʉ 
ja yʉ́ niją ma mijudíohe, høntꞌa i 
tįm bʉ ja ra niją i si, nɛ gueꞌa nam 
pɛp ʉ yʉn tꞌunni din tꞌunꞌna Oją 

bʉ. 14 Nɛ nguthogähe ya, ngueꞌa 
dím mamhbe rán ho maꞌdaꞌyo ra 
Cristo, bi zän ra Hmu ngue gueꞌa 
dám pɛpähe a rám hma. 15 Pɛ hin 
dí øtꞌʉ yʉn tꞌɛd̨i gä bin ꞌdaqui. Nɛ 
hinga gueꞌa nam bønꞌa dá otꞌahʉ 
a, ngue gui ꞌdajʉ man zäbigä. Pɛ 
manꞌda xʉn ho ꞌbʉ ga tugä, xínda 
gueꞌbʉ ꞌboꞌo da ꞌuįngui, nɛ ndetho 
dí ꞌuega man johya. 16 Pɛ nuꞌbʉ 
høntꞌa ga øtꞌä ngue ga mangä rám 
hman ra Cristo, pɛ hin dí guah 
man johyagä a ꞌbʉ, nguetho gueꞌa 
ín ꞌdac ma ꞌbɛfi a. Nguetho jatsꞌɛdi 
tho gam mangä a ram hma. 17 Pɛ 
nuꞌbʉ mpähä thoho dí øtꞌä rá ꞌbɛfi 
ma Hmu, nɛ i ja ꞌbɛꞌa dí tąhą. Pɛ 
nuꞌbʉ dątsꞌɛdi tho ga øtꞌe tsꞌʉtho, pɛ 
guemhma ꞌyo ma güɛnda ga juadi. 
18

 Pɛ ꞌbɛꞌa nin jurca ꞌbʉ mpähä 
thoho dím man rán ho maꞌdaꞌyo ra 
Cristo. Pɛ manꞌda dí tąh ran johya 
ꞌbʉ nte dí tącä ra hmɛ. Janangueꞌa 
manꞌda xʉn ho ꞌbʉ nte ga tąhą, 
madagueꞌbʉ i ja man tꞌɛd̨i ngue 
xcá tąhą nangueꞌa ma ꞌbɛfi. 19 Nɛ 
madagueꞌbʉ hingan tsꞌänni ngue 
dan ꞌyɛh̨ɛg̨ä, nɛ njoꞌo nꞌda ra jąꞌi 
ngueꞌa ma hmu, pɛ dí cohi tenguꞌbʉ 
drá ꞌyɛh̨ɛg̨ä ʉ gätho yʉ jąꞌi, nguepʉ 
da zä ga zɛdi da dįn ra ꞌyu xʉn ho ʉ 
miꞌda xʉn ngu. 20 Janangueꞌa nuꞌbʉ 
dí ꞌbʉhmbe ma mijudíohe, ngue 
i øtꞌ yʉn tꞌɛd̨i bi xi Oją yʉ judío, 
nɛcä dí øtꞌä ʉ, madagueꞌbʉ hin di 
mandagä ʉ. Janangueꞌa da zä ga 
zɛrpa yʉ́ mbʉi da ꞌyɛc̨ꞌyɛį ra Cristo. 
21

 Pɛ nuꞌbʉ dí ꞌbʉhmbe ʉ hingui 
pąh yʉn tꞌɛd̨i bi xi Oją yʉ judío, 
nɛcä hin dí øtꞌä ʉ. Janangueꞌa da 
zä bʉ ga zɛdi da ꞌyɛc̨ꞌyɛį ra Cristo. 
Pɛ hingui nde da ma ngue dí sotho 
ʉ yʉ́n tꞌɛd̨i Oją, nguetho dí tɛndä 

a im man ra Cristo. 22 Nɛ nuꞌbʉ 
dí ꞌbʉhmbe ʉ xʉn güentꞌi thoho 
yʉ́ tꞌɛc̨ꞌyɛį, pɛ nɛcä dí øtꞌä tenguꞌbʉ 
xʉn güentꞌi thohogui, janangueꞌa i 
sä bʉ dí zɛdi da ꞌyɛc̨ꞌyɛį ra Cristo. 
Nɛ gueꞌa dí øtꞌä, ngue ꞌdaꞌiguje nꞌda 
ngu nꞌda yʉ jąꞌi, nɛ dí honi xʉn ho 
ꞌbɛpʉ dí ꞌyɛc̨ꞌyɛį yʉ jąꞌi. 23 Guehna 
gätho dí øtꞌä na, janangueꞌa da 
zä ga comhbʉ rán jąpi ra Cristo 
høntꞌa go toꞌo ní jąꞌi da hyąnꞌa ran 
ho maꞌdaꞌyo. 24 Pɛ guín nuhʉ yʉn 
tꞌuti nangueꞌʉ i tihi, madagueꞌbʉ i 
tihi, pɛ nꞌdatho a i tąh ran tꞌunni. 
Pɛ dami tihmbʉ ya nguepʉ da zä 
gui tąhmbʉ. 25 Nɛ tengu thoho 
yʉn ꞌyɛn̨i ua ja ra ximhäi, ɛm̨mɛ 
din jamansusɛ, nɛ hingui nde da 
ꞌyøtꞌa di hɛn̨i. Pɛ høntꞌa dim ꞌbɛdi i 
tą ʉ. Pɛ nuꞌbʉ in jabʉ ga øthʉ, ga 
tąhmbʉ a da hyätꞌi maząi. 26 Nɛ 
nugä tenguꞌbʉ dí øtꞌ ra ꞌdihi, dí 
hąx ra ꞌyu i uɛn̨tho bʉ hapʉ i ja 
ran tąhą. Nɛ tenguꞌbʉ ꞌboꞌo dadín 
tunꞌbe, pɛ hinga ha sätho dí pʉcpi, 
pɛ dí pądi hapʉ dí täpi xʉn ho. 27 Pɛ 
dí sąm zɛhɛ ma ngøcꞌyɛį, dín ndepe 
da ꞌyøtꞌa dí xifi, nꞌdamhma hin go 
ga ꞌbɛcä a ꞌbɛꞌa dí xiꞌʉ miꞌda ngue 
da dąhą.

Ma hɛcpi yʉ ꞌyɛc̨ꞌyɛį 
nangue yʉ hmite

10  Nɛ gueꞌa dín nde ahʉ gui 
pąhmbʉ a, ma zi cu ahʉ, 

ngue ꞌbɛꞌa bi ꞌyøtꞌ mam bombøtahe 
mayaꞌbʉ, gätho mi cot ra güi bʉ 
ní mba ʉ, nɛ bi zitsꞌi. Nɛ gätho 
bi ꞌdaxpʉ ꞌdanguadi ra thɛngdeją. 
2

 Nɛ gätho bin yąm bʉ ja ran ʉnbi 
ꞌbʉ mi dɛn ra Moisés, tenguꞌbʉ ya 
yʉ́ yąnte a. Nɛ janangueꞌa i tꞌɛm̨bi 
tenguꞌbʉ bin xixyą nangueꞌa ra 

deją bʉ bi thogui nɛ ra güi. 3 Nɛ 
gätho ꞌdaꞌan zitho ra maná ngue ra 
hmɛ bi un Oją hapʉ ní mba. 4 Nɛ 
gätho bi zi ra dehe bi bøm bʉ ja 
ra do, tenguꞌbʉ bi zip rán zaqui 
a ra Cristo, nɛ tenguꞌbʉ ya bin 
ꞌyohʉ ra Cristo bʉ ní mba ʉ. 5 Nɛ 
madagueꞌbʉ bi tꞌørpe gätho ʉ, pɛ 
ɛm̨mɛ xʉn ngu ʉ him bi numanho 
Oją a bi ꞌyøtꞌe. Nɛ hønbʉ go hapʉ 
bin cꞌuaxtꞌ yʉ́ doꞌyo bʉ ja yʉ dąpo 
bi thogui. 6 Nɛ gueꞌa urcahʉ a, 
janangueꞌa hin gan ndehʉ ga øthʉ 
yʉ tsꞌoqui, tengu mi øtꞌʉ ꞌbʉ mi 
ꞌyo bʉ ja ra dąpo. 7 Janangueꞌa o 
guí thąndehʉ yʉ hyäte oją, tengu 
mi øtꞌi ꞌda ʉ, tengu mán tꞌoꞌtꞌi, 
ngue bin sihmɛ ʉ nɛ bim mihni, bi 
ndantsꞌi bin nɛ ꞌbʉ mi dąnde ra 
pøte xí ꞌyøzɛhɛ. 8 Janangueꞌa hin 
ga øthʉ ran ꞌyomtꞌɛn̨i tengu mi øtꞌi 
ꞌda, nɛ nꞌdapa thoho án du ꞌdäte ma 
hyu mahuąhi njąꞌi. 9 Pɛ hingui sä ga 
sähʉ ra Hmu nangue ma tsꞌoquihʉ, 
tengu mi øtꞌi ꞌda, nɛ xʉn ngu bi du, 
bi za yʉ cꞌɛy̨ą. 10 Janangueꞌa hin 
ga sämanꞌʉhʉ nangue Oją, tengu 
bi ꞌyøtꞌʉ ꞌda, nɛ gueꞌa bí mbɛnh Oją 
nꞌda ram ꞌbɛhni mahɛt̨sꞌi ngueꞌa bi 
hyo ʉ. 11 Nɛ gueꞌa bin ja a tenguꞌbʉ 
ya nꞌda ran tꞌuti ngue i sujʉ dan 
jahʉ bʉ. Nɛ gueꞌa xmán tꞌoꞌtꞌi ꞌbɛꞌa 
dám ꞌbʉhmbʉ yʉ pa i jabʉ ya ngue 
rán zɛgui. 12 Janangueꞌa nuꞌbʉ dím 
bɛm̨hbʉ tengu bi ꞌyøtꞌʉ, pɛ hingui 
sä ga ɛm̨hbʉ, nangue ra tsꞌɛdi bi 
ꞌdajʉ Oją hinꞌyʉ ꞌbɛꞌa ga suhʉ. Pɛ 
i jatho ɛm̨mɛ dam fäsɛhʉ, ngue 
hin ga tąnjʉ bʉ ja yʉ tsꞌoqui. 13 Pɛ 
nuꞌbʉ i tsꞌäc ma mbʉihʉ ga øthʉ 
yʉ tsꞌoqui, tenguꞌbʉ i tsꞌäp yʉ́ mbʉi 
gätho miꞌda yʉ jąꞌi. Pɛ dí pąhmbʉ 
di zɛrca ma mbʉihʉ Oją ga tąfʉ ran 

tsꞌäte. Pɛ nuꞌbʉ ɛn̨a da sijʉ miꞌda 
xʉn hɛį ngue hin da zä ga tąfʉ, hin 
di jajʉ Oją gan nuhʉ ʉ. Nɛ i urcahʉ 
ꞌbɛpʉ dá tąfʉ ʉ dín nuhʉ. 14 Nɛ nuya, 
ma zi cu ahʉ, nɛ xingui tsꞌʉ guim 
bɛm̨hbʉ gui thąndehʉ yʉ hyäte 
oją. 15 Nɛ guehna dá xiꞌahʉ na ya, 
nguetho i ja nin ꞌyomfɛn̨ihʉ, nɛ sä 
gui pąsɛhʉ ꞌbɛꞌa nam bønꞌa dá xi 
ahʉ. 16 Nɛ ząi dí äfʉ Oją rán jąpi 
ꞌbʉ dí sihʉ ran tsꞌihmɛ bi zänꞌna 
ra Cristo bʉ ja ram pɛti. Nɛ nuꞌbʉ 
dí sihʉ rán gui ra uva, ha hin dím 
bɛm̨hbʉ ngue dí comhbʉ rá ji ra 
Cristo ngue bi hogahʉ. Nɛꞌbʉ dí 
xɛmhbʉ ra hmɛ nɛ dí sihʉ a, ha hin 
dím bɛm̨hbʉ ngue dí comhbʉ rá 
jąꞌi ra Cristo ngue bi ʉnba ꞌbʉ mi 
hogahʉ. 17 Madagueꞌbʉ ɛm̨mɛ xʉn 
ngujʉ ngue dá sihʉ ʉ, pɛ nꞌdatꞌa ra 
hmɛ, nɛ gueꞌa ní ꞌyørcahʉ nꞌdatho 
ma jąꞌi dí comhbʉ a ra Cristo. 18 Nɛ 
tengu bi ꞌyøtꞌ ma miꞌisraelhe, gä 
bi zi yʉn tꞌunni mí pa ntꞌunni 
Oją, nɛ gueꞌa í gomhma rá te Oją 
a. 19 Janangueꞌa hin nin sähʉ gui 
comhbʉ a i si ʉ pa mꞌbøspe yʉ 
hmite, madagueꞌbʉ hingui ndʉxqui 
ʉ yʉ ngø i pa mꞌbøspe ʉ, nɛ hinꞌyʉ 
yʉ́ tsꞌɛdi ʉ yʉ hmite. 20 Pɛgue dí 
xi ahʉ, nuꞌʉ ꞌda ngue hingui pą 
Oją, i pøspa yʉ hmite, pɛgue yʉ 
zįthu i hąni. Janangueꞌa hin dín 
ndeꞌahʉ gui comꞌma gui sihʉ ʉ yʉ́ 
ꞌbøtsꞌe, nꞌdamhma hin gui comhbʉ 
rá ꞌbɛfi yʉ zįthu. 21 Hingui sä ga 
thɛcpahʉ rá tasa ra Cristo ꞌbʉ 
dí thɛcpahʉ rá tasa yʉ zįthu. Nɛ 
hingui sä ga comhbʉ rá ngøcꞌyɛį ra 
Cristo ꞌbʉ dí comhbʉ yʉ́ ꞌbøtsꞌe yʉ 
zįthu. 22 Uague guím bɛm̨hbʉ go 
gui muthʉ a Oją. Ha manꞌda i ja ni 
tsꞌɛdihʉ xinda gue Oją.

I sä ꞌbɛꞌa da ꞌyøtꞌ yʉ ꞌyɛc̨ꞌyɛį, 
pɛ da bɛn̨ ran huɛc̨ate

23
 Majuąni a ram hma ngue da zä 

ga øthʉ ꞌbɛꞌa go dín numanhohʉ. Pɛ 
nuꞌbʉ ga øthʉ ꞌbɛꞌa gä i ja, hinga gä 
xʉn ho bʉ dán gohi. Majuąni da zä 
da ꞌyøtꞌe høntꞌa go numanho nꞌda 
ra jąꞌi, pɛ hinga gätho nan te rá 
ꞌbɛfi Oją ʉ. 24 Pɛ i jatho ga huanhdʉ 
ndaꞌa manꞌda xʉn ho, ngue da zä ga 
fäxhʉ ʉ miꞌda, nɛ hin nangue man 
hosɛhʉ. 25 Pɛ dami sihʉ ꞌbɛꞌa gätho 
i ꞌbä bʉ ja ra täi, nɛ hingui jatho 
gui ꞌyänhdʉ ꞌbɛꞌa di ja a ra ngø 
ꞌbʉ mꞌbøtsꞌe o hinꞌna. 26 Nguetho 
gätho rá mbɛti Oją ʉ gätho i ja ua 
ja ra häi, nɛ ra ngø, nɛꞌa ra ximhäi 
bʉya. 27 Nɛ nuꞌbʉ ꞌboꞌo da zixꞌahʉ 
na tsꞌihmɛ bʉ ja yʉ́ ngu ʉ hing 
yʉ ꞌyɛc̨ꞌyɛį, nɛ nuꞌbʉ guín nde gui 
mbähä, dami sahʉ ꞌbɛꞌa gätho di 
ꞌdaꞌahʉ, nɛ hin te gui ꞌyänhdʉ, nɛ 
o guím bɛm̨hbʉ ngue di hɛcꞌahʉ 
Oją ngue gui sihʉ. 28 Pɛ nuꞌbʉ nꞌda 
ngue da xiꞌahʉ: “Nuna ra ngø bi 
mba mꞌbøspe yʉ hmite,” da tꞌɛn̨ꞌahʉ, 
pɛ o guí sihʉ bʉya, janangueꞌa 
hin gui ʉnbahʉ rá mbʉi a to bi 
xiꞌahʉ, nguetho im bɛn̨i hingui nde 
Oją gui sihʉ a. 29 Nguetho i jatho 
gui jamansup rá mbʉi ni mijąꞌiui, 
madagueꞌbʉ guí pądi ngue xʉn ho 
a ra ngø. Pɛ masque ꞌbʉꞌi ꞌda ahʉ 
guín nde gui ꞌyängahʉ: “Hanja 
ngue ga ɛtꞌ man tsꞌihmɛhʉ ꞌbʉ ꞌboꞌo 
hingui numanho a, pɛ tenguꞌbʉ 
hinꞌyʉ ma tsꞌɛdihʉ ꞌbʉ. 30 Nɛ nuꞌbʉ 
dadí unhde ra jamadi Oją nangue 
man tsꞌihmɛ dí sihe, hanja ngue sä 
di cꞌąmanꞌʉje ʉ ꞌda,” gueꞌbʉ ꞌboꞌo 
da ꞌyängui. 31 Pɛ dí xiꞌahʉ, dami 
jamansuhʉ a guí øthʉ, uague ran 

tsꞌihmɛ guí sihʉ, o ꞌbɛꞌa gätho guí 
øthʉ, pɛ høntꞌa dí tꞌɛs̨pa Oją gui 
ꞌyøthʉ. 32 Nɛ ɛm̨mɛ ga jamansuhʉ 
ꞌbɛꞌa dí øthʉ ngue njon ga jafʉ da 
dąngui, xinga nꞌda ra judío, xínga 
gueꞌʉ hing yʉ judío, nɛ xínga gueꞌʉ 
ma miꞌyɛc̨ꞌyɛįhʉ. 33 Nguthogä ya, 
ɛm̨mɛ dí honi ngue ga øtꞌä ꞌbɛꞌa 
gätho da numanho miꞌda yʉ jąꞌi 
xʉn ngu, nɛ hin dí honi ꞌbɛꞌa 
dín numanhosɛgä. Pɛgue dí honi 
nangue miꞌda, nguepʉ da zä da dįn 
ra temaꞌdaꞌyo ʉ gä miꞌda xʉn ngu.

11  Pɛ dí xiꞌahʉ gui tɛnhdʉ a dí 
øtꞌä, nguetho dí øtꞌä a i øtꞌa 

ra Cristo dí tɛndä.

ꞌBɛꞌa da ꞌyøtꞌ yʉ xisu bʉ ja ram pɛti
2

 Pɛ xʉn ho guí øthʉ ngueꞌa guím 
bɛn̨thohʉ ꞌbɛꞌa gätho dá xiꞌahʉ, ngue 
bi bɛn̨gä Oją ga xi ahʉ. 3 Pɛ dín nde 
ahʉ gui pąhmbʉ, ngue nu ra Cristo, 
go rá hmu nꞌda ngu nꞌda ran ꞌyohʉ, 
nɛ nu yʉ xisu, tenguꞌbʉ yʉ́ hmu ʉ 
yʉ́ ndø. Nɛ dín jahʉ bʉ nangue Oją. 
Nɛ in jabʉ a ra Cristo, rá Hmu a Oją 
a. 4 Pɛ nuꞌbʉ nꞌda ran ꞌyohʉ i yąui 
Oją bʉ i ja ram pɛti, o gue im man 
ram hma, pɛ hingui sä da hyuꞌtsꞌ rá 
fʉi, tenguꞌbʉ hinꞌyʉ rá tsꞌɛdi. 5 Pɛ 
nuꞌbʉ nꞌda ra xisu i yąui Oją bʉ ja 
ram pɛti, o gue im man ram hma, i 
jatho da gompꞌ rá yą, ngue hin da 
mispa a rá ndø, nɛ hin da ꞌyøtꞌe 
tenguꞌbʉ ntꞌąxi rá yą. 6 Pɛ nuꞌbʉ 
nꞌda ra xisu hingui nde da gompꞌ rá 
yą, manꞌda xʉn ho ꞌbʉ da ꞌyąx rá 
yą ꞌbʉ. Pɛ nuꞌbʉ guím bɛm̨hbʉ ra 
ꞌyąsä ꞌbʉ ntꞌąxi nꞌda ra xisu, o gueꞌbʉ 
tenguꞌbʉ hinꞌyʉ yʉ́ xtą, pɛ manꞌda 
xʉn ho ꞌbʉ xtán gompꞌ rá yą. 7 Pɛ nu 
nꞌda ran ꞌyohʉ hingui sä da hyuꞌtsꞌ 
rá fʉi bʉ ja ram pɛti, nguetho i udi 

i ja rá tsꞌɛdi xʉn ho, tengu ꞌbʉ guesɛ 
Oją i ꞌbʉpʉ. Pɛ nu nꞌda ra xisu i udi 
manꞌda ja rá tsꞌɛdi nꞌda ran ꞌyohʉ. 
8

 Nguetho mbʉdi bi ꞌyøtꞌ Oją a ran 
ꞌyohʉ, nɛ mꞌbɛjua bʉya bi thącpa 
nꞌda rá doꞌyoꞌbøtsꞌe a ran ꞌyohʉ, nɛ 
gueꞌa í tꞌøtꞌ ra xisu a bʉya. 9 Nu ran 
ꞌyohʉ hin í tꞌøtꞌe ngue da mbäxꞌa 
ra xisu, pɛ í tꞌøtꞌa ra xisu ngue da 
mbäxꞌa ran ꞌyohʉ. 10 Nɛ ɛ gueꞌa dím 
mangä a, ngue nu yʉ xisu i jatho da 
gompꞌ yʉ́ yą, janangueꞌa da ꞌyudi 
ja yʉ́ tsꞌɛdi yʉ́ ndø. Nɛ gueꞌa dín 
numanho yʉ́m ꞌbɛhni Oją mahɛt̨sꞌi a 
bʉya. 11 Pɛ nu bʉ ja rá ꞌbɛfi ra Cristo, 
hin da bømanho ꞌbʉ høntꞌʉ yʉn 
ꞌyohʉ dim pɛpʉ, xín da bømanho ꞌbʉ 
høntꞌʉ yʉ xisu, pɛgue gätho ꞌda dám 
fäxtahʉ ʉ. 12 Nguetho majuąni nuꞌa 
ra xisu ntꞌøtꞌe nangue rá doꞌyoꞌbøtsꞌe 
a ran ꞌyohʉ, pɛ guextaꞌa majuąni 
ím ꞌbʉ a nꞌda ran ꞌyohʉ nangue rá 
mbe. Nɛ gätho bi zän Oją din jabʉ. 
13

 Pɛ dami bɛn̨sɛhʉ ꞌbɛꞌa manꞌda xʉn 
ho gui ꞌyøthʉ, nangue nꞌda ra xisu 
ꞌbʉ in yąui Oją, ꞌbʉ hingan joꞌmi 
rá yą. Ha guí ɛm̨hbʉ xʉn ho i øtꞌe 
uague hinꞌna. 14 Nɛ dí pąhmbʉ ꞌyąsä 
ꞌbʉ xtá mba rá yą nꞌda ran ꞌyohʉ. 
15

 Nɛ ngutho nꞌda ra xisu, gueꞌa ní 
nɛcmanho a rá xtą ꞌbʉ xʉ mba. Nɛ 
gueꞌa í tsꞌänba nꞌda ra xisu a, ngueꞌa 
xtá mba yʉ́ xtą, tenguꞌbʉ ya rán 
joꞌmayą a. 16 Pɛ nuꞌbʉ ꞌboꞌo in nde 
dán juntꞌa ꞌbɛꞌa dí xi ahʉ, pɛ hingui 
sä dán junthʉ a. Nɛ i jatho ga xifi 
ngue ngutho i tꞌørpʉ ja miꞌda yʉ́m 
pɛti yʉ ꞌyɛc̨ꞌyɛį.

Da hnumansu ran tsꞌihmɛ 
bi zän ra Hmu

17
 Pɛ nuꞌa manꞌda ga xi ahʉ ya, 

hingui sä ga ɛn̨ꞌahʉ xʉn ho guí 

øthʉ. Nguetho hingui sä di zɛtꞌa ni 
mbʉihʉ a guí øthʉ bʉ ja nim pɛtihʉ, 
pɛ manꞌda di tsꞌonꞌnahʉ. 18 Nguetho 
i siqui ꞌbɛꞌa guí øthʉ ꞌbʉ guídím 
pɛtihʉ, guídín junthʉ nꞌda ngu nꞌda 
ahʉ. Nɛ dí ɛc̨ꞌyɛį ngue majuąni a i 
siqui. 19 Masque guím bɛm̨hbʉ jatho 
gan hejʉ. Pɛ guepʉ bi fądi ndaꞌa 
majuąni yʉ ꞌyɛc̨ꞌyɛį. 20 Nguetho nu 
bʉ ja nim pɛtihʉ guí sihmɛhʉ, pɛ 
him majuąni gueꞌa ran tꞌøtꞌe bi xic 
ma Hmuhʉ guí øthʉ. 21 Pɛ nuꞌbʉ 
ra ora guí sihmɛhʉ, ɛm̨mɛ guídín 
uɛm̨hbʉ nin tsꞌihmɛhʉ nꞌda ngu 
nꞌda ahʉ. Nuꞌʉ ꞌda xínga nꞌdamhmɛ 
gá unhdʉ, nɛ nuꞌahʉ bʉya gueꞌbʉ 
go ɛm̨mɛ gán niyahʉ. 22 Ha hinꞌyʉ 
ni ngumhbʉ ngue gan sihmɛhʉ bʉ. 
Nguetho guídí tsꞌonbahʉ rá ꞌbɛfi 
Oją, nɛ guídí ꞌyąsäbahʉ ʉ ni cuhʉ 
nte gá unhdʉ. ꞌBɛꞌa guí ɛn̨a ga xi 
ahʉ. Ha guí ɛn̨a ga ɛn̨ꞌahʉ xʉn ho a 
guí øthʉ. Pɛ hinꞌna.

Nangue ꞌbɛꞌa nam bøn a ran 
tsꞌihmɛ bi zän ra Hmu

23
 Janangueꞌa dín nde ga xi ahʉ 

mahønꞌa ya ꞌbɛꞌa nam bøn a ran 
tsꞌihmɛ bi zän ra Hmu. Nɛ tengu 
thoho bi xängä ra Hmu, nɛ ngutho 
dí xi ahʉ. Ngue nꞌdatꞌa ra xui bi mba 
ma dä ra Hmu Jesús, nɛ bi hyąc ra 
hmɛ, 24 bi ꞌyäp ra jamadi Oją nɛ bi 
xɛm bʉya. Nɛ bi ꞌyɛn̨a: “Dami sihʉ 
na, nuna ma ngøcꞌyɛįgä na, ngue din 
ʉnbi nangue ahʉ. Nɛ gui thoqui gui 
ꞌyøthʉ na, nꞌdamhma guim bɛn̨jʉ.” 
25

 Nuꞌbʉ mi jua a bi zi a ra hmɛ, bi dɛc 
a ra tasa bʉya, ngue mi po ra guiꞌuva, 
nɛ bi ꞌyɛn̨a: “Nuna nam bøni ngue 
ya di hocꞌahʉ xʉn ho ra ꞌdaꞌyoꞌyu 
da ꞌyøtꞌahʉ Oją nangue ma jigä. Nɛ 
nꞌdandį ngu nꞌdandį gui sihʉ, guim 

bɛn̨jʉ dá tugä nangue ahʉ,” bi ꞌyɛn̨ꞌa 
ra Jesús. 26 Janangueꞌa nꞌdandį ngu 
nꞌdandį ga sihʉ ra hmɛ nɛ ra guiꞌuva, 
dí uhmbʉ rán dąte ra Hmu gueꞌbʉ go 
bá pengua mahønꞌa.

ꞌBɛpʉ dá fɛn̨ ran tsꞌihmɛ bi zän ra Hmu
27

 Pɛ nuꞌa toꞌo hin din ꞌyomfɛn̨i, nɛ 
sä i si a ra hmɛ nɛ ra guiꞌuva, ya i ja 
rá tsꞌoqui, nguetho hingui numansup 
rán dąte a ra Hmu bi du. 28 Janangueꞌa 
i jatho mꞌbɛtꞌo da bąsɛ nꞌda ꞌbɛꞌa i ja 
mbo rá mbʉi, nɛ nubʉya da zä da zi 
ra hmɛ nɛꞌa ra guiꞌuva. 29 Nguetho 
nuꞌbʉ i si a ra hmɛ nɛ i si rán gui ra 
uva, nɛ hinguim bɛn̨i ꞌbɛꞌa ín ʉnba 
ra Hmu ꞌbʉ mi du, nɛ høntꞌa ran 
ʉnbi da nu a. 30 Nɛ gue a guí øthʉ a, 
janangueꞌa xʉn ngu xʉn ʉ ahʉ nɛ xʉn 
güentꞌi ahʉ, nɛ ya xcá tuhʉ ꞌda ahʉ. 
31

 Pɛ nuꞌbʉ mꞌbɛtꞌo dadí juąnbazɛhɛ 
ma mbʉihʉ, hin da zɛgbahʉ ra Hmu 
ꞌbʉ. 32 Pɛ nuꞌbʉ hin dadí juąnbazɛhɛ 
ma mbʉihʉ, guemhma da ꞌyørcahʉ 
ram fɛi ꞌbʉ. Pɛ manꞌda xʉn ho ꞌbʉ 
da mbɛgbahʉ ra Hmu ya, nꞌdamhma 
hinga ꞌdarpʉ gan nuhʉ ran ʉnbi ra 
ximhäi. 33 Janangueꞌa ma zi cu ahʉ, 
nuꞌbʉ guidím pɛtihʉ, ngue gui sihʉ 
ra hmɛ nɛ ra guiꞌuva, ndeꞌbʉ hin gan 
uɛn̨sɛhʉ, pɛ gui tømhbʉ din ꞌda ahʉ 
nꞌda ngu nꞌda ahʉ. 34 Nɛ nuꞌbʉ ꞌboꞌo 
i tumanthuhu, hin da bɛn̨i din sihmɛ 
bʉ ja ram pɛti, pɛ jatho ꞌbɛ din sihmɛ 
bʉ ja rá ngu, nꞌdamhma hin da mbɛp 
ahʉ Oją nangueꞌa nim pɛti guí øthʉ. 
Nɛ nuꞌa ꞌbɛꞌa gätho manꞌda guí øthʉ, 
ga hocꞌahʉ ꞌbʉ dá mba bʉ.

ꞌDahma ꞌdanꞌyo yʉ́ tsꞌɛdi bi 
un rá Hogandąhi Oją

12  Nɛ nuya ma zi cu ahʉ, 
dín nde ahʉ gui pąhmbʉ 

ꞌbɛꞌa nam bøn a ra tsꞌɛdi di ꞌdajʉ 
rá Hogandąhi Oją nangue ga 
ørpahʉ rá ꞌbɛfi ꞌdahma ꞌdanꞌyo. 
2

 Guí pąhmbʉ ꞌbɛꞌa gá ꞌyøthʉ ꞌbʉ 
him maní ꞌyɛc̨ꞌyɛįhʉ, nɛ gá hyą 
ꞌdahʉ yʉ hyäte oją, nɛ hingui yą 
ʉ. 3 Janangueꞌa dín nde ahʉ gui 
pąhmbʉ a majuąni ya. Nuꞌbʉ 
guí øhmbʉ ꞌboꞌo i yą nangue rá 
Hogandąhi Oją, da ꞌyɛm̨bi rá Hmu a 
ra Jesús ꞌbʉ i yą. Pɛ nuꞌbʉ i sanꞌa ra 
Jesús ꞌbʉ i yą, him majuąni in ꞌyoui 
rá Hogandąhi Oją a. 4 Nɛ ꞌdahma 
ꞌdanꞌyo yʉ ꞌbɛfi da zä da hyąnꞌa nꞌda 
ngu nꞌda yʉ ꞌyɛc̨ꞌyɛį, pɛ nꞌdatꞌa rá 
tsꞌɛdi rá Hogandąhi Oją ngue di 
unni. 5 Nɛ ꞌdahma ꞌdanꞌyo ꞌbɛpʉ ní 
ꞌyørpa rá ꞌbɛfi Oją nꞌda ngu nꞌda, pɛ 
nꞌdatꞌa ra Hmu dí ørpahʉ rá ꞌbɛfi. 
6

 Nɛ gätho bi tsꞌänbi ꞌbɛꞌa da mbɛfi 
nꞌda ngu nꞌda yʉ ꞌyɛc̨ꞌyɛį, pɛ nꞌdatꞌa 
Oją di bɛn̨bi ꞌbɛꞌa da ꞌyøtꞌe. 7 Nɛ nu 
Oją bi ꞌdajʉ ra tsꞌɛdi, janangueꞌa 
gätho dí uhmbʉ ngue dín ꞌyohʉ 
rá Hogandąhi Oją. Nɛ gueꞌa bi 
ꞌyørcahʉ Oją a, nꞌdamhma da zä ꞌda 
dám fäxtahʉ. 8 Nuꞌʉ ꞌda bin tꞌun ra 
tsꞌɛdi da manꞌa rá hoganꞌyomfɛn̨i 
Oją ngue him mám fądi, pɛ nangue 
rá Hogandąhi Oją di bɛn̨bi da ma. 
Nɛ nu miꞌda bin tꞌun ra tsꞌɛdi da ma 
xʉn ho ꞌbɛꞌa nam bønꞌa rám hman 
Oją. Nɛ nꞌdatꞌa rá Hogandąhi Oją bi 
unni gätho yʉ́ ꞌbɛfi ꞌdahma ꞌdanꞌyo. 
9

 Nɛ nu miꞌda bin tꞌun ra tsꞌɛdi 
da bądi din tꞌunꞌna i äpꞌa Oją. Nɛ 
nuꞌʉ ꞌda bin tꞌun ra tsꞌɛdi da xox yʉ 
hyɛn̨ni, nɛ nꞌdatꞌa rá Hogandąhi Oją 
di unni. 10 Nɛ nuꞌʉ ꞌda bin tꞌun ra 
tsꞌɛdi ngue da ꞌyøtꞌ yʉn tꞌøtꞌe mixte 
ngue hingui sä da ꞌyøtꞌa nꞌda ra 
jąꞌi. Nɛ nuꞌʉ ꞌda bin tꞌun ra tsꞌɛdi da 
ma ꞌbɛꞌa din ja. Nɛ nuꞌʉ ꞌda bin tꞌun 

ra tsꞌɛdi da bądi ndaꞌa ním hma bi 
bɛn̨ba rá Hogandąhi Oją, nɛ ndaꞌa 
bi bɛn̨ba ra zįthu. Nɛ nuꞌʉ ꞌda bʉya 
bin tꞌun ra tsꞌɛdi din yą manꞌda ra 
nde ngue hingam fądi ꞌbɛꞌa nam 
bøni. Nɛ nuꞌʉ ꞌda bʉya da ma ꞌbɛꞌa 
nam bønꞌa bi man a. 11 Pɛ gätho 
ya i øzɛhɛ rá Hogandąhi Oją, nɛ di 
darpi nꞌda ngu nꞌda ꞌbɛꞌa da ndesɛ 
Oją da ꞌyøtꞌe.

Gätho nꞌdanjąꞌi tho dí comhbʉ
12

 Nɛ tengu nꞌda ra jąꞌi ɛm̨mɛ xʉn 
ngu ní hut rá jąꞌi, pɛ nꞌdanjąꞌi tho i 
cohi. Nɛ in jabʉ ra Cristo nanguejʉ. 
13

 Nɛ dá gueꞌbʉ dyʉ judíohʉ o dyʉ 
griegohʉ, o dá gueꞌbʉ dyʉ́ ꞌyɛh̨ɛhʉ 
o hinꞌna, pɛ nꞌdatꞌa rá Hogandąhi 
Oją dá hąmhbʉ bʉ ja ma mbʉihʉ, 
tenguꞌbʉ ꞌdarbʉ í nɛx ra dehe dá 
sihʉ. Nɛ gueꞌa í ꞌyørcahʉ ngue 
nꞌdanjąꞌi tho dín jahʉ. 14 Pɛ nu rá 
jąꞌi nꞌda, hinga nꞌdatho ní huti, pɛ 
ɛm̨mɛ xʉn ngu i ja yʉ́ thuhu, ngue 
i juadi xʉn ho nꞌda ra jąꞌi. 15 Pɛ 
nuꞌbʉ nꞌda ra gua da ꞌyɛn̨sɛ ngue 
hinga gueꞌa ra ꞌyɛ: “Janangueꞌa 
hin te dí pɛcä ꞌbʉ,” ɛn̨a. Pɛ hingui 
sä ngubʉ da bɛn̨i, nguetho rá gua 
ra jąꞌi a. 16 Nɛ nuꞌbʉ nꞌda ra zagu 
da bɛn̨i: “Hin te dí pɛcä,” nguetho 
im bɛn̨i hinga gueꞌa ra dä a. Pɛ 
hingui sä ngubʉ da bɛn̨i, nguetho 
rá zagu ra jąꞌi a. Nɛ hingui sä da 
bɛn̨i ngue hing rá ngø ra jąꞌi a. 
17

 Nguetho nuꞌbʉ gätho xtín jąꞌi a 
rá dä nꞌda, ꞌbɛꞌa dí ꞌyøhnahyą ꞌbʉ. 
Xiꞌbʉ gä xtín zagu rá jąꞌi nꞌda, nɛ 
hinꞌyʉ rá xįyu, ꞌbɛꞌa xtán zä xtám 
bąhą tengu rá xįyu. 18 Pɛ nu Oją bi 
zänni ꞌbɛꞌa gätho i ja rá jąꞌi nꞌda, nɛ 
nꞌda ngu nꞌda bi un rá tsꞌɛdi ngue 
da zä da ꞌyøtꞌe ꞌbɛꞌa gätho in ndepe 

da ꞌyøtꞌe. 19 Pɛ nuꞌbʉ nꞌdaxɛqui 
tho, ha dán zä din ja tengu ra jąꞌi. 
20

 Pɛ in jabʉ nꞌda ra jąꞌi, ɛm̨mɛ xʉn 
ngu yʉ xɛqui i ja, guepʉ nan ho 
a nꞌda ra jąꞌi. 21 Pɛ nu rá dä nꞌda 
hingui sä da ꞌyɛm̨p a rá ꞌyɛ, ngue 
nte ní mbätsꞌi, xinga gueꞌa rá yą 
hingui sä da ꞌyɛm̨p ʉ yʉ́ gua nte ní 
mbätsꞌi. 22 Pɛ hingui sä ngubʉ da 
ma, nguetho nꞌda ngu nꞌda yʉ xɛqui 
gätho i ja yʉ́ ꞌbɛfi. Pɛ nu yʉ́ xɛqui 
ma jąꞌihʉ ngue dí ɛm̨fʉ nte i pɛfi, 
pɛ manꞌda ɛm̨mɛ di muui ʉ. 23 Nɛ 
nu ꞌda yʉ xɛqui dí ɛm̨fʉ di ꞌbɛdi, pɛ 
manꞌda ga hojʉ nꞌdamhma xtán ho. 
Nɛ nu yʉ xɛqui dí ɛm̨fʉ hingui sä 
da hnu, pɛ manꞌda dí jamansuhʉ 
nꞌdamhma hin da tsꞌani. 24 Pɛ nu 
ꞌbɛꞌa di nɛcmanho nangue ma jąꞌihʉ, 
ya hinꞌyʉ ꞌbɛꞌa manꞌda ga jafʉ. Pɛ 
Oją bi hoqui gätho ma jąꞌihʉ, nɛ 
bi japi ngue manꞌda bi muui a dí 
ɛm̨fʉ hingui ho. Janangueꞌa hin 
da tꞌɛm̨p a nꞌda xɛqui nte di muui. 
25

 Janangueꞌa hin da zä din hec 
yʉ ꞌyɛc̨ꞌyɛį, tenguꞌbʉ yʉ́ xɛqui ma 
jąꞌihʉ, pɛ ꞌda xtín jamansu nꞌda ngu 
nꞌda. 26 Janangueꞌa nuꞌbʉ nꞌdaxɛqui 
ma jąꞌihʉ xʉn ʉ, ya ꞌda nan ʉ tho 
gätho ma jąꞌihʉ bʉya. O nuꞌbʉ nꞌda 
ra xɛqui ngue hin hapʉ i sä, ya di 
johya gätho ma jąꞌihʉ bʉya. 27 Pɛ 
guim bɛm̨hbʉ nangue nim pɛtihʉ, 
nɛ gueꞌa rá jąꞌi ra Cristo a, nɛ 
nꞌda ngu nꞌda ahʉ tenguꞌbʉ nꞌda a 
nꞌdaxɛqui ahʉ rá jąꞌi ra Cristo. 28 Nɛ 
ngubʉ bi zän Oją nangue ram pɛti 
dí øthʉ, ngue ꞌbɛꞌa ní ꞌbɛfi dí øthʉ 
nꞌda ngu nꞌdajʉ. Nɛ nuꞌʉ yʉ́ ꞌbäihʉ 
ra Cristo manꞌda bi tsꞌänbi da 
hnumansu ʉ. Nɛ nu yʉ́ pøngahyą 
Oją, nɛꞌʉ bi tsꞌänbi da hnumansu 
ʉ, pɛ hinga ꞌdaꞌigu. Nɛ ná hyu bʉya 

yʉ xänbate nangue rám hman Oją, 
nɛ bi tsꞌänbi nɛꞌʉ da hnumansu ʉ, 
pɛ hinga ꞌdaꞌiguhʉ ʉ miꞌda. Nɛꞌʉ 
miꞌda i øtꞌ yʉn tꞌøtꞌe mixte, nɛꞌʉ 
miꞌda i øthe yʉ hyɛn̨ni, pɛ nɛꞌʉ 
miꞌda toꞌo i fäx yʉ́ miꞌyɛc̨ꞌyɛįhʉ 
nangue ran huɛc̨ate ørpe, nɛꞌʉ 
miꞌda yʉ ngʉrbi di manda ram pɛti, 
nɛꞌʉ toꞌo ꞌdahma ꞌdanꞌyo bʉ na yą 
ngue yʉ nde hingam fądi, gätho bi 
tsꞌänba yʉ́ ꞌbɛfi nꞌda ngu nꞌda. 29 Pɛ 
ha gätho ahʉ ni ꞌbäihʉ ra Cristo 
ꞌbʉ, uague yʉ́ pøngahyą ahʉ Oją 
ꞌbʉ, uague guí ɛm̨hbʉ gätho gan 
xänbatehʉ, uague gätho gui ꞌyøthʉ 
yʉn tꞌøtꞌe mixte ꞌbʉ. 30 Ha gätho 
i ja ni tsꞌɛdihʉ ngue gui xoxhʉ yʉ 
hyɛn̨ni, uague gä ꞌdahma ꞌdanꞌyo 
yʉ nde guí yąhʉ, ha gätho guí pądi 
guim mamhbʉ ꞌbɛꞌa nam bønꞌʉ yʉ 
nde xʉn hɛį. Nɛ majuąni dí xi ahʉ 
ngue hinꞌna. 31 Pɛ dami hyomhbʉ 
Oją ngue di ꞌda ahʉ ra tsꞌɛdi ndaꞌa 
manꞌda dí fäx ni mijąꞌihʉ. Pɛ nuya 
ga utꞌahʉ manꞌda ra ꞌbɛfi ꞌbɛꞌa ctí 
fäx ni mijąꞌihʉ pɛ xinda gue miꞌda.

Nangueꞌa ran huɛc̨ate

13  Pɛ nuꞌbʉ gä xcán yąhʉ yʉ́ 
nde yʉ jąꞌi, o tengu bʉ na 

yą ʉ yʉ́m ꞌbɛhni Oją mahɛt̨sꞌi, pɛ 
nuꞌbʉ hinꞌyʉ man huɛc̨atehʉ, hin te 
ní mba tho ꞌbɛꞌa dí øthʉ ꞌbʉ, tengu 
thoho nꞌda ra dambu o gueꞌʉ yʉ 
xitꞌɛgui zʉntho nɛ ndetho ɛm̨mɛ 
xʉn hɛį. 2 Nɛ madagueꞌbʉ i ja ma 
tsꞌɛdihʉ gam mamhbʉ ram hma 
ngue dím pøngahyąhʉ nangue 
Oją, pɛ nuꞌbʉ hin dadí huɛj̨ʉ to dí 
xihmbʉ ram hma, nte ní mba tho. 
O nuꞌbʉ xcá pąhmbʉ ꞌbɛꞌa gätho 
an tꞌągui nangue Oją, o gueꞌbʉ xcá 
pąhmbʉ ꞌbɛꞌa gätho manꞌda xʉn 

hɛį, o nuꞌbʉ ga pąhmbʉ da tꞌørcahʉ 
a dí äfʉ Oją, nɛꞌʉ yʉ tꞌøhø da zä 
da ꞌuegue, pɛ nuꞌbʉ hinꞌyʉ man 
huɛc̨atehʉ, hin te dadí muhʉ ꞌbʉ. 
3

 O nuꞌbʉ xcá unhdʉ yʉ hyoya ꞌbɛꞌa 
gätho dí pɛshʉ, pɛ nuꞌbʉ hin dá 
bɛm̨hbʉ a ran huɛc̨ate, ya nte dá 
tąhmbʉ bʉ na nu Oją ꞌbʉ. Nɛ ma 
xinda gueꞌbʉ gätho ma jąꞌihʉ xcá 
umhbʉ ngue xtín zø, pɛ nuꞌbʉ him 
bin ja man huɛc̨atehʉ, ya nte dá 
tąhmbʉ bʉya nangue rán jąpi Oją. 
4

 Pɛ nuꞌa ran huɛc̨ate nam bøni, ra 
yembʉi, nɛ hin din xømbʉi, nɛ hin 
din sɛya, nɛ xín ná yątꞌa ngue ja rá 
tsꞌɛdi, xíngui honi da tꞌɛs̨pa zɛhɛ. 
5

 Nɛ nu ran huɛc̨ate nam bøni, pɛspa 
rá sä rá mijąꞌiui, nɛ hingui honi 
nangue rán hosɛ pɛ i honba ran ho 
rá mijąꞌiui. Nɛ hingui sämanꞌʉ, nɛ 
hingui ørpa ra güɛnda ran tsꞌo bi 
tꞌørpe ꞌbʉ majuąni ja rán huɛc̨ate. 
6

 Nɛ nuꞌʉ di huɛc̨ yʉ́ mijąꞌihʉ, hin di 
johya ꞌbʉ ꞌboꞌo in nu i øtꞌ ra tsꞌoqui, 
pɛ ɛm̨mɛ di johya ꞌbʉ ꞌboꞌo in nu 
i tɛnꞌna ra ꞌyu majuąni. 7 Nɛ nuꞌa i 
ja rán huɛc̨ate, hingui sumanhɛį di 
huɛc̨ꞌa nꞌda, madagueꞌbʉ i ørpa ran 
tsꞌo. Nɛ hinjąmꞌbʉ ɛc̨ꞌyɛį ꞌbʉ tꞌɛm̨bi 
øtꞌ ran tsꞌo a to di huɛq̨ui. Pɛ nuꞌbʉ 
i pądi bi ꞌyøtꞌ ran tsꞌo, i tøꞌmi din 
ꞌyomfɛn̨i. Nɛ hinjąmꞌbʉ ɛꞌtsꞌa ní ꞌyøtꞌ 
ran huɛc̨ate. 8 Pɛ nuꞌʉ ꞌda gä dí øthʉ 
ya, da zøni da zɛꞌʉ. Nguetho da zøn 
ra pa ngue njom mam pøngahyą 
nangue Oją, nɛ njom mam ma 
nangue miꞌda yʉ nde ꞌdahma 
ꞌdanꞌyo ngue hingam fądi. Nɛ nuꞌʉ 
toꞌo i ja yʉ́ tsꞌɛdi da ma ꞌbɛꞌa gätho 
xʉn hɛį da fądi nangue Oją, pɛ him 
ma manꞌʉ, ꞌbʉ ya gätho ga pąhmbʉ 
xʉn ho. 9 Pɛ nuya nu toꞌo bin tꞌunni 
da manꞌa xʉn hɛį, pɛ hinga gätho 

i pądi xʉn ho nangue Oją. Nɛꞌʉ to 
bin tꞌunni dim pøngahyą, pɛ hinga 
gä im ma. 10 Nɛ nuꞌa dí øthʉ ya 
ngue dí ꞌbʉhmbʉ yʉ pøngahyą, pɛ 
ya him ma homhbʉ ꞌbʉ dá pąhmbʉ 
xʉn ho, nguetho hinga gätho im 
manꞌʉ. 11 Nɛ tenguꞌbʉ mán tꞌʉhnihʉ, 
dá yąhʉ tengu bʉ na yą yʉ tꞌʉhni, 
nɛ ngubʉ dám bɛm̨hbʉ, tengu bʉ 
nam bɛn̨ yʉ tꞌʉhni. Nɛ nuꞌbʉ mán 
dąnꞌyohʉhʉ bʉya, ya dá bɛm̨hbʉ 
ngue ga sohmbʉ ꞌbɛꞌa gätho mí 
øthʉ ꞌbʉ mán tꞌʉhnihʉ. 12 Nɛ gueꞌa 
dí øthʉ yʉ pa i jabʉ a ya, nɛ hingui 
sä gan nuhʉ ꞌbɛꞌa di ja Oją. Tengu 
thoho ꞌbʉ dí hɛt̨hʉ nꞌda ran hyɛd̨ä 
hingui di nɛqui xʉn ho rá hmi nꞌda 
ra jąꞌi. Pɛgue da zøni ngue da zä ga 
pąhmbʉ xʉn ho ꞌbʉ dá nusɛhʉ Oją. 
Nuya hingui sä ga pąhmbʉ xʉn ho 
ha in ja, pɛgue da zøni ga pąhmbʉ 
xʉn ho, tengu thoho Oją i pąjʉ 
ya. 13 Pɛ hyu i jajʉ ngue hinjąmꞌbʉ 
ga juahmbʉ. Nuꞌa nꞌda, ngueꞌa ga 
pąhmbʉ majuąni da ꞌyøtꞌa ran ho bi 
man Oją, nɛ nuꞌa ná yoho ngueꞌa ga 
tømhbʉ a i mam bʉya, ná hyu bʉya, 
ngue a ran huɛc̨ate. Nɛ manꞌda 
xʉn ngu di muui ran huɛc̨ate xinda 
gueꞌʉ miꞌda i hmangua.

Nangueꞌʉ ꞌdahma ꞌdanꞌyo bʉ na yą

14  Pɛ manꞌda ga humbi ga 
øthʉ ran huɛc̨ate. Nɛ a 

manꞌda di bɛn̨gahʉ rá Hogandąhi 
Oją, dam pøngahyąhʉ ga mamhbʉ 
rám hman Oją. Nɛ mꞌbɛjua tsꞌʉ 
da zä ga øthʉ miꞌda yʉ ꞌbɛfi di 
bɛn̨gahʉ rá Hogandąhi Oją bʉya. 
2

 Pɛ nuꞌʉ toꞌo i yą nꞌda ra nde 
hingam fądi, høntꞌa Oją da zä din 
yąui, nɛ hinga gueꞌʉ yʉ jąꞌi i yąhʉ. 
Nguetho njongui øde ꞌbɛꞌa im ma. 

Nɛ masque rá Hogandąhi Oją di 
bɛn̨bi, pɛ ntꞌągui thoho. 3 Pɛ nuꞌʉ 
toꞌo dim pøngahyą nangue ra nde 
ngueꞌa mfądi, i xih yʉ́ mijąꞌihʉ, nɛ 
da zä di japi din te yʉ́ mbʉi, nɛ 
di zɛrpa yʉ́ mbʉi, nɛ ɛm̨mɛ di un 
ran johya yʉ́ mbʉi. 4 Pɛ nuꞌʉ toꞌo 
i yą nꞌda ra nde ngue hingam fądi, 
masque di zɛsɛ rá mbʉi, pɛ nuꞌʉ 
to dim pøngahyą, gä di zɛꞌʉ yʉ́ 
miꞌyɛc̨ꞌyɛihʉ. 5 Nɛ dín ndehmagä 
gätho ahʉ gan yąhʉ ꞌdahma ꞌdanꞌyo 
yʉ nde. Pɛ ɛm̨mɛ manꞌda dín nde 
ahʉ gätho gui mamhbʉ rám hma 
Oją nangue ra nde ngue mfądi. 
Nguetho manꞌda xʉn ho a, xinda 
gueꞌbʉ gan yąhʉ miꞌda yʉ nde 
gue nꞌdanꞌyo hinda hønꞌbʉ da zä 
gui mamhbʉ ꞌbɛꞌa nam bønꞌa gá 
mamhbʉ, nɛ gätho din te yʉ́ mbʉi 
yʉ ꞌyɛc̨ꞌyɛi bʉya. 6 Jannangueꞌa 
ma zi cuꞌahʉ, xiꞌbʉ høntꞌʉ yʉ 
nde hingam fądi gam mangä ꞌbʉ 
dá mbagä bʉ, ꞌbɛꞌa ním fätsꞌi ga 
øtꞌahʉ ꞌbʉ. Pɛ manꞌda xʉn ho ꞌbʉ 
ga xänꞌnahʉ rám hman Oją nangue 
ma ndesɛhʉ, nɛ ga ꞌda ahʉ nꞌda ran 
ꞌyomfɛn̨i hin guí pąhmbʉ, nɛ ga 
xänꞌnahʉ ꞌbɛꞌa bi ꞌyurcä Oją. 7 Nɛ 
gam bɛm̨hbʉ ꞌbɛꞌa i øtꞌ yʉm ꞌbixtꞌi 
nɛ yʉ ꞌbida. Nuꞌʉ hingui ja yʉ́ te 
pɛ i yą. Pɛ nuꞌbʉ hingui pømanho 
a im ma, ya hingam fądi ꞌbɛꞌa ní 
ꞌbɛi a bʉya, nguetho ꞌda nan gɛt̨ho. 
8

 Nɛ ngutho nꞌda ra thʉxi bʉ ja ra 
sʉi, da ma xʉn ho a ra ꞌbɛi ngue 
dín tunh yʉ dofʉi. Pɛ nuꞌbʉ hin da 
mba mꞌbixtꞌi xʉn ho, njon da bądi 
ꞌbɛꞌa nam bøni, nɛ njon din sä da 
mba ra tuhni. 9 Nɛ ngutho ahʉ ꞌbʉ 
hin guí yąhʉ nꞌda ra nde ntꞌøde xʉn 
ho, hague dán zä da fądi ꞌbɛꞌa guím 
mamhbʉ. 10 Nɛ masque ɛm̨mɛ xʉn 

ngu yʉ nde i ja ua ja ra ximhäi, nɛ 
gätho xʉn ho ꞌbʉ ꞌboꞌo i pądi ꞌbɛꞌa 
nam bøni. 11 Pɛ nugä, nuꞌbʉ hin 
dí pą a ra nde ní tsꞌoqui, ya xcá 
øtꞌbe tenguꞌbʉ nꞌda an ꞌdanni ma 
hniniꞌbe, nɛ hingui sä dam pąꞌbe. 
12

 Nuꞌa guí ndehʉ ɛm̨mɛ din ja ni 
tsꞌɛdihʉ nangue rá Hogandąhi Oją, 
pɛ dami ꞌyäfʉ ꞌbɛꞌa ní tsꞌɛdi da zä 
dín te yʉ́ mbʉi gätho yʉ ꞌyɛc̨ꞌyɛi 
guí ꞌbʉhmbʉ. 13 Nuꞌbʉ nꞌda ra jąꞌi 
din yą manꞌda ra nde hingam fądi, 
pɛ da ꞌyäp rá tsꞌɛdi Oją da zä da ma 
ꞌbɛꞌa nam bøni. 14 Nuꞌbʉ dí yąꞌbe Oją 
nangue manꞌda ra nde nꞌdanꞌyo, go 
i yą rá Hogandąhi Oją i o ma mbʉi, 
pɛ hin dí thocpa ran ꞌyomfɛn̨i ʉ 
miꞌda ꞌbʉpʉ, ngue ꞌbɛꞌa nam bønꞌa 
dí ma. 15 ꞌBɛꞌa xʉn ho ga øtꞌe. Pɛ 
ndeꞌbʉ dan yąꞌbe Oją nangue rá 
Hogandąhi, pɛ i jatho ga japi da bą 
ʉ miꞌda ꞌbʉpʉ ngue ꞌbɛꞌa nam bøni. 
Nɛ ngutho ꞌbʉ dan tuh yʉ thuhu, 
ga ɛs̨pa Oją nangue rá Hogandąhi, 
pɛ guextaꞌa i jatho ga bɛn̨i ꞌbɛꞌa 
nam bøni, nɛ ga japi da bɛn̨ꞌʉ miꞌda 
bʉya. 16 Nguetho nuꞌbʉ guí ɛs̨pahʉ 
Oją nangue nꞌda ra nde hingam 
fądi, nɛ madagueꞌbʉ di bɛn̨ꞌnahʉ 
rá Hogandąhi Oją, pɛ nuꞌʉ ꞌda hin 
da zä gui comhbʉ a ram hma ꞌbɛꞌa 
gní ꞌyɛs̨pahʉ Oją, nguetho hingui 
pądi ꞌbɛꞌa nam bønꞌa guí mamhbʉ. 
17

 Nɛ madagueꞌbʉ majuąni guídí 
unhdʉ ra jamadi Oją gueꞌbʉ 
nꞌdanꞌyo ra nde guí yąhʉ, pɛ hin 
guídí zɛrpahʉ yʉ́ mbʉi ni mijąꞌihʉ, 
ngue nɛꞌʉ dí un ra jamadi Oją. 
18

 Jamadi Oją nguetho manꞌda i 
sä dan yągä yʉ nde hingam fądi 
xinda gue ahʉ. 19 Pɛ nu bʉ ja yʉm 
pɛti, madagueꞌbʉ høntꞌi cʉtꞌa thoho 
yʉm hma ga ma gueꞌʉ ntꞌøde xʉn 

ho, pɛ manꞌda xʉn ho, xinda gueꞌbʉ 
ga ɛn̨a ga mam bʉ ꞌdɛtꞌa mahuąhi 
yʉm hma gueꞌʉ hingam fądi ꞌbɛꞌa 
nam bøni. Nguetho dín nde ga 
xänba yʉ cu. 20 Ma zi cu ahʉ, o guí 
øthʉ tenguꞌbʉ gyʉ́ tꞌʉhni ahʉ, pɛ 
damín ꞌyomfɛn̨ihʉ xʉn ho ꞌbɛꞌa 
manꞌda xʉn ho gui ꞌyøthʉ bʉ ja 
nim pɛtihʉ. Nguetho gyʉ dąjąꞌihʉ, 
madagueꞌbʉ i tꞌɛn̨ꞌahʉ gyʉ ꞌuɛrehʉ 
ngueꞌa hin guí nde gui ꞌyøthʉ yʉ 
tsꞌoqui. 21 Bi ꞌyɛm̨ bʉ ja rá tꞌohni 
Oją: “Madagueꞌbʉ dá japi bá ɛh̨ yʉ 
ꞌdamhnini ngue ꞌdanꞌyo bʉ na yą, 
ngue da zo ʉ ꞌbʉcua, pɛ ngutho him 
bi ꞌyʉrpa ra güɛnda a dám mangä 
ʉ,” biꞌ yɛn̨ Oją. 22 Janangueꞌa ga 
pąhmbʉ nꞌda ra hmɛpya ꞌbʉ ꞌboꞌo 
din yą manꞌda ra nde nꞌdanꞌyo, i 
uh rá tsꞌɛdi Oją, hndepe da ꞌyɛc̨ꞌyɛi 
ʉ hingui nde da ꞌyɛc̨ꞌyɛi. Nɛ hinga 
gueꞌʉ yʉ ꞌyɛc̨ꞌyɛi i pa ntꞌørpe yʉ 
hmɛpya. Pɛ nu ra tsꞌɛdi ngue da 
man rám hman Oją nangue yʉ́ 
ndesɛ ʉ, xʉn ho ngueꞌa da xänbi 
gätho yʉ ꞌyɛc̨ꞌyɛi, nɛ hin nangueꞌʉ 
ɛm̨mɛ xʉm mɛ yʉ́ mbʉi, hingui 
nde da ꞌyɛc̨ꞌyɛi. 23 Pɛ xiꞌbʉ bim pɛti 
gätho yʉ ꞌyɛc̨ꞌyɛi nɛ gätho ꞌdahma 
ꞌdanꞌyo yʉ nde i yą, nɛ da zøm bʉ 
ꞌda ngue hing yʉ ꞌyɛc̨ꞌyɛi, o gueꞌʉ 
hinga na pądi xʉn ho. Ha hin guím 
bɛm̨hbʉ ngue da ꞌyɛn̨ꞌahʉ guí jąthʉ. 
24

 Pɛ nuꞌbʉ gätho guí mamhbʉ rám 
hma Oją ngue ra nde mfądi, nɛ da 
yʉrpʉ ꞌda hing yʉ ꞌyɛc̨ꞌyɛi o gueꞌʉ 
hinga na pądi xʉn ho. Nɛ da bąsɛ 
bʉya ngue ja yʉ́ tsꞌoqui, nɛ da bądi 
ꞌbɛꞌa i ja yʉ́ mbʉi zɛhɛ ꞌbʉ bi ꞌyøꞌa 
guí mamhbʉ. 25 Nɛ nuꞌa ntꞌągui bʉ 
mbo yʉ́ mbʉi da japi di nɛqui xʉn 
ho. Nɛ din dąnyahmu nɛ da ꞌyäp 
rá punbi Oją bʉya. Nɛ da ꞌyɛn̨a: 

“Majuąni maha guí ꞌbʉhmbʉ Oją,” 
da ꞌyɛm̨ bʉya.

Da tꞌøtꞌe xʉn ho a ram pɛti
26

 Nuya, ma zi cu ahʉ, dín nde 
ga xi ahʉ ꞌbɛꞌa manꞌda xʉn ho gui 
ꞌyøthʉ ꞌbʉ guídím pɛtihʉ. Pɛ ndeꞌbʉ 
ꞌbɛ guim bɛm̨hbʉ ꞌbɛꞌa dín te yʉ́ 
mbʉi gätho yʉ ꞌyɛc̨ꞌyɛi, nɛ da zä gan 
tuhmbʉ nꞌda ra thuhu guín nde gan 
tuhmbʉ bʉya, o gue nꞌda ram hma 
guín nde gan xänbatehʉ, o gue nꞌda 
ram hma bi bɛn̨ꞌnahʉ Oją ngue gui 
mamhbʉ, o nꞌda ram hma guí nde 
gui mamhbʉ nꞌda ra nde hingam 
fądi ꞌbɛꞌa nam bøni, pɛ gueꞌbʉ di 
ꞌbʉi toꞌo da man a ꞌbɛꞌa nam bøni 
ngue hingam fądi. 27 Pɛ nuꞌbʉ guí 
yąhʉ manꞌda ra nde nꞌdanꞌyo, høntꞌʉ 
yonjąꞌi din yą, nɛ nuꞌbʉ xʉn ngu, 
hyunjąꞌi. Nɛ hinga nꞌdatꞌa ra ora din 
yą gätho. Nubʉya i jatho dim ꞌbʉꞌa 
nꞌda da ma ꞌbɛꞌa nam bøn a bi hma. 
28

 Pɛ nuꞌbʉ njongui ꞌbʉpʉ nꞌda i 
pądi da ma ꞌbɛꞌa nam bønꞌa bi hma, 
manꞌda xʉn ho ꞌbʉ nte da mam bʉ ja 
nim pɛtihʉ. Da zä din yą, pɛ nꞌdanni 
din yąsɛui Oją. 29 Ximangutho ʉ i 
man rám hman Oją nangue ra nde 
mfądi, din yą yoho o hyu. Nɛ nuꞌʉ 
toꞌo bin tꞌun ra tsꞌɛdi da bądi ꞌbɛꞌa 
nam bønꞌa ram hma, da mam ꞌbʉ 
hingui ho, ua gueꞌbʉ xʉn ho. 30 Nɛ 
nuꞌbʉ i hupʉ nꞌda bi bɛn̨ba Oją da 
ma ꞌbɛꞌa im bɛn̨i da ma, pɛ ꞌbɛ di 
jua a i yą bʉ, nɛ gui jafʉ din yą a 
manꞌda bʉya. 31 Janangueꞌa da xøtꞌa 
gan yąhʉ ꞌdahmi ꞌdatho, nɛ gätho 
ahʉ toꞌo gätho di bɛn̨ba Oją din yą. 
Nubʉya tengu ꞌbʉ gán niyąbahʉ 
yʉ cu nangue yʉ́ mbʉi nɛ gätho da 
hyą yʉ tsꞌɛdi yʉ́ mbʉi bʉya. 32 Nuꞌʉ 
to i man rám hman Oją i jatho da 

ząmzɛhɛ rá mbʉi zɛhɛ, madagueꞌbʉ 
Oją bi bɛn̨bi din yą, pɛ jatho da 
døꞌmi tsꞌʉ, ꞌbɛ din yą a manꞌda. 
33

 Nguetho nde Oją da tsꞌänni ꞌbɛꞌa 
gätho din ja bʉ, nɛ hinga ꞌda ni 
thąs thoho ꞌbɛꞌa gätho i øtꞌ Oją. Nɛ 
in jabʉ i tꞌøtꞌe hønbʉ go hapʉ i ja 
yʉ́m pɛti ma miꞌyɛc̨ꞌyɛihʉ. 34 Nɛ nu 
yʉ xisu hingui sä din yą bʉ ja yʉ 
dąmpɛti, nguetho hinꞌyʉ yʉ́n tꞌɛd̨i 
din yą ʉ, nɛ i jatho da ꞌyøꞌa ꞌbɛꞌa da 
sifi, nɛ hin dim ꞌbɛtꞌo, tengu i mam 
bʉ ja rá tꞌohni Oją. 35 Nɛ nuꞌbʉ in 
nde da ꞌyänni ꞌbɛꞌa nam bøn a hmam 
bʉ, i jatho da ꞌyänꞌna rá ndø bʉ ja 
rá ngusɛ, nguetho hin di nɛcmanho 
ꞌbʉ i yą nꞌda ra xisu bʉ ja ram pɛti. 
36

 Ha guím bɛm̨hbʉ gá dʉmzɛhɛhʉ 
rá ꞌbɛfi Oją, ngue guí ɛm̨hbʉ da 
zä gui sänzɛhɛhʉ ꞌbɛꞌa gui ꞌyøthʉ. 
Uague guím bɛm̨hbʉ hønꞌadahʉ gá 
hyąmhbʉ a ram hma. 37 Pɛ nuꞌbʉ 
majuąni bi ꞌda ahʉ rá tsꞌɛdi Oją 
gui mamhbʉ rám hma, o gueꞌbʉ 
majuąni bin ꞌda ahʉ nin ꞌyomfɛn̨ihʉ 
nangue rá Hogandąhi Oją, nuꞌbʉ, 
jatho gui ꞌyøthʉ a dá otꞌahʉ ꞌbʉ, 
nguetho rá manda ra Hmu a. 38 Nɛ 
nuꞌbʉ ꞌboꞌo hingui nde da ꞌyøꞌa dá 
otꞌahʉ, pɛ hingui sä gui ꞌyʉrpahʉ 
ra güɛnda a. 39 Janangueꞌa ma zi cu 
ahʉ, manꞌda ɛm̨mɛ gui hyumbi gui 
mamhbʉ rám hman Oją nangue ra 
nde mfądi. Pɛ hin gui hɛcpahʉ toꞌo 
in nde din yą manꞌda ra nde. 40 Pɛ 
gan ꞌyomfɛn̨ihʉ xʉn ho, nɛ ꞌdarpʉ dí 
mba gui ꞌyøthʉ, nɛ hinga ꞌda dí thąs 
thoho ꞌbɛꞌa gätho gui ꞌyøthʉ.

Bi ndantsꞌ mahønꞌa ra Cristo

15  Nuya ma zi cuꞌahʉ, dín 
nde ga xi ahʉ mahønꞌa 

ran ho maꞌdaꞌyo, tengu dá xi ahʉ 

mam ꞌbɛtꞌo. Nɛ gueꞌa ram hma gá 
hyąmhbʉ, nɛ gueꞌa gním ꞌbähmbʉ 
xʉn ho a. 2 Nɛ guetꞌa ram hman a 
gní yąn ni tehʉ a ꞌbʉ guidí thoqui 
gui tɛn thohohʉ a dá xi ahʉ. Pɛ 
nuꞌbʉ hinꞌna, säti tho guí ɛm̨hbʉ 
guí øthʉ ꞌbʉ. 3 Nɛ dá ja ahʉ gá 
pąhmbʉ a ram hma bin ꞌdacä ngue 
manꞌda jatsꞌɛdi tho ga pąhmbʉ. 
Ngue dá xänꞌnahʉ bi du ra Cristo, 
bi hoga ma tsꞌoquihʉ, tengu thoho 
mán tꞌoꞌtꞌi bʉ ja rá tꞌohni Oją. 4 Bi 
tꞌägui, nɛ bi xox Oją ꞌbʉ ná hyupa, 
tengu thoho mí mam bʉ ja rá 
tꞌohni Oją. 5 Nɛ nuꞌbʉ mi dąmbɛn̨i 
ra Cristo, mꞌbɛtꞌo bin ꞌyusɛ bʉ ꞌbʉh 
ra Pedro, nɛ mꞌbɛjua bʉya bi nu 
miꞌda yʉ́ xädi. 6 Nɛ mꞌbɛjua bʉya xø 
ꞌbexque bi nɛqui bʉ ꞌdarpʉ mídím 
pɛti cʉtꞌa ciɛnto yʉ cu. Nɛ ɛm̨mɛ 
xʉn ngu i ꞌbʉtho ʉ ya, madagueꞌbʉ 
xʉn du ʉ ꞌda. 7 Nɛ mꞌbɛjua bi nu 
ra Jacobo, nɛ mꞌbɛjua mahønꞌa 
bi nu gätho ʉ yʉ́ ꞌbäihʉ. 8 Pɛ rán 
zɛgui thoho nɛcä bi zä dá nugä ra 
Cristo bʉ ꞌyu. Nɛ ɛm̨mɛ xʉn hɛį bʉ 
dá ɛc̨ꞌyɛigä a ram ꞌbʉi maꞌdaꞌyo, 
tenguꞌbʉ nꞌda ra ꞌuɛre hingui sä 
dim ꞌbʉi, nɛ ɛm̨mɛ din ʉnbi. 9 Nɛ 
him man zäꞌbe ngue xtá tꞌɛn̨gä ma 
ꞌbäiꞌbe ra Cristo, nɛ manꞌda tsꞌʉtho 
dadí muꞌbe xinda gueꞌʉ miꞌda 
yʉ́ ꞌbäihʉ, nguetho ɛm̨mɛ dá ʉnbä 
ʉ yʉ́ ꞌyɛc̨ꞌyɛi Oją. 10 Pɛ nu Oją rá 
mate zɛhɛ bi jaqui tengu dín jagä 
ya. Nɛ hinga säti thoho rá mate 
Oją bi ꞌyørque, nguetho ɛm̨mɛ dá 
humbi xinda gue gätho miꞌda yʉ́ 
ꞌbäihʉ ra Cristo. Pɛ hinga guecä dá 
øtꞌ ra ꞌbɛfi, nɛ gueꞌa rá mate zɛhɛ 
Oją bi zɛqui dá øtꞌe. 11 Madagueꞌbʉ 
guecä o gueꞌʉ miꞌda bi xänꞌnahʉ, pɛ 
nꞌdatꞌa ram hma dí mamhbe ngue 

bi du ra Cristo nangue ma tsꞌoquihʉ, 
nɛ bi xox Oją ꞌbʉ mi du. Nɛ gueꞌa 
ram hma gá ꞌyɛc̨ꞌyɛihʉ a.

Da xox Oją ʉ xʉn du
12

 Pɛ xi a ram hma dí mamhbʉ, 
ngue bi dąmbɛn̨i ra Cristo ꞌbʉ mí 
du, pɛ hanja gní ꞌyɛm̨hbʉ ꞌda ahʉ 
bʉya, ngue hingui sä da dąmbɛn̨i 
ʉ xʉn du. 13 Nuꞌbʉ hin da dąmbɛn̨i 
ʉ xʉn du, pɛ xinga gueꞌa ra Cristo 
xtán dąmbɛn̨i ꞌbʉ, nɛ guextaꞌa ya 
xʉn du a ya ꞌbʉ. 14 Nɛ nuꞌbʉ hin 
xtán dąmbɛn̨i a ra Cristo, hinꞌyʉ 
rá tsꞌɛdi a ram hma dí mamhbʉ 
ꞌbʉ, nɛ ndetho guí ꞌyohʉ bʉ ꞌbʉ. 
15

 Nɛ nuꞌbʉ ngubʉ guím bɛm̨hbʉ 
ngue hingui sä da dąmbɛn̨i ʉ xʉn 
du, guí nubɛthąni gahe ꞌbʉ ngue 
dí mamhbe bi xox Oją a ra Cristo 
ꞌbʉ mi du. 16 Nuꞌbʉ hingui sä da 
dąmbɛn̨i nꞌda ra du, pɛ xínga gue 
a ra Cristo xtán zä xtán dąmbɛn̨i 
ꞌbʉ. 17 Nɛ nuꞌbʉ guextaꞌa ra du a 
ra Cristo, säti thoho guí ɛc̨ꞌyɛihʉ 
a ꞌbʉ, nɛ guextaꞌa him mahoqui ni 
tsꞌoquihʉ ꞌbʉ. 18 Nɛ nuꞌbʉ ngubʉ 
guím bɛm̨hbʉ, pɛ nɛꞌʉ yʉ ꞌyɛc̨ꞌyɛi 
xʉn du bʉ ja rá ꞌyɛ ra Cristo, nɛ má 
zä dim ꞌbɛpʉ ꞌbʉ Oją ꞌbʉ, gueꞌbʉ 
ya má zä bim ꞌbɛ a ra Cristo ꞌbʉ 
mí du. 19 Pɛ nuꞌbʉ høntya dí nuhʉ 
ran ho nangue ra Cristo, ha hin 
guím bɛm̨hbʉ ga nuhʉ manꞌda ran 
ho ꞌbʉ dá tuhʉ ꞌbʉ. Pɛ huɛh̨igahʉ 
ꞌbʉ nte ga nuhʉ, xinda gueꞌʉ gä 
miꞌda yʉ jąꞌi ngue nte mbɛn̨i da nu. 
20

 Pɛ majuąni maha bi dąmbɛn̨i ra 
Cristo ꞌbʉ mí du. Nɛ tenguꞌbʉ rá 
mbʉdi nꞌda ra thą bi sopʉ ja nꞌda 
ra huąhi, nɛ gueꞌa nam bøni ngue 
da xox Oją ʉ toꞌo gätho i ꞌbʉhmi ra 
Cristo. 21 Tengu thoho ꞌbʉ mí dʉmpꞌ 

ran dąte ua ja ra ximhäi nꞌda ran 
ꞌyohʉ, ngue ra Adán, nɛ ngutho a 
manꞌda ran ꞌyohʉ ngue ra Cristo, bi 
dʉꞌmi ngue da ndantsꞌ mahønꞌa yʉ 
du. 22 Nɛ tengu tho ʉ gätho bi xąnd 
ra Adán, gätho i tu, pɛ nu gätho 
di xąnd ra Cristo, gätho da mba 
nsotsꞌi. 23 Pɛ hinga gätho nꞌdatꞌa 
ra ora da mba nsotsꞌi, nguetho rá 
mbʉdi a ra Cristo, nɛ nuꞌbʉ bá ɛh̨ ra 
Cristo, gätho ʉ xʉ huahni da mba 
nsotsꞌi mꞌbɛjua. 24 Nɛ nubʉya, ba 
ɛh̨ rá pa ran zɛgui. Nguetho nuꞌa ra 
Cristo xí dąpi ꞌbɛꞌa gätho má tsꞌɛdi, 
ngue yʉ́n sʉihʉ Oją, nɛ gätho toꞌo 
i hąsɛ yʉ́n tꞌɛd̨i, nɛ toꞌo di manda 
zɛhɛ, ngueꞌʉ yʉ jąꞌi nɛꞌʉ yʉ zįthu. 
Nɛ nuꞌbʉ ya bi dąha, di unꞌna Oją 
rá Ta rá tsꞌɛdi mahønꞌa. 25 Nguetho 
nu ra Cristo, im Hmutsꞌʉtꞌabi ya, 
nɛ gueꞌbʉ go bi dąha di ꞌbɛrpa yʉ́ 
tsꞌɛdi ʉ gätho yʉ́n sʉihʉ. 26 Nɛ nuꞌa 
ran dąte ran zɛgui thoho da dąpi, 
nɛ má zä dim ꞌbɛ a bʉya. 27 Tengu 
bi mam bʉ ja rá tꞌohni Oją, di japi 
da dąh ra Cristo ꞌbɛꞌa gätho má 
tsꞌɛdi i ja. Pɛ njon da bɛn̨i nɛꞌa Oją 
rá Ta da dąpi, nguetho guesɛ bi 
un rá tsꞌɛdi ra Cristo a. 28 Nɛ nuꞌbʉ 
gätho bi dą a ra Cristo ʉ ꞌbɛꞌa gä 
ní tsꞌɛdi i ja, nɛ nuꞌa ra Cristo bʉya, 
ngue rá Tsꞌʉntꞌʉ Oją, nɛ din däsɛ bʉ 
ꞌbʉ Oją rá Ta. Nguetho mꞌbɛtꞌo xí 
un rá tsꞌɛdi. Nubʉya da hønsɛ Oją 
din ja rá tsꞌɛdi bʉya. 29 Nɛ manꞌda 
guí øthʉ guídín xixyąhʉ nangueꞌʉ 
xʉn du. Pɛ hanja gní ꞌyɛm̨hbʉ him 
mam ꞌbʉ ʉ xʉn du bʉya. 30 Nɛ hanja 
hin dí su man dątehe, gätho ʉ yʉ 
pa dí ꞌbʉhmbe ua thą, gueꞌbʉ xcá 
pąhmbe hin ga ndanshe mahønꞌa. 
31

 Nɛ majuąni thocpa thoho dadím 
pomꞌbe ran dąte. Nɛ gueꞌa dí xi ahʉ 

a ngueꞌa dín nde ahʉ gui pąhmbʉ 
ꞌbɛꞌa dí øtꞌä. Nguetho ɛm̨mɛ dí 
numanho ahʉ, ma zi cu ahʉ, ngue 
nꞌdatꞌa ma Hmuhʉ ra Jesucristo 
dí ɛc̨ꞌyɛihʉ. 32 Nɛ dá hätꞌi xʉn ngu 
yʉn ʉnbi, nɛ xi ʉ yʉ zate dán 
tunhdäꞌbe ua Éfeso, ngubʉ i ɛm̨b 
yʉ jąꞌi. Pɛ ꞌbɛꞌa ní mba a dá øtꞌä ꞌbʉ 
hin da dąmbɛn̨i ʉ xʉn du. Pɛ nuꞌbʉ 
hin ga ndanshʉ mahønꞌa, mbähä 
dan sihmɛhʉ ya nɛ dam minhdʉ, 
nguetho má zä ga tuhʉ nixudi 
mani. 33 O guídín hyɛhmbʉ da thä 
ahʉ gui tɛnhdʉ yʉ́m hman ʉ ꞌda yʉ 
hyäte, janangueꞌa hin gui ꞌbɛhmbʉ 
yʉ hogan tꞌøtꞌe. 34 Pɛ damin 
ꞌyomfɛn̨ihʉ xʉn ho gui pąhmbʉ 
ndaꞌa ram hma gue majuąni, nɛ 
gui ꞌyɛshʉ yʉ tsꞌoqui bʉya. Nguetho 
guí ꞌbʉhmbʉ ꞌda hinga ná pąhmbʉ 
xʉn ho Oją. Nɛ guehna dí xi ahʉ na, 
janangueꞌa gui pɛsꞌ ni sähʉ.

Hague din ja ꞌbʉ bi 
dąmbɛn̨i ʉ xʉn du

35
 Uague guím bɛm̨hbʉ ꞌda ahʉ 

gui ꞌyängahʉ: “ꞌBɛꞌa di ja ꞌbʉ bi 
dąmbɛn̨i ʉ xʉn du, nɛ ꞌbɛꞌa ní 
ngøcꞌyɛi din ja mahønꞌa.” 36 Pɛ nꞌda 
rán tꞌänni yʉ ꞌyąmbʉi a. Ha hin 
guí nuhʉ ꞌbɛꞌa di ja nꞌda ra hmudä 
ꞌbʉ pa nthuhu ngue i ꞌya rá xi nɛ 
ja da bøxꞌa rá mbʉi bʉya. 37 Nɛ 
høntꞌa go má hmudä guí tuhmbʉ, 
hinga guextaꞌa rá ndä ꞌbʉ bi bøtsꞌe. 
Nguetho gueꞌa rá ndä gá tuhmbʉ, 
nɛ ra paxi bʉ dán go ꞌbʉ bi bøtsꞌe. 
38

 Nɛ høntꞌa go ndaꞌa má hmudä 
da thuhu, gätho yʉ́ xisɛ ꞌbʉ bin ja, 
tengu bi zänba Oją a. 39 Nɛ hinga 
ꞌdaꞌangu ma ngøcꞌyɛihʉ yʉ fani o 
gue yʉ doja o yʉ huą. 40 Nɛ in jabʉ 
ꞌbɛꞌa gätho i ja bʉ mahɛt̨sꞌi nɛ ꞌbɛꞌa 

gätho i ja ua ja ra ximhäi, nuꞌʉ bí ja 
bʉ mahɛt̨sꞌi, nꞌdanꞌyo thoho nán ho 
xinda gueꞌʉ ja ua ja ra häi. 41 Nuꞌa 
rán nɛqui ra hyadi nɛ ra ząna nɛ yʉ 
sø gätho ꞌdahma ꞌdanꞌyo. Nɛ hinga 
ꞌdaꞌangu ʉ yʉ sø, ꞌdahma ꞌdanꞌyo bʉ 
ni nɛqui. 42 Nɛ ngutho nangueꞌbʉ 
bi dąmbɛn̨i yʉ du, nɛ nuꞌbʉ bi tꞌä a 
ra ngøcꞌyɛi, da ꞌya nguetho ntsꞌänbi 
da ꞌya a. Pɛ nuꞌbʉ bi dąmbɛn̨i bʉya 
nɛ hin njąmꞌbʉ da du mahønꞌa. 
43

 Nuꞌa bi tꞌägui hingui ho, pɛ nuꞌa 
da bøtsꞌe ɛm̨mɛ xʉn ho a. Nuꞌbʉ mi 
tꞌägui hinꞌyʉ rá tsꞌɛdi, pɛ nuꞌbʉ mí 
bøtsꞌe, manꞌda ɛm̨mɛ bin ja rá tsꞌɛdi. 
44

 Nuꞌa ra ngø ꞌbʉ mi tꞌägui, ntsꞌänni 
høntꞌua ja ra ximhäi dim ꞌbʉi. Pɛ 
nuꞌbʉ bi bøtsꞌe, ntsꞌänni dim ꞌbʉpʉ 
mahɛt̨sꞌi bʉya. Nɛ guí pąhmbʉ i 
ja ma jąꞌihʉ nangue ra ximhäi, pɛ 
manꞌda i jatho gui pąhmbʉ ngue 
nɛꞌa din ja ma jąꞌihʉ nangue rá 
Hogandąhi Oją. 45 Nɛ gueꞌa in ja 
a tengu mán tꞌoꞌtꞌi bʉ ja rá tꞌohni 
Oją, gue ná nꞌda ra Adán bi tsꞌänni 
bin jąꞌi ua ja ra ximhäi. Pɛ nuꞌa ná 
yoho gueꞌa di un ra temaząi ngue 
njąmꞌbʉ da guadi, gueꞌa ra Cristo a. 
46

 Nɛ mꞌbɛtꞌo dám ꞌbʉhmbʉ nangue 
ma ngøcꞌyɛihʉ ngue høntꞌua ja 
ra ximhäi dim ꞌbʉi. Nɛ mꞌbɛjua 
bʉya dam ꞌbʉhmbʉ nangue ra 
ngøcꞌyɛi ngue ntsꞌänni dim ꞌbʉpʉ 
mahɛt̨sꞌi. 47 Nɛ nu rá mbʉdi ran 
ꞌyohʉ ntꞌøtꞌe nangue ra häi. Nu a 
ná yoho gueꞌa bí ꞌyɛh̨ mahɛt̨sꞌi, ma 
Hmuhʉ ra Cristo a. 48 Nɛ ngutho ma 
ngøcꞌyɛihʉ ua ja ra häi, tengu tho a 
ran ꞌyohʉ ngue bi tꞌøtꞌe nangue ra 
häi. Pɛ nu ma ngøcꞌyɛihʉ mꞌbɛjua 
din ja tengu thoho rá ngøcꞌyɛi a ma 
Hmuhʉ ra Cristo, nuꞌa ran ꞌyohʉ 
bí ꞌyɛh̨ mahɛt̨sꞌi a. 49 Nɛ tengu 

thoho bʉ dá nɛquihʉ nangue ra 
Adán ntꞌøtꞌe ra häi, nɛ ngutho bʉ 
dá nɛquihʉ mahønꞌa nangueꞌa ra 
mɛngu bʉ mahɛt̨sꞌi. 50 Nɛ dín nde ga 
xi ahʉ mahønꞌa, ma zi cu ahʉ, ngue 
nuꞌa man ngøhʉ nɛ ma jihʉ i jajʉ 
ya, hingui sä da gonhui rá tsꞌɛdi 
Oją mahɛt̨sꞌi a. Nguetho nuꞌa hingui 
hätꞌi, hingui sä ꞌdarpʉ da ꞌbɛsꞌui 
a da hyätꞌi hønꞌbʉ go njąmꞌbʉ. 
51

 Pɛ dín nde ahʉ gui pąhmbʉ a 
him mam fądi, ngue hinga gätho 
ga tuhʉ ngue dyʉ́ ꞌyɛc̨ꞌyɛihʉ, pɛ 
gätho da mba ma pärquigahʉ ma 
ngøcꞌyɛihʉ. 52 Nɛ xøgue nꞌdan 
cꞌuɛr̨padätho da ꞌyørcahʉ ꞌbʉ bin 
yą ra thʉxi ꞌbʉ rán zɛgui ra pa. 
Nɛ nuꞌbʉ bin yą ra thʉxi, ꞌbex da 
ndantsꞌi gätho ʉ yʉ ꞌyɛc̨ꞌyɛi xʉn du, 
nɛ din ja yʉ́ ngø him man zä din 
tsꞌoni. Nɛꞌʉ xí du, nɛꞌʉ hin ní du, 
gätho da mba ma pädi. 53 Nɛ nu ma 
ngøcꞌyɛihʉ dí hehʉ ya hin da hyätꞌi, 
janangueꞌa da mba mahoqui ngue 
da hyätꞌi maząi bʉya. Nɛ i ja rán 
dąte a ma ngøcꞌyɛihʉ ya, pɛgue din 
jajʉ a njąmꞌbʉ da du. 54 Nɛ nuꞌbʉ 
bin ja ma ngøcꞌyɛihʉ ngue njąmꞌbʉ 
da du, ya bi jąꞌtsꞌa bi man rá tꞌohni 
Oją bʉya, bi ꞌyɛn̨a: “Pɛ nuꞌbʉ dám 
ꞌbʉhmbʉ mahønꞌa, gueꞌa dí guah 
ran dąte a, nguetho ya bi thąpi.” 
55

 “Hague grán dąte, hapʉ i ja ni 
tsꞌɛdi ya ngue gui hyoje. ꞌBɛꞌa gá 
ja ya thą, nɛ ya guí ɛn̨a xquí tąje.” 
56

 Nɛ nu yʉ́n tꞌɛd̨i Oją nɛ gueꞌʉ 
nám fądi ja ma tsꞌoquihʉ. Nɛ nuꞌa 
ma tsꞌoquihʉ bʉya, gueꞌa ní zä di 
ʉngahʉ ran dąte a. 57 Pɛ jamadi 
gahʉ Oją, nguetho bi jajʉ dá tąfʉ 
ran dąte nangueꞌa ma Hmuhʉ ra 
Jesucristo. 58 Janangueꞌa, ma zi 
cu ahʉ, damín ząmhbʉ bʉ xʉn 

ho nɛ hin hapʉ gui ꞌuehmbʉ bʉ. 
Nɛ gui hyumbi manꞌda manꞌda 
gam pɛhmbʉ nangue rá ꞌbɛfi ra 
Hmu, nguetho guí pąhmbʉ hinga 
säti thoho a, xinda gueꞌbʉ hin ga 
ndanshʉ mahønꞌa.

Nthąqui yʉ mbɛti da ꞌbäx yʉ cu

16  Nɛ nuya dín nde ga xi ahʉ 
ꞌbɛꞌa gui ꞌyøthʉ nangue 

ra mbɛti guídí pɛthʉ, ngue nuꞌa 
rám fätsꞌi ma miꞌyɛc̨ꞌyɛihʉ. Damí 
ꞌyøthʉ tengu thoho dá xicä ʉ ꞌbʉpʉ 
ja yʉm pɛti bʉ Galacia. 2 Ngue 
gätho ꞌbʉ domingo, nꞌda ngu nꞌda 
ahʉ gui hyąjʉ tsꞌʉ a hangu xquí 
tąhmbʉ nhyąto ꞌbʉ nhyąto, gui 
pɛshʉ. Nɛ nuꞌbʉ dá søngä bʉ, ya di 
jabʉ, nɛ hinga ja gui pɛthʉ bʉya. 
3

 Nɛ nuꞌbʉ dá søngä bʉ, ga pɛhndä 
bʉ Jerusalén ʉ yʉn ꞌyohʉ ngue gá 
huanhdʉ. Nɛ ga un ra søcuą da 
gątsꞌi nangue ran zɛngua, nɛ da 
hyąxꞌa xquí pɛthʉ bʉya. 4 Nɛ ꞌbɛ 
dán ꞌyomfɛn̨i ꞌbʉ da zä ꞌnɛqui ga 
mba, ya ꞌdarpʉ dá mbähmbe bʉya.

Bi ma da bøn na ꞌyo ra Pablo
5

 Nɛ nuꞌbʉ dá mba na ꞌyo, i jatho 
ꞌbɛ ba søngä bʉ Macedonia, nɛ ja 
ga thocä bʉ Corinto bʉya. 6 Nɛ 
xømhma thoho dam ꞌbʉhmbʉ bʉ 
ꞌda yʉ pa, uague dam ꞌbʉhmbʉ 
bʉ gätho dám bøn yʉ pa xʉ sɛ. 
Nɛ nubʉya xømhma thoho da zä 
gui zɛjʉ tsꞌʉ ꞌbʉ di nɛqui toꞌo da 
ꞌyurca ra ꞌyu hapʉ gätho dan ꞌyo 
mꞌbɛjua. 7 Pɛ hin dín ndegä ngue 
xø ga thotho bʉ guí ꞌbʉhmbʉ, pɛ 
dín nde dam ꞌbʉpʉ ꞌda yʉ pa, ꞌbʉ 
gueꞌa da nde ma Hmuhʉ a. 8 ꞌBɛ 
dam ꞌbʉcä ua ja ra hnini Éfeso man 
yozna, ja ga mba bʉ. 9 Nguetho 

ɛm̨mɛ hndeque ga man rám hman 
Oją ua, madagueꞌbʉ xʉn ngu man 
sʉiꞌbe ꞌbʉcua. Pɛ ɛm̨mɛ i te rá ꞌbɛfi 
Oją ua, jannangueꞌa him ꞌbexque sä 
ga mba nꞌdihi. 10 Nɛ nuꞌbʉ da zøm 
bʉ a ra Timoteo, dami simanhohʉ, 
janangueꞌa nte da bɛn̨i. Nguetho 
dim pɛfi nangue rá ꞌbɛfi ma Hmuhʉ 
a, tengu thohogä. 11 Pɛ jatho gätho 
ahʉ gui numansuhʉ a ra Timoteo. 
Nɛ nuꞌbʉ bá ɛc̨ua, dami fäxhʉ 
ngue da zømanho ua. Nguetho dí 
tønꞌua a, nɛ ɛm̨mɛ dín nde ga nu 
mahønꞌa, nɛꞌʉ gätho miꞌda. 12 Nɛ 
ɛm̨mɛ dá xicä ma cuhʉ ra Apolo xtá 
mbähä ꞌda yʉ cu ꞌbʉcua, ngue da 
nu ahʉ. Pɛ him bi nde bi mba ya. Pɛ 
xømhma thoho mꞌbɛjua da mba bʉ 
ꞌbʉ bi zä da mba.

Yʉ́n zɛgui ran zɛngua
13

 Nɛ jantꞌa thoho gui ꞌyøthʉ 
tenguꞌbʉ gan äthąhʉ, ngue gan 
ząmhbʉ bʉ ja ni tꞌɛc̨ꞌyɛihʉ. Dami 
hyuthʉ ran zambʉi, din ja ni 
tsꞌɛdihʉ xʉn ho. 14 Nɛ ꞌbɛꞌa gätho 
guí øthʉ, pɛ dami ꞌyøthʉ nangue 
ran huɛc̨ate. 15 Nɛ nuya ma zi cu 
ahʉ, guí pąhmbʉ ngue gätho ja a 
yʉ́n jahʉ ra Estéfano, mbʉdi yʉ 
ꞌyɛc̨ꞌyɛi bʉ ra häi Acaya, nɛ ɛm̨mɛ 
høntꞌa im bɛn̨i ngue da mbäx yʉ́ 
miꞌyɛc̨ꞌyɛihʉ ʉ. 16 Janangueꞌa dín 
nde ahʉ ɛm̨mɛ gui numansuhʉ a 
ra Estéfano, ngueꞌa gui ꞌyøthʉ a da 
man a. Pɛ nɛꞌʉ miꞌda i ꞌbʉpʉ, ngue 
ꞌdaꞌangu i øthʉ a ra Estéfano, ngueꞌa 
hin din sʉi, nɛ humbi da ꞌyøtꞌ ra 
ꞌbɛfi xʉn ho, nɛꞌʉ gui numansuhʉ 
ʉ. 17 Nɛ ɛm̨mɛ dadí johyagä, ngue 
nuꞌa mí hɛm̨bä ꞌbɛꞌa guí øthʉ, pɛ 
ya dí pącä ya, nguetho bi zøcua a 
ra Estéfano, nɛ ra Fortunato, nɛꞌa 

ra Acaico. 18 Janangue ɛm̨mɛ bi xah 
ma mbʉi. Nɛ ahʉ bi xah ni mbʉihʉ 
ya, nangueꞌa ram hma gá ꞌyängahʉ 
gueꞌa hin gmí pąhmbʉ. Nɛ dami 
numanhohʉ ʉ yʉ jąꞌi tengu ʉ. 19 Nu 
yʉ cu i ꞌbʉcua ra häi Asia, gätho i 
pɛnꞌnahʉ ran zɛngua. Nu ra Aquila 
nɛ ra Priscila rá xisu, nɛ gätho ʉ 
dim pɛti bʉ ja rá ngu, nɛ gätho 
i pɛnꞌnahʉ ran zɛngua nangue 
rá thuhu ma Hmuhʉ. 20 Dami 
hyąnbahʉ yʉ́n zɛngua gätho yʉ 
cu i ꞌbʉcua. Damin zɛngua zɛhɛhʉ 
nꞌda ngu nꞌda ahʉ ngue ꞌda gdín 

huɛc̨tahʉ. 21 Pɛ nugä dra Pablogä 
ga ozɛhɛgä nꞌda ran zɛngua dí 
pɛnꞌnahʉ nangue ma ꞌyɛsɛgä. 
22

 Nuꞌbʉ i ꞌbʉ a nꞌda ngue him 
majuąni i numanho a ma Hmuhʉ 
ra Jesucristo, nɛ hin te rán jaui 
Oją a ꞌbʉ, nɛ da zänba ran ʉnbi 
a. Nɛ mi tsꞌʉtho ba ɛh̨ ma Hmuhʉ 
da ꞌyøtꞌ ran juąnbi a. 23 Nɛ nuya 
da mbäx ahʉ rá mate ma Hmuhʉ 
ra Jesucristo. 24 Nɛ ɛm̨mɛ dadí 
huɛc̨ꞌahʉ gätho ahʉ nangue ꞌdarpʉ 
dí ꞌbʉhmbʉ ra Cristo Jesús. Nɛ 
høntꞌa dí xi ahʉ ya. 

Ran zɛngua

1  Nugä drá Pablogä, nɛ nangue 
rá pähä Oją ma ꞌbäigäꞌbe a ra 

Jesucristo. Dín ꞌyogäꞌbe ma cuhʉ 
ra Timoteo. Nɛ dí pɛnꞌnahʉ bʉ ra 
søcuą gyʉ ꞌyɛc̨ꞌyɛihʉ ngue dim pɛti 
bʉ ja rán ngu Oją bʉ ja ra hnini 
Corinto, nɛ gätho yʉ ꞌyɛc̨ꞌyɛi i ꞌbʉpʉ 
ja ra xɛqui Acaya. 2 Nɛ nuꞌa Oją ma 
Tahʉ nɛ ra Jesucristo ma Hmuhʉ di 
ꞌda ahʉ rá mate a, nɛ da hyutꞌa ni 
mbʉihʉ.

Yʉ́n ʉnbi ra Pablo
3

 Jamadi Oją rá Ta ma Hmuhʉ 
ra Jesucristo, nguetho i ja rá 
yembʉi nanguejʉ. Nɛ guesɛ Oją 
thocua thoho i hurca ma mbʉihʉ. 
4

 Nuꞌa Oją i hurca ma mbʉihʉ 
nangue gätho yʉn ʉnbi dín nuhʉ. 
Janangueꞌa da zä ga hurpahʉ yʉ́ 
mbʉi ꞌda toꞌo in nu ran ʉnbi, tengu 
tho bʉ í hyurcahʉ ma mbʉihʉ Oją. 
5

 Nuꞌbʉ dí comhbʉ yʉ́n ʉnbi ra 
Cristo, nuꞌa di zɛrca ma mbʉihʉ, go 
din thɛui ran ʉnbi dín nuhʉ. 6 Nɛ 
nangue ran ʉnbi dín nugäꞌbe, gueꞌa 
dín te ni tꞌɛc̨ꞌyɛihʉ, nɛ di zɛtꞌa 

ni mbʉihʉ a. Nɛ nuꞌbʉ di zɛrca 
ma mbʉiꞌbe Oją, nɛ ahʉ di zɛtꞌa 
ni mbʉihʉ. Nguetho nuꞌbʉ guím 
bɛm̨hbʉ a ran ʉnbi dín nuꞌbe, sä 
gui hyäthʉ nɛ hin gan xømbʉihʉ 
ran ʉnbi guín nuhʉ, tengu 
thohogäꞌbe. 7 Hin tsꞌʉ dadí ꞌyon ma 
mbʉiꞌbe nangue ni tꞌɛc̨ꞌyɛihʉ. Nɛ 
dí pąꞌbe ngue guí comhbʉ man 
ʉnbiꞌbe. Ngutho Oją da hyurca ma 
mbʉihʉ. 8 Nugäꞌbe dín nde ahʉ, 
ma cu ahʉ, gui pąhmbʉ ngue dán 
nuꞌbe ran ʉnbi bʉ ja ra häi Asia. 
Nɛ hinꞌyʉ ma tsꞌɛdiꞌbe ngue xcá 
häzɛhɛꞌbe, nguetho ɛm̨mɛ tsꞌɛdi ran 
ʉnbi dá nuꞌbe, nɛ mi tsꞌʉtho xcá 
tuꞌbe bʉ. 9 Majuąni ɛ maguepʉ xcá 
tuꞌbe, pɛ gätho ʉ bin ja nꞌdamhma 
sä ga pąꞌbe ngue hinꞌyʉ ma tsꞌɛdi 
zɛhɛꞌbe, pɛ ga tømꞌbe ꞌbɛꞌa da ꞌyøtꞌ 
Oją, ngue manꞌda xʉn ndoho rá 
tsꞌɛdi ngue da xoxꞌʉ xʉn du. 10 Nuꞌa 
Oją bi yąngäꞌbe bʉ ja ran dąte ngue 
ɛm̨mɛ ntsꞌutho, nɛ dí pąꞌbe ngue 
Oją da yąngäꞌbe mahønꞌa. Nɛ dí 
ɛc̨ꞌyɛiꞌbe nɛ dí tømꞌbe ngue thocuą 
thoho da yąngäꞌbe Oją. 11 Nɛ nu ahʉ 
sä gui zɛcꞌbe tsꞌʉ ꞌbʉ guín yąhʉ Oją 
nanguecäꞌbe, nɛ mꞌbɛjua bʉya da zä 

2 CORINTIOS
Ná yoho ra søcuą bi ꞌyorba ra Pablo ʉ 
yʉ ꞌyɛc̨ꞌyɛi bʉ ja ra dąhnini Corinto

 

El Nuevo Testamento en el Otomí de la Sierra © La Liga Bíblica 1974, 1999, 2009



335

gätho ahʉ nꞌdatꞌa ga xihmbʉ jamadi 
Oją nangue ꞌbɛꞌa bi ꞌyørcaꞌbe.

Ra Pablo bi ma hanja him bi mba 
nꞌdihi bʉ ja ra hnini Corinto

12
 I hu ma mbʉiꞌbe nguetho di 

bɛn̨ga ma mbʉiꞌbe ngue xʉn ho 
ꞌbɛꞌa dí øtꞌbe ua ja ra ximhäi, nɛ xʉn 
ho ꞌbɛꞌa dí øtꞌbe nangue ahʉ. Nɛ hin 
nangue man ꞌyomfɛn̨isɛꞌbe, pɛ Oją i 
fäxcaꞌbe ngue dí øtꞌbe ran ho. 13 Dín 
nde ahʉ gui pąhmbʉ xʉn ho ꞌbɛꞌa 
dí øtꞌbe, tengu dí otꞌahʉ ya. 14 Nɛ 
madagueꞌbʉ hin guí pąhmbʉ gätho 
ya dí xiꞌahʉ, pɛ nuꞌbʉ bi zøn ra pa 
ba ɛh̨ ra Hmu Jesús, gan johyahʉ 
nangue a ram hma dí otꞌahʉ. Nɛ 
ngutho gaꞌbe da hyu ma mbʉiꞌbe 
nangue ahʉ. 15 Majuąni min ndegä 
xcá mba bʉ, nɛ nuꞌbʉ xcá mba bʉ, 
mi sä nyondį xcá hutꞌa ni mbʉihʉ. 
16

 Mim bɛn̨gä ngue xcá thocä bʉ guí 
ꞌbʉhmbʉ, gan nu ahʉ tsꞌʉ nuꞌbʉ má 
mbagä bʉ ja ra häi Macedonia, nɛ 
dím bɛn̨gä ga thopʉ mahønꞌa ꞌbʉ 
dá pøngä ua ja ra häi Macedonia. 
Nɛ nuꞌbʉ dá mba bʉ, dím bɛn̨gä 
ngue gui fäxcä bʉ ja ra ꞌyu Judea. 
17

 Pɛ hingui yoho man ꞌyomfɛn̨igä, 
tengu guí ɛn̨jʉ dí øtꞌä ꞌbʉ him má 
thocä bʉ. Hin dí øtꞌä tengu øtꞌi ꞌda 
ʉ yʉn ꞌyohʉ ngue yoho im bɛn̨i. 
18

 Nɛ majuąni dá bɛn̨gä xcá mba bʉ 
ꞌbʉ má xi ahʉ. Nɛ i pą Oją majuąni 
dí xi ahʉ. 19 Nugä nɛ ra Timoteo 
nɛ ra Silvano ya dá xi ahe nangue 
ra Cristo Jesús, rá Tsꞌʉntꞌʉ Oją. Nɛ 
nuꞌa ra Cristo hin di pä a im bɛn̨i, 
pɛ høntꞌa majuąni im man a. 20 Nɛ 
gueꞌa ra Cristo ní jąꞌtsꞌi ꞌbɛꞌa gätho 
i sän Oją da ꞌyøtꞌe, nɛ nangue bi 
hogahʉ ra Cristo dí pąhmbʉ di 
ꞌdajʉ rá mate Oją ꞌbʉ dí äfʉ, nɛ 

gueꞌa ná ɛs̨pahʉ Oją a. 21 Guetꞌa 
Oją bi ꞌdajʉ ra tsꞌɛdi ngue thocua 
thoho ga tɛnhdʉ ra Cristo, nɛ nꞌda 
ngu nꞌdajʉ bi ꞌdajʉ ra ꞌbɛfi. 22 Nɛ 
guetꞌa Oją bi ꞌyøtꞌe yʉ́ mbɛti gahʉ 
a, nɛ bi ꞌdajʉ rá Hogandąhi mbo ma 
mbʉihʉ, guepʉ na fądi majuąni di 
ꞌdajʉ ꞌbɛꞌa gätho manꞌda. 23 Majuąni 
a dí xi ahʉ ngue hanja hin dá thocä 
bʉ guí ꞌbʉhmbʉ. Nuꞌbʉ xcá søngä 
bʉ a ra pa dá xi ahʉ, xcá dąmhyą 
ahʉ tsꞌʉ ꞌbʉ, nguetho hinga nadí 
hojʉ ꞌbɛꞌa guí øthʉ. Nɛ ndetho 
ɛm̨mɛ xcá ʉnꞌna ni mbʉihʉ ꞌbɛꞌa 
xcá xi ahʉ. Nɛ dí pądi majuąni a dí 
xi ahʉ ya, nɛ dí xi Oją di ꞌdac ran 
ʉnbi ꞌbʉ him majuąni a dím ma. 
24

 Pɛ dín nde ahʉ da hyu ni mbʉihʉ, 
nɛ hin da du ni mbʉihʉ ꞌbɛꞌa ga xi 
ahʉ. Nɛ gueꞌa dín nde ga øtꞌahʉ ꞌbʉ 
dá mbagä bʉ. Pɛ hinꞌyʉ manꞌda sä 
ga xi ahʉ gui ꞌyɛc̨ꞌyɛihʉ, nguetho i 
juaꞌa guí ɛc̨ꞌyɛihʉ ngue guí pąhmbʉ 
majuąni ra Cristo.

2  Janangueꞌa dá ɛn̨sɛgä, 
nuꞌbʉ dá mba bʉ mahønꞌa, 

hin ga ꞌda ahʉ ra dumbʉi 
mahønꞌa. 2 Nguetho nuꞌbʉ guím 
bɛn̨dumbʉihʉ, hingui sä gui ꞌdajʉ 
ran johya ꞌbʉ. Nɛ hønsɛ ahʉ sä gui 
ꞌdajʉ ran johya, pɛ hingui sä ꞌbʉ i tu 
ni mbʉihʉ. 3 Janangueꞌa dá otꞌahʉ 
ra søcuą nguetho dín nde ngue gan 
ꞌyomfɛn̨ihʉ tsꞌʉ, nɛ sä gui hojʉ ꞌbɛꞌa 
gnám ꞌbʉhmbʉ. Nɛ nuꞌbʉ dá mbagä 
bʉ, ya xquí hojʉ a ꞌbɛꞌa manꞌda 
gnám ꞌbʉhmbʉ, nɛ sä gui ꞌdajʉ 
ran johya bʉya nɛ hin din jaꞌahʉ 
ra dumbʉi. Nguetho dí ɛn̨sɛgä 
ngue nꞌdatꞌa dím bɛm̨hbʉ, nuꞌbʉ 
dín johyagä nɛ ahʉ ja nin johyahʉ. 
4

 Nɛ ɛm̨mɛ mi tu ma mbʉi nuꞌbʉ 
má otꞌahʉ ra søcuą, nɛ ɛm̨mɛ dán 

zoni, nguetho hin dín nde gui ʉꞌtꞌ 
ni mbʉihʉ nangue ꞌbɛꞌa dá otꞌahʉ, 
pɛ dín nde gui pąhmbʉ ngue ɛm̨mɛ 
dadí huɛc̨ ahʉ.

Da mba ma punbi toꞌo 
bi ꞌyøtꞌ ran tsꞌo

5
 Hinga hønsɛgä pɛ gätho ahʉ 

i ja ahʉ ra dumbʉi nangue ꞌbɛꞌa 
bi ꞌyøtꞌ ran ꞌyohʉ ngue bi zin rá 
hømbe. 6 Pɛ dí ɛn̨a xøtꞌa ya ran ʉnbi 
gá unhdʉ a ran ꞌyohʉ. 7 Nɛ nuya 
ndeꞌbʉ gui punbahʉ rá tsꞌoqui, nɛ 
gui hyurpahʉ rá mbʉi. Nguetho 
nuꞌbʉ hin gui hyurpahʉ rá mbʉi, 
manꞌda din ja ra dumbʉi ngue 
njąmꞌbʉ sä din hogui. 8 Nuya dí ä 
ahʉ ra mate ngue gui ꞌyuthʉ xʉn ho 
nin huɛc̨atehʉ a ran ꞌyohʉ. 9 Nugä 
dá otꞌahʉ nguetho dín nde ga pą 
ꞌbʉ guí øthʉ tengu dí xi ahʉ, uague 
hinꞌna. 10 Nuꞌbʉ guí punbahʉ nꞌda 
ni mijąꞌihʉ, nɛcä ga punba a. Nɛ 
nuꞌbʉ guí punbahʉ ꞌbɛꞌa bi ꞌyøtꞌa 
nꞌda, nɛ dí punbä a nangue rán tꞌɛd̨i 
ra Cristo. 11 Nguetho hin dín ndegä 
da dąjʉ ra zįthu nangue ꞌbɛꞌa dí 
øthʉ. Dí pąhmbʉ ꞌbɛꞌa nde da ꞌyøtꞌa 
ra zįthu nguetho in nde da hyäjʉ.

Him bin säya a ní bɛm̨ 
bʉ Corinto ra Pablo

12
 Nuꞌbʉ má søngä bʉ ja ra hnini 

Troas, Oją ya xí xocua yʉ́ mbʉi yʉ 
jąꞌi bʉ. Nɛ hingui hɛį dá mangä bʉ 
rán ho maꞌdaꞌyo ra Cristo nguetho 
yʉ jąꞌi min nde da ꞌyøde. 13 Pɛ hin 
dán johyagä, nguetho hin dá tįngä 
bʉ ma cuhʉ ra Tito. Ngue xtá xiqui 
ꞌbɛꞌa guí øthʉ bʉ. Jananjabʉ dá socä 
yʉ jąꞌi bʉ Troas nɛ dá mbagä bʉ ja 
ra häi Macedonia, ja dá tįngä bʉ a 
ra Tito.

Nangue ra Cristo sä ga tąfʉ ra zįthu
14

 Pɛ jamadi Oją, nangue dín 
ꞌyohʉ ra Cristo di jajʉ ga tąfʉ 
ra zįthu bɛꞌa gätho dí øthʉ. Nɛ 
hønbʉ go hapʉ dím mamꞌbe ran 
ho maꞌdaꞌyo, Oją di japi da tho 
a, tengu tho ꞌbʉ nꞌda ra ꞌyɛt̨hi i 
tux ran dąhi i yʉmanho. 15 Nɛ 
nangue dín ꞌyohʉ ra Cristo, Oją 
in numanhojʉ, tengu ra ꞌyɛt̨hi i 
yʉmanho bʉ nam bɛn̨ Oją. Nugäꞌbe 
dím mamꞌbe ra Cristo Jesús bʉ ꞌbʉi 
gätho yʉ jąꞌi, gueꞌʉ i ja yʉ́ temaząi, 
nɛ ʉ di ꞌbɛh ra temaząi. 16 Nu a ram 
hma dím mamꞌbe, da zänba ran 
ʉnbi a ꞌbʉ hingui nde da hyąn a 
nꞌda, pɛ nu ʉ toꞌo i ɛc̨ꞌyɛi ꞌbɛꞌa dím 
mamꞌbe, di un ra te a. Pɛ toꞌo maha 
da hyätꞌi daꞌyøtꞌ na. 17 Høntꞌʉ tengu 
gäꞌbe ngue nꞌdatꞌa Oją dím bɛm̨hbe, 
nɛ dyʉm ꞌbɛhnigäꞌbe Oją, nɛ dyʉ́ 
ꞌyɛh̨ɛ gäꞌbe ra Cristo, nɛ nu a Oją 
in nucꞌbe. Nɛ nugäꞌbe hin dí øtꞌbe 
tengu øtꞌʉ ꞌda xʉn ngu ngue in nde 
da dąsɛ nangue rá ꞌbɛfi Oją i øtꞌe.

Rán hoqui Oją maꞌdaꞌyo

3  Ha guí ɛm̨hbʉ dí ozɛhɛ ma 
certificadoꞌbe ꞌbʉ dí xi ahʉ 

ꞌbɛꞌa dí øtꞌbe. Ha jatho din ja ma 
certificadoꞌbe ngue da xi ahʉ xʉn 
ho dí øtꞌbe tengu i cą yʉ hyäte 
xänbate guí ꞌbʉhmbʉ bʉ. O ha guí 
ɛm̨hbʉ jatho gui ꞌyørcaꞌbe nꞌda 
tengu guí ørpa ʉ ꞌda. 2 Pɛ go guesɛ 
ahʉ ma certificado ahʉ nguetho 
nuꞌbʉ ꞌboꞌo ngue bi bąꞌa gním 
ꞌbʉhmbʉ, da bądi ꞌbɛꞌa ma hogaꞌbɛfi 
dá øtꞌä bʉ ꞌbʉ mám ꞌbʉhmbʉ bʉ. 
3

 Nɛ nu ʉ yʉ jąꞌi ngue hingui ɛc̨ꞌyɛi 
da nu ahʉ, tengu ꞌbʉ bi nu nꞌda ra 
søcuą nangue rám hman Oją. Pɛ 

hinga gue ra søcuą ntꞌoꞌtꞌi ra tinta 
o gue ntꞌoꞌtꞌi bʉ ja ra do ngue da 
nu ʉ, pɛ gueꞌa bi ꞌyoꞌtꞌa ra Cristo bʉ 
ni mbʉihʉ nangue rá Hogandąhi 
Oją ꞌbʉ má xänꞌnahʉ. 4 Da zä ngubʉ 
ga xi ahʉ ngue xʉn ho ra ꞌbɛfi dí 
øtꞌaꞌbe, nguetho i fäxcaꞌbe Oją 
nangue dín ꞌyohʉ ra Cristo. 5 Nɛ hin 
nangue man hosɛꞌbe da zä ga øtꞌbe 
ran ho, pɛ hønsɛ Oją di ꞌdacꞌbe ra 
tsꞌɛdi ga øtꞌbe ꞌbɛꞌa dí øtꞌbe. 6 Nu 
Oją bi ꞌdacꞌbe ꞌbɛꞌa ga homꞌbe ngue 
i juadi xʉn ho, ngue da zä ga xiꞌbe 
yʉ jąꞌi rán hoqui Oją maꞌdaꞌyo. 
Nu ran hoqui hinga ꞌdaꞌanguui i 
mammi yʉn tꞌɛd̨i ntꞌoꞌtꞌi mayaꞌbʉ. 
Nguetho nuꞌa ran ho maꞌdaꞌyo i xijʉ 
di ꞌdajʉ ra temaząi a rá Hogandąhi 
Oją. Pɛ nu yʉn tꞌɛd̨i i xijʉ tengu 
ꞌbʉ ma yąpatehʉ, ngueꞌa hin dí 
hätꞌi ga øzɛhɛhʉ a ran ho im mam 
bʉ. 7 Pɛ nuꞌbʉ rá mbʉdi bin tꞌun 
yʉn tꞌɛd̨i, pɛ min ꞌyoui a rá nuįxte 
Oją, nguetho ɛm̨mɛ madi yoxni rá 
hmi ra Moisés ꞌbʉ madín tꞌun yʉ 
do ntꞌoꞌtꞌi yʉn tꞌɛd̨i, janangueꞌa 
hingui sä ʉ yʉ jąꞌi da hyɛr̨pa rá hmi. 
Mꞌbɛjua bʉya bim ꞌbɛ a rá nuįxte 
mi ja bʉ rá hmi. Pɛ madagueꞌa 
in ꞌyoui ra nuįxte ʉ yʉn tꞌɛd̨i ꞌbʉ 
ja min tꞌuni, pɛ din yąpate nɛ ran 
ʉnbi. 8 Nu yʉn tꞌɛd̨i min ꞌyoui rá 
nuįxte Oją nɛ bi man a ran dąte. Pɛ 
ɛm̨mɛ xʉn ngu manꞌda rá nuįxte 
Oją in ꞌyoui rá ꞌbɛfi rá Hogandąhi 
Oją. 9 Nꞌyoui rá nuįxte Oją yʉ́n tꞌɛd̨i 
ngue din yąpate, pɛ ɛm̨mɛ manꞌda 
xʉn ngu rá nuįxte Oją din ꞌyoui ran 
ho maꞌdaꞌyo ngue im man Oją di 
hogahʉ. 10 Nuya bim ꞌbɛh rá tsꞌɛdi 
ʉ yʉn tꞌɛd̨i, nguetho ɛm̨mɛ manꞌda 
i ja rá tsꞌɛdi ran ho maꞌdaꞌyo. 11 Nu 
yʉn tꞌɛd̨i min ꞌyoui ra nuįxte, pɛ 

ntsꞌänni ꞌda yʉ patho da hyätꞌi, 
nɛ bi thogui. Pɛ nuya ɛm̨mɛ xʉn 
ngu ra nuįxte in ꞌyoui a ran ho 
maꞌdaꞌyo, nɛ njąmꞌbʉ da guadi. 12 Dí 
pąhmbʉ ngue njąmꞌbʉ dim ꞌbɛh rá 
tsꞌɛdi a ran hoqui maꞌdaꞌyo ngue 
bi ꞌyøtꞌ Oją. Janangueꞌa sä ga huthʉ 
nząmbʉi gam mamhbʉ ran ho 
maꞌdaꞌyo. 13 Nɛ nuꞌbʉ dím mamhbʉ 
ran ho maꞌdaꞌyo, hin dí øthʉ tengu 
mi øtꞌ ra Moisés mayaꞌbʉ, ngue bi 
gop rá hmi ra ꞌbøꞌtꞌe, ndepe hin da 
nu yʉ jąꞌi israel gueꞌbʉ xtím ꞌbɛ a 
rá nuįxte. 14 Pɛ nu yʉ jąꞌi him mi 
pą ʉ ngue dim ꞌbɛ ʉ yʉ́ nuįxte yʉn 
tꞌɛd̨i nɛ guextaꞌa yʉ pa ya, nuꞌbʉ in 
nu ra søcuą guepʉ ntꞌoꞌtꞌi yʉn tꞌɛd̨i 
rán hoqui Oją mayaꞌbʉ, hingui sä 
da bądi. Nguetho tengu ꞌbʉ i ja nꞌda 
ra ꞌbøꞌtꞌe bʉ ja rá hmi da gop rá dä. 
Nɛ høntꞌa ra Cristo sä di ꞌuecpa a. 
15

 Guextaꞌa yʉ́ mbʉi ʉ ꞌda i ꞌbʉhya, 
nuꞌbʉ in nde da dɛn yʉ́n tꞌɛd̨i ra 
Moisés nɛ nuꞌbʉ im ma, hingui sä 
da bądi ꞌbɛꞌa nam bøn ʉ, nguetho 
njotꞌi tho yʉ́ mbʉi. 16 Pɛ nuꞌbʉ di 
päh rán ꞌyomfɛn̨i nꞌda nangue a ra 
Cristo nɛ di däp rá mbʉi a, din ja 
ran nɛqui rá mbʉi ꞌbʉ. 17 Nuꞌa ra 
Cristo, ꞌda anguui rá Hogandąhi. 
Nɛ nuꞌbʉ i ꞌbʉpʉ mbo ma mbʉihʉ, 
nɛ gueꞌa í thøgahʉ bʉ ja ra ꞌbɛxui 
nɛ ran ʉnbi. 18 Nɛ hingan joꞌmi ma 
mbʉihʉ tengu ꞌbʉ dí hanthʉ xʉn ho 
a rá nuįxte ra Cristo. Nɛ tengu nꞌda 
ra hyɛd̨ä di nɛqui bʉ toꞌo da hyandi, 
nɛ ngutho gahʉ manꞌda manꞌda di 
nɛqui gahʉ rá nuįxte ra Cristo dí 
hanthʉ, nɛ gueꞌa ní ꞌyørcahʉ a ngue 
ga cohmbʉ tengu a.

4  Nu rá mate zɛhɛ Oją ngue bi 
ꞌdacꞌbe ra ꞌbɛfi, janangueꞌa 

hingui cuent ma mbʉiꞌbe nangue ra 

ꞌbɛfi dí øtꞌbe. 2 Ząi hin di thoc man 
ꞌyomfɛn̨isɛꞌbe nangue rá ꞌbɛfi Oją, 
nɛ hin dí häteꞌbe ꞌbʉ dím mamꞌbe 
rám hman Oją tengu i øtꞌʉ ꞌda. Pɛ 
dím mamꞌbe ngue majuąni a rám 
hman Oją, nɛ gätho yʉ jąꞌi sä da 
bądi ngue dí ꞌyoꞌbe xʉn ho bʉ ja 
rá hmi Oją. 3 Høntꞌʉ ngue ní mba 
bʉ ja ran ʉnbi hingui pądi ꞌbɛꞌa 
nam bøn a dím mamꞌbe ngue ran 
ho maꞌdaꞌyo. 4 Nguetho nu ra zįthu 
tꞌɛm̨bi oją ua ja ra ximhäi i ja ya 
di xädäba yʉ́ mbʉi ʉ i tɛnni, hin 
di japi ngue da nu nuįxte a rán 
ho maꞌdaꞌyo ra Cristo, ngue xtí 
yorpʉ ꞌbʉi. Pɛ nuꞌa ra Cristo gueꞌa 
ní fą Oją a, nɛ ꞌda anguui rá tsꞌɛdi. 
5

 Pɛ nugäꞌbe hin dím mamꞌbe a dí 
hnumanhocꞌbe, pɛ dím mamꞌbe 
ngue gueꞌa ra Cristo Jesús ra 
Hmu a. Nɛ dí øtꞌbe ni ꞌyɛh̨ɛ gaꞌbe, 
nguetho ɛm̨mɛ dín numanhoꞌbe ra 
Jesús. 6 Nu Oją rá mbʉdi bi manda 
din ja ran nɛqui bʉ mi ja ra ꞌbɛxui, 
guetꞌa Oją bi yorbʉ ja ma mbʉihʉ. 
Nɛ nangue ran nɛqui i jajʉ bʉ ma 
mbʉihʉ, sä ga pąhmbʉ rá nuįxte 
Oją. Nguetho ra Jesucristo bi jajʉ 
dá pąhmbʉ rá nuįxte Oją.

Nám ꞌbʉhmbʉ a ngue dí 
pąhmbʉ a majuąni

7
 Oją bi ꞌdajʉ rá tsꞌɛdi mbo ma 

mbʉihʉ, tengu nꞌda ra jąhäi bi 
järpʉ a xʉn ngu di muui. Tengu 
ꞌbʉ dyʉ tsꞌøehʉ din xɛnꞌa nꞌdihi. 
Pɛ guepʉ na fądi him ma tsꞌɛdi 
zɛhɛhʉ a ná ørpahʉ rá ꞌbɛfi Oją, pɛ 
guesɛ rá tsꞌɛdi a bi ꞌdajʉ. 8 Nguetho 
thocua thoho dín nuꞌbe yʉn ʉnbi, 
pɛ hingui tu ma mbʉiꞌbe nangue 
rá tsꞌɛdi Oją dín ꞌyohe. Nɛ jaꞌbʉ hin 
dí pąꞌbe ꞌbɛꞌa dán go a dí øtꞌbe, pɛ 

hin dím mamꞌbe ngue ga hɛh ma 
ꞌbɛfiꞌbe. 9 I ꞌbʉh man sʉiꞌbe pɛ hin dí 
ꞌyosɛꞌbe nguetho ꞌbʉh mam fätsꞌihe 
ra Cristo, jaꞌbʉ in nu ran ʉ ma 
jąꞌiꞌbe, pɛ hin dí tuꞌbe. 10 Hønbʉ go 
hapʉ ga mbɛꞌbe, dín nuꞌbe ran ʉnbi, 
nɛ sä xcá tuꞌbe nangue rá ꞌbɛfi ra 
Jesús dí øtꞌbe, tengu tho ꞌbʉ mi du 
ra Jesús. Pɛ nangue dí hätꞌbe yʉn 
ʉnbi di nɛqui dí ꞌbʉhmbe ra Jesús, 
nɛ di jamansucꞌbe. 11 Nɛ thocua 
thoho ɛn̨a da thogꞌbe nangue dí 
øtꞌbe rá ꞌbɛfi ra Jesús, pɛ gueꞌa ní 
nɛqui rá tsꞌɛdi ra Jesús dín ꞌyoꞌbe 
a, ngue i fäxcaꞌbe, nɛ hinꞌyʉ ma 
tsꞌɛdi zɛhɛꞌbe. 12 Janangueꞌa thocua 
thoho i thusca man dątehʉ, pɛ 
gueꞌa manꞌda gním ꞌbʉhmbʉ Oją 
xʉn ho a. 13 Nuꞌa nꞌda ran ꞌyohʉ bi 
ma mayaꞌbʉ bʉ ja rá tꞌohni Oją: 

“Nugä dí ɛc̨ꞌyɛigä, janangueꞌa dím 
mangä na,” bi ꞌyɛn̨a. Ngutho dí 
øtꞌäꞌbe ya, dí ɛc̨ꞌyɛiꞌbe, janangueꞌa 
dí mamꞌbe a dí ɛc̨ꞌyɛiꞌbe. 14 Nɛ hin 
dí suꞌbe, nguetho dí pąꞌbe madá 
thogꞌbe, pɛ guetꞌa Oją ngue bi xoxꞌa 
ma Hmuhʉ ra Jesús ꞌbʉ mi du, da 
xoxcäꞌbe tengu bʉ í xoxꞌa ra Jesús. 
Nɛ ahʉ dan ꞌyohʉ ꞌbʉ dá sømhbʉ 
bʉ ꞌbʉ a Oją. 15 Pɛ nuꞌʉ ꞌbɛꞌa gätho 
dín nuꞌbe nangue ahʉ, nꞌdamhma 
manꞌda xtán ngu ahʉ guin nuhʉ 
rá mate Oją, nɛ manꞌda xtán ngu 
ahʉ gui ꞌyɛm̨fʉ Oją, jamadi ni mate. 
Nɛ gueꞌa manꞌda dí tꞌɛs̨pa Oją a 
bʉya. 16 Janangueꞌa hingui cuent 
ma mbʉiꞌbe nangue a ma ꞌbɛfiꞌbe, 
madagueꞌbʉ manꞌda manꞌda in theh 
rá tsꞌɛdi ma jąꞌiꞌbe. Pɛ Oją di un 
ra tsꞌɛdi ma mbʉiꞌbe gätho yʉ pa. 
17

 Nuꞌʉ yʉn ʉnbi dín nuhʉ ua ja ra 
häi hingan yaꞌa ʉ, pɛ gueꞌa manꞌda 
dá tįmhbʉ ran ho bʉ mahɛt̨sꞌi. 

Ɛm̨mɛ manꞌda xʉn ngu ra nuįxte 
gan nuhʉ bʉ, xinda gue ran ʉnbi 
dá nuhʉ ua ja ra häi. 18 Hin dím 
bɛm̨hbʉ gätho yʉn ʉnbi dín nuhʉ 
ua ja ra ximhäi, nguetho da tho ʉ. 
Pɛ manꞌda dím bɛm̨hbʉ ꞌbɛꞌa gätho 
hin dín nuhʉ ya, nguetho nuꞌa din 
jagähʉ bʉ mahɛt̨sꞌi hin da tho a.

5  Nɛ dí pąhmbʉ ngue ma jąꞌihʉ 
tengu nꞌda ra ngu ua ja ra 

ximhäi, hinga yaꞌa da hyätꞌi. Nɛ 
nuꞌbʉ da yøtꞌ ma ngu ua din ja bʉ 
a manꞌda ma ngumhbʉ bʉ mahɛt̨sꞌi 
ngue bi hyø Oją. Nɛ njąmꞌbʉ da 
gua a, nguetho him bi hyøh yʉ jąꞌi. 
2

 Nɛ nujʉ dadín xømbʉihʉ nangue 
ma ngøcꞌyɛįhʉ i jajʉ ya, nɛ dín 
dømdahʉ di pärca ma jąꞌihʉ, da 
gohi maꞌdaꞌyo, ngue rán säui bʉ 
mahɛt̨sꞌi a. 3 Nu Oją di japi ngue 
din ja ma ngøcꞌyɛįhʉ bʉ. 4 Pɛ nuya 
ngue dí ꞌbʉhmbʉ ua, nɛ in nu 
ran ʉnbi ma ngøcꞌyɛihʉ nɛ dín 
xømbʉihʉ. Pɛ hin nangue a dín 
nde ga tuhʉ nꞌdihi, pɛ manꞌda dín 
ndehʉ a ma jąꞌihʉ maꞌdaꞌyo, ngue 
dím pärcahʉ ma ngøcꞌyɛįhʉ i ja 
ya. 5 Nu Oją bi zänni ngue di pärca 
ma jąꞌihʉ, nɛ bi ꞌdajʉ rá Hogandąhi 
ngue ra hmɛpya majuąni din ja. 
6

 Nɛ dín døꞌmate thohʉ yʉ pa dí 
ꞌbʉhmbʉ ua. Nguetho dí pąhmbʉ 
nu yʉ pa dí ꞌbʉhmbʉ ma jąꞌihʉ i 
jajʉ ya, hin dí ꞌbʉhmbʉ ma Hmuhʉ 
ra Jesús bʉ ja rá ngu bʉ mahɛt̨sꞌi. 
7

 Dí pąhmbʉ majuąni din ja ma 
ngumhbʉ bʉ, nguetho dí ɛc̨ꞌyɛigähʉ 
Oją, madagueꞌbʉ hin dín nuhʉ. 8 Nɛ 
dín døꞌmate thohʉ ua, pɛ dí ɛm̨hbʉ 
ngue manꞌda xʉn ho ga sohmbʉ 
ua ma ngøcꞌyɛįhʉ, nɛ ga mbähä 
bʉ bí ꞌbʉ a ma Hmuhʉ mahɛt̨sꞌi. 
9

 Pɛ manꞌda hnɛhi thoho dín nde 

ga øthʉ ꞌbɛꞌa in nde ma Hmuhʉ, 
madagueꞌa dí ꞌbʉhmbʉ ua ja ra häi, 
uague dí ꞌbʉhmbʉ bʉ guepʉ bí ꞌbʉi. 
10

 Nguetho da zøn ra pa ngue gätho 
dyʉ ꞌyɛc̨ꞌyɛihʉ jatho dam ꞌbähmbʉ 
bʉ ja rá hmi ra Cristo, nꞌda ngu 
nꞌdajʉ. ꞌDahmi ꞌdatho ga hąmhbʉ 
ꞌbɛꞌa yʉ́n thɛhʉ dá øthʉ ua ja ra häi. 
Ga tąhmbʉ ꞌbʉ xʉn ho, ga ꞌbɛhmbʉ 
ꞌbʉ hin ɛ ho.

Bi hogahʉ ꞌbɛꞌa nán sʉhmbʉ 
Oją ꞌbʉ mí du ra Cristo

11
 Nɛ dí su ga øtꞌä a hin da 

numanho Oją, janangueꞌa dí humbi 
dí xifi ꞌbɛꞌa dí ꞌyɛc̨ꞌyɛi Oją ʉ yʉ jąꞌi. 
Nugäꞌbe Oją i pącꞌbe xʉn ho ꞌbɛꞌa 
majuąni dí øtꞌbe, nɛ nu ahʉ dín nde 
ngue gui pącꞌbe xʉn ho. 12 Hin dín 
nde aꞌbe guim bɛm̨hbʉ ngue dím 
ma nangue man hosɛꞌbe. Pɛ dín nde 
ngue guin numanhocꞌbe, guepʉ 
da zä gui hɛcuahʉ yʉ jąꞌi ngue i 
tɛnꞌndʉ yʉn ꞌyohʉ din ꞌyɛz̨ɛhɛ, pɛ 
nuꞌʉ yʉ́ mbʉi ʉ him majuąni ʉ. 13 Pɛ 
dí øtꞌbe ꞌbɛꞌa gätho da numanho 
Oją, nguetho dín numanhoꞌbe 
Oją, madagueꞌa im man yʉ jąꞌi dí 
tontogäꞌbe. Pɛ nuꞌa ꞌbɛꞌa dí øtꞌäꞌbe 
da bømanho nangue ahʉ. 14 Nangue 
rán huɛc̨ate ra Cristo ná øtꞌbe ꞌbɛꞌa 
gätho dí øtꞌbe, nguetho dí pąhmbʉ 
ngue bi du bi nu ran ʉnbi nangue 
gätho yʉ jąꞌi. Nɛ gueꞌa ní zä dim 
pomhbʉ ran ʉnbi ʉ, tengu ꞌbʉ xtán 
dusɛ ngue xtán guzɛhɛ yʉ́ tsꞌoqui. 
15

 Nɛ bi du nɛ bi ndantsꞌ mahønꞌa 
ngue nde di un ra ꞌdaꞌyote ʉ gätho 
yʉ jąꞌi. Janangueꞌa da ꞌyɛꞌtsꞌa ní 
ꞌyøtꞌ yʉ́ pähä zɛhɛ ʉ to da hyąn 
ra ꞌdaꞌyote, nɛ da ꞌyøtꞌe ꞌbɛꞌa in 
numanho a. 16 Janangueꞌa nuya dá 
päh man ꞌyomfɛn̨ihʉ, nɛ nuya hin 

ná numanhohʉ ma mijąꞌihʉ ꞌbɛꞌa 
di ja, tengu mi øthʉ nuꞌbʉ him mi 
ɛc̨ꞌyɛihʉ. Pɛ gam bɛm̨hbʉ tengu 
bʉ nam bɛn̨ Oją ʉ. Nɛ nuꞌbʉ him 
mi ɛc̨ꞌyɛigä, dím bɛn̨i ngue nu ra 
Cristo nꞌda ran ꞌyohʉ thoho tengugä, 
pɛ nuya hinguin ja bʉ dím bɛn̨gä 
ya. 17 Nguetho gätho toꞌo in ꞌyohʉ 
ra Cristo tengu ꞌbʉ maꞌdaꞌyo ʉ, nu 
yʉ́n yon ꞌyomfɛn̨i zɛhɛ bi ꞌbɛꞌʉ, pɛ 
nuya gätho bi gohi maꞌdaꞌyo. 18 Pɛ 
gätho bi ꞌyøzɛhɛ Oją dám ꞌbʉhmbʉ 
maꞌdaꞌyo. Nguetho bi hogahʉ ꞌbɛꞌa 
madín sʉhmbʉ Oją ꞌbʉ mi du ra 
Cristo. Nɛ nuya bi ꞌdajʉ ra ꞌbɛfi 
ngue ga xihmbʉ yʉ jąꞌi ꞌbɛꞌa dí zin 
a Oją ʉ, nɛ da mba ma punbi yʉ́ 
tsꞌoqui ʉ gätho i ɛc̨ꞌyɛi. 19 Nguetho 
nuꞌa Oją min ꞌyoui ra Cristo nuꞌbʉ 
mi ꞌyøtꞌe ꞌbɛꞌa dí hocpa yʉ́ mbʉi 
yʉ jąꞌi ja ra ximhäi. Nuya hin da 
gʉcpa a rá muui ʉ yʉ́ tsꞌoqui gätho 
toꞌo da ꞌyɛc̨ꞌyɛi a. Nɛ bi ꞌdajʉ ra 
ꞌbɛfi ngue ga xihmbʉ yʉ jąꞌi ꞌbɛpʉ 
dín yąmanhohʉ Oją ʉ. 20 Nujʉ ma 
ꞌbäigähʉ ra Cristo, ɛm̨mɛ dí hąh ma 
mbʉi dí xihmbʉ yʉ jąꞌi tengu tho 
ꞌbʉ xtá xisɛ Oją ʉ, ngue da ꞌyäpi di 
hocpa yʉ́ mbʉi, nɛ din ꞌyohʉ xʉn 
ho Oją. 21 Nuꞌa ra Cristo hinꞌyʉ rá 
tsꞌoqui, pɛ bi nu ran ʉnbi nangue 
ma tsꞌoquihʉ tengu ꞌbʉ yʉ́ tsꞌoqui 
zɛhɛ. Janangueꞌa da ꞌyɛm̨bi rán ho 
a rán hosɛ ra Cristo toꞌo gätho da 
ꞌyɛc̨ꞌyɛi ꞌbɛꞌa í du a.

6  Nɛsɛ a Oją dí comhbe rá 
ꞌbɛfi, nɛ janangueꞌa gätho 

ma mbʉiꞌbe dí xi ahʉ ngue gui 
jamansuhʉ rá mate Oją. 2 Nguetho 
Oją bi mam bʉ ja rá tꞌohni: “Dá 
øcä ni ndehʉ a ra pa gá zojʉ, nɛ 
dá øtꞌahʉ ra mate. Nɛ dá zɛ ahʉ 
ra pa dá yąn ahʉ,” ɛn̨ꞌa Oją. Nuya 

yʉ pa ja bʉya Oją sä da ꞌyøtꞌahʉ 
ran ho, nuya nám pa ya Oją i sä di 
pøꞌahʉ. 3 Nɛ dí honi xʉn ho ꞌbɛꞌa 
gätho ga øtꞌbe, ngue hin di ʉꞌtꞌ yʉ́ 
mbʉi ꞌda ꞌbɛꞌa dí øtꞌbe, nꞌdamhma 
njon di cꞌąmanꞌʉ rá ꞌbɛfi Oją dí 
øtꞌbe. 4 Nɛ nangue ꞌbɛꞌa dí øtꞌbe 
dín nde ga ut yʉ jąꞌi ngue majuąni 
yʉ́m ꞌbɛhnigaꞌbe ra Cristo ua ja ra 
häi. Nɛ gätho dí øtꞌbe xʉn ho nɛ 
hin dín xømbʉiꞌbe, madagueꞌbʉ 
xʉn ngu ran ʉnbi dín nuꞌbe. Nɛ xʉn 
hɛį ꞌbɛꞌa nám ꞌbʉꞌbe, nɛ jaꞌbʉ hin 
dí pąꞌbe ꞌbɛꞌa ga øtꞌbe. 5 Nɛ xʉn ngu 
yʉ nidi i ꞌbɛnzagaꞌbe, nɛ dí ofädiꞌbe, 
nɛ dín nuꞌbe ꞌda yʉn ꞌyoꞌtsꞌi ꞌbʉ in 
cuɛ yʉ jąꞌi. Nɛ ꞌda yʉ pa ɛm̨mɛ dí 
yäꞌbe nangue ra ꞌbɛfi xʉn hɛį dí 
øtꞌbe. Nɛ dí äthąꞌbe ꞌda ʉ yʉ xui, 
hin dí ąꞌbe, pɛ dí tømdaꞌbe ꞌbɛꞌa 
din ja. Nɛ ꞌda yʉ pa hinꞌyʉ ga siꞌbe. 
6

 Pɛ nꞌdatho ma mbʉiꞌbe tengu rán 
säui a majuąni, nɛ dá øtꞌbe ran ho 
nguetho dín ꞌyoꞌbe rá Hogandąhi 
Oją. Nɛ hin dadí xømbʉiꞌbe nangue 
ma ꞌbɛfiꞌbe, pɛ dí utäꞌbe yʉ jąꞌi ma 
yembʉiꞌbe nɛ man huɛc̨ateꞌbe. 7 Nɛ 
dím mamꞌbe a ram hma majuąni, 
nguetho di zɛcꞌbe Oją ga øtꞌbe 
rá ꞌbɛfi. Nɛ nangue ma hocjąꞌi dí 
øtꞌäꞌbe, hingui sä di yącpaꞌbe yʉ jąꞌi. 
8

 Jaꞌbʉ i hnumansucꞌbe, jaꞌbʉ hinꞌna, 
nuꞌʉ ꞌda di cꞌąmanꞌʉcꞌbe, nuꞌʉ miꞌda 
im ma xʉn ho dí øtꞌbe, nuꞌʉ ꞌda im 
ma dí fɛhnigäꞌbe. Pɛ madagueꞌa 
xʉn ngu ꞌbɛꞌa man ʉ yʉ jąꞌi, dím 
mamꞌbe ꞌbɛꞌa ngue majuąni. 9 ꞌBʉ 
i ꞌda ngue im ma ngue hingui pądi 
ꞌbɛꞌa dí øtꞌbe, pɛ ꞌbʉ i ꞌda i pącꞌbe 
xʉn ho. Nɛ nꞌdapa ngu nꞌdapa i 
husca man dąteꞌbe, pɛ guextaꞌa dí 
ꞌbʉꞌbe. Nɛ xʉn ngu yʉn ʉnbi dín 
nuꞌbe, pɛ hin dí tuꞌbe. 10 Nɛ nuꞌbʉ 

dín nuꞌbe ra dumbʉi, ꞌbex di ꞌdacꞌbe 
ran johya ra Hmu mahɛt̨sꞌi. Nugäꞌbe 
dí hyoyaꞌbe, pɛ xʉn ngu ʉ dí japꞌbe 
da dįn a ran ho, nguetho dí xicäꞌbe 
ꞌbɛꞌa di unꞌna Oją. Nɛ hinꞌyʉ ꞌbɛꞌa 
da zä gam mamꞌbe ngue ma mbɛti 
zɛhɛꞌbe, pɛ hinꞌyʉ ꞌbɛꞌa dadí ꞌbɛꞌbe, 
nguetho Oją di ꞌdacꞌbe gätho dí 
homꞌbe. 11 Nu ahʉ ma amigo ahʉ 
guí ꞌbʉhmbʉ bʉ ja ra hnini Corinto, 
ya dá xi ahʉ gätho ꞌbɛꞌa dím bɛn̨i, 
nguetho dadí huɛc̨ꞌahʉ ngue gätho 
ma mbʉi. 12 Nugäꞌbe majuąni dadí 
huɛc̨ ahʉ, pɛ nu ahʉ hin ɛ ja nin 
huɛc̨ate nanguecäꞌbe. 13 Pɛ dí xi ahʉ 
tengu tho ꞌbʉ ma tꞌʉhni ahʉ, dami 
xoc ni mbʉihʉ nɛ din ja ahʉ ran 
huɛc̨ate nanguecäꞌbe, tengu tho dí 
øtꞌbe nangue ahʉ.

Oją i ꞌbʉpʉ mbo ma mbʉihʉ
14

 O guín ꞌyohʉ ʉ ꞌda ngue hingui 
ɛc̨ꞌyɛi Oją, nguetho nte yʉ́n jahʉ 
nꞌda ʉ øtꞌ ran tsꞌo ꞌbʉ øtꞌ ran ho 
nꞌda. Nɛ nte rán jaui ra ꞌbɛxui a ran 
nɛqui. 15 Nɛ hin te rán jaui ra Cristo 
a ra Satanás ngue ra zįthu, nɛ hinga 
ꞌdatꞌa im bɛm̨mi nꞌda ra ꞌyɛc̨ꞌyɛi a 
hingui ɛc̨ꞌyɛi. 16 Nɛ hin te rán jaui 
rá ngu Oją ʉ yʉ hmite, nguetho ni 
mbʉihʉ rá ngu Oją ngue i ꞌbʉi maząi. 
Nɛ gueꞌa bi man Oją mayaꞌbʉ: “Nugä 
dam ꞌbʉpʉ mbo yʉ́ mbʉi, nɛ dan 
ꞌyohʉ, nɛ nugä ga øtꞌe yʉ́ Ojągä ʉ, nɛ 
nuꞌʉ ga øtꞌe ngue ma tꞌʉhnigä ʉ,” bi 
ꞌyɛn̨ Oją. 17 Janangueꞌa bi ꞌyɛn̨ Oją: 
“Damí ꞌuehmbʉ bʉ, o guí tɛnhdʉ 
ngueꞌʉ hingui ɛc̨ꞌyɛi, nɛ ꞌyo guí 
sähʉ ꞌbɛꞌa xʉn tsꞌo. Nɛ ga øtꞌe ngue 
ni Ojąjʉ, nɛ ga sin ahʉ bʉya. 18 Nɛ 
ga øtꞌe ni Tajʉ nɛ nu ahʉ ga øtꞌe ma 
tsꞌʉntꞌʉ ahʉ nɛ ma tꞌįxu ahʉ.” Gueꞌa 
bi man Oją ngue nuįxte rá tsꞌɛdi.

Bim päh yʉ́ mbʉi yʉ ꞌyɛc̨ꞌyɛi

7  Ma amigo ahʉ dadí huɛc̨ 
ahʉ, ya xʉn ngu yʉn ho bi 

man Oją da ꞌyørcahʉ, pɛ jatho ga 
ꞌuehmbʉ bʉ i ja ꞌbɛꞌa gätho xʉn 
tsꞌo. Nɛ ga ꞌuehmbʉ ꞌbɛꞌa in nde 
di tsꞌon ma jąꞌihʉ, nɛ ma mbʉihʉ. 
Jatho ga homhbʉ manꞌda manꞌda 
ꞌbɛꞌa dí guaꞌa dán hojʉ, ngue gan 
numansuhʉ Oją. 2 Nɛ nu ahʉ guí 
ꞌbʉhmbʉ bʉ ja ra hnini Corinto, 
dami bɛn̨cꞌbe nanguecäꞌbe, nguetho 
xinga nꞌda ahʉ bi nu ran ʉnbi ꞌbɛꞌa 
dá øtꞌahʉ, nɛ hin te dá øtꞌäꞌbe ngue 
di tsꞌonꞌna ni mbʉihʉ, nɛ xinga 
nꞌda ahʉ dá hä ahʉ ngue mꞌbɛjua 
ga ɛn̨ꞌahʉ gui jurcahʉ. 3 Nuya 
hin dín nde ngue ga dąmhyą ahʉ, 
nguetho ya dí xi ahʉ ngue ɛm̨mɛ 
dadí huɛc̨ ahʉ, nɛ thocua thoho 
dím bɛn̨ ahʉ, asta gueꞌbʉ ga tugä. 
4

 Nugä dí ɛc̨ꞌyɛi ngue guí øthʉ 
ran ho, nɛ gueꞌa ní hyu ma mbʉi 
a. Nɛ nu ahʉ gadí ꞌdajʉ ran johya, 
madague xʉn ngu yʉn ʉnbi dín 
nugäꞌbe, pɛ ɛm̨mɛ hu ma mbʉi ran 
johya. 5 Nuꞌbʉ má søngäꞌbe bʉ ja 
ra häi Macedonia, ɛm̨mɛ xʉn hɛį 
ꞌbɛꞌa dá øtꞌbe, nguetho hønbʉ go 
hapʉ dá thoꞌbe bi zʉcꞌbe yʉ jąꞌi, nɛ 
xʉn hɛį ꞌbɛꞌa nám ꞌbʉꞌbe nɛ mi ja 
ra mbidi ma mbʉiꞌbe. 6 Pɛ nu Oją 
nząi i hurpa yʉ́ mbʉi ʉ toꞌo i tu yʉ́ 
mbʉi, nɛ bi hyurca ma mbʉiꞌbe ꞌbʉ 
mi zøm bʉ ra Tito. 7 Bi hyurca ma 
mbʉiꞌbe nangue gá hyurpa rá mbʉi 
ra Tito ꞌbʉ gmí ꞌbʉhmbʉ bʉ. Nu 
ra Tito bi xicäꞌbe ngue ɛm̨mɛ bi du 
ni mbʉihʉ nangue ꞌbɛꞌa gá ꞌyøthʉ 
ngue hingui ho. Nɛ bi xicäꞌbe ɛm̨mɛ 
gmín ndehʉ guin nujʉ. Nɛ nuꞌbʉ mi 
cꞌąmanꞌʉgä ꞌda, nu ahʉ bʉ gá yąnjʉ. 

Nɛ nangue guím bɛn̨jʉ, manꞌda i 
hu ma mbʉi. 8 Bi du ma mbʉigä 
ꞌda yʉ pa nangue rá mbʉdi søcuą 
dá pɛnꞌnahʉ bʉ, pɛ hinꞌna ya. Bi 
du ma mbʉi nangue ra dumbʉi dá 
ꞌda ahʉ. 9 Nuya dadí johyagä, hin 
nangue bi du ni mbʉihʉ, pɛ nangue 
gá päh nin ꞌyomfɛn̨ihʉ ꞌbʉ mi du 
ni mbʉihʉ. Nɛ nu Oją bi japi ngue 
bi bømanho ꞌbɛꞌa dá xi ahʉ. Nɛ nte 
man ʉnbi bi gohi ꞌbɛꞌa dá øtꞌaꞌbe. 
10

 Nguetho nuꞌʉ i hon Oją ꞌbʉ i tu 
yʉ́ mbʉi, di japi di päh yʉ́ mbʉi 
nangue yʉ́ tsꞌoqui, ngue da yąni, nɛ 
da ꞌueꞌa ra dumbʉi bʉya. Pɛ nuꞌbʉ 
i tu yʉ́ mbʉi ngue hingui pądi ꞌbɛꞌa 
da ꞌyøtꞌe nɛ im bɛn̨ ra ximhäi, hin 
di päh rá mbʉi ꞌbʉ, pɛ manꞌda di un 
ran dąte bʉya. 11 Nu ni dumbʉihʉ 
bi ꞌda ahʉ ran ꞌyomfɛn̨i xʉn ho 
nangue gá hyomhbʉ Oją, nɛ ɛm̨mɛ 
gá hyumbi gá hojʉ ꞌbɛꞌa bin ja. Nɛ 
ɛm̨mɛ gá numanꞌʉhʉ a ngue bi ꞌyøtꞌ 
ra tsꞌoqui, nɛ ɛm̨mɛ gá suhʉ ꞌbɛꞌa 
bin ja. Nɛ gá un ran ʉnbi toꞌo bi 
ꞌyøtꞌ ran tsꞌo, nɛ ɛm̨mɛ gán ɛh̨yahʉ 
gui ꞌyøthʉ ran ho. Ɛm̨mɛ gmín 
ndehʉ xcá mbagä bʉ xcá zɛ ahʉ. Nɛ 
ya gá ꞌyuhmbʉ bin ho a ra tsꞌoqui 
gmín ꞌyohʉ. 12 Jananjabʉ gueꞌa 
dá otꞌahʉ ra søcuą a, ngue hinga 
høntꞌa ngue di hoc rá mbʉi a ran 
ꞌyohʉ ngue bi ꞌyøtꞌ ran tsꞌo, xínga 
gueꞌa bi tꞌørpa ran tsꞌo, pɛ nangue 
ma søcuą dá otꞌahʉ, Oją bi zä bi 
ꞌyutꞌahʉ ngue majuąni guí tɛngahʉ. 
13

 Janangueꞌa ɛm̨mɛ hu ma mbʉiꞌbe. 
Nɛ manꞌda dadí johyaꞌbe nuꞌbʉ mi 
xicꞌbe ra Tito ngue gá hyurpa rá 
mbʉi a nangue ꞌbɛꞌa gá ꞌyøthʉ. 14 Nɛ 
dá xih ra Tito, gue da tꞌømanho 
a rám hma bʉ guí ꞌbʉhmbʉ. Nɛ 
gueꞌa gá ꞌyørpahʉ, gá ꞌyømanho 

a ram hma bi xi ahʉ. Janangueꞌa 
hin dí pɛꞌtsꞌ ma sägä nangue ꞌbɛꞌa 
dá xifi, pɛ ɛm̨mɛ i hu ma mbʉi. 
15

 Nguetho nuꞌbʉ mí mba bʉ ra Tito, 
ɛm̨mɛ gá numansuhʉ, nɛ ɛm̨mɛ 
gán ɛh̨yahʉ gá ꞌyøthʉ ꞌbɛꞌa gätho bi 
xi ahʉ. Janangueꞌa manꞌda bin ja 
rán huɛc̨ate ra Tito nangue ahʉ bʉ. 
16

 Nɛ ɛm̨mɛ hu ma mbʉi nguetho 
sä ga ɛc̨ꞌyɛi ngue majuąni guí øthʉ 
ran ho.

Yʉ́n tꞌunni yʉ ꞌyɛc̨ꞌyɛi

8  Ma zʉ cuꞌahʉ, dín nde ahʉ gui 
pąhmbʉ ꞌbɛꞌa gätho bi ꞌyøtꞌ rá 

mate Oją bʉ mbo yʉ́ mbʉi yʉ ꞌyɛc̨ꞌyɛi 
dim pɛti bʉ ja ra häi Macedonia. 2 Nu 
yʉ ꞌyɛc̨ꞌyɛi bʉ bi nu ran ʉnbi nguetho 
yʉ hyoya thoho ʉ. Pɛ guemhma 
ɛm̨mɛ i ja ran johya yʉ́ mbʉi, nɛ 
manꞌda manꞌda di unda yʉn tꞌunni yʉ́ 
miꞌyɛc̨ꞌyɛihʉ. 3 Nugä dí hąxanjuąni 
ngue bi unni xʉn ngu, madagueꞌa 
hinꞌyʉ ꞌbɛꞌa da gopʉ ja rá ngusɛ, nɛ 
rá pähäzɛhɛ bi uni. 4 Nɛ bi ꞌyäc ra 
mate ngue nɛꞌʉ da gomꞌma ram fätsꞌi 
din tꞌunꞌndʉ yʉ hyoya ꞌyɛc̨ꞌyɛi bʉ ja 
ra häi Judea. 5 Nɛ manꞌda xʉn ho bi 
ꞌyøtꞌe xinda gueꞌa dá bɛn̨gä, nguetho 
mꞌbɛtꞌo thoho bi hyon rá pähä Oją 
ngue di bɛn̨bi ꞌbɛꞌa da ꞌyøtꞌe, nɛ 
nubʉya bi xiqui ngue da mbäxqui 
ga fäx ʉ yʉ cu. 6 Nu ra Tito rá mbʉdi 
bi xi ahʉ nangue yʉn tꞌunni gui 
umhbʉ. Nɛ dá xiꞌbe ra Tito di juaꞌa di 
pɛti gätho nin tꞌunnihʉ gá mamhbʉ 
gui umhbʉ, nangue nin huɛc̨atehʉ, 
ngue ra mate thoho. 7 Nu ahʉ ɛm̨mɛ 
xʉn ngu yʉn ho guí øthʉ, nɛ i ja ni 
tꞌɛc̨ꞌyɛihʉ xʉn ho, nɛ sä guím mamfʉ 
rám hman Oją xʉn ho, nɛ ɛm̨mɛ 
guí pąhmbʉ xʉn ho, nɛ ɛm̨mɛ guí 
ɛh̨ya gui ꞌyøthʉ rá ꞌbɛfi Oją, nɛ ja 

ahʉ nin huɛc̨atehʉ nanguecäꞌbe. Pɛ 
nuya xʉn ho ꞌbʉ gui umhbʉ xʉn ho 
nin tꞌunnihʉ, nꞌdamhma hin te gui 
ꞌbɛhmbʉ nangue rá ꞌbɛfi Oją guí øthʉ. 
8

 Nugä drá Pablogä hin dín nde ga 
manda ahʉ ꞌbɛꞌa guí øthʉ. Nuna ꞌbɛꞌa 
bi ꞌyøtꞌ yʉ cu bʉ ja ra häi Macedonia, 
nꞌda ra hmɛpya a. Nuꞌbʉ ngubʉ gui 
ꞌyøthʉ, da zä ga pącä ngue majuąni 
i ja ahʉ nin huɛc̨atehʉ nangue yʉ 
ꞌyɛc̨ꞌyɛi. 9 Nguetho guí pąhmbʉ rá 
mate ma Hmuhʉ ra Jesucristo. Nuꞌa 
tengu ꞌbʉ ra mɛmbɛti a, pɛ bin hyoya 
nanguejʉ ngue bi nde din jajʉ xʉn 
ngu. 10 Nuya i ja a ga xi ahʉ ꞌbɛꞌa 
dím bɛn̨gä. Xʉn ho ꞌbʉ gui juahmbʉ 
ꞌbɛꞌa gá dʉmhbʉ má jɛya, nguetho 
ɛm̨mɛ gán ɛh̨yahʉ má jɛya gá un 
nin tꞌunnihʉ. 11 Nuya dami pɛthʉ 
nin tꞌunnihʉ, nɛ daman ɛh̨yahʉ ya, 
tengu ꞌbʉ rá mbʉdi gá bɛm̨hbʉ, nɛ 
gui umhbʉ ꞌbɛꞌa gätho sä gui umhbʉ. 
12

 Nuꞌbʉ ja a nde di un a nꞌda, Oją da 
numanho, ꞌbʉ gueꞌa rán thɛui ꞌbɛꞌa 
pɛꞌtsꞌa nꞌda a di uni. 13 Pɛ hin dí ɛn̨a 
go din dąnhyɛį ʉ ꞌda o dim mɛmbɛti 
ʉ ꞌda nangue a gá unhdʉ, nɛ nu 
ahʉ bʉya hinꞌyʉ ꞌbɛꞌa gui hyomhbʉ. 
14

 Pɛ nuꞌa dí xi ahʉ, pɛ nuya xʉn 
ngu i ja ahʉ, xʉn ho ꞌbʉ gui unhdʉ 
tsꞌʉ ʉ ꞌda hinꞌyʉ ꞌbɛꞌa da hyoni. Nɛ 
nuꞌbʉ da zøn ra pa ngue hinꞌyʉ 
ꞌbɛꞌa gui hyomhbʉ, nuꞌʉ di zɛ ahʉ ʉ. 
Janangueꞌa gätho thocua thoho din 
ja ꞌbɛꞌa da hyoni. 15 Nɛ gueꞌa mán 
tꞌoꞌtꞌi bʉ ja rám hman Oją: “Toꞌo di 
pɛti xʉn ngu, pɛ hin da bong thoho a 
da hyonsɛ, pɛ nɛꞌʉ di pɛti zʉ tsꞌʉtho, 
hin te di ꞌbɛdi.”

Ra Tito nɛꞌʉ in ꞌyohʉ
16

 Dí ɛm̨fe jamadi Oją ngue bi ꞌdac 
mam fätsꞌiꞌbe ra Tito, ngue nɛꞌa ɛm̨mɛ 

im bɛn̨ ahʉ nɛ ɛm̨mɛ ɛh̨ya nangue 
ahʉ. 17 Ngue nu ra Tito min nde da 
ꞌyøtꞌe ꞌbɛꞌa dá xifi, nɛꞌa mi ja rá pähä 
zɛhɛ da mba bʉ. 18 Nɛ da mbɛ ra Tito 
na manꞌda ra cu ngue dí pɛnhdä 
bʉ, nuꞌa im man rám hman Oją xʉn 
ho, nɛ gätho yʉ ꞌyɛc̨ꞌyɛi ngubʉ im 
ma nangueꞌa. 19 Ma miꞌyɛc̨ꞌyɛihʉ bi 
huanhna ran ꞌyohʉ na, ngue dan 
ꞌyohe ꞌbʉ dá hąxhe ra mbɛti bʉ Judea. 
Nɛ gueꞌa ná uh man huɛc̨atehe ngue 
dín nde ga fäx ma cuhʉ, nɛ dí nuįxte 
ra Hmu mahɛt̨sꞌi a. 20 Nugäꞌbe dadí 
jamansu ꞌbɛꞌa dí øtꞌbe nangue yʉn 
tꞌunni xʉn ngu, nguetho hin dín 
nde din ja ꞌbɛꞌa dí cꞌąmanꞌʉcꞌbe. Nɛ 
gueꞌa í thanꞌndʉ miꞌda yʉ cu ngue ga 
mbähmbe ꞌbʉ dá hąxhe a ra mbɛti. 
21

 Nguetho dín nde ga øtꞌbe gätho 
xʉn ho bʉ na nu Oją nɛpʉ na nu ma 
mijąꞌiꞌbe. 22 Nɛ ga pɛnꞌnahʉ bʉ manꞌda 
ra cu mahønꞌa ngue da mbähä ra Tito. 
Nɛ nuna dí pąhmbe ngue ra ꞌyɛc̨ꞌyɛi 
xʉn ho na. Nɛhna ɛm̨mɛ ɛh̨ya da ꞌyøtꞌe 
xʉn ho rá ꞌbɛfi Oją. Ɛm̨mɛ nde da mba 
bʉ da nu ahʉ, nguetho ya dá xihna 
nangue ni hogantꞌøtꞌehʉ. 23 Nɛ nuna 
ra Tito, man ꞌyoꞌbe nangue ma ꞌbɛfi 
dadí zɛ ahʉ. Nɛ nuꞌʉ miꞌda in ꞌyohʉ ra 
Tito, yʉ́m ꞌbɛhni ʉ yʉ ꞌyɛc̨ꞌyɛi dim pɛti 
ua. Nɛ da mbäx ahʉ nangue rá ꞌbɛfi 
Oją, gueꞌa dín nɛqui xʉn ho rá nuįxte 
ra Cristo bʉ guí ꞌbʉhmbʉ. 24 Nuya 
dami ꞌyørcaꞌbe ra mate gui simanhohʉ 
yʉn ꞌyohʉ, nꞌdamhma gätho miꞌda 
yʉ ꞌyɛc̨ꞌyɛi da bądi ngue majuąni i ja 
nin huɛc̨atehʉ, tengu tho dím mangä 
ngue nząi i ja ahʉ ran huɛc̨ate.

Di pɛt yʉn tꞌunni nangue 
yʉ́ miꞌyɛc̨ꞌyɛihʉ

9  Nugä hingui jatho ga xi 
ahʉ nangue gui zɛhmbʉ ni 

miꞌyɛc̨ꞌyɛihʉ, nangue yʉn tꞌunni 
gui unhdʉ. 2 Nguetho dí pądi 
ngue ɛm̨mɛ i ja ahʉ ra pähä gui 
zɛhmbʉ ʉ. Nɛ ya dá xih yʉ jąꞌi ngue 
i ꞌbʉcua ja ra häi Macedonia ꞌbɛꞌa 
guí øthʉ bʉ ja ra häi Acaya. Dá 
xihya ngue gán ɛh̨yahʉ gá pɛt nin 
tꞌunnihʉ má jɛya. Nɛ yʉ cu ua nde 
da dɛnꞌnahʉ ꞌbɛꞌa guí øthʉ. 3 Nuya 
dí pɛnꞌnahʉ ya yʉ cu da mbäx ahʉ 
gui pɛthʉ nin tꞌunnihʉ jannangueꞌa 
di ja bʉ ꞌbʉ dá søngähe bʉ, nɛ 
din nɛqui ngue guín ɛh̨yahʉ gui 
fäxhʉ yʉ hyoya, tengu dá xih yʉ 
cu ua ngue guí øthʉ. 4 Nɛ nuꞌbʉ 
ga mbähmbe bʉ ʉ ꞌda yʉ mɛngu 
ua ja ra häi Macedonia, nɛ hin 
xquín ɛh̨yahʉ gui pɛt nin tꞌunnihʉ, 
ga pɛꞌtsꞌ ma sähʉ ꞌbʉ. Nguetho 
ɛm̨mɛ dí ɛc̨ꞌyɛi guí øthʉ ꞌbɛꞌa guím 
mamhbʉ. 5 Janangueꞌa dá xihya yʉ 
cu dim ꞌbɛtꞌo da mba bʉ, di zɛ ahʉ, 
nꞌdamhma da zä gui pɛthʉ gätho 
nin tꞌunnihʉ, di jua a gá mamhbʉ. 
Nɛ nuꞌbʉ dá mbähmbe bʉ, ya xtí 
guadi xquí pɛtꞌʉ gätho nin tꞌunnihʉ. 
Nɛ nu man ꞌyohe da bądi ngue gá 
umhbʉ nangue ni pähä zɛhɛhʉ, 
nɛ hin nangue dá xi ahʉ. 6 Dami 
bɛm̨hbʉ ya, toꞌo i tu zʉ yoho yʉ 
hmudä, zʉ yoho da xocꞌʉ, pɛ toꞌo da 
duhu xʉn ngu, da xoqui xʉn ngu ʉ. 
Janangueꞌa mpähä thoho gui unhdʉ 
yʉ hyoya yʉn tꞌunni, nɛ nu Oją xʉn 
ngu ran jąpi di ꞌda ahʉ bʉya. 7 Nꞌda 
ngu nꞌda di uni tengu im bɛn̨ rá 
mbʉi zɛhɛ di uni. O gadí umhbʉ ꞌbʉ 
hin guín ndesɛ ni mbʉihʉ, pɛ xinga 
gueꞌʉ miꞌda da xi ahʉ gui umhbʉ. 
Nguetho Oją di huɛc̨ꞌʉ toꞌo i ja ran 
johya di uni. 8 Nu Oją sä di ꞌda ahʉ 
xʉn ngu, janangueꞌa dí gua a gui 
hyonsɛhʉ, pɛ nɛꞌa thocua thoho gui 

unhdʉ toꞌo hinꞌyʉ ꞌbɛꞌa da hyoni. 
9

 Ntꞌoꞌtꞌi bʉ ja rám hman Oją toꞌo 
ngue di unni xʉn ho ʉ yʉ hyoya, 
nuꞌa rá hogantꞌøtꞌe da gohi maząi. 
10

 Nguetho nuꞌa Oją ngue nząi di un 
yʉ hmudä toꞌo i tupʉ ja ra huąhi, 
nɛ di japi din xąndi ngue din ja 
ꞌbɛꞌa da zi, guetꞌa Oją di ꞌdaꞌahʉ ra 
hmudä dán xąnd ni hogantꞌøtꞌehʉ, 
tengu bʉ nan xąnd yʉ hmudä bʉ 
ja ra huąhi. 11 Nu Oją di ꞌdajʉ xʉn 
ngu, nꞌdamhma da zä xø ga thojʉ 
xʉn ngu bʉya. Nɛ nuꞌbʉ dá undähe 
nin tꞌunnihʉ, nɛ toꞌo da hyąni da 
ꞌyɛs̨pa Oją nɛ di un ra jamadi Oją. 
12

 Yoho yʉn ho da bøni nangue 
nin tꞌunnihʉ, nu yʉ ꞌyɛc̨ꞌyɛi din ja 
ꞌbɛꞌa da hyoni, nɛ gätho ʉ di un ra 
jamadi Oją bʉya. 13 Nɛ gätho toꞌo 
da hyąn nin tꞌunnihʉ da ꞌyɛs̨pa Oją, 
nguetho nu nin tꞌunnihʉ ra hmɛpya 
a ngue majuąni guí ɛc̨ꞌyɛihʉ rán 
ho maꞌdaꞌyo ra Cristo, nɛ ɛm̨mɛ di 
johya ngue guí pąhmbʉ ni cuhʉ ʉ, 
nɛꞌʉ gätho miꞌda yʉ cu. 14 Nɛ toꞌo 
da hyąn nin tꞌunnihʉ, da ꞌyäp Oją 
da mbäx ahʉ, nɛ di huɛc̨ ahʉ bʉya, 
nguetho i ja ahʉ xʉn ngu rá mate 
Oją bʉ mbo ni mbʉihʉ. 15 Pɛ jamadi 
Oją nangue ran tꞌunni ɛm̨mɛ xʉn 
ho bi ꞌdajʉ, ngue rá Tsꞌʉntꞌʉ, nɛ 
hingui sä gam bɛm̨hbʉ hangu na 
ngu di muui a. Janangueꞌa nuꞌbʉ 
dím bɛm̨hbʉ ꞌbɛꞌa bin ꞌdajʉ, hin ga 
hyøjʉ ꞌbɛꞌa dí pɛshʉ ꞌbʉ.

I ja rán tꞌɛd̨i ra Pablo ꞌbɛꞌa 
da xih yʉ ꞌyɛc̨ꞌyɛi

10  Nugä drá Pablogä, ɛm̨mɛ 
dín nde ahʉ gui ꞌyøhmbʉ 

a ga xi ahʉ, pɛ janate tho ga xi 
ahʉ, tengu thoho ꞌbʉ da xiꞌazɛhɛhʉ 
ra Cristo. Nguetho guí ꞌbʉhmbʉ 

bʉ ꞌda ʉ sä ɛn̨a mbɛ dín su ꞌbʉ 
dí ꞌbʉhmbʉ bʉ, ngueꞌa janate tho 
dím mangä, pɛ nuꞌbʉ dí pɛnꞌnahʉ 
ma søcuą, ɛm̨mɛ ntsꞌɛdi dím mam 
bʉya, sä ɛn̨ ʉ ꞌda. 2 Nuꞌbʉ dá mbagä 
bʉ, hin dín nde ga utꞌahʉ hangu 
rá tsꞌɛdi man zambʉi, pɛ sä ga 
dąmhyągä tsꞌʉ toꞌo im ma ngue dím 
bɛn̨sɛgäꞌbe ꞌbɛꞌa dí øtꞌbe. 3 Majuąni 
dyʉ jąꞌi thohogaꞌbe ua ja ra ximhäi, 
pɛ hin dí tįmꞌbe ua a ra tsꞌɛdi ná 
tąfʉ ra ximhäi. 4 Nujʉ hinga gueꞌa 
ma tsꞌɛdizɛhɛ nán sʉhmbʉ, pɛ 
rá tsꞌɛdisɛ Oją a ná tąfʉ rá tsꞌɛdi 
ran tsꞌo. 5 Nangue rá tsꞌɛdi Oją dí 
hɛcuahʉ yʉ́n ꞌyɛt̨sꞌi yʉ jąꞌi nangue 
ꞌbɛꞌa pąsɛ, nɛꞌʉ hinguin nde da bą 
Oją. Nɛ nu rá tsꞌɛdi Oją da zä di 
pärpa yʉ́n ꞌyomfɛn̨i yʉ jąꞌi ngue 
ꞌdaꞌanguui da bɛm̨hbʉ ra Cristo. 6 Nɛ 
nuꞌbʉ ya dá pąꞌbe ngue majuąni 
guí øthʉ ꞌbɛꞌa in nde Oją, nugä 
ga hutꞌanzambʉi ngue ga ꞌuecꞌʉ 
ꞌda guí ꞌbʉhmbʉ bʉ, ngue hingui 
nde da ꞌyøtꞌa in nde Oją. 7 Dami 
bɛm̨hbʉ ya ꞌbɛꞌa i tꞌøtꞌahʉ. ꞌBʉ i ꞌda 
ahʉ ngue im bɛn̨i ngue majuąni in 
ꞌyohʉ ra Cristo, xʉn ho ꞌbʉ, pɛ jatho 
da bądi ngue nɛcäꞌbe dín ꞌyoꞌbe ra 
Cristo. 8 Hin dí pɛꞌtsꞌ ma sä xʉn ngu 
yʉ nidi ga xi ahʉ, ngue bi ꞌdac man 
tꞌɛd̨iꞌbe Oją. Nu Oją bi ꞌdacꞌbe ra 
tsꞌɛdi ga zɛ ahʉ manꞌda gui pąhmbʉ 
Oją, pɛ hin nangue ga tsꞌongäꞌbe ra 
ꞌbɛfi bʉ. 9 Nugä hin dín nde gui suhʉ 
nangue ꞌbɛꞌa dí otꞌahʉ. 10 Nguetho 
ꞌbʉpʉ ꞌda di cꞌąmanꞌʉgä, nɛ ɛn̨ꞌʉ: 
“Ɛm̨mɛ ja rá tsꞌɛdi rá søcuą ra Pablo, 
pɛ nuꞌbʉ i ꞌbʉcua hinꞌyʉ rá tsꞌɛdi, 
nɛ hingui sä din yą xʉn ho,” ɛn̨ ʉ 
ꞌda. 11 Pɛ jatho guim bɛm̨hbʉ ꞌda 
ahʉ ngue tengu bʉ nan ja rá tsꞌɛdi 
ʉ ma søcuągä, nɛ ngutho ꞌbʉ dá xi 

a zɛhɛhʉ. 12 Nugäꞌbe hinga ꞌdaꞌígu 
dím bɛm̨hbe yʉ jąꞌi i ꞌbʉpʉ, ngue i 
ja ran ꞌyɛt̨sꞌi nangue ꞌbɛꞌa ɛn̨a pąsɛ 
ʉ. Pɛ nuꞌʉ toꞌo im bɛn̨i manꞌda i 
pąsɛ xinda gueꞌʉ miꞌda, pɛ hingui 
pą a majuąni. Nguetho sä i nuįspa 
yʉ́ mijąꞌihʉ nangue ꞌbɛꞌa im bɛn̨sɛ. 
13

 Pɛ nugäꞌbe hin dím mamꞌbe 
manꞌda ja man tꞌɛd̨iꞌbe xinda gueꞌa 
bi zängaꞌbe Oją, pɛ høntꞌa dí øtꞌbe 
ꞌbɛꞌa i xicꞌbe Oją. Nɛ bi xicꞌbe Oją 
dam pɛꞌbe bʉ guí ꞌbʉhmbʉ. 14 Nɛ 
njon da zä da ꞌyɛn̨a manꞌda bi thoꞌa 
dá øtꞌbe, xinda gueꞌa bi xicꞌbe Oją 
ꞌbʉ mbʉdi thoho dá sømꞌbe bʉ guí 
ꞌbʉhmbʉ dá xi ahʉ rán ho maꞌdaꞌyo 
ra Cristo. 15 Nɛ hin dín nde ga ɛm̨ꞌbe 
ngue ma ꞌbɛfiꞌbe ꞌbɛꞌa bi ꞌyøtꞌʉ 
miꞌda bʉ guí ꞌbʉhmbʉ, høntꞌa ma 
ꞌbɛfiꞌbe ga ja ahʉ guim bɛnthʉ ni 
tꞌɛc̨ꞌyɛihʉ xʉn ho, nɛ gueꞌa dí zä 
ga øtꞌbe manꞌda ra ꞌbɛfi bʉ, ꞌbʉ da 
xicꞌbe Oją. 16 Nɛ sä ga mbɛꞌbe bʉ 
miꞌda yʉ hnini bʉya ngue manꞌda 
yatho guepʉ njom bi xih yʉ jąꞌi rán 
ho maꞌdaꞌyo ra Cristo. Nɛ njon da zä 
da ma ngue nꞌdanꞌyo dá thocpa rá 
ꞌbɛfi bʉ. 17 Hingui ho ꞌbʉ din ꞌyɛz̨ɛhɛ 
nꞌda, pɛ manꞌda da hyądumbʉi da 
ꞌyɛs̨pa ra Hmu mahɛt̨sꞌi. 18 Nguetho 
hin te di muui ꞌbʉ din ꞌyɛz̨ɛhɛ nꞌda, 
pɛ nuꞌbʉ i øtꞌe ꞌbɛꞌa da numanho 
Oją, gueꞌa di muui.

Ra Pablo bi ma nangue yʉ hyäte

11  O gadín xømbʉihʉ ꞌbɛꞌa dí 
xi ahʉ ya, madagueꞌa dí 

yątontogä tsꞌʉ. 2 Pɛ nugä ɛm̨mɛ dí 
hąh ma mbʉi nangue ahʉ, nguetho 
i ja bʉ mbo ma mbʉi rán huɛc̨ate 
Oją. Nɛ ɛm̨mɛ dín nde ahʉ hønsɛ ra 
Cristo guin numanhohʉ, tengu nꞌda 
ra hmute ngue hin di tsꞌon rá mbʉi, 

høntꞌa in numanho a toꞌo dim 
ꞌbʉhmi. 3 Pɛ dín su ngue di tsꞌon 
nin ꞌyomfɛn̨ihʉ nangue ra fɛhni im 
man ra zįthu, tengu thoho bi ꞌyørpa 
ra zįthu ra Eva rá mbʉdi thoho, nɛ 
tsꞌʉrpʉ thoho di ja ahʉ ngue hinga 
gätho ni mbʉihʉ guin numanhohʉ 
ra Cristo. 4 Pɛ ɛm̨mɛ guí øhmbʉ 
ꞌbɛꞌa gätho i xi ahʉ ꞌda yʉ jąꞌi ngue 
i søm bʉ guí ꞌbʉhmbʉ, madagueꞌa i 
xi ahʉ nꞌdanꞌyo ra Jesús ngueꞌa hin 
din thɛui a dá xi ahʉ, nɛ nꞌdanꞌyo 
nꞌda ran ꞌyomfɛn̨i in nde di ꞌda 
ahʉ, nɛ i xi ahʉ nꞌdanꞌyo thoho 
nangue ran ho maꞌdaꞌyo, xinda 
gueꞌa dá xi ahʉ. 5 Pɛ nugä hingui 
coh ma tsꞌɛdigä xinda gue ʉ ꞌda 
guí tɛnhdʉ, ngue im mansɛ ngue 
manꞌda yʉ́ ꞌbäihʉ ra Jesucristo. 6 Pɛ 
dí pącä a majuąni ran ꞌyomfɛn̨i 
nangue Oją, nɛ gueꞌa dá utꞌahʉ xʉn 
ngu yʉ nidi, madagueꞌa hingui sä 
dan høtꞌahyą tenguꞌʉ yʉn ꞌyohʉ. 
7

 Uague guí ɛm̨hbʉ hingui ho dá 
øtꞌä nguetho nte dá hącꞌahʉ ꞌbʉ má 
mangä rán ho maꞌdaꞌyo ra Cristo 
bʉ. Pɛ dá øtꞌ ra ꞌbɛfi dá honsɛ man 
tsꞌihmɛ, nguetho min nde ga zɛ 
ahʉ. 8 Nɛ nuꞌbʉ má xänꞌnahʉ bʉ, 
nuꞌʉ yʉ ꞌyɛc̨ꞌyɛi i ꞌbʉpʉ miꞌda yʉm 
pɛti, gueꞌʉ bi ꞌdacä ꞌbɛꞌa dá hongä 
bʉ, janangueꞌa bi zä dá xi ahʉ ran 
ho maꞌdaꞌyo nɛ nte dá ä ahʉ. 9 Nɛ 
nuꞌbʉ mám ꞌbʉhmbʉ bʉ, him mi 
ja ꞌbɛꞌa dá hongä, nɛ hin te dá ä 
ahʉ. Pɛ nuꞌbʉ mí zøm bʉ ma cuhʉ 
yʉ mɛngu macedonia, bi ꞌdacä ꞌbɛꞌa 
madi ꞌbɛcä. Nɛ ngubʉ ga øtꞌahʉ 
mahønꞌa bʉ, hin te ga ä ahʉ. 10 Nɛ 
dím ma majuąni bʉ ja rá hmi ra 
Cristo, ngue hin te ga hącua yʉ cu 
ꞌbʉpʉ ja ni häihʉ Acaya, nangue 
rá ꞌbɛfi Oją dí øtꞌä bʉ, nɛ njon da 

zä da xiqui ga äh ra mbɛti. 11 Ha 
gueꞌa dí øtꞌä gní ꞌyɛm̨hbʉ hin dadí 
huɛc̨ꞌahʉ, pɛ Oją i pądi ngue dadí 
huɛc̨ꞌahʉ. 12 Nɛ ga thoqui tengu dá 
øtꞌä, nꞌdamhma di nɛqui ngue hinga 
ꞌdaꞌigu dí øthe yʉ hyäte madagueꞌbʉ 
ná yątꞌa ɛn̨a i øtꞌe xʉn ho rá ꞌbɛfi 
Oją. 13 Nu ʉ im mansɛ ʉ ɛn̨a yʉ́ 
ꞌbäihʉ ra Cristo, pɛ him majuąni 
im man ʉ, yʉ hyäte thoho, nɛ hin 
yʉ́ ꞌbäihʉ ra Cristo ʉ. 14 Pɛ ndeꞌbʉ 
hin gui hyonya thohohʉ ꞌbɛꞌa i øtꞌʉ, 
nguetho nɛsɛ a ra zįthu da zä da 
hyä ahʉ, da zä da ꞌyøtꞌe tengu ꞌbʉ 
nꞌda ra hogamꞌbɛhni mahɛt̨sꞌi bá 
pɛnꞌna Oją. 15 Janangueꞌa ꞌdaꞌigu 
øthʉ ʉ yʉ́ ꞌyɛh̨ɛ ra zįthu, nɛ im bɛn̨ 
yʉ jąꞌi yʉ hogamꞌbɛhni ʉ. Pɛ da zøn 
ra pa da nu ran ʉnbi din thɛhʉ ꞌbɛꞌa 
bi ꞌyøtꞌe.

Ran ʉnbi bi nu ra Pablo 
nguetho rá ꞌbäiui ra Cristo a

16
 Pɛ ɛm̨mɛ dí nde ahʉ 

gui ꞌyøhmbʉ ꞌbɛꞌa dí xi ahʉ, 
madagueꞌbʉ guím bɛm̨hbʉ ngue 
dí tontogä tsꞌʉ ꞌbʉ dí mansɛ ꞌbɛꞌa 
dí øtꞌä. 17 Nuꞌbʉ dím mansɛ ꞌbɛꞌa dí 
øtꞌä, ɛn̨a gueꞌbʉ hinga gueꞌa bi xicä 
Oją ngue gam ma, pɛ ɛn̨a gueꞌbʉ dí 
tontogä tsꞌʉ ꞌbʉ dím mangä tengu 
na. 18 Pɛ nu yʉn ꞌyohʉ bʉ i xi ahʉ 
nangue yʉ́n hosɛ, nuya nɛcä ga xi 
ahʉ tsꞌʉ nangue man hosɛ. 19 Nu 
ahʉ ɛm̨mɛ xʉn ho nin ꞌyomfɛn̨ihʉ, 
pɛ ɛm̨mɛ guí ɛh̨yahʉ guí øhmbʉ 
ꞌbɛꞌa i xi ahʉ yʉ tonto. 20 Nɛ ɛm̨mɛ 
gadí hohʉ gan ꞌyɛh̨ɛhʉ toꞌo in nde 
di manda ahʉ, madagueꞌbʉ i hä 
ahʉ o gue i ä ahʉ ꞌbɛꞌa gätho i ja 
ahʉ. Nɛ guín numansuhʉ ʉ ɛm̨mɛ 
din ꞌyɛz̨ɛhɛ, madague da mbɛpꞌa ni 
hmihʉ, pɛ guextaꞌa guí tɛnhdʉ ʉ. 

21
 Nugäꞌbe hingui sä ga øtꞌbe tengu 

ʉ, pɛ gueꞌa gním mamhbʉ hinꞌyʉ 
ma tsꞌɛdigäꞌbe. Nuꞌʉ yʉn ꞌyohʉ guí 
ꞌbʉhmbʉ bʉ im man yʉ́n hosɛ. Nɛcä 
ga hutꞌanzambʉi gam mangä tsꞌʉ 
nangue man hosɛ, tengu nꞌda ra 
tonto. 22 Ná yątꞌʉ ngue yʉ hebreo ʉ, 
pɛ nɛcä drá hebreogä. Nɛ ná yątꞌʉ 
gue yʉ israel ʉ, pɛ nɛcä drá israelgä. 
Nɛ ná yątꞌʉ gue yʉ́m bomꞌbɛto 
ra Abraham ʉ, pɛ nɛcä drám 
bomꞌbɛtogä ra Abraham. 23 Nɛ ná 
yątꞌʉ ngue yʉ́ ꞌyɛh̨ɛ ra Cristo ʉ, pɛ 
nugä manꞌda drá ꞌyɛh̨ɛgä a ra Cristo 
xinda gueꞌʉ. Nuya dím mangä 
tengu nꞌda ra tonto.Nugä manꞌda 
xʉn ngu ra ꞌbɛfi dí øtꞌä xinda gueꞌʉ 
ꞌda yʉn ꞌyohʉ, nɛ manꞌda xʉn ngu 
yʉ nidį dán ofädigä, nɛ xʉn ngu yʉ 
nidį dá nu ran ʉnbi nangue yʉm 
fɛi, nɛ xʉn ngu yʉ nidį mi ɛn̨a xtá 
thogä. 24 Nɛ cʉtꞌa nidį bi ꞌyørcä 
ꞌdäte ma ꞌdɛꞌmagʉto yʉm fɛi ʉ ma 
mɛnguhe yʉ judío. 25 Nɛ nhyundį 
bi ꞌbɛnzagä, nɛ nꞌdandį yʉ jąꞌi bi 
batꞌadogä. Nɛ nhyundį án xɛnꞌa 
ra barco mi hugä bʉya, bi zo bʉ 
ja ra dehe, nɛ ꞌdäte ma goho ora 
dá o bʉ ja ra dehe bʉya. 26 Pɛ xʉn 
ngu yʉ nidį dán ꞌyogä nɛ xʉn ngu 
yʉ nidį má guepʉ xcá tugä bʉ ja 
yʉ dąthe, nɛpʉ ꞌbʉh yʉ bɛ.̨ Nɛ bi 
gorcä ra ꞌyu ma mɛnguhe yʉ judío, 
nɛꞌʉ hing yʉ judío. Nɛ mi ɛn̨a xtá 
thogä bʉ ja yʉ hnini nɛpʉ ja yʉ 
dąpo. Nɛ dá hu yʉ barco bʉ ɛm̨mɛ 
ɛn ra dehe ran dąhi ɛm̨mɛ ntsꞌutho. 
Nɛ mi ɛn̨a xtá hyogä ʉ yʉ hyäte 
ꞌyɛc̨ꞌyɛi. 27 Nɛ jaꞌbʉ ɛm̨mɛ dá yäcä 
nangue ma ꞌbɛfi, nɛ bin ʉnba ma 
jąꞌi, nɛ jaꞌbʉ nyaꞌa thoho hin dán 
ącä. Nɛ jaꞌbʉ nyaꞌa thoho hin dán 
sihmɛgä, xinga gue ra dehe dá 

sigä. Nɛ jaꞌbʉ xʉn sɛ nguetho hinga 
xøtꞌa ma pahnigä. 28 Ɛm̨mɛ xʉn hɛį 
ꞌbɛꞌa dí øtꞌä, nɛꞌʉ yʉ ꞌyɛc̨ꞌyɛi gätho 
hønbʉ go hapʉ dim pɛti ɛm̨mɛ dí 
hądumbʉi ga jamansugä ʉ. 29 Nɛꞌa 
dí øtꞌä ꞌdaꞌangu dí sägähe ʉ ꞌbɛꞌa 
gätho i sä ʉ, nuꞌbʉ ꞌbʉ a nꞌda ra 
ꞌyɛc̨ꞌyɛi xʉn güentꞌi, dí comꞌbe rán 
güentꞌi a. Nɛ nuꞌbʉ nꞌda ra ꞌyɛc̨ꞌyɛi 
i øtꞌ ran tsꞌo, nugä ɛm̨mɛ dí cuɛgä 
nangue a to bi ꞌbɛpi da ꞌyøtꞌe. 30 Pɛ 
nuꞌbʉ i ja a dín nde dá yądä, pɛ 
høntꞌa dán güentꞌigä dá yądä. 31 Nu 
Oją rá Ta ma Hmuhʉ ra Jesucristo 
mająpi maząi a, i pądi ngue hing ra 
fɛhni dím mangä. 32 Tengu dá øtꞌä 
nꞌdandį nuꞌbʉ mám ꞌbʉcä bʉ ja ra 
hnini Damasco, nuꞌbʉ min tsꞌʉtꞌabi 
ra Aretas, nɛ nuꞌa ra tsꞌʉtꞌabi bi xi 
ʉ yʉ dofʉi da gorca ra ꞌyu bʉ ja ra 
goxthi rá mbäꞌtꞌi ra hnini, mim bɛn̨i 
ngue da bɛndgä bʉ. 33 Pɛ nugä dá 
pøngä bʉ ja nꞌda ra ventana nɛ dá 
hugä bʉ ja nꞌda ra dąꞌbøtsꞌe, nɛ nuꞌʉ 
ma amigo bi cąꞌma ra ꞌbøtsꞌe ngue 
ra xąhi bʉ thi rá mbäꞌtꞌi ra hnini. 
Nɛ him bi bɛndgä ʉ yʉ cotꞌyu. 
Mahotho dá øtꞌä ꞌbʉ má pøngä bʉ 
ja ra hnini Damasco.

Oją bi ꞌyurpʉ mahɛt̨sꞌi ra Pablo

12  Nuꞌbʉ dím mansɛgä ꞌbɛꞌa 
dí øtꞌä, hin te di muui. Pɛ 

guemhma ga xi ahʉ ꞌbɛꞌa bi ꞌyurcä 
ra Hmu mahɛt̨sꞌi ꞌbʉ nꞌdandį. 2 Bi 
bonga ꞌdɛꞌmagoho njɛya Oją bi 
zixcä bʉ mahɛt̨sꞌi. Hin dí pącä 
ꞌbʉ nɛꞌa ma ngøcꞌyɛi o hinꞌna, pɛ 
Oją pądi ꞌbɛpʉ ín ja. 3 Høntꞌa dí 
pącä ngue dá mba mahɛt̨sꞌi, hin 
dí pącä ꞌbʉ nꞌyoui ma ngøcꞌyɛį o 
hinꞌna, høntꞌa Oją pądi ꞌbɛꞌa dá 
øtꞌä. 4 Nɛ nuꞌbʉ mí tsꞌixcä bʉ guepʉ 

mahotho, dá øcä ꞌbɛꞌa bi hmam bʉ, 
nɛ njongui man yʉ jąꞌi tengu a. Nɛ 
him bin ꞌdac ran tꞌɛd̨i gam ma ꞌbɛꞌa 
dá øpʉ. 5 Nɛ nuna bi tꞌørcä i sä xcá 
yądä a ꞌbʉ gueꞌa xcá bɛn̨i gam ma, 
pɛ høntꞌa man hosɛgä gam mangä 
ngue dí pącä hinꞌyʉ ma tsꞌɛdi 
zɛhɛgä. 6 Nugä i jagä ꞌbɛꞌa xcan 
ꞌyɛx̨ä ꞌbʉ xcá ndegä nɛ hin dadín 
hyätꞌä tengu ꞌbʉ ra tonto, nguetho 
da zä xcá ma majuąni ꞌbɛꞌa bi tꞌurcä. 
Pɛ hin dín nde ngue gueꞌa dí tꞌɛs̨cä 
a, pɛ dín nde ngue gueꞌa in nusɛ yʉ 
jąꞌi a dí øtꞌä dí numansugä ʉ, nɛꞌa 
ꞌbɛꞌa øsɛ ngue dím mangä. 7 Nugä 
dá nugä ɛm̨mɛ mahotho bʉ. Pɛ 
nu ra zįthu bi ꞌdacä nꞌda ran ʉnbi 
dí sägä. Nɛ Oją bi un ran tꞌɛd̨i da 
ꞌyørcä, ndeque hin dan ꞌyɛz̨ɛhɛgä 
nangue ꞌbɛꞌa bi ꞌyurcä Oją. 8 Nɛ 
hyundį dá äpä Oją ngue di ꞌuecꞌi 
tsꞌʉ ran ʉ i jagä. 9 Pɛ nuꞌa Oją bi 
xiqui hin di ꞌuecꞌa ran ʉ, pɛ di ꞌdacä 
rá mate nɛ rá tsꞌɛdi sä ga hätꞌä ran 
ʉnbi. “Nuꞌbʉ hinꞌyʉ ni tsꞌɛdizɛhɛ, 
manꞌda di nɛqui ma tsꞌɛdigä,” i ɛn̨gä 
Oją. Janangueꞌa nuꞌbʉ hinꞌyʉ ma 
tsꞌɛdi zɛhɛgä, manꞌda ɛm̨mɛ dadín 
johyagä, nguetho dí pącä ngueꞌa 
manꞌda dí nɛqui rá tsꞌɛdi ra Cristo. 
10

 Nuya hingui tu ma mbʉi ꞌbɛꞌa dí 
øtꞌä, madagueꞌa xʉn ngu yʉn ʉnbi 
dín nugä, ngue di cꞌąmanꞌʉg yʉ jąꞌi, 
uague i pa ma ʉguigä. Nɛ hingui tu 
ma mbʉi nangue ꞌbɛꞌa i ørca yʉ jąꞌi 
ꞌbʉ dí øtꞌ rá ꞌbɛfi ra Cristo. Nguetho 
nuꞌbʉ hinꞌyʉ ma tsꞌɛdi, pɛ manꞌda 
di ꞌdac rá tsꞌɛdi ra Cristo.

I hąh rá mbʉi ra Pablo nangue 
yʉ ꞌyɛc̨ꞌyɛi bʉ Corinto

11
 Nuꞌa ꞌbɛꞌa guím bɛn̨gahʉ, jatho 

ga xiꞌasɛhʉ ꞌbɛꞌa dí øtꞌä, tengu ꞌbʉ 

drá tontogä. Manꞌda xʉn ho ꞌbʉ 
xquím mansɛhʉ man hogä xinda 
gueꞌbʉ gam mansɛgä. Nu yʉn 
ꞌyohʉ guí tɛnhdʉ, hinꞌyʉ ꞌbɛꞌa i ja 
ʉ ngue hinꞌyʉgä, madagueꞌa nte 
i jagä a di muui. 12 Nuꞌbʉ mám 
ꞌbʉcä bʉ, dá utꞌahʉ ngue majuąni 
ma ꞌbäigäꞌbe ra Jesucristo, hin dán 
xømbʉi ꞌbʉ má utꞌahʉ yʉn tꞌøtꞌe 
nuįxte nɛ yʉ hyonya ntꞌøtꞌe gue 
gá nusɛhʉ ꞌbʉ mám ꞌbʉhmbʉ bʉ. 
13

 Hanja guím mamhbʉ ngue hin 
dá øtꞌahʉ bʉ tengu dá øtꞌä bʉ ꞌbʉh 
miꞌda yʉ ꞌyɛc̨ꞌyɛi. Pɛ ꞌdaꞌangu dá 
øtꞌahʉ, pɛ høntꞌa nꞌda, ngue hin dá 
ä ahʉ ꞌbɛꞌa dá hongä. Ha gueꞌa gni 
ꞌyɛn̨jʉ hingui ho a dá øtꞌä. Pɛ dami 
pungahʉ ꞌbʉ. 14 Nuya ná hyundį ga 
mbagä bʉ. Nɛ hin te ga äꞌahʉ ꞌbɛꞌa 
dí hongä mahønꞌa, nguetho hin dín 
ndegä a ni mbɛtihʉ, pɛ dín ndegä 
gan jahʉ tengu ꞌbʉ ma tꞌʉhni ahʉ. 
Nɛ hinga gueꞌʉ yʉ tꞌʉhni i pɛꞌtsꞌi 
ꞌbɛꞌa i hon rá ta o rá mbe. Pɛ nu yʉ 
ta nɛ yʉ mbe i pɛꞌtsꞌi ꞌbɛꞌa da hyon 
yʉ́ tꞌʉhni. 15 Pɛ da hyu ma mbʉi ꞌbʉ 
da zä ga ꞌbɛdi ꞌbɛꞌa gätho dí pɛꞌtsꞌi 
guepʉ da zä ga honꞌna ran ho ni 
mbʉihʉ, nɛ guepʉ go him mi sä 
dam pɛfi ga zɛꞌahʉ. Pɛ masque hin 
gadí huɛg̨ahʉ tengu bʉ na huɛc̨ꞌahʉ. 
16

 Nɛ guím mamhbʉ majuąni ngue 
hin te dá hącä ni mbɛtihʉ, pɛ guím 
bɛm̨hbʉ ꞌda ahʉ ngue dá tącä ni 
mbɛtihʉ ngue guí ɛm̨hbʉ dá hä 
ahʉ. 17 Ha guím bɛm̨hbʉ dá hä 
ahʉ ngue dá pɛnꞌnahʉ yʉm ꞌbɛhni 
bʉ. 18 Nugä dá ndep ra Tito da 
mba bʉ, in ꞌyoui manꞌda ma cuhʉ. 
Guí pąhmbʉ hin te bi dąha ngue 
dąmá ꞌyä ahʉ. Nguetho ꞌdaꞌingu 
dím bɛn̨gäꞌbe ra Tito ngue dadí 
huɛc̨ꞌaꞌbe, nɛ ꞌdaꞌingu bʉ na øtꞌ 

ma ꞌbɛfiꞌbe. 19 Ma cuꞌahʉ, dadí 
huɛc̨ꞌahʉ, dín ꞌyohʉ ra Cristo. Nɛ 
Oją pądi majuąni a dím mamꞌbe 
ya, ngue dí homꞌbe ꞌbɛꞌa dín te 
ni mbʉihʉ. Janangueꞌa dí honi 
ga tąpä ʉ yʉm hma him majuąni, 
ngue im manꞌʉ yʉ hyäte di ʉgui. 
Nɛ hinga gueꞌa guím bɛm̨hbʉ ꞌda 
ahʉ, ngue guí ɛm̨hbʉ dí homꞌbe 
guin numanhojʉ. 20 Pɛ dí su ngue 
hin gan numanhogä ꞌbɛꞌa guí øthʉ 
bʉ ꞌbʉ dá mbagä bʉ. Pɛ nɛ da du ni 
mbʉihʉ ꞌbɛꞌa ga xi ahʉ bʉya. Dí su 
ngue ga tįn ahʉ gadín sʉhmbʉ nꞌda 
ngu nꞌda ahʉ, nɛ gadín sɛyabahʉ, 
nɛ gadín cuɛfʉ nꞌda ngu nꞌda ahʉ, 
nɛ gadín tąfʉ nꞌda ngu nꞌda ahʉ, 
nɛ gadín cꞌąmanꞌʉhʉ, nɛ gadín 
ꞌyøspatho ꞌbɛꞌa gadín xihmbʉ, nɛ 
gadín ꞌyɛz̨ɛhɛhʉ, nɛ dí su ga tįn 
ahʉ hinga gueꞌa guí øthʉ bʉ ja nim 
pɛtihʉ. 21 Nɛ nuꞌbʉ dá mbagä bʉ, dí 
su ngue ma Ojąhʉ di jaqui ga pɛꞌtsꞌ 
ma sä nangue ꞌbɛꞌa guí øthʉ bʉ. Nɛ 
din jagä ra dumbʉi nangue toꞌo bi 
ꞌyøtꞌ ran tsꞌo mamꞌbɛtꞌo, nɛ guextaꞌa 
hin ni päh yʉ́ mbʉi, him bi ꞌyäp rá 
punbi Oją nangue ran tsꞌo bi ꞌyøtꞌe, 
gueꞌʉ bi ꞌyøtꞌ ran ꞌyomtꞌɛn̨i, nɛꞌʉ bi 
zinba yʉ́ xisu miꞌda yʉn ꞌyohʉ.

Rán zofo ra Pablo, nɛ yʉn zɛngua

13  Na hyundį ya ga mbagä bʉ 
gan nu ahʉ. Nɛ nuꞌbʉ dá 

mbagä bʉ, ga juąnbä ʉ i ꞌbähmbʉ 
ʉ yoho o gue hyu yʉ testigo. 
2

 Nuꞌbʉ mám ꞌbʉcä bʉ mamꞌbɛtꞌo 
dá dąmhyą ʉ toꞌo ząi i øtꞌ yʉn tsꞌo. 
Nuya ga xiꞌʉ mahønꞌa nɛ gätho 
miꞌda ahʉ, nuꞌbʉ dá mbagä bʉ 
mahønꞌa, toꞌo gätho i øtꞌ ran tsꞌo 
hin ga huɛc̨thoho ʉ. 3 Nɛ nuꞌahʉ 
da zä gui pąhmbʉ xʉn ho ngue 

majuąni rá tsꞌɛdi ra Cristo ꞌbʉ ja a 
dím mangä bʉya, nɛ him ma tsꞌɛdi 
zɛhɛgä. Nɛ nuꞌa ra Cristo hingui 
ꞌbɛh rá tsꞌɛdi nɛ guí pąhmbʉ 
nguetho dim pɛpʉ mbo ni mbʉihʉ 
rá tsꞌɛdi. 4 Nu ra Cristo him mi ja 
rá tsꞌɛdi ꞌbʉ mi du bʉ ja ra pontꞌi, 
pɛ nuya i ꞌbʉi nangue rá tsꞌɛdi 
Oją. Nɛcäꞌbe hinꞌyʉ ma tsꞌɛdi 
zɛhɛꞌbe tengu tho a ra Cristo ꞌbʉ 
mi du, pɛ nuya dín ꞌyohe ra Cristo 
nangue rá tsꞌɛdi Oją, nꞌdamhma 
da zä ga hocꞌahʉ bʉ. 5 Nuya 
nꞌda ngu nꞌda ahʉ dami bɛm̨hbʉ 
xʉn ho mbo ni mbʉizɛhɛhʉ, 
janangueꞌa gui pąhmbʉ majuąni 
guí ɛc̨ꞌyɛihʉ o hinꞌna. Nuꞌbʉ hin 
gán hyäzɛhɛhʉ, sä gui pąhmbʉ 
majuąni i ꞌbʉpʉ mbo ni mbʉihʉ 
ra Cristo. 6 Nɛcäꞌbe dín nde ahʉ 
gui pąhmbʉ ngue majuąni dí 
ɛc̨ꞌyɛiꞌbe ra Cristo. 7 Dí äpꞌbe rá 
tsꞌɛdi Oją ngue gui ꞌyøthʉ ran ho, 
nɛ hin nangue da bømanho ma 
ꞌbɛfi bʉ, nguetho manꞌda dín nde 
ahʉ gam ꞌbʉmanhohʉ ra Cristo, 
xinda gueꞌbʉ guin numansucꞌbe. 
8

 Nugäꞌbe hin dín ndehma ngue 
ga hɛm̨ꞌbe toꞌo i øtꞌa majuąni pɛ 
høntꞌa dín nde ga øtꞌbe ꞌbɛꞌa di 
zɛ ʉ. 9 Da hyu ma mbʉiꞌbe ꞌbʉ 
di zac ni mbʉihʉ nangue Oją, 
madagueꞌa guím bɛm̨hbʉ ngue 
hinꞌyʉ ma tsꞌɛdiꞌbe. Pɛ høntꞌa dí 
äpꞌbe Oją ngue din te ni mbʉihʉ 
nangue Oją. 10 Dí oꞌtꞌahʉ ngue gui 
hoc ni mbʉihʉ, nguetho hin dín 
nde ntsꞌɛdi ga dąmhyą ahʉ ꞌbʉ 
dá mbagä bʉ. Nu Oją bi ꞌdacä ran 
tꞌɛd̨i ngue ga tetꞌa ni mbʉihʉ, pɛ 
him bi ꞌdac ran tꞌɛd̨i ga ʉꞌtꞌa ni 
mbʉihʉ. 11 Nuya høntꞌa dí xiꞌahʉ 
ya, ma zʉ cuꞌahʉ, Oją gui cohmbʉ 

bʉ guí ꞌbʉhmbʉ. Pɛ manꞌda din 
te xʉn ho ni mbʉihʉ. Nɛ dami 
bɛm̨hbʉ ꞌbɛꞌa gätho dá xiꞌahʉ, 
ndeꞌbʉ nꞌdatꞌa guim bɛm̨hbʉ nꞌda 
ngu nꞌda ahʉ, nɛ gam ꞌbʉmanhohʉ, 
nɛ hin gan sʉhmbʉ bʉ. Nɛ Oją da 
zä manꞌda di huɛc̨ ahʉ nɛ da hyu 
ni mbʉihʉ. 12 Nꞌda ngu nꞌda dami 

zomanhothʉ nangue ran huɛc̨ate, 
nguetho nꞌdatꞌa ra Hmu dí tɛnhdʉ. 
13

 Nɛ gätho yʉ ꞌyɛc̨ꞌyɛi ꞌbʉcua i 
pɛnꞌnahʉ ran zɛngua. 14 Nu rá 
mate ma Hmuhʉ ra Jesucristo, nɛ 
rán huɛc̨ate Oją, nɛ rám fätsꞌi rá 
Hogandąhi Oją dí comhbʉ gätho 
ahʉ. Nɛ høntꞌa dí xi ahʉ ya. 

Ran zɛngua

1  Nugä dra Pablogä, guecä him 
bi huangä yʉn ꞌyohʉ, pɛ guesɛ 

a ra Jesucristo, nɛꞌa rá Ta, ngue bi 
xoxꞌa rá Tsꞌʉntꞌʉ ꞌbʉ mi du. 2 Nugä 
nɛ gätho ya ma cuhʉ nangue Oją 
ngue i ꞌbʉcua dí pɛnꞌnahʉ ran 
zɛngua. Guehna ra søcuą dí otꞌahʉ, 
nangue gätho yʉ ꞌyɛc̨ꞌyɛi i ꞌbʉpʉ 
ra häi Galacia. 3 Dí äp Oją ra Ta nɛ 
ma Hmuhʉ ra Jesucristo di ꞌda ahʉ 
rán jąpi nɛ da hyutꞌa ni mbʉihʉ. 
4

 Nuꞌa ra Jesús bin däsɛ bi gurca ma 
tsꞌoquihʉ. Nɛ nangueꞌbʉ mí du a, bi 
zä da yąnjʉ nangue ran tsꞌo i jaua 
ja ra ximhäi. Nɛ guehna rá pähä ma 
Tahʉ Oją bi ꞌyørcahʉ. 5 Janangueꞌa 
dí ɛs̨pahʉ Oją nɛ i ja rá nuįxte 
gätho yʉ pa maząi.

Hinꞌyʉ manꞌda ram hma 
ngue dím pø a nꞌda

6
 Nugä xøgue dadí hyonya thoho 

hanja ꞌbexque gá hyɛhmbʉ Oją 
ngue bi zonꞌnahʉ xquí pąhmbʉ 
rá mate ra Cristo, nɛ gá hyąxhʉ 
nꞌdanꞌyo ra ꞌyu tꞌɛm̨bi ní zin ahʉ 
Oją. 7 Pɛ hinꞌyʉ manꞌda ra ꞌyu ní 

zinjʉ Oją, hinda høntꞌa rán ho 
maꞌdaꞌyo ra Cristo. Pɛ i ꞌbʉꞌi ꞌdaꞌʉ 
in nde da hyä ahʉ, ngue nde di 
pätꞌahʉ ra ꞌyu nangue ra Cristo. 
8

 Pɛ ya xtá xi ahʉ ra ꞌyu ngue 
majuąni dí yąnjʉ Oją a. Nuꞌbʉ ꞌboꞌo 
da xi ahʉ nɛ ꞌdahma ꞌdanꞌyotho 
da xi ahʉ, da nu rán tsꞌɛmbi Oją 
a, madagueꞌbʉ guecä o nꞌda rám 
ꞌbɛhni mahɛt̨sꞌi. 9 Ga xi ahʉ mahønꞌa 
tengu ya xtá xi ahʉ, nuꞌbʉ ꞌboꞌo 
xi ahʉ nꞌdanꞌyo nꞌda ra ꞌyu xinda 
gueꞌa gá hyąmhbʉ, Oją da zänba 
ran ʉnbi a. 10 Nuna ram hma dí xi 
ahʉ ntsꞌɛdi tsꞌʉ. Mfądi hin dí honi 
guin numanhojʉ, pɛgue dí hongä 
Oją da numanhogui. Pɛ nuꞌbʉ xcá 
honi ꞌbɛꞌa dí numanhog yʉ jąꞌi, 
hingui sä xcán ꞌyɛh̨ɛgä nangue ra 
Cristo ꞌbʉ.

Høntꞌa Oją bi bɛn̨ba ram 
hma im man ra Pablo

11
 Ma zʉ cu ahʉ, dín nde ahʉ gui 

pąhmbʉ hing rám hman yʉ jąꞌi a 
rán ho maꞌdaꞌyo ra Cristo dá xi ahʉ. 
12

 Nu ran ho maꞌdaꞌyo dím mangä, 
xínga nꞌda ran ꞌyohʉ bi xiqui, nɛ 
hín dá øcä bʉ ja man xädi a, pɛ 

GÁLATAS
Ra søcuą bi ꞌyorba ra Pablo ʉ yʉ 

ꞌyɛc̨ꞌyɛi bʉ ja ra häi Galacia

guesɛ a ra Jesucristo bi jaqui dí 
pądi. 13 Nu ahʉ ya gá ꞌyøhmbʉ ꞌbɛꞌa 
mí øtꞌä nuꞌbʉ mi tɛndä yʉ́ tꞌɛc̨ꞌyɛi 
ʉ ma mijudíohe, ɛm̨mɛ madí undä 
ran ʉnbi ʉ yʉ́ ꞌyɛc̨ꞌyɛi ra Cristo, 
nɛ mim bɛn̨gä xcá juadi gätho ʉ. 
14

 Nɛ mi øtꞌä xʉn ho yʉ́ tꞌɛc̨ꞌyɛi ma 
mɛnguhe yʉ judío, ɛm̨mɛ mi ɛh̨ya 
ga jąꞌtsꞌä ʉ, nɛ xínda gueꞌʉ miꞌda 
ꞌda ingu yʉ jɛya mi pɛsꞌhe. Nguetho 
ɛm̨mɛ min nde xcá thocä yʉ́n tꞌøtꞌe 
ʉ ndu mam bombøtahe mayaꞌbʉ. 
15

 Pɛ nuꞌbʉ hin nám ꞌbʉcä, Oją xí 
huangui, nɛ mꞌbɛjua bi zongui 
nangue rá mate. Nguetho bi ndesɛ 
Oją a. 16 Janangueꞌa bi jaqui dá pąꞌa 
rá Tsꞌʉntꞌʉ ngue gueꞌa ra Cristo, 
guepʉ bi zä gam man rám hma 
bʉ ꞌbʉh yʉ jąꞌi hing yʉ judío. Nɛ 
nuꞌbʉ mi zoncä Oją, xínga nꞌda ra 
jąꞌi bi xängui. 17 Nɛ him ꞌbex dá 
mbagä bʉ ja ra hnini Jerusalén 
ngue xcán yąꞌbe ʉ miꞌda yʉ́ ꞌbäihʉ 
ra Cristo ngue mꞌbɛtꞌo xinda guecä. 
Pɛ mꞌbɛtꞌo dá mbagä bʉ ja ra häi 
Arabia bʉ njongui ꞌbʉi, guepʉ dán 
yąsɛꞌbe Oją. Mꞌbɛjua bʉya duá 
pengä bʉ ra hnini Damasco. 18 Pɛ 
xí thoꞌan hyu jɛya ꞌbʉ má mbagä 
bʉ ja ra dąhnini Jerusalén, ja dá 
pącä ra Pedro bʉya, nɛ ꞌdɛꞌmacʉtꞌa 
thoho dám ꞌbʉꞌbe bʉ ra Pedro. 
19

 Pɛ hin dá nugä miꞌda yʉ́ ꞌbäihʉ 
ra Cristo, pɛ høntꞌa ra Jacobo rán 
ꞌyohʉ ma Hmuhʉ dá nugä bʉ. 20 Pɛ 
majuąni na dí otꞌahʉ, nguetho 
i pą Oją hin dí mangä ra fɛhni. 
21

 Mꞌbɛjua bʉya dá mbagä bʉ ja 
ra häi Siria nɛ ra häi Cilicia. 22 Nɛ 
nuꞌʉ yʉ ꞌyɛc̨ꞌyɛi dim pɛti bʉ ja 
yʉ́m pɛti bʉ ra häi Judea, him mi 
pąqui nguetho njąmꞌbʉ min nugui. 
23

 Pɛgue mi øde ngue guecä drá 

Pablo mi ɛn̨a xcá juah yʉ ꞌyɛc̨ꞌyɛi, 
pɛ nuya dím mangä rám hman Oją. 
24

 Janangueꞌa bi un ra jamadi Oją 
ngue ꞌbɛꞌa bin ja nanguecä.

Miꞌda yʉ́ ꞌbäihʉ ra Cristo 
bi zimanho a ra Pablo

2  Nuꞌbʉ mi thoꞌa ꞌdɛꞌmagoho 
njɛya dá mbagä mahønꞌa bʉ ja 

ra dąhnini Jerusalén. Dá mbɛꞌbe ra 
Bernabé nɛ dá sixꞌbe ra Tito. 2 Nugä 
dá mbähmbe bʉ nguetho bi bɛn̨gä 
Oją. Nɛ dán yąhe ꞌdaꞌʉ yʉ́ ngʉrpi 
yʉ ꞌyɛc̨ꞌyɛi. Nɛ høntꞌʉ dá xiꞌbe ꞌbɛꞌa 
ním hma dí xiꞌʉ hing yʉ judío, ngue 
gueꞌa rán ho maꞌdaꞌyo ra Cristo. 
Nguetho dí su di ʉꞌtꞌ yʉ́ mbʉi ꞌbɛꞌa 
dí øtꞌä, ngue hinga nɛꞌʉ yʉ́ tꞌɛc̨ꞌyɛi 
yʉ judío dí mangä hapʉ dí ꞌyo. Nɛ 
nuꞌbʉ hin xtá numanho, xtí tsꞌonga 
ma ꞌbɛfi bʉ ꞌbʉ. 3 Pɛ nte bi xicꞌbe, 
xím bi ma ngue jatho da thɛcuą rá 
xifani ra Tito tengu yʉ́ tꞌɛc̨ꞌyɛi yʉ 
judío. Nɛ nuna ra Tito hin ra judío 
na, pɛ ra griego na. 4 Pɛ mi ꞌbʉpʉ ʉ 
ꞌda yʉ hyäte ngue yʉn ꞌyøxte, ngue 
høntho in øxtho, ngue nde da bądi 
gueꞌbʉ dí øtꞌä yʉ́ tꞌɛc̨ꞌyɛi yʉ judío o 
hinꞌna. Nuꞌʉ in nde di hɛgahʉ ꞌbɛꞌa 
gätho bi ꞌdajʉ ra Cristo, ngue bi jajʉ 
ga hɛhmbʉ yʉ́n tꞌøtꞌe yʉ judío. 5 Pɛ 
xíngui tsꞌʉ dán hyɛhmbe ngue da 
hyäje ʉ yʉ hyäte, pɛ dá zacuahe 
a ram hma majuąni. Nguetho dín 
ndehe, høntꞌa majuąni rán ho 
maꞌdaꞌyo ra Cristo gui ꞌyɛꞌ̨tꞌambʉihʉ 
a. 6 Nɛ nuꞌʉ njuąntho yʉ ngʉrpi bʉ, 
madagueꞌbʉ tꞌɛm̨bi manꞌda ja yʉ́n 
tꞌɛd̨i xinda guecä, pɛ ꞌdaꞌangudähe, 
nguetho ꞌdaꞌangu yʉn ꞌyohʉthoho 
bʉ na nu Oją. Nɛ him bi xiqui 
nꞌdanꞌyo nꞌda ram hma ga xänba 
yʉ jąꞌi. 7 Pɛ nuꞌʉ yʉ ngʉrpi bi hyąxa 

njuąni ngue gueꞌa Oją bi ꞌdacä ra 
ꞌbɛfi ga xiꞌʉ hing yʉ judío a rán ho 
maꞌdaꞌyo ra Cristo, tengu thoho 
ra ꞌbɛfi bi un Oją ra Pedro nangue 
da xih ma mijudíohe. 8 Nguetho 
nꞌdatꞌa Oją bi ꞌdacꞌbe ra tsꞌɛdi ra 
Pedro, nɛ bi xifi da xiꞌʉ yʉ judío, pɛ 
nugä, bi xiqui ga xiꞌʉ hing yʉ judío. 
9

 Janangueꞌa nuꞌbʉ mi hyąxa njuąni 
ngue ꞌdaꞌangu nan hɛt̨sꞌi a ra ꞌbɛfi 
bin ꞌdaje ʉ yʉ ngʉrpi a ra Jacobo, nɛ 
ra Pedro, nɛ ra Xuua, bi bɛndga ma 
ꞌyɛꞌbe ra Bernabé. Nuꞌa nám bønꞌa 
nꞌdatꞌa dí ɛc̨ꞌyɛihe, nɛ nꞌdatꞌa dím 
mamhbe ga mbɛꞌbe bʉ ꞌbʉꞌʉ hing 
yʉ judío, dam pɛꞌbe bʉ, pɛ nuꞌʉ, di 
thoqui da xih yʉ judío. 10 Høntꞌa bi 
xicꞌbe jatho ga fäxꞌbe yʉ hyoya, pɛ 
ngubʉ dí ɛh̨ya ga øtꞌa.

Nuꞌa ra Pablo bi dąmhyą 
ra Pedro bʉ Antioquía

11
 Pɛ nuꞌbʉ mi mba bʉ ja ra 

hnini Antioquía a ra Pedro, nugä 
dá xip rá hmi, nguetho hingui ho 
bi ꞌyøtꞌe. 12 Nguetho nuꞌbʉ mi zøm 
bʉ ꞌda ʉ ma mijudíohe bi mbɛnꞌna 
ra Jacobo, nɛ ꞌbex bi ꞌyɛꞌtsꞌa na 
sihmɛhʉ ʉ hing yʉ judío, sä bi zu 
da ꞌyɛm̨pꞌʉ yʉ́ mijudíohʉ hingui ho 
bi ꞌyøtꞌe. 13 Nɛ nuꞌʉ miꞌda yʉ judío 
ngue mi ɛc̨ꞌyɛi bʉ, bi dɛnꞌna ra 
Pedro. Nɛꞌa ra Bernabé bi dɛnꞌndʉ 
ngue madí yorba yʉ́n tꞌøtꞌe. 14 Pɛ 
nuꞌbʉ má nugä ngue him bin thɛui 
ran ho maꞌdaꞌyo a bi ꞌyøtꞌʉ, dá xiꞌa 
ra Pedro, nɛ gätho mi ꞌbäpʉ: “Nuꞌi 
gra Pedro gra judío, pɛ hin gmi øtꞌ 
yʉ́n tꞌøtꞌe yʉ judío. Pɛ hanja gní 
ꞌyøtꞌ mahønꞌa yʉ́n tꞌøtꞌe yʉ judío, nɛ 
nꞌdanni guín sihmɛ. Pɛ tenguꞌbʉ guí 
uthʉ ʉ hing yʉ judío ngue da ꞌyøtꞌ 
yʉ́n tꞌøtꞌe yʉ judío,” dá ɛm̨bi.

Dyʉ judíohe, ní yąnje a ra Cristo
15

 Nugähe ngue dám ꞌbʉhmbe 
dyʉ judíohe, nząi dá øthe yʉ́n tꞌɛd̨i 
Oją bi sije. Nɛ hin dám ꞌbʉhmbe 
tenguꞌʉ hing yʉ judío, ngue 
hingui pąh yʉ́n tꞌɛd̨i Oją ʉ. 16 Pɛ 
guehma dí pąhmbe hin dí hogahe 
ʉ yʉn tꞌɛd̨i gue Oją bi un mam 
bombøtahe mayaꞌbʉ, pɛ høntꞌbʉ ga 
hąmhbe rá mate ra Jesucristo, di 
hoga ma tsꞌoquihe, dyʉ judíogähe. 
Janangueꞌa nɛcähe ngue dá pąhmbe 
yʉ́n tꞌɛd̨i Oją, pɛ dá hąmhbe rá 
mate ra Jesucristo ngue di hogahe. 
Nɛ hin dí ɛm̨hbe di hogahe ꞌbʉ dí 
øzɛhɛhe ʉ yʉn tꞌɛd̨i. Nguetho mán 
tꞌoꞌtꞌi: “Xínga nꞌda da tꞌɛm̨bi xʉn ho 
nangue yʉ́n tꞌɛd̨i Oją.” 17 Nɛ nugähe 
dyʉ judíohe, pɛ nangue ra Cristo 
dí homhbe di hogahe ya. Nɛ gueꞌa 
ná ɛsꞌhe a dím bɛm̨hbe di hogahe ʉ 
yʉ́n tꞌɛd̨i Oją. Pɛ hin dím bɛm̨hbe 
ngue dyʉ ꞌyøtꞌatsꞌoquihe ꞌbʉ dí 
ɛsꞌhe ʉ, nguetho gätho xʉn hotho 
rá ꞌyu ra Cristo. 18 Pɛ nuꞌbʉ gam 
mangä ngue jatho ga øtꞌä mahønꞌa 
yʉ́n tꞌɛd̨i Oją bi un ma mijudíohe, 
ngue gueꞌʉ dí hogä ʉ, pɛ ga cohi 
dra ꞌyøtꞌatsꞌoqui ꞌbʉ, nguetho hin 
dí hätꞌi ga øtꞌä yʉn tꞌɛd̨i tengu in 
nde Oją. 19 Janangueꞌa dá ɛꞌtsꞌä ná 
bɛn̨gä ní zingä Oją ʉ yʉ́n tꞌɛd̨i, nɛ 
dá tɛnꞌna ra Jesucristo nguepʉ da 
zä di ꞌdac ra ꞌdaꞌyote, nɛ da zä bʉ 
ga ørpa rá ꞌbɛfi Oją bʉya. 20 Nuya 
dám ꞌbʉcä tengutho ꞌbʉ ꞌdarpʉ xcá 
tuꞌbe ra Cristo bʉ ja ra pontꞌi, ngue 
bi ꞌbɛrca man ꞌyomfɛn̨isɛ. Nɛ gueꞌa 
ra Cristo i ꞌbʉcua mbo ma mbʉi ya, 
di bɛn̨gä a dím ma nɛ ꞌbɛꞌa gätho 
manꞌda dí øtꞌä. Pɛ gueꞌa nám ꞌbʉcä 
a ngue thocua tho dí hąngä rá tsꞌɛdi 

a rá Tsꞌʉntꞌʉ Oją, ngue bi huɛg̨ä 
a nɛ bi un rá te nanguecä. 21 Nɛ 
nugä hin te dím mangä ngue säti 
thoho bi duꞌa ra Cristo. Pɛ nuꞌbʉ xtí 
hogahʉ ʉ yʉ́n tꞌɛd̨i Oją, säti thoho 
bi duꞌa ra Cristo ꞌbʉ.

Hinga gueꞌʉ yʉn tꞌɛd̨i ín ꞌdajʉ 
rá Hogandąhi Oją ʉ

3  Nuꞌahʉ ma zʉ cu ahʉ, ngue 
guí ꞌbʉhmbʉ bʉ ra häi Galacia, 

hanja gnán ꞌyąmbʉihʉ, toꞌo bi hyä 
ahʉ ngue hin gui ꞌyøthʉ a majuąni. 
Nguetho rá mbʉdi gá ꞌyøhmbʉ 
xʉn ho ꞌbɛꞌa nam bønꞌa í duꞌa ra 
Jesucristo. 2 Pɛ damim bɛm̨hbʉ 
ya ndaꞌa ín ꞌdajʉ rá Hogandąhi 
Oją a, ha gueꞌʉ yʉ́n tꞌɛd̨i Oją bi 
man ra Moisés, uague gueꞌbʉ má 
ɛc̨ꞌyɛihʉ bi du ra Cristo nangue ma 
tsꞌoquihʉ. 3 Nɛ ya gá dʉhmbʉ gán 
ꞌyohʉ rá Hogandąhi Oją nangue 
gá ꞌyɛc̨ꞌyɛihʉ ra Cristo. Ha guí ɛn̨a 
gui hyɛhmbʉ a, nɛ guí ɛn̨a gan 
hoczɛhɛhʉ ya. Hanja gán tontohʉ. 
4

 Nɛ nangue gätho yʉn ʉnbi gá 
nuhʉ, ha hin te tsꞌʉ nin ꞌyomfɛn̨i 
bi ꞌda ahʉ yʉn ʉnbi. Ndeꞌbʉ gui 
pąhmbʉ tsꞌʉ ꞌbɛꞌa nam bønꞌʉ yʉn 
ʉnbi. 5 Pɛ gá ꞌyɛc̨ꞌyɛihʉ ꞌbɛꞌa bi 
ꞌyøtꞌahʉ ra Cristo, nɛ gueꞌa ín ꞌda 
ahʉ rá Hogandąhi Oją a, nɛ gueꞌa 
ní ja ahʉ gui ꞌyøthʉ yʉn tꞌøtꞌe 
nuįxte, nɛ hinga gueꞌa gní ꞌyøthʉ 
yʉ́n tꞌɛd̨i yʉ judío. 6 Nu ra Abraham 
bi ꞌyɛc̨ꞌyɛi a bi xi Oją da ꞌyørpe, nɛ 
hinꞌyʉ manꞌda ꞌbɛꞌa í tsꞌimanho 
a. 7 Ndeꞌbʉ gui pąhmbʉ ya ngue 
gätho yʉ ꞌyɛc̨ꞌyɛi i comhbʉ rán 
jąpi Oją bin tꞌunꞌna ra Abraham, 
tenguꞌbʉ njuąntho gätho yʉ́ tꞌʉhni 
ra Abraham. Nguetho i ɛc̨ꞌyɛi ꞌbɛꞌa 
bi man Oją tengu ra Abraham. 

8
 Nu Oją mámꞌbɛtꞌo mi pądi 

ngue da numanho ʉ gätho toꞌo 
da ꞌyɛc̨ꞌyɛi ꞌbɛꞌa bi ma, dagueꞌbʉ 
dyʉ́m bomꞌbɛtohʉ ra Abraham o 
hinꞌna. Janangueꞌa Oją bi xiꞌa ra 
Abraham: “Gätho yʉ nde ꞌdahma 
ꞌdanꞌyo gui comhbʉ ran jąpi ʉ da 
ꞌyɛc̨ꞌyɛigui tengu i,” bi tꞌɛm̨pꞌa ra 
Abraham. 9 Janangueꞌa gätho toꞌo 
da hyąntho ram hma nangue ran 
ho da ꞌyørcahʉ Oją, nꞌdatꞌa ran jąpi 
ga comhbʉ ra Abraham, nguetho 
nꞌdatꞌa rá tꞌɛc̨ꞌyɛi dí øthʉ. 10 Nuꞌʉ 
gätho ngue i ɛn̨a, jatho da ꞌyøtꞌ yʉn 
tꞌɛd̨i bi un Oją yʉ judío, gätho da 
nu rán tsꞌɛmbi Oją ʉ. Nguetho i 
mam bʉ ja rám Hman Oją: “Nuꞌbʉ 
gui fɛsthohohʉ a nꞌda ran tꞌɛd̨i, säti 
thoho ꞌbɛꞌa miꞌda gui ꞌyøthʉ ꞌbʉ, 
nɛ guextaꞌa gui nuhʉ rán tsꞌɛmbi 
Oją.” 11 Mfądi ya ngue xínga nꞌda 
ra jąꞌi sä da zinꞌa Oją nangueꞌa ní 
ꞌyøtꞌ yʉ́n tꞌɛd̨i yʉ judío. Pɛ tengu i 
mam bʉ ja rám Hman Oją: “Gätho 
toꞌo da hyąntho ram hma nangue 
ran ho da tꞌørpe, nu Oją di hocpa 
yʉ́ tsꞌoqui, nɛ di un ra temaząi.” 
12

 Pɛ nu yʉ́n tꞌɛd̨i Oją, guí ɛm̨hbʉ 
gui uąspahʉ rá mate Oją ʉ. Pɛ bi 
ꞌyɛn̨tho ʉ: “Nuꞌbʉ ꞌbʉi toꞌo da hyätꞌi 
da ꞌyøtꞌe gätho yʉ́n tꞌøtꞌe yʉn tꞌɛd̨i, 
dí zin Oją ʉ yʉ́n tꞌɛd̨i ꞌbʉ,” bi ꞌyɛn̨ꞌʉ. 
13

 Nuꞌa ra Cristo bi yąnjʉ nangue 
ran tsꞌɛmbi mi ja xcá nuhʉ ngue hin 
dá jąsꞌhʉ yʉn tꞌɛd̨i. Nguetho bi nu 
ran tsꞌɛmbi nanguejʉ ꞌbʉ mín zʉpʉ 
ja ra pontꞌi. Nɛ gueꞌa nam bønꞌa 
mán tꞌoꞌtꞌi bʉ ja rám Hman Oją: 

“Da nu rán tsꞌɛmbi Oją a toꞌo din 
zʉpʉ ja ra za,” mi ɛn̨a. 14 Nangue 
ꞌbɛꞌa bi ꞌyøtꞌa ra Cristo Jesús, sä 
ga hąmhbʉ rá Hogandąhi Oją, 
nangueꞌa dá ɛc̨ꞌyɛihʉ. Nɛ nꞌdatꞌa ran 

jąpi bi un Oją ra Abraham ngue da 
comhbʉ yʉ jąꞌi hing yʉ judío, nɛ 
gätho miꞌda ngue da ꞌyɛc̨ꞌyɛi.

Hingui sä yʉn tꞌɛd̨i di tsꞌonba 
ran hoqui bi ꞌyøtꞌ ra Jesucristo

15
 Ma zʉ cu ahʉ, ga xi ahʉ nꞌda 

ra hmɛpya ya. Tenguꞌbʉ yoho yʉn 
ꞌyohʉ i hon yʉ testigo da ꞌyøtꞌa nꞌda 
ran hoqui, nɛ i huspa yʉ́ firma nɛ 
rá sello ra zɛꞌmi. Njoꞌo manꞌda ran 
ꞌyohʉ sä di pädi. 16 Nu ran hogui 
bi ꞌyøtꞌui Oją a ra Abraham nɛ rám 
bomꞌbɛto. Pɛ nu rám hman Oją him 
bi ma ngue gätho yʉ́m bomꞌbɛto, pɛ 
bi ma høntꞌa nꞌdatho, ngue gueꞌa 
ra Cristo. 17 Nugä ga xi ahʉ ya ꞌbɛꞌa 
nam bønꞌa dím mangä. Mꞌbɛtꞌo 
thoho xí ꞌyøtꞌui ran hogui Oją a ra 
Abraham, nɛ tenguꞌbʉ ya bi firmabi 
ngue njąmꞌbʉ dim pädi. Nɛ mꞌbɛjua 
bʉya bi un yʉn tꞌɛd̨i ma mijudíohe, 
ꞌbʉ ya xí thoqui goho ciɛnto nɛ ꞌdäte 
ma ꞌdɛtꞌan jɛya. Pɛ hinꞌyʉ yʉ́ tsꞌɛdi 
ʉ yʉn tꞌɛd̨i ngue di tsꞌonba a ran 
hogui bi ꞌyøtꞌui Oją ra Abraham. 
18

 Nɛ nuꞌbʉ da gueꞌʉ yʉn tꞌɛd̨i xtí 
zinjʉ Oją, pɛ hin xtá manꞌa Oją a 
ran hogui í hogazɛhɛhʉ Oją ꞌbʉ. Pɛ 
nuꞌa ran hogui bi mammi Oją a 
ra Abraham, di untho nangue rá 
mate zɛhɛ. 19 Pɛ hanja í zänꞌna Oją 
ʉ yʉn tꞌɛd̨i, gueꞌbʉ ya hinga gueꞌʉ 
ørcahʉ ran ho ʉ. Pɛ mꞌbɛjua bi man 
Oją yʉn tꞌɛd̨i, guepʉ da fądi gätho 
i ja yʉ́ tsꞌoqui yʉ jąꞌi. Pɛ nuꞌʉ yʉ́m 
ꞌbɛhni Oją mahɛt̨sꞌi bi xiꞌa ra Moisés 
ngue di un yʉn tꞌɛd̨i yʉ jąꞌi nɛ 
hinga guesɛ Oją. Nɛ bi zän Oją din 
tꞌɛꞌtsꞌ ꞌbʉ bi zøh rám bomꞌbɛto ra 
Abraham ngue bi ma ba ɛh̨ɛ,̨ ngue 
gueꞌa ra Cristo. 20 Pɛ nu Oją bin 
yąsɛui ra Abraham ꞌbʉ mí ꞌyøtꞌui 

ran hogui, njom mi ꞌbäꞌinde nꞌda ra 
pøngahyą, nɛ him mi ꞌbähmi nꞌda 
rám ꞌbɛhni mahɛt̨sꞌi. Nɛ høntꞌa Oją 
bi ꞌyøtꞌui ran hogui ra Abraham.

ꞌBɛꞌa nam bøn ʉ yʉn tꞌɛd̨i
21

 Pɛ nuꞌa Oją hingui yoho yʉm 
hma bi xijʉ. Nuꞌbʉ xcá häthʉ xcá 
jąsꞌhʉ yʉ́n tꞌøtꞌe ʉ yʉn tꞌɛd̨i, gueꞌʉ 
xtí ꞌdajʉ ra temaząi ꞌbʉ. 22 Pɛ nu 
rám Hman Oją i ma ngue gätho yʉ 
jąꞌi i ja yʉ́ tsꞌoqui. Nɛ gätho toꞌo da 
ꞌyɛc̨ꞌyɛi ꞌbɛꞌa bi ꞌyøtꞌa ra Jesucristo, 
da hyąni ꞌbɛꞌa bi man Oją ngue di 
unni. 23 Nuꞌbʉ hin ní zøcua häi ra 
Cristo, mí øthe yʉ́n tꞌɛd̨i Oją madí 
mandagahe xʉn ho, tenguꞌbʉ dyʉ 
ofädihe. Jagueꞌbʉ mi zøh ra Cristo, 
dá hąmhbe rá mate bi xogahe. 24 Nɛ 
nu yʉn tꞌɛd̨i midí mandagahe ꞌbʉ hin 
ná pąhmbe ra Cristo. Nɛ tengu nꞌda 
ra tꞌʉhni i pa ma ʉnbi ꞌbʉ hingui ho 
øtꞌe, pɛ gueꞌʉ dá hąmhbe rá mate 
ra Cristo di hogahe. 25 Nuya dá däh 
ma mbʉihʉ ra Cristo, nɛ him man dí 
homhbʉ ꞌbɛꞌa manꞌda di mandagahʉ. 
26

 Nguetho gätho bi ꞌyørcahʉ yʉ́ 
tꞌʉhnigahʉ Oją ꞌbʉ má hąmhbʉ 
rá mate ra Cristo. 27 Nɛ gätho dán 
xixyąhʉ nangue dí tɛnhdʉ ra Cristo 
nɛ ꞌdaꞌangu dím bɛm̨hbʉ a. 28 Nɛ dí 
ꞌbʉhmbʉ ra Cristo, janangueꞌa hinga 
ꞌdahma ꞌdanꞌyo bʉ na nujʉ Oją, dyʉ 
judíohʉ, o gue dyʉ griegohʉ, o gue 
dyʉ ꞌyɛh̨ɛh̨ʉ o gue hin dyʉ ꞌyɛh̨ɛh̨ʉ, 
o gue yʉn ꞌyohʉ, o gue yʉ xisu. Pɛ 
gätho gahʉ tenguꞌbʉ dí ꞌbʉhmbʉ 
nꞌdanjąꞌitho bʉ na nu Oją. 29 Nɛ nuꞌbʉ 
dí ꞌbʉhmbʉ ra Cristo, tenguꞌbʉ nɛ 
ahʉ gätho bi xąndgahʉ ra Abraham, 
nɛ sä ga comhbʉ ran hogui bi ꞌyøtꞌui 
Oją a, nɛ sä ga hąmhbʉ rán jąpi Oją 
bi ma di unni.

4  Nuya dín nde ga xi ahʉ nꞌda 
ra hmɛpya ꞌbɛꞌa mi ørcahe 

yʉ́n tꞌɛd̨i Oją ꞌbʉ him mi tįmhbe 
ran ꞌyomfɛn̨i. Tenguꞌbʉ nꞌda ra 
tꞌʉtꞌʉhni da du rá ta, nɛ i ꞌbʉi 
tenguꞌbʉ nꞌda ra ꞌyɛh̨ɛ ̨bʉ ja rá 
ngu, madagueꞌbʉ xʉn ngu ꞌbɛꞌa 
bi zocpa a rá ta. 2 Jatho da mba 
ma manda asta gueꞌbʉ go bin te 
ra tꞌʉhni. 3 Nɛ gueꞌa mi øthe a ꞌbʉ 
hin ná pąhmbe, midí mandagahe ʉ 
yʉ́n tꞌɛd̨i Oją, gue bi xije ꞌbɛpʉ dán 
ꞌyohe ua ja ra ximhäi. 4 Pɛ nuꞌbʉ 
mi zøn ra pa ngue bá pɛnh Oją rá 
Tsꞌʉntꞌʉ, nɛ bim ꞌbʉi nangue nꞌda 
ra xisu ngue ma mijudíohe. Nɛ nuꞌa 
rá Tsꞌʉntꞌʉ Oją bi ꞌyøtꞌ yʉ́n tꞌɛd̨i Oją. 
5

 Janangueꞌa bi zä bi hyągahʉ gätho 
yʉ tsꞌoqui dín dupatehʉ nangue 
hin dá øthʉ yʉn tꞌɛd̨i xʉn ho, nɛ bi 
zä bʉ bi zinjʉ Oją ngue dyʉ tꞌʉhni 
gahʉ bʉya. 6 Nɛ nujʉ yʉ́ tꞌʉhnigahʉ 
Oją, nɛ bá pɛngahʉ a rá Hogandąhi 
bʉ ja ma mbʉihʉ. Nɛ nangue dí 
ꞌbʉhmbʉ rá Hogandąhi Oją, sä gam 
mamhbʉ ngue ma Tahʉ Oją. 7 Nuya 
guí ꞌbʉhmbʉ ngue yʉ́ tꞌʉhni ahʉ 
Oją, nɛ hin guí ꞌbʉhmbʉ tengu gyʉ 
ꞌyɛh̨ɛh̨ʉ. Nɛ nangueꞌa ꞌbɛꞌa bi ꞌyøtꞌa 
ra Cristo, Oją di ꞌda ahʉ ꞌbɛꞌa gätho 
i ja, nguetho yʉ́ tꞌʉhni ahʉ.

I hądumbʉi ra Pablo 
nangue yʉ ꞌyɛc̨ꞌyɛi

8
 Pɛ nuꞌbʉ hin gní pąhmbʉ Oją 

majuąni, ngue gueꞌahʉ hing yʉ 
judío ahʉ, gmín ꞌyɛh̨ɛh̨ʉ yʉ oją 
ngue him majuąni. 9 Pɛ nu ahʉ ya 
gá pąhmbʉ Oją, nɛꞌa Oją i pą ahʉ. 
Ha guím bɛm̨hbʉ gui hyomhbʉ 
manꞌda ra ꞌyu mahønꞌa, ngue gan 
ꞌyɛh̨ɛhʉ yʉ́n tꞌɛd̨i Oją guím bɛn̨sɛhʉ 
dí zinꞌahʉ Oją ʉ. Pɛ nu yʉn tꞌɛd̨i 

hinꞌyʉ yʉ́ tsꞌɛdi ʉ, tengutho a ra 
ꞌyu gá hyɛhmbʉ mamꞌbɛtꞌo, ꞌbʉ gmí 
thąndehʉ yʉ oją him majuąni. Pɛ 
nte manho da ꞌyøtꞌahʉ mahønꞌa ʉ. 
10

 Pɛ nuya guí ɛm̨hbʉ i ja yʉ́ tsꞌɛdi 
ʉ ꞌda yʉ pa, o gueꞌʉ ꞌda yʉ ząna, o 
gue ꞌda yʉ jɛya. 11 Nugä dra Pablogä, 
ɛm̨mɛ dí su nangue ra ꞌbɛfi xtá øtꞌä 
bʉ guí ꞌbʉhmbʉ, nɛ ꞌbɛꞌa dá xi ahʉ, 
ɛn̨a gueꞌbʉ nte ní mbatho. 12 Nu 
ahʉ ma zʉ cu ahʉ, dín nde ahʉ 
gam ꞌbʉhmbʉ tengugä, nguetho dá 
ɛꞌtsꞌ yʉn tꞌɛd̨i mi øtꞌä, nɛ dí ꞌbʉcä 
tengu ahʉ ngue njąmꞌbʉ gá ꞌyøthʉ 
yʉn tꞌɛd̨i mamꞌbɛtꞌo. Nɛ nuꞌbʉ 
mám ꞌbʉhmbʉ bʉ, gán numanhojʉ, 
nte mán tsꞌo gá ꞌyørcahʉ. Masque 
nɛhya gui ꞌyømanhohʉ na. 13 Pɛ guí 
pąhmbʉ ngue mi ʉgä, nɛ gueꞌa dá 
mbagä bʉ. Nɛ nuꞌbʉ mám ꞌbʉhmbʉ 
bʉ, dá xi ahʉ ran ho maꞌdaꞌyo 
bʉya. 14 Ɛm̨mɛ xʉn hɛį ran ʉ mi 
jagä, pɛ njoꞌo ahʉ gá sanjʉ ngue 
xʉn ʉgui. Pɛ gätho ahʉ gá sinjʉ 
xʉn ho, tenguꞌbʉ dram ꞌbɛhni 
mahɛt̨sꞌigä, o tenguꞌbʉ da guecä 
dra Jesucristogä. 15 Ɛm̨mɛ mi hu ni 
mbʉihʉ ꞌbʉ má xi ahʉ ram hma. Nɛ 
nuꞌbʉ ꞌboꞌo xtán zä, xtá hyąh rá dä 
nɛ xtí ꞌdaqui. 16 Pɛ nuya, ha guí sʉjʉ 
ya nangue dí xi ahʉ majuąni. 17 Nu 
yʉ jąꞌi ngue i hä ahʉ, høntho in nde 
di ꞌuecꞌahʉ nanguecä, nguetho in 
nde ahʉ go gui numansuhʉ ʉ nɛ 
gui tɛnhdʉ ʉ. 18 Xʉn ho ngue gui 
tɛnhdʉ ʉ ꞌda, pɛ gui huanhdʉ toꞌo 
majuąni im ma xʉn ho, madagueꞌa 
hinga ꞌdarbʉ dí ꞌbʉhmbʉ. 19 Ma zʉ 
tꞌʉhni ahʉ nangue ra Cristo, ntsꞌɛdi 
gá ʉngahʉ, tenguꞌbʉ nꞌda ra xisu 
ngue hinga nam ꞌbʉh rá tꞌʉhni, 
ngue xø ga ja ahʉ gam ꞌbʉhmbʉ 
maꞌdaꞌyo mahønꞌa. Nɛ guextaꞌa ga 

thoqui ga nu ran ʉnbi, jagueꞌbʉ gá 
pąhmbʉ xʉn ho a ra Cristo. 20 Xiꞌbʉ 
di ꞌbʉcä bʉ, nꞌdahma sä dan yąsɛhʉ, 
nguetho nuua dí ꞌbʉcä hingui sä ga 
pądi ꞌbɛꞌa guím bɛm̨hbʉ.

Rá hmɛpya ra Agar nɛ ra Sara
21

 Nu ahʉ ngue guín nde gui 
ꞌyøthʉ yʉ́n tꞌɛd̨i ma mijudíohe, ga 
xi ahʉ ya ꞌbɛꞌa nam bøn ʉ yʉn 
tꞌɛd̨i. 22 Ntꞌoꞌtꞌi ngue mi ꞌbʉꞌi yoho 
yʉ́ tsꞌʉntꞌʉ ra Abraham. Nꞌda rá 
tsꞌʉntꞌʉ ra ꞌyɛh̨ɛ ̨xisu, nɛ nꞌda rá 
tsꞌʉntꞌʉ a rá xisu zɛhɛ ngue hinga 
gueꞌa rá ꞌyɛh̨ɛ.̨ 23 Nu rá tsꞌʉntꞌʉ ra 
ꞌyɛh̨ɛ xisu bim ꞌbʉi tengutho ꞌbʉ im 
man yʉ jąꞌi dim ꞌbʉh yʉ́ tꞌʉhni, pɛ 
nu rá tsꞌʉntꞌʉ a rá xisu zɛhɛ bim 
ꞌbʉi nangue rá tsꞌɛdi Oją nguetho 
ya xí manꞌa Oją ngue dim ꞌbʉi. 
24

 Nꞌda ra hmɛpya ngue yoho yʉ 
ꞌyu i hąx yʉ jąꞌi. Nu ra ꞌyɛh̨ɛ xisu 
ní huti ra Agar, rán tꞌuti ʉ yʉ́n 
tꞌɛd̨i Oją bin tꞌunꞌna Moisés bʉ ja 
ra tꞌøhø Sinaí. Nɛ nuꞌʉ to i tɛnꞌndʉ, 
tenguꞌbʉ yʉ ꞌyɛh̨ɛ ʉ. 25 Nu ra Agar i 
uh ra hmɛpya nangue ra tꞌøhø Sinaí 
nubʉ ja ra häi Arabia, nɛ ngutho 
ra dąhnini Jerusalén ngueꞌa i ja bʉ 
a ya. Nɛ nu yʉ jąꞌi i ꞌbʉpʉ, i uh ra 
hmɛpya tenguꞌbʉ yʉ́ ꞌyɛh̨ɛ ʉ yʉ́n 
tꞌøtꞌe yʉn tꞌɛd̨i ʉ. 26 Pɛ nu ra xisu 
ngue hing ra ꞌyɛh̨ɛ i uh ra hmɛpya 
nguepʉ mahɛt̨sꞌi, ra hnini Jerusalén 
maꞌdaꞌyo. Nɛ njongui pa ma manda 
bʉ nangue yʉn tꞌɛd̨i. Nɛ nujʉ dyʉ́ 
mɛnguhʉ bʉ. 27 Ntꞌoꞌtꞌi bʉ ja rám 
hman Oją:

Gan johya gra xisu ngue hing ra 
ꞌyɛh̨ɛ, madagueꞌbʉ hinga nam 
ꞌbʉh ni tꞌʉhni.

Ntsꞌɛdi gan yą nangue nin johya, 
gueꞌe hin gana nu ran ʉnbi.

Nguetho dim ꞌbʉh miꞌda ni 
tꞌʉhni ngue yʉ́ tꞌʉhni Oją, 
ɛm̨me xtán ngu, xinda gueꞌa 
ra ꞌyɛh̨ɛ xisu ngue i tįn yʉ́ 
tꞌʉhni nangue bi mansɛ tengu 
yʉ jąꞌi.

28
 Ma zʉ cu ahʉ, nuya dí øthʉ tengu 

ra Isaac rá tsꞌʉntꞌʉ ra Abraham, 
ngue Oją bi ma dim ꞌbʉi. Nguetho 
yʉ́ tꞌʉhnigahʉ Oją tengu bi ma. 
29

 Pɛ nu manꞌda ra tsꞌʉntꞌʉ ngue 
bim ꞌbʉi nangue bi mansɛ tengu 
man yʉ jąꞌi, bi zʉꞌa ra tsꞌʉntꞌʉ 
ngue bim ꞌbʉi nangue rá tsꞌɛdi a 
rá Hogandąhi Oją, tengutho in ja 
ya. 30 Im mam bʉ ja rám hman Oją; 

“Dami ꞌyɛthʉ ra ꞌyɛh̨ɛ xisu nɛꞌa rá 
tꞌʉhni, nguetho hin da gonhui ꞌbɛꞌa 
i ja rá tsꞌʉntꞌʉ ra xisu ngue hing 
ra ꞌyɛh̨ɛ.” 31 Gui pąhmbʉ ya, ma 
zʉ cu ahʉ, ngue hin dyʉ tꞌʉhni 
gahʉ ra ꞌyɛh̨ɛ xisu. Pɛ tenguꞌbʉ dyʉ 
tꞌʉhnigahʉ ra xisu ngue hing ra 
ꞌyɛh̨ɛ.

Hin dan ꞌyɛh̨ɛhʉ yʉn tꞌɛd̨i mahønꞌa

5  Nuꞌa ra Cristo bi yąnjʉ bʉ min 
ꞌyɛh̨ɛhʉ mamꞌbɛtꞌo, ngue ya 

him man dan ꞌyɛh̨ɛhʉ bʉ. Pɛ damin 
ząmhbʉ bʉ hapʉ bi mbäpꞌahʉ ra 
Cristo, nɛ ꞌyo gadín umhbʉ gan 
ꞌyɛh̨ɛhʉ mahønꞌa. 2 Dami ꞌyøhmbʉ 
ya ꞌbɛꞌa dí xi ahʉ, nugä dra Pablogä. 
Nuꞌbʉ gui ꞌyɛn̨a gui ꞌyøthʉ ꞌda yʉn 
tꞌɛd̨i ngue gui hyɛc ni xifanihʉ, 
nuꞌa ra Cristo hin da zä da ꞌyøtꞌahʉ 
nꞌda ran ho a ꞌbʉ. 3 Dín nde ga xi 
ahʉ mahønꞌa. Nuꞌbʉ gui dʉꞌmi 
gui ꞌyøthʉ yʉ́n tꞌɛd̨i ma mijudíohe, 
jatho gätho gui ꞌyøthʉ, nguetho 
hinga xøtꞌa nꞌdatho gui ꞌyøthʉ. 
4

 Nuꞌbʉ ꞌbʉ i ꞌda ahʉ ɛn̨a ngue ja 
yʉ́ tsꞌɛdi ʉ yʉn tꞌɛd̨i di hocꞌa ni 

mbʉihʉ ngue da zimanho ahʉ Oją, 
pɛ ya gá hyɛhmbʉ ra Cristo ꞌbʉ, nɛ 
gá ꞌuehmbʉ bʉ ja rán huɛc̨ate Oją 
bʉya. 5 Pɛ nu rá Hogandąhi Oją dá 
hąmhbʉ ꞌbʉ má pąhmbʉ majuąni 
ra Cristo, gueꞌa dí ꞌyɛn̨jʉ xʉn hojʉ 
Oją a, nɛ gueꞌa ná tømhbʉ da zinjʉ 
xʉn ho. 6 Nɛ nuꞌbʉ dí ꞌbʉhmbʉ 
ra Cristo, madagueꞌbʉ da mba 
nthɛqui ma xifanihʉ o hinꞌna, hin 
te di muui. Pɛ manꞌda hnɛhi thoho 
ga simhbʉ xʉn ho ma mbʉihʉ a 
ra Cristo, nɛ gueꞌa dí jajʉ ga øthʉ 
ran huɛc̨ate a. 7 Pɛ nuꞌbʉ rá mbʉdi 
thoho, ɛm̨mɛ gmí ꞌyohʉ xʉn ho 
bʉ ja rá ꞌyu Oją. Toꞌo bi ząmpꞌahʉ 
ngue hin guí øthʉ ra ꞌbɛfi majuąni. 
8

 Him bi ząmpꞌahʉ Oją, nguetho 
guesɛ Oją bi zonꞌnahʉ gan ꞌyohʉ bʉ 
ja rá ꞌyu. 9 Nuꞌbʉ guí ꞌbʉhmbʉ nꞌda 
in nde di tsꞌonꞌna nin ꞌyomfɛn̨ihʉ, 
ꞌda xni tsꞌonꞌnatho ni mbʉihʉ ꞌbʉ, 
tenguthoho ꞌbʉ rá íxi ra thuhmɛ i 
sinni gätho ra jʉni. 10 Nugä dí hąxa 
njuąni ngue ma Hmuhʉ Oją di ja 
ahʉ ꞌdaꞌangu gam bɛm̨hbʉ. Nɛ toꞌo 
i ꞌbʉpʉ ngue in nde di tsꞌonꞌna nin 
ꞌyomfɛn̨ihʉ, da nu rán tsꞌɛmbi Oją 
a, høntꞌa go toꞌo. 11 Nuꞌbʉ guextaꞌa 
dí xicä yʉ jąꞌi, jatho gui ꞌyøthʉ yʉ́n 
tꞌɛd̨i ma mijudíohe, hin din nugä 
ran ʉcpi ꞌbʉ. Pɛ guextaꞌa i pa ma 
ʉguigä nguetho dím mangä, jatho 
gui ꞌyɛc̨ꞌyɛihʉ a ra Cristo, ngue 
bi du bʉ ja ra pontꞌi nangue ma 
tsꞌoquihʉ. 12 Nuꞌa toꞌo in nde da 
hyɛcꞌa ni xifanihʉ, manꞌda xʉn 
ho ꞌbʉ da ꞌuetho ʉ. 13 Nguetho nu 
ahʉ, ma zʉ cu ahʉ, Oją bi ja ahʉ bi 
thøcꞌahʉ yʉn tꞌɛd̨i, nɛ bi zonꞌnahʉ 
in nde ahʉ gan ꞌyɛh̨ɛhʉ nꞌda ngu 
nꞌda ahʉ nangue ran huɛc̨ate. Nɛ 
hínguin nde ahʉ gui ꞌyøthʉ ni 

pähä zɛhɛhʉ. 14 Pɛ tenguꞌbʉ dá 
jąsꞌhʉ gätho yʉ́n tꞌɛd̨i Oją ꞌbʉ dan 
huɛj̨ʉ nꞌda ngu nꞌdajʉ tengu bʉ 
nan huɛc̨sɛhʉ. 15 Pɛ gan jamansuhʉ, 
xøhma tsꞌʉrpʉ thoho gam ꞌbɛsɛhʉ 
ꞌbʉ gan sʉhmbʉ nꞌda ngu nꞌda ahʉ, 
nɛ gan täthʉ.

Gam bɛm̨hbʉ rá Hogandąhi Oją
16

 Pɛ guehna dí xi ahʉ na ya. 
Dami ꞌyøthʉ a di bɛn̨ꞌnahʉ rá 
Hogandąhi Oją, nɛ gueꞌa gní 
ꞌyɛsꞌhʉ gní ꞌyørpa rá pähäzɛhɛ 
ni jąꞌihʉ bʉya. 17 Nguetho nín 
ꞌyomfɛn̨isɛ nꞌda, hinga gueꞌa im 
man rá Hogandąhi Oją a, nɛ nu rá 
Hogandąhi Oją hinga ꞌdaꞌanguui 
ní pähäzɛhɛ nꞌda, nɛ din sʉhmi 
ʉ. Nɛ nu rá Hogandąhi Oją hin di 
jajʉ ga øthʉ ꞌbɛꞌa in nde ma tsꞌon 
ꞌyomfɛn̨ihʉ. 18 Nɛ nuꞌbʉ gueꞌa rá 
Hogandąhi Oją dí tɛnhdʉ, di zɛrca 
ma mbʉihʉ, janangueꞌa hin da zä 
da sijʉ dá fɛstahʉ yʉ́n tꞌɛd̨i Oją. 
19

 Gätho mfądi ꞌbɛꞌa nín tꞌøtꞌe nꞌda 
ꞌbʉ øzɛhɛ ꞌbɛꞌa in nde ní jąꞌi nꞌda. 
Ngue i øtꞌ ran ꞌyomtꞌɛn̨i, nɛ ran 
tsꞌomꞌbäi, nɛ ra tsꞌonꞌyomfɛn̨i, 20 nɛ 
i thąnde yʉ za o gue yʉ hmite, nɛ i 
øtꞌ yʉn jąxtøni, nɛ i øtꞌ yʉn sʉi, nɛ 
i øtꞌ ran tsꞌɛya, nɛ in cuɛ, nɛ i øtꞌa i 
numanhosɛ, nɛ i øtꞌ yʉn heque, nɛ i 
nde nꞌdanni din ꞌyo, 21 nɛ i siyate, nɛ 
i hote, nɛ mihni, nɛ di munsꞌ pʉ ja 
yʉ ngo ngue da ꞌyøtꞌ yʉ tsꞌoqui, nɛ 
nꞌdanꞌyo thoho i øtꞌe. Nɛ dí xi ahʉ 
mahønꞌa tengu dá xi ahʉ, ngue nuꞌʉ 
toꞌo øtꞌ ya, hin nan säui da yʉrpʉ 
di manda rá tsꞌɛdi Oją. 22 Pɛ nuꞌa rá 
Hogandąhi Oją di jajʉ ga øthʉ ran 
huɛc̨ate, nɛ ran johya, nɛ ní hyu ma 
mbʉihʉ a, nɛ hin dan xømbʉihʉ, nɛ 
ga øthʉ ra yembʉi, nɛ ran hocjąꞌi, 

nɛ ga jąsꞌhʉ dí mamhbʉ, 23 nɛ 
hin ga sämanꞌʉhʉ, nɛ ga sąmzɛhɛ 
ma mbʉihʉ. Nɛ nuꞌbʉ ga øthʉ 
ya, hinꞌyʉ nꞌda ran tꞌɛd̨i da zä dí 
zʉjʉ ꞌbʉ. 24 Nɛ nuꞌa toꞌo in ꞌyoui a 
ra Cristo, tenguꞌbʉ xí guarpʉ ja ra 
pontꞌi a rá tsꞌonꞌyomfɛn̨i zɛhɛ, ngue 
him man di manda a rá pähä zɛhɛ 
nɛ gätho ꞌbɛꞌa mí nde rá jąꞌi. 25 Pɛ 
nuꞌbʉ dí ꞌbʉhmbʉ rá Hogandąhi 
Oją, jatho ga jafʉ di mandagahʉ 
ꞌbɛꞌa gätho dí øthʉ ꞌbʉ. 26 Pɛ ndeꞌbʉ 
hin dan ꞌyɛz̨ɛhɛhʉ, janangueꞌa hin 
ga bɛn̨bahʉ ʉ miꞌda ngue da nde da 
ꞌyøtꞌe tenguꞌʉ ꞌda bin ꞌyɛt̨sꞌi.

Dam fäxhʉ nꞌda ngu nꞌdajʉ

6  Ma zʉ cu ahʉ, nuꞌbʉ ꞌbʉꞌa 
nꞌda ahʉ bi dąng bʉ ja ran 

tsꞌo, pɛ nuꞌahʉ gue guextaꞌa guím 
bɛm̨hbʉ rá Hogandąhi Oją, janate 
tho guin zohmbʉ a, gui zɛhmbʉ 
da mbeng bʉ ja rá ꞌyu Oją, guim 
bɛm̨hbʉ nɛꞌahʉ hinꞌyʉ ni tsꞌɛdihʉ, 
tsꞌʉrpʉ thoho nɛ ahʉ gui tąnjʉ ꞌbʉ 
da tsꞌä ahʉ. 2 Nɛ nuꞌbʉ guí comhbʉ 
ni dumbʉihʉ, guí øthʉ rán tꞌɛd̨i ra 
Cristo ꞌbʉ. 3 Pɛ nuꞌbʉ ꞌbʉꞌa nꞌda ahʉ 
din ꞌyɛz̨ɛhɛ, nɛ hinꞌyʉ ꞌbɛꞌa pądi, 
din hyäzɛhɛ ꞌbʉ. 4 Nɛ hinga gueꞌa 
nan johyahʉ ngue gam bɛm̨hbʉ xʉn 
ho ma ꞌbɛfihʉ xinda gue miꞌda. Pɛ 
ga ørpamasu ma ꞌbɛfihʉ ngue ga 
øthʉ xʉn ho, nɛ gueꞌa dán johyahʉ 
a bʉya. 5 Pɛ nꞌda ngu nꞌda ahʉ jatho 
gui ꞌyøzɛhɛhʉ ꞌbɛꞌa go ní ꞌbɛfi di 
ꞌda ahʉ Oją, ngue ni ꞌbɛfizɛhɛhʉ. 
6

 Nu ahʉ ngue i sänꞌnahʉ ran 
ho maꞌdaꞌyo, ndeꞌbʉ gui fäxhʉ 
ni xänbatehʉ gätho ꞌbɛꞌa i honi, 
janangueꞌa ꞌda xtám fäxtahʉ. 7 O 
guím bɛm̨hbʉ gui nuhʉ ran ho ꞌbʉ 
guí øthʉ ran tsꞌo, nguetho guidín 

hyäzɛhɛhʉ ꞌbʉ guím bɛm̨hbʉ a, nɛ 
hingui sä ga häthʉ Oją. Tenguꞌbʉ 
ga tuhmbʉ yʉ hmudä. Nuꞌbʉ dá 
tuhmbʉ a xʉn ho, xʉn ho a din ja 
bʉya, pɛ nuꞌbʉ ga tuhmbʉ a hingui 
ho, hingui ho din ja bʉya. 8 Nuꞌbʉ 
ꞌbʉi toꞌo i øtꞌe ngue i numanhosɛ 
rá jąꞌizɛhɛ, xmá mba di ꞌbɛh ra 
temaząi ꞌbʉ. Pɛ toꞌo ꞌbʉi nangue 
rá pähä rá Hogandąhi Oją, nuꞌa 
din tꞌun ra temaząi. 9 Ndeꞌbʉ hin 
dan xømbʉihʉ ngue ga øthʉ ran 
ho, nguetho da zøn ra pa da hnurca 
ma ꞌbɛfihʉ ꞌbʉ hin da güentꞌ ma 
mbʉihʉ. 10 Janangueꞌa jantꞌa thoho 
ga ørpahʉ ran ho gätho ma mijąꞌihʉ 
a ra ora ngue da zä ga ørpahʉ. Nɛ 
manꞌda gam bɛm̨hbʉ ga ørpahʉ ran 
ho ʉ ma cuhʉ nangue ra Cristo.

Manꞌda ran zofo, nɛ ran 
zɛngua ran zɛgui

11
 Guín nuhʉ ya yʉ tꞌohni xʉn 

ndoho dá oꞌtꞌäzɛhɛ. 12 Nuꞌʉ toꞌo 
in nde di ꞌbɛpꞌahʉ ngue gui hyɛc 
ni xifanihʉ, pɛ høntꞌa in nde dí 
numanho yʉ jąꞌi. I su xtá nu ran 
ʉnbi ꞌbʉ xtá ma, høntꞌa ra Cristo 
í hogahʉ ꞌbʉ mí du bʉ ja ra pontꞌi 
nangue ma tsꞌoquihʉ. 13 Nuꞌʉ toꞌo 
im ma ngue da thɛcꞌa ni xifanihʉ, 
pɛ nde høntꞌa dí yątꞌa gui tɛnhdʉ, 
gueꞌbʉ da zä di ꞌbɛpꞌahʉ gui hyɛc 
ni xifanihʉ. Nɛ hingui øtꞌe gätho 
yʉn tꞌɛd̨i. 14 Pɛ nugä hin dín nde 
dá yątꞌa dí øzɛhɛ. Pɛ høntꞌa nán 
johyagä a í du bʉ ja ra pontꞌi ma 
Hmuhʉ ra Jesucristo. Nɛ nugä 
tenguꞌbʉ ꞌdarbʉ dá tuꞌbe ra Cristo, 
tenguꞌbʉ dá tugä ua ja ra ximhäi, 
ngue hin dí øtꞌä yʉ́n tꞌøtꞌe a. Nɛ 
nu yʉ́n tꞌøtꞌe ra ximhäi, hin te 
rán jaui a ꞌbɛꞌa dí øtꞌä. 15 Pɛ nuꞌʉ 

in ꞌyohʉ ra Cristo, hin te di muui 
ꞌbʉ nthɛqui o hinꞌna, pɛ manꞌda di 
muui ngue i ja ra temaꞌdaꞌyo. 16 Nɛ 
dí äp Oją da hyurpa yʉ́ mbʉi, nɛ 
di un rán johya ʉ gätho toꞌo i ꞌyo 
ra ꞌyu dí xi ahʉ, nguetho gueꞌʉ 
majuąni yʉ́ tꞌʉhni Oją ʉ. 17 Nu yʉ 

pa dí mba bʉ ya, o ɛm̨mɛ gadí 
ʉngahʉ ma mbʉi, nguetho i ja 
yʉ mbɛdi ma jąꞌi hapʉ bi tsꞌɛgui, 
nangue dán ꞌyɛh̨ɛgä ra Hmu Jesús. 
18

 Ma zʉ cu ahʉ, dami cohmbʉ rá 
mate ma Hmuhʉ ra Jesucristo. Nɛ 
høntꞌa dí xi ahʉ a ya. 

Ran zɛngua

1  Nugä drá Pablogä, nangue 
rá pähä Oją ma ꞌbäigäꞌbe ra 

Jesucristo. Nuꞌahʉ gyʉ́ ꞌyɛc̨ꞌyɛihʉ 
bʉ ja ra hnini Éfeso, dí otꞌahʉ 
na ra søcuą. Nɛ gätho gyʉ mbɛti 
ahʉ Oją nangue guí ɛc̨ꞌyɛihʉ ra 
Cristo Jesús. 2 Dí äp Oją ma Tahʉ 
di ꞌda ahʉ rán jąpi, nɛ rán johya da 
hyutꞌa ni mbʉihʉ, nɛ ma Hmuhʉ ra 
Jesucristo.

Oją di jącuahʉ nangue 
dín ꞌyohʉ ra Cristo

3
 Dí ɛs̨pahʉ Oją, nuꞌa rá Ta ma 

Hmuhʉ ra Jesucristo. Nɛ nangue 
a dín ꞌyohʉ ra Cristo, nuꞌa Oją 
bi jącuahʉ nangue gätho yʉ́n 
jąpi i ja bʉ mahɛt̨sꞌi. 4 Nu Oją bi 
huangahʉ nangue ra Cristo nuꞌbʉ 
ma hinꞌyʉ ra ximhäi, nguetho in 
ndejʉ hin din ja ma tsꞌoquihʉ, nɛ 
xtán hotho ma mbʉihʉ bʉ na nu 
Oją. 5 Nɛ nangue rá pähä Oją ya xʉ 
huangahʉ, nɛ nangue ra Jesucristo 
bi jajʉ ngue dyʉ́ tꞌʉhnigahʉ Oją. Nɛ 
gueꞌa bi ꞌyøtꞌe nguetho bi huɛg̨ahʉ. 
6

 Janangueꞌa ząi dí ɛs̨pahʉ Oją, 

nguetho ɛm̨mɛ xʉn ngu rán huɛ ̨
cate bi ꞌyørcahʉ ꞌdarbʉ dí ꞌ bʉhmbʉ 
a rá Tsꞌʉntꞌʉ di huɛq̨ui. Nɛ gueꞌa 
rán jąpi bi ꞌdajʉ ꞌbʉ má däh ma 
mbʉihʉ a rá Tsꞌʉntꞌʉ. 7 Ngue ɛm̨mɛ 
bi huɛg̨ahʉ Oją, nɛ gueꞌa í du a rá 
Tsꞌʉntꞌʉ bi pøjʉ, bi nde bi punga 
ma tsꞌoquihʉ. 8 Nɛ ɛm̨mɛ xʉn ngu 
rán huɛc̨ate Oją, ngue bi jajʉ dá 
pąhmbʉ a rá ꞌyu, nɛ bi ꞌdajʉ rán 
ꞌyomfɛn̨i xʉn ho. 9 Pɛ bi jajʉ Oją 
dá pąhmbʉ ꞌbɛꞌa mán tꞌągui, ngue 
ꞌbɛꞌa mím bɛn̨sɛ da ꞌyøtꞌe ngue da 
ꞌyøtꞌa ra Cristo. 10 Nguetho da zøn 
ra pa di juaꞌa ꞌbɛꞌa mim bɛn̨ Oją 
da ꞌyøtꞌe, ngue di jap ra Cristo di 
manda gätho ja ua ja ra häi nɛpʉ 
mahɛt̨sꞌi. 11 Nuꞌa Oją i øtꞌe ꞌbɛꞌa 
gätho mim bɛn̨i da ꞌyøtꞌe, nɛ bi 
huangahʉ mayaꞌbʉ ngue dan ꞌyohʉ 
ra Cristo. Nɛ nangueꞌa dín ꞌyohʉ ra 
Cristo, sä ga hąmhbʉ yʉ́n jąpi di 
ꞌdajʉ a. 12 Gueꞌa bi zän Oją nanguejʉ, 
janangueꞌa da tꞌɛs̨pa Oją ꞌbʉ bi hnu 
a ran ho da ꞌyørcahʉ. Nɛ guecähe 
yʉ́ mbʉdigähe dá ɛc̨ꞌyɛihe ra Cristo, 
nɛ yʉ́ mbʉdigähe bi ꞌyørcahe a. 
13

 Nɛ ahʉ, nuꞌbʉ gmí ꞌyøhmbʉ rán 
ho maꞌdaꞌyo ra Cristo di pøjʉ, gue 

EFESIOS

ram hma majuąni a, gá ꞌyɛc̨ꞌyɛihʉ 
a. Nɛ nuꞌbʉ gmí ꞌyɛc̨ꞌyɛihʉ, nɛ ahʉ 
gá hyąmhbʉ rá Hogandąhi Oją, ra 
hmɛpya ngue yʉ́ mbɛti ahʉ Oją, 
tengu xí ma. 14 Nu rá Hogandąhi i 
udi ngue majuąni ga hąmhbʉ rán 
tꞌunni di ꞌdajʉ Oją ꞌbʉ bi zøn ra pa 
da zixcahʉ bʉ mahɛt̨sꞌi, gätho gahʉ 
ngue yʉ́ mbɛtigahʉ a. Gueꞌa ná 
ɛs̨pahʉ nuįxte thoho a.

Nu ra Pablo i äp Oją di un ran 
ꞌyomfɛn̨i xʉn ho yʉ ꞌyɛc̨ꞌyɛi

15
 Nɛ nuꞌbʉ má øcä ngue guí 

ɛc̨ꞌyɛihʉ a ra Hmu Jesús, nɛ i ja ahʉ 
ran huɛc̨ate nangue ni miꞌyɛc̨ꞌyɛihʉ, 
dán yąꞌbe Oją, 16 nɛ ząi dí xi Oją i 
hu ma mbʉi ngue di huɛc̨ꞌahʉ, nɛ 
ząi dí äpä rám fätsꞌi nangue ahʉ. 
17

 Nɛ nuꞌa ra Ta nuįxte thoho, gueꞌa 
rá Oją ma Hmuhʉ ra Jesucristo, dí 
äpꞌahʉ ran ꞌyomfɛn̨i manꞌda gui 
pąhmbʉ xʉn ho a. 18 Nɛ dí äpꞌa 
Oją ngue manꞌda da xocꞌa nin 
ꞌyomfɛn̨ihʉ, ngue gui pąhmbʉ a ran 
ho nuįxte guí tøhmbʉ, ngue gueꞌa 
í zonꞌnahʉ gui comhbʉ a. Nɛ gui 
pąhmbʉ ngue ɛm̨mɛ nuįxte thoho 
di muui ꞌbɛꞌa di ꞌda ahʉ Oją gätho ʉ 
toꞌo yʉ́ mbɛti a. 19 Nɛ dí äp Oją gui 
pąhmbʉ ɛm̨mɛ xʉn ndoho rá tsꞌɛdi 
rá Hogandąhi hin hapʉ nín zɛgui, 
ngue dim pɛpʉ mbo ma mbʉihʉ, 
gätho gahʉ dí ɛc̨ꞌyɛihʉ. 20 Nɛ nꞌdatꞌa 
rá tsꞌɛdi ngue ɛm̨mɛ sɛ a dim pɛpʉ 
mbo ma mbʉihʉ, gueꞌa bá xoxꞌa ra 
Cristo bʉ ꞌbʉ ʉ xʉn du, nɛ bi japi 
ngue da hyupʉ ja rán ꞌyɛi Oją bʉ 
mahɛt̨sꞌi. 21 Nɛ nuꞌa ra Cristo bin 
tꞌun manꞌda ra tsꞌɛdi xinda gueꞌʉ 
toꞌo gätho ja yʉ́ tsꞌɛdi bʉ mahɛt̨sꞌi 
nɛcua ja ra häi, o gue yʉ tsꞌʉtꞌabi, 
o gue yʉ ngʉrbi, o gueꞌʉ miꞌda 

di manda. Nɛ hingui sä nꞌda da 
ndønba nꞌda ra thuhu da tꞌɛm̨bi i ja 
manꞌda rá tsꞌɛdi gue i ꞌbʉhya o gue 
yʉ pa dí ꞌyɛp̨ʉ. 22 Nɛ gätho ꞌbɛꞌa i ja 
Oją bi japꞌa ra Cristo ngue gätho di 
manda. Nɛ bi japꞌa ra Cristo ngue di 
manda gätho yʉ ꞌyɛc̨ꞌyɛi, nguetho 
tengu ꞌbʉ ma yąhʉ a di mandagahʉ. 
23

 Nɛ nu yʉ ꞌyɛc̨ꞌyɛi i ꞌbʉi tengu ꞌbʉ 
rá jąꞌi ra Cristo. Nɛ dí comhbʉ ꞌbɛꞌa 
gätho i ja ra Cristo. Nɛ nu rá tsꞌɛdi 
í yuꞌa ꞌbɛꞌa gä øzɛhɛ ua ja ra häi, 
nɛpʉ mahɛt̨sꞌi.

Dám pøhmbʉ nangue 
rán huɛc̨ate Oją

2  Nɛ mamꞌbɛtꞌo tengutho ꞌbʉ 
xtá tuhʉ nangue ma tsꞌoquihʉ, 

nguetho him mi ørpahʉ masu a 
ran ho mi sijʉ. Pɛ nuya nu Oją 
bi ꞌdajʉ ra temaząi nangue ra 
Cristo. 2 Nɛ nuꞌahʉ nuꞌbʉ hin gmí 
ꞌyɛc̨ꞌyɛihʉ, gmí tɛnhdʉ yʉ́n tꞌøtꞌe 
ra ximhäi, nɛ madí manda ahʉ rá 
hmu yʉ zįthu, tengutho yʉ pa ja 
bʉ ya, gätho toꞌo hingui ørpa masu 
Oją, nɛ hingui øtꞌe ꞌbɛꞌa nde Oją. 
3

 Nɛ gätho gähe ꞌdaꞌangu tho mi 
øthʉ ꞌbʉ mamꞌbɛtꞌo, nɛ mi tɛnhdʉ 
ꞌbɛꞌa min nde ma jąꞌi zɛhɛhʉ. Nɛ 
dá øtꞌ ma pähä zɛhɛhʉ. Nɛ nuꞌbʉ 
xcá thoqui xcá tɛnhdʉ, ɛm̨mɛ xcá 
nuhʉ rá cuɛ Oją ꞌbʉ, tengu tho ʉ 
miꞌda. 4 Pɛ nuꞌa Oją ɛm̨mɛ xʉn ngu 
rá yembʉi i ja, nɛ ɛm̨mɛ i ja rán 
huɛc̨ate nanguejʉ. 5 Janangueꞌa bi 
ꞌdajʉ ra ꞌdaꞌyote, tengu ꞌbʉ ꞌdarbʉ 
bi xoxgahʉ ra Cristo, madagueꞌbʉ 
tengu ꞌbʉ ya xí du ma tehʉ nangue 
ma tsꞌoquihʉ. Pɛ nangue rá mate 
thoho Oją xtám pøhmbʉ. 6 Nɛ nuꞌa 
Oją nꞌdatꞌa bi xoxgahʉ ra Cristo 
Jesús, nɛ bi jajʉ ꞌdarbʉ dá huhmbʉ 

a ra Cristo bʉ mahɛt̨sꞌi bʉ nam bɛn̨ 
Oją. 7 Guehna bi ꞌyøtꞌe, ngue gätho 
yʉ pa maząi da ꞌyuh rán huɛc̨ate, 
nɛ da fądi hin hapʉ sɛ a rá mate 
bi ꞌyørcahʉ ꞌbʉ mí yąnjʉ ra Cristo 
Jesús. 8 Bi pøjʉ Oją ꞌbʉ má hąmhbʉ 
rá mate thoho Oją, nɛ hin nangue 
yʉ hogantꞌøtꞌe dá øthʉ. Pɛ nangue 
a rán tꞌunni zɛhɛ Oją xtám pøhmbʉ. 
9

 Nɛ hin nangue ra ꞌbɛfi xʉn ho xtá 
øthʉ, janangueꞌa njon da zä din 
ꞌyɛt̨sꞌi. 10 Nguetho bi ꞌyørca zɛhɛhʉ 
Oją ngue dám ꞌbʉhmbʉ maꞌdaꞌyo 
nangue ra Cristo Jesús, guepʉ da zä 
ga øthʉ xʉn ho rá ꞌbɛfi bi zän Oją 
mayaꞌbʉ.

Nu ra Cristo bi jajʉ dán 
yąmanhohʉ dyʉ judíohe nɛꞌahʉ

11
 Nɛ nu ahʉ ngue hin gyʉ́ 

judíoꞌahʉ, o gadín ꞌyɛx̨hʉ nangue rá 
mate Oją, pɛ damim bɛm̨hbʉ ngue 
yatho gnán hyajʉ Oją mamꞌbɛtꞌo. 
Nɛ nte má hmɛpya gmí øthʉ tengu 
mí øtꞌähe ngue dá hɛc ma xifanihe 
dyʉ́ judíohe. Nɛ gueꞌa ná hutꞌa 
thohohe gyʉ ꞌyąnthɛquihʉ. 12 Nɛ 
nuꞌʉ yʉ pa ʉ, hin te nin jahʉ ra 
Cristo, xín te nin jahʉ ʉ yʉ judío. 
Nɛ hin gní pąhmbʉ ran hogui 
ngue mi man Oją da ꞌyøtꞌe. Pɛ 
gám ꞌbʉhmbʉ ua ja ra ximhäi 
nɛ nte gmí tømhbʉ ꞌbɛꞌa da ꞌyøtꞌ 
Oją, nguetho hin gní pąhmbʉ Oją. 
13

 Nɛ gmí ꞌyo man hɛt̨hʉ nangue 
a Oją, pɛ nuya bá jʉnꞌnahʉ, nɛ sä 
guin ꞌyohʉ ra Cristo ngue bi du 
nanguejʉ. 14 Pɛ nuꞌa ra Cristo bi 
jajʉ dán yąmanhohʉ, dyʉ judíohe 
nɛ ahʉ ngue hin gyʉ́ judíohʉ. Nɛ bi 
jajʉ ngue ꞌdaꞌangu bʉ na nujʉ Oją 
yʉ judío nɛꞌʉ hing yʉ judío. Nuꞌa 
ra Cristo bi hogahʉ ꞌbɛꞌa madín 

hyajʉ. 15 Nguetho bi du ra Cristo, nɛ 
gueꞌa í jua ʉ yʉ́n tꞌɛd̨i yʉ judío bi 
xi Oją, ngue yʉn tꞌuti mi øtꞌʉ. Nɛ 
bi japi ngue ꞌdaꞌangu ga comhbʉ ra 
temaząi yʉ judío nɛꞌʉ hing yʉ judío, 
nangue maꞌdaꞌyo dí ꞌbʉhmbʉ ra 
Cristo ya, nɛ hinga ꞌdahma ꞌdanꞌyo 
bʉ dán nujʉ Oją. Janangueꞌa hin 
dadín sʉhmbʉ ya. 16 Nɛ nuꞌbʉ mi 
du bʉ ja ra pontꞌi ra Cristo, bi japi 
da numanho Oją ʉ høntꞌa go toꞌo 
ma jąꞌi da ꞌyɛc̨ꞌyɛi a, madagueꞌa 
yʉ judío, uague hing yʉ judío. Nɛ 
him man sʉhmbʉ ʉ. 17 Nuꞌa ra 
Cristo bi zøcua ja ra häi nɛ bi xijʉ 
ran ho maꞌdaꞌyo, ngueꞌa dá ɛshʉ 
ran sʉi mi øthʉ a Oją, guecähe 
dyʉ judíohe ngue mi hänthe rá ꞌyu 
Oją, nɛ ahʉ ngue hing yʉ judíoꞌahʉ 
ngue gmin ꞌyomanhɛt̨ho nangue 
rá ꞌyu Oją. 18 Nɛ gueꞌa ra Cristo 
bi zä dán yąmanhohʉ Oją rá Ta, 
nguetho nꞌdatꞌa rá Hogandąhi bi 
ꞌdajʉ, madagueꞌbʉ dyʉ judíohʉ o 
gue hin dyʉ judíohʉ. 19 Pɛ nuya 
hin guí ꞌbʉhmbʉ tengu ꞌbʉ gyʉ́ 
ꞌdamhninihʉ ya, pɛ ꞌdaꞌangugdahʉ 
ngue dyʉ ꞌyɛc̨ꞌyɛihʉ. Nguetho nuya 
gätho gahʉ dyʉ mɛnguhʉ bʉ bí 
ꞌbʉ Oją, nɛ gätho gahʉ yʉ́ tꞌʉhni 
gahʉ Oją. 20 Nɛ nujʉ dyʉ ꞌyɛc̨ꞌyɛihʉ, 
tengu ꞌbʉ nꞌda ra ngu bi thøe 
nguepʉ dim ꞌbʉ Oją. Nɛ bi dʉꞌmi bi 
hyøh yʉ pøngahyą mayaꞌbʉ, nɛꞌʉ 
yʉ́ ꞌbäihʉ ra Cristo nuꞌbʉ mi ma 
nangue ra Cristo. Nɛ bi dʉꞌmi tengu 
ꞌbʉ i pa mꞌbäꞌmi yʉ́ guangujądo nꞌda 
ra ngu, nɛ guesɛ a ra Jesucristo a ra 
do mahyoni bim pɛpʉ. Nɛ guenjʉ 
tengu ꞌbʉ dyʉ føꞌtꞌehʉ bʉya. 21 Nɛ 
nuꞌa ra Cristo tengu ꞌbʉ ra cemento 
nín zøtꞌʉ yʉ do bʉ pa nthøtsꞌe a 
ra ngu, ngue da gomanho, asta 

gueꞌbʉ go bi guadi xʉn ho, guepʉ ja 
rá ngu Oją, tengu ndesɛ Oją. 22 Nɛ 
nangue dín ꞌyohʉ ra Cristo, nɛjʉ 
tengu ꞌbʉ dyʉ dohʉ ngue dim pɛpʉ 
ja a rá ngu Oją, guepʉ i ꞌbʉh rá 
Hogandąhi.

Nu ra Pablo rá ꞌbɛfi i xih ran 
ho maꞌdaꞌyo ʉ hing yʉ judío

3  Janangueꞌa dí äpä rá tsꞌɛdi 
Oją nangue ahʉ, drá Pablogä. 

Pɛ dí ofädigä nangue dí xi ahʉ ran 
ho maꞌdaꞌyo, gue ahʉ ngue hing yʉ 
judíoꞌahʉ. 2 Masque ya gá ꞌyøhmbʉ 
ngue Oją bi ꞌdacä ra ꞌbɛfi ngue dí 
xi ahʉ rám hma, nangue rá mate 
thoho. 3 Nugä ya dá otꞌahʉ tsꞌʉ ꞌbɛꞌa 
bi ꞌyurcäzɛhɛ Oją, ngue njom mi 
pądi, ngue nɛ ʉ hing yʉ judío da 
zin Oją nangue ra Cristo. 4 Nɛ nuꞌbʉ 
gá nuhʉ ra søcuą, sä gui pąhmbʉ 
a bi xicä Oją ngue njom mi pądi 
nangue ra Cristo. 5 Nɛ xʉn ngu yʉ 
jɛya bi thogui ngue him mi xi Oją 
yʉ jąꞌi ꞌbɛꞌa mim bɛn̨i da ꞌyøtꞌe. Pɛ 
nuya bi ꞌuega ma mbʉihe gueje ma 
ꞌbäigähe ra Cristo nɛ ʉ yʉ́ pøngahyą, 
nɛ bi jaje rá Hogandąhi ga pąhmbe 
ꞌbɛꞌa him mam fądi, ngue i fąh ya. 
6

 Pɛ nuna him mam fądi, guehna 
ngue ran ho maꞌdaꞌyo sä gui 
pąhmbʉ ya ꞌbɛꞌa i ja ua ya, ngue 
nɛꞌʉ yʉ jąꞌi hing yʉ judío sä dim 
ꞌbʉhmbʉ Oją tengutho yʉ judío. Nɛ 
nꞌdatꞌa gui comhbʉ yʉ judío ran 
hogui bi ꞌyøtꞌ Oją nangue ra Cristo 
Jesús. Nɛ nꞌdanjąꞌitho gui comhbʉ 
nangue rá jąꞌi ra Cristo, nguetho 
ya gá ꞌyɛc̨ꞌyɛihʉ rán ho maꞌdaꞌyo ra 
Cristo. 7 Pɛ nangue rá mate zɛhɛ nɛ 
rá tsꞌɛdi Oją sä gam mangä rán ho 
maꞌdaꞌyo ra Cristo, madagueꞌa him 
man ꞌyɛnigäꞌbe. 8 Nugä hin te tsꞌʉ 

dadí muꞌbe, nɛ him man ꞌyɛniꞌbe 
ngue ga xih yʉ jąꞌi ngue hing yʉ 
judío rán ho maꞌdaꞌyo ra Cristo. Pɛ 
guehma bi ꞌdacä Oją ra mate ngue 
gam mangä a, nɛ ga xih yʉ jąꞌi njon 
da hyätꞌi da mbede hangu nan ngu 
yʉn ho in nde di ꞌdajʉ ra Cristo. 
9

 Nɛ bi ꞌdac rá ꞌbɛfi ga japi gätho 
yʉ jąꞌi da bądi ꞌbɛꞌa him mam fądi, 
ngue ꞌbɛꞌa mím bɛn̨ Oją da ꞌyøtꞌe 
ꞌbʉ rá mbʉdi thoho, ngue nɛꞌʉ hing 
yʉ judío da zin Oją ꞌbʉ da hyąn rá 
mate ra Cristo. Nɛ gueꞌa mi sänni 
da ꞌyøtꞌ Oją, nꞌdatꞌa Oją bi ꞌyøtꞌe 
ꞌbɛꞌa gätho ja ua ja ra ximhäi, nɛpʉ 
mahɛt̨sꞌi. 10 Gueꞌa mím bɛn̨ Oją da 
ꞌyørpa yʉ ꞌyɛc̨ꞌyɛi, guepʉ da fądi 
xʉn ho gätho rá hoganꞌyomfɛn̨i, 
da bą ʉ i ꞌbʉpʉ mahɛt̨sꞌi ngue i ja 
yʉ́ tsꞌɛdi. 11 Nɛ gueꞌa i øtꞌ Oją ya, 
tengu mim bɛm̨ ꞌbʉ ra mbʉdi thoho 
da ꞌyøtꞌe, nangue ma Hmuhʉ ra 
Jesucristo, nɛ da ꞌyøtꞌe gätho yʉ 
pa maząi. 12 Nɛ nangue dí ɛc̨ꞌyɛihʉ 
ra Cristo, hin dí su ga sømhbʉ 
bʉ nangue ma mbʉihʉ ngue dan 
yąhʉ Oją. Nɛ dí pąhmbʉ da ꞌyøde. 
13

 Janangueꞌa dí äꞌahʉ ra mate hin 
da du ni mbʉihʉ ꞌbʉ dín nugä ran 
ʉnbi, nangueꞌa dá xi ahʉ ran ho 
maꞌdaꞌyo. Xingui tsꞌʉ guim bɛm̨hbʉ 
ngueꞌa dín nugä ran ʉnbi, pɛ ꞌda 
dán johya thohohʉ ngue bin ꞌdac ra 
tsꞌɛdi ga hätꞌ yʉn ʉnbi.

Rán huɛc̨ate ra Cristo
14

 Nuꞌbʉ dím bɛn̨gä ngue nɛ ahʉ 
gyʉ mɛnguhʉ bʉ bí ꞌbʉ Oją, dín 
dąnyahmu dí äpꞌahʉ ra jamadi Oją 
rá Ta ma Hmuhʉ ra Jesucristo. 15 Nɛ 
rá Ta ʉ gätho yʉ ꞌyɛc̨ꞌyɛi, nɛꞌʉ bi 
zøm bʉ mahɛt̨sꞌi, nɛꞌʉ ꞌbʉtua ja ra 
ximhäi. 16 Nɛ dí äp Oją ma Tahʉ 

nuįxte thoho di muui rá tsꞌɛdi, 
ngue di zac ni mbʉihʉ nangue 
rá tsꞌɛdi rá Hogandąhi Oją. 17 Nɛ 
dí äp Oją ngue din ząm bʉ mbo 
ni mbʉihʉ a ra Cristo, nguetho 
guí ɛc̨ꞌyɛihʉ a. Nɛ dí äp Oją ngue 
manꞌda din te nin huɛc̨atehʉ, nɛ 
nangue nin huɛc̨atehʉ dí zac ni 
mbʉihʉ. 18 Janangueꞌa nɛ ahʉ nɛ 
gätho miꞌda yʉ ꞌyɛc̨ꞌyɛi da zä gui 
pąhmbʉ hangu nan uantꞌi, nɛ 
hangu na mba, nɛ hangu nan hɛ,̨ nɛ 
hangu nan hɛt̨sꞌi a rán huɛc̨ate ra 
Cristo. 19 Nɛ madagueꞌbʉ hingui sä 
gätho ga pąhmbʉ rán huɛc̨ate ra 
Cristo nguetho ɛm̨mɛ xʉn ngu, pɛ 
dí äp Oją ngue manꞌda manꞌda gui 
pąhmbʉ a, janangueꞌa da zä gätho 
da yuh ni mbʉihʉ a rá tsꞌɛdi zɛhɛ 
Oją. 20 Pɛ xʉn ho ga ɛs̨pahʉ Oją 
gätho yʉ pa maząi, nguetho i ja 
rá tsꞌɛdi da ꞌyøtꞌe xʉn ngu manꞌda, 
xinda gueꞌa ꞌbɛꞌa dí ähmbʉ o ꞌbɛꞌa 
dím bɛm̨hbʉ. Ngue nꞌdatꞌa ra tsꞌɛdi 
dim pɛpʉ mbo ma mbʉihʉ. 21 Nɛ 
gätho gahʉ dyʉ ꞌyɛc̨ꞌyɛihʉ, xʉn 
ho dan johyahʉ ga ɛs̨pahʉ Oją, 
nangueꞌa ra Cristo Jesús dí pąhmbʉ, 
hønꞌbʉ go njąmꞌbʉ maząi. Nɛ høntꞌa 
gam bɛm̨hbʉ a ya.

Nu rá Hogandąhi Oją di jajʉ 
nꞌdatꞌa gam bɛm̨hbʉ

4  Nugä drá Pablogä dí ofädigä 
nangue dí øtꞌa rá ꞌbɛfi ra 

Hmu. Nɛ dí äꞌahʉ ra mate ngue gam 
ꞌbʉmanhohʉ tengu nin sähʉ ngue 
ya bi zonꞌnahʉ Oją. 2 Nɛ hin gan 
ꞌyɛx̨hʉ, pɛ gui ꞌyøthʉ ngue hinꞌyʉ 
ni tsꞌɛdi zɛhɛhʉ, nɛ hin gan xømbʉi 
nꞌda ngu nꞌda ahʉ ꞌbɛꞌa i tꞌøtꞌahʉ, 
nɛ hin gan xuhnanyahʉ nꞌda ngu 
nꞌda ahʉ, pɛ gan huɛj̨ʉ. 3 Nɛ ɛm̨mɛ 

gan jamansuhʉ ngue hinga ꞌdahma 
ꞌdanꞌyo guim bɛm̨hbʉ. Pɛ dami 
thoqui gui tɛnhdʉ rá Hogandąhi 
Oją di ja ahʉ nꞌdatꞌa guim 
bɛm̨hbʉ. 4 Nguetho tengu ꞌbʉ gätho 
nꞌdanjąꞌidähʉ bʉ na nujʉ Oją dyʉ 
ꞌyɛc̨ꞌyɛihʉ, nɛ nꞌdatꞌa rá Hogandąhi 
Oją dí comhbʉ. Nɛ nꞌdatꞌa dí 
tømhbʉ ꞌbɛꞌa da ꞌyørcahʉ Oją, ngue 
gätho bi zongahʉ. 5 Høntꞌa nꞌda ma 
Hmuhʉ i ꞌbʉi ngue di mandagahʉ. 
Nɛ nꞌdatꞌa ma tꞌɛc̨ꞌyɛihʉ nangue 
ma Ojąhʉ i ꞌbʉi, nɛ nꞌdatꞌa man 
xixyąhʉ dí øthʉ, ngue dí uhmbʉ 
yʉ́ mbɛtigahʉ Oją. 6 Nɛ nꞌdatꞌa Oją 
gueꞌa ma Tahʉ dí comhbʉ, ngue 
gätho gahʉ, nɛ gätho di mandagahʉ, 
nɛ gätho di ꞌyonjʉ, nɛ gätho gahʉ 
i ꞌbʉpʉ mbo ma mbʉihʉ a. 7 Nuꞌa 
ra Cristo, nangue ra mate thoho, 
ꞌdahmaꞌdanꞌyo yʉ tsꞌɛdi bi ꞌdajʉ nꞌda 
ngu nꞌdajʉ ngue sä ga øthʉ ra ꞌbɛfi 
ngue ndejʉ ga øthʉ. 8 Nɛ gueꞌa mán 
tꞌoꞌtꞌi bʉ ja rám hman Oją mayaꞌbʉ: 

“Pɛ gueꞌa ra Cristo bi un yʉ́ tsꞌɛdi ʉ 
yʉ jąꞌi ꞌbʉ mí mbeng bʉ mahɛt̨sꞌi, 
ꞌbʉ mi dąmbɛn̨i. Nɛ bi ꞌbɛrba rá 
tsꞌɛdi gätho nan ngu ran tsꞌo mim 
bɛntꞌʉ yʉ jąꞌi.” 9 Nɛ nuꞌbʉ mi mbeng 
bʉ mahɛt̨sꞌi, mfądi ngue guepʉ bá 
nɛxpʉ, nɛ bi zøcua ja ra häi, nɛ 
bi mba ntꞌägui. 10 Guetꞌa bá cąi, 
nɛ guetꞌa bi ndex mahɛt̨sꞌi, ngue 
da yuꞌtsꞌ rá tsꞌɛdi bʉ mahɛt̨sꞌi, nɛ 
hønbʉ go hapʉ, nɛcua ja ra häi bi 
yuꞌtsꞌ rá tsꞌɛdi. 11 Nɛ ꞌdahma ꞌdanꞌyo 
yʉ tsꞌɛdi bin ꞌdajʉ nꞌda ngu nꞌdajʉ 
ngue dyʉ ꞌyɛc̨ꞌyɛihʉ. Bin ꞌdac ma 
tsꞌɛdihe ꞌdagähe ngue ma ꞌbäigähe 
ra Cristo, nɛ ꞌda ahʉ di jaꞌahʉ gam 
pøngahyąhʉ, nɛ miꞌda ahʉ di ja ahʉ 
gadí ꞌyomhbʉ a ran ho maꞌdaꞌyo, 
nɛ ꞌda ahʉ di ja ahʉ gam mbädihʉ, 

nɛ miꞌda ahʉ di ja ahʉ ngue gan 
xänbatehʉ nangue rám hman Oją. 
12

 Ngubʉ bi ꞌyøtꞌa ra Cristo, bi un 
yʉ́ tsꞌɛdi yʉ ꞌyɛc̨ꞌyɛi, nguepʉ da zä 
da ꞌyøtꞌe xʉn ho ra ꞌbɛfi bi zänbi 
nꞌda ngu nꞌda, nangue rá ꞌbɛfi Oją. 
Janangueꞌa da zä ꞌda dám fäxtahʉ. 
Nɛ gueꞌa dín te rá ꞌbɛfi Oją a, tengu 
ꞌbʉ bi zac rá jąꞌi ra Cristo. 13 Nɛ 
da zøni ngue gätho ꞌdatꞌa gam 
bɛm̨hbʉ nangue ma tꞌɛc̨ꞌyɛihʉ, nɛ 
gätho nꞌdatꞌa ga pąhmbʉ xʉn ho rá 
Tsꞌʉntꞌʉ Oją. Nɛ gueꞌa dín te xʉn ho 
ma mbʉihʉ nɛ dam ꞌbʉmanhohʉ 
tengu ra Cristo. 14 Nɛ nuꞌbʉ gueꞌa 
dí homhbʉ, hin da thäjʉ tengu ꞌbʉ 
dyʉ tꞌʉhnihʉ, ꞌbʉ ꞌboꞌo ꞌdahma 
ꞌdanꞌyo da xijʉ ngue da ꞌyɛn̨a da 
hyäjʉ. Nguetho nuꞌʉ yʉ hyäte ɛn̨a 
gueꞌbʉ ɛm̨mɛ pądi, pɛ høntꞌa in 
ndejʉ ga tɛnhdʉ yʉ́ fɛhni. 15-16 Pɛ ga 
pądi ga tɛnhdʉ a majuąni nangue 
ran huɛc̨ate. Nɛ gueꞌa nán te xʉn 
ho ma mbʉihʉ, nɛ di jajʉ tengu ꞌbʉ 
nꞌdanjąꞌi tho ga cohmbʉ. Tengu 
ꞌbʉ rá jąꞌigahʉ ra Cristo, nɛ nuꞌa ra 
Cristo, tengu ꞌbʉ rá yą a. Nɛ gueꞌa 
nín zøtꞌʉ yʉ ꞌyɛc̨ꞌyɛi. Nguetho di 
manda gahʉ nɛ di zɛrca ma mbʉihʉ, 
di jajʉ nꞌdatꞌa gam bɛm̨hbʉ, nɛ 
gätho ga comhmaꞌøtꞌehʉ xʉn ho 
ra ꞌbɛfi bi ꞌdajʉ nꞌda ngu nꞌdajʉ, 
ngue ꞌda dám fäxtahʉ, nangue ran 
huɛc̨ate. Nɛ gueꞌa nán te xʉn ho rá 
ꞌbɛfi Oją, tengu ꞌbʉ bin te xʉn ho rá 
jąꞌi ra Cristo.

Dám ꞌbʉhmbʉ maꞌdaꞌyo 
nangue ra Cristo

17
 Nugä dra Pablogä dím 

pøngahyągä nangue ra Hmu ꞌbʉ 
dí xi ahʉ na jaua, ngue nuꞌahʉ 
him mam ꞌbʉhmbʉ ya tengu ʉ 

yʉ jąꞌi hinga na pą Oją. Nɛ him 
mam ꞌbʉhmbʉ tengu yʉ jąꞌi 
ngue di manda yʉ́ tsꞌonꞌyomfɛn̨i 
zɛhɛ. 18 Nɛ nuꞌʉ i ꞌyo tengu nꞌda 
ra xädä nangue yʉ́n ꞌyomfɛn̨i, nɛ 
hingui pądi ꞌbɛꞌa nam bønꞌa i øtꞌe 
nguetho hingui ꞌyo bʉ ja rán nɛqui 
Oją. Nɛ hinguin nde da bą Oją 
nguetho ɛm̨mɛ xʉm mɛ yʉ́ mbʉi 
ʉ. 19 Nɛ hingui pɛꞌtsꞌ yʉ́ sä ꞌbʉ øt 
yʉ tsꞌoqui, nguetho ya xʉm bɛnt 
ran tsꞌo, nɛ ɛm̨mɛ di ho da ꞌyøtꞌe 
høntꞌa go ꞌbɛꞌa man tsꞌo, nguetho 
hinꞌyʉ mbo yʉ́ mbʉi ꞌbɛꞌa di zɛdi 
ngue da ząmmi. 20 Pɛ nuꞌehʉ hinga 
ngubʉ bi xänꞌnahʉ ʉ bi xiꞌahʉ 
nangue ra Cristo. 21 Ya gá ꞌyøhmbʉ 
nangue ra Cristo, nɛ nuꞌbʉ majuąni 
gá ꞌyøhmbʉ ꞌbɛꞌa bi xi ahʉ, guí 
pąhmbʉ ya ngue gueꞌa majuąni 
a. 22 Janangueꞌa dami hyɛhmbʉ 
gätho ꞌbɛꞌa gnám ꞌbʉhmbʉ, ngue 
ni nyonꞌyomfɛn̨isɛhʉ i hä ahʉ, 
ngue ꞌbɛꞌa guí ndesɛ gui ꞌyøthʉ. 
23

 Nɛ maꞌdaꞌyo ni mbʉihʉ nɛ nin 
ꞌyomfɛn̨ihʉ, ngue gätho maꞌdaꞌyo 
guim bɛm̨hbʉ ya. 24 Nɛ dami 
hyehʉ ngue gätho maꞌdaꞌyo tengu 
bi zänꞌnahʉ Oją nangue rá pähä 
zɛhɛ. Nuya dami ꞌyuhmbʉ ram ꞌbʉi 
njuąntho gui ꞌyøthʉ, ngue nte man 
tsꞌo gui ꞌyøthʉ ya. 25 Dami ꞌyɛshʉ a 
ra fɛhni ngue madín xihmbʉ nꞌda 
ngu nꞌda ahʉ, nɛ guim mamhbʉ 
a majuąni. Nguetho tengu ꞌbʉ 
nꞌdanjąꞌitho dí comhbʉ ra Cristo. 
26

 Nɛ nuꞌbʉ guín cuɛhʉ nangue 
ran tsꞌo i tꞌøtꞌe, pɛ damím fähmbʉ, 
mamán dą ahʉ ran tsꞌo. Nɛ hinga 
nꞌdapa gan cuɛhʉ. 27 Pɛ xingui 
tsꞌʉ ga cʉthʉ ra zįthu bʉ ja ma 
mbʉihʉ. 28 Nuꞌbʉ guím pɛh̨ʉ ꞌda 
ahʉ, pɛ gui ꞌyɛshʉ a gnám pɛh̨ʉ. 

Nɛ gam pɛhmbʉ xʉn ho, nɛ gueꞌa 
gdí tįmhbʉ a guí homhbʉ, nɛ da zä 
gui fäxꞌʉ miꞌda ngue hinꞌyʉ ꞌbɛꞌa 
da hyoni. 29 Nɛ ꞌyo guím mamhbʉ 
yʉ tsꞌore, pɛ guim mamhbʉ ran ho 
dí zɛꞌʉ nɛ dí hyu yʉ́ mbʉi ʉ toꞌo 
gui xihmbʉ. 30 Nɛ ꞌyo gadí unhdʉ 
ra dumbʉi a rá Hogandąhi Oją 
nangue nꞌda ra tsꞌoqui. Nguetho 
nuꞌa i ꞌbʉpʉ mbo ma mbʉihʉ, nɛ 
gueꞌa da ꞌyudi ngue yʉ́ mbɛtigahʉ 
Oją ꞌbʉ rán zɛgui ra pa, tengu ꞌbʉ 
jajʉ ra sello. 31 Dami ꞌyɛshʉ a gní 
bɛm̨anꞌʉhʉ, nɛ hin gan cuɛhʉ ꞌbʉ ja 
ꞌbɛꞌa da si ahʉ o ja ꞌbɛꞌa da tꞌøtꞌahʉ. 
Nɛ ꞌyo gadí cꞌąmanꞌʉhʉ nꞌda ngu 
nꞌda ahʉ, nɛ o guím bɛm̨hbʉ ran 
tsꞌo nangue ni mijąꞌihʉ. 32 Pɛ gan 
ꞌyørpahʉ ran ho nꞌda ngu nꞌda ahʉ, 
nɛ ꞌda xtán ja ni yembʉihʉ, nɛ gam 
punbahʉ nꞌda ngu nꞌda ahʉ, tengu 
tho í punꞌnahʉ Oją nangue ra 
Cristo.

Da ꞌyøtꞌe xʉn ho ʉ yʉ́ tꞌʉhni Oją

5  Ga øthʉ ꞌbɛꞌa øtꞌa Oją, 
nguetho yʉ́ tꞌʉhni gahʉ a 

ngue di huɛg̨ahʉ. 2 Ngue ga ørpahʉ 
ran huɛc̨ate ma mijąꞌihʉ, tengutho 
ra Cristo bi huɛg̨ahʉ ꞌbʉ mín däsɛ 
bʉ ja ra pontꞌi nanguejʉ. Nɛ nu ra 
Cristo bi un rá te, nꞌda ran tꞌunni 
ngue bi numanho Oją. 3 Nɛ yʉ́ 
tꞌʉhni gahʉ Oją, janangueꞌa xingui 
tsꞌʉ gam bɛm̨hbʉ ran tsꞌo, hin ga 
øthʉ ran ꞌyomtꞌɛn̨i, xíng ran tsꞌiyate, 
nɛ xínga nꞌda ran tsꞌo ga øthʉ. 
4

 Nɛ hin gam mamhbʉ ra tsꞌore 
o gue ran ꞌyąntꞌʉ, nɛ hin dan yą 
mangątꞌihʉ, nguetho hin rán thɛui 
rá ꞌyɛc̨ꞌyɛi Oją ʉ. Pɛ ga xihmbʉ Oją 
jamadi nangue rán ho bi ꞌdajʉ. 5 Pɛ 
dí pąhmbʉ hingui sä nꞌda da yʉrpʉ 

di manda ra Cristo nɛ Oją, nuꞌbʉ 
i øthoho ran ꞌyomtꞌɛn̨i, o gue im 
bɛn̨ ra tsꞌonꞌyomfɛn̨i, o gue i øtꞌ 
ran tsꞌiyate. Nguetho nu ra ziyate 
tengutho ꞌbʉ i thąnde ꞌbɛꞌa i ja. 6 Nɛ 
njon ga jafʉ da hyäjʉ gueꞌbʉ ꞌboꞌo 
da xijʉ ngue xʉn ho ꞌbʉ ga øthʉ 
ran tsꞌo. Nguetho toꞌo da ꞌyøtꞌ ya 
yʉn tsꞌo, ɛm̨mɛ xʉn ngu da nu rá 
cuɛ Oją, nangue a him bi ꞌyørpa 
masu Oją. 7 Pɛ hin dan ꞌyohʉ toꞌo 
i øtꞌ ran tsꞌo, nguetho hinꞌyʉ ꞌbɛꞌa 
man jahʉ ʉ. 8 Pɛ nuꞌahʉ mamꞌbɛtꞌo 
gmí ꞌyohʉ bʉ ja ra ꞌbɛxui. Pɛ 
nangue guí ꞌbʉhmbʉ ra Cristo 
ya guí ꞌbʉhmbʉ bʉ ja rán nɛqui 
a. Nuya dąmam ꞌbʉhmbʉ tengu 
rán säui bʉ ja ran nɛqui. 9 Nɛ nuꞌa 
rán nɛqui Oją, gueꞌa dán jahʉ ra 
hogambʉi a, nɛ gueꞌa dám mamhbʉ 
majuąni a, nɛ gueꞌa dá øthʉ ran ho 
a. 10 Nɛ dami hyumbi gan xähmbʉ 
gui ꞌyøthʉ ꞌbɛꞌa dí hyu rá mbʉi Oją. 
11

 Pɛ xíngui tsꞌʉ ga øthʉ tengu øtꞌʉ 
i ꞌyo bʉ ja ra ꞌbɛxui. Pɛ ga uhmbʉ 
ngue nte ní mbatho ꞌbɛꞌa øtꞌʉ. 12 Pɛ 
ga pɛꞌtsꞌ ma sähʉ hin gam mamhbʉ 
ꞌbɛꞌa øtꞌʉ i øtꞌ mán tꞌąguitho ran tsꞌo. 
13

 Pɛ nuꞌa rán nɛqui Oją di yotꞌʉ toꞌo 
i ꞌyo bʉ ja ra ꞌbɛxui, ndepe da bądi 
ngue i ja yʉ́ tsꞌoqui. Nɛ hingui sä 
da ꞌyąn mantꞌągui thoho nꞌda ꞌbɛꞌa 
øtꞌe, nguetho nuꞌa rán nɛqui Oją di 
yotꞌʉ gätho ran tsꞌo. 14 Janangueꞌa 
ntꞌoꞌtꞌi: “Daman nuhmbʉ ngue 
guí ąhmbʉ, tengu ꞌbʉ gyʉ́ duhʉ, 
nguetho nuꞌa ra Cristo di ꞌda ahʉ 
ran nɛqui,” bi ꞌyɛn̨a. 15 Janangueꞌa 
dami jamansu ꞌbɛꞌa guí øthʉ, nɛ 
hin gam ꞌbʉhmbʉ tengu ʉ yʉ jąꞌi 
ngue hingui pądi ꞌbɛꞌa øtꞌe. 16 Pɛ 
madagueꞌa xʉn hɛį yʉ pa i ja bʉ 
ya, dami hyumbi gam pɛhmbʉ xʉn 

ho. 17 ꞌYo guí coꞌyąmbʉihʉ, pɛ dami 
hyumbi gui hyoni gui pąhmbʉ rá 
pähä ra Hmu. 18 Pɛ hin dán johyahʉ 
a ra sɛį, nguetho di tsꞌongahʉ a. Pɛ 
manꞌda dán johyahʉ rá Hogandąhi 
Oją. 19 Nɛ ꞌda dán johyabahʉ nꞌda 
ngu nꞌdajʉ ngue dan xihmbʉ ꞌbɛꞌa i 
ørcahʉ ra Hmu, ngue dan tuhmbʉ 
yʉ́ thuhu Oją gätho ma mbʉihʉ dá 
ɛs̨pahʉ Oją a. 20 Nɛ thocua thoho ga 
xihmbʉ jamadi Oją ra Ta, nangue 
ꞌbɛꞌa gätho jajʉ, nangue rá thuhu 
ma Hmuhʉ ra Jesucristo.

Dim ꞌbʉmanho yʉ ꞌyɛc̨ꞌyɛi 
bʉ ja yʉ́n ngusɛ

21
 Nɛ hin dan junthʉ, pɛ ꞌda xtán 

ꞌyɛh̨ɛ thohohʉ, nguetho gätho gahʉ 
dín numansuhʉ ra Cristo. 22 Nɛ nu 
ahʉ gyʉ́ xisuhʉ, dami ꞌyøthʉ ꞌbɛꞌa 
im man ni ndøhʉ, tengutho bʉ 
gní ꞌyøthʉ a im mam ma Hmuhʉ 
mahɛt̨sꞌi. 23 Nguetho nuꞌʉ yʉn ꞌyohʉ 
i ꞌbɛtꞌo bʉ ja rá ngu, tengu a ra 
Cristo i ꞌbɛtꞌo bʉ ꞌbʉh yʉ ꞌyɛc̨ꞌyɛi, 
ngue tengu ꞌbʉ guesɛ a rá jąꞌi a, nɛ 
rám pørpate gätho ʉ. 24 Nuꞌʉ yʉ 
xisu da ꞌyøtꞌe ꞌbɛꞌa gätho im man 
yʉ́ ndø, tengu tho yʉ ꞌyɛc̨ꞌyɛi da 
ꞌyøtꞌe ꞌbɛꞌa gätho im man ra Cristo. 
25

 Nɛ nu ahʉ ma minꞌyohʉ ahʉ, 
dami huɛc̨ ni xisuhʉ, tengu tho a ra 
Cristo bi huɛc̨ yʉ ꞌyɛc̨ꞌyɛi, nɛ bi un 
rá te nanguejʉ. 26 Nɛ nu a ra Cristo 
ngubʉ bi ꞌyøtꞌe, nuꞌbʉ mi japi da 
bo xʉn ho gätho yʉ ꞌyɛc̨ꞌyɛi nangue 
rám hman Oją. Nguetho ram hma 
tengu ꞌbʉ ra dehe i peꞌtꞌe gätho 
ran tsꞌo. Nɛ nuꞌa ran xixyą, nꞌda ra 
hmɛpya ngue ra Cristo bi hoga ma 
mbʉihʉ. 27 Nꞌdamhma da zin ʉ yʉ 
ꞌyɛc̨ꞌyɛi, ngue ya gätho mahoqui, nɛ 
nte man tsꞌo din ꞌyohʉ. Nɛ hinꞌyʉ 

ꞌbɛꞌa da thįnbi, pɛgue gätho i jua 
a ran ho. 28 Nɛ gätho yʉn ꞌyohʉ, 
ndeꞌbʉ di huɛc̨ yʉ́ xisu, tengu bʉ 
ní huɛc̨ rá jąꞌizɛhɛ. Nguetho nuꞌʉ 
toꞌo di huɛc̨ rá xisu, din huɛc̨ zɛhɛ 
a. 29 Nɛ xinga nꞌda ra jąꞌi i san 
rá jąꞌizɛhɛ, pɛ din jamansu, nɛ 
i ꞌuįni xʉn ho rá jąꞌi, tengutho i 
øtꞌa ra Cristo nangue yʉ ꞌyɛc̨ꞌyɛi. 
30

 Nguetho nujʉ dyʉ ꞌyɛc̨ꞌyɛihʉ, 
tengu ꞌbʉ rá ngøcꞌyɛi nɛ rá doꞌyo 
gahʉ a rá jąꞌi ra Cristo. 31 Tengu 
mán tꞌoꞌtꞌi: “Nuꞌbʉ nꞌda ran ꞌyohʉ 
i sin rá xisu, i soh rá ta nɛ rá mbe, 
nꞌdamhma da zä di manda rá xisu, 
tengu ꞌbʉ ɛ rá jąꞌizɛhɛ,” bi ꞌyɛn̨ꞌa ra 
tꞌohni. 32 Nɛ xʉn hɛį da bądi ꞌbɛꞌa 
nam bøn na, pɛ dí ɛn̨gä drá Pablogä, 
ngue i udi nangue ra Cristo nɛ 
nangue yʉ ꞌyɛc̨ꞌyɛi. 33 Pɛ nɛ im 
ma, gätho ahʉ ngue gyʉn ꞌyohʉhʉ, 
dami huɛc̨ ni xisuhʉ tengu bʉ gní 
huɛc̨ zɛhɛhʉ. Nɛ nuꞌahʉ gyʉ xisuhʉ 
damin numansu ni ndøhʉ.

6  Nuꞌahʉ gyʉ tꞌʉhnihʉ gyʉ 
ꞌyɛc̨ꞌyɛihʉ dami ꞌyøthʉ ꞌbɛꞌa 

man ni tahʉ ni mbehʉ, nguetho 
gueꞌa yʉ́n thɛhʉ a ngue gui ꞌyøthʉ. 
2

 Dami numansu ni tahʉ nɛ ni 
mbehʉ. Nɛ gueꞌa rá mbʉdi a rán 
tꞌɛd̨i Oją ngue ní jąp Oją nꞌda a, 
ngue bi ma mayaꞌbʉ. 3 Nɛ guehna 
ran jąpi bi ma da nu nꞌda ꞌbʉ da 
ꞌyøtꞌe, ngue din ja ran johya nɛ xʉn 
ngu yʉ pa dim ꞌbʉcua ja ra häi. 4 Nɛ 
nu ahʉ gyʉ́ tahʉ, nuꞌbʉ guí sʉh 
ni tꞌʉhnihʉ, ndeꞌbʉ hin gui jafʉ 
din cuɛtho. Pɛ dami temanhohʉ 
guepʉ dí ꞌyɛc̨ꞌyɛi ra Hmu ʉ. 5 Nɛ nu 
ahʉ gyʉ mbɛfihʉ nɛ gyʉ ꞌyɛh̨ɛh̨ʉ, 
dami ꞌyøthʉ xʉn ho ꞌbɛꞌa im man 
ni hmuhʉ ua ja ra häi, nɛ guin 
numansuhʉ ʉ, nɛ gui suhʉ. Nɛ 

mpähä thoho gui ꞌyøthʉ ni ꞌbɛfihʉ, 
tengutho bʉ gní ꞌyørpahʉ rá ꞌbɛfi 
ni Hmuhʉ ra Cristo. 6 Dami ꞌyøthʉ 
xʉn ho ni ꞌbɛfihʉ, hinga hønꞌbʉ 
in nu ahʉ ni hmuhʉ, pɛ dami 
ꞌyøthʉ tengutho bʉ gnín ꞌyɛh̨ɛhʉ 
ra Cristo. Nɛ gätho ni mbʉihʉ, nɛ 
gueꞌa rá pähä Oją a bʉya. 7 Dami 
ꞌyøtꞌ ni ꞌbɛfihʉ nangue ran johya, 
tengu bʉ gní ꞌyøthʉ rá ꞌbɛfi ni 
Hmuhʉ mahɛt̨sꞌi, nɛ hinga høntꞌa 
dín numanho ahʉ yʉ jąꞌi. 8 Nɛ 
damim bɛm̨hbʉ ya, Oją di cosꞌahʉ 
ran ho nangue ran ho xcá ꞌyøthʉ, 
madagueꞌa gyʉ ꞌyɛh̨ɛhʉ o gue gyʉ 
hmuhʉ. 9 Nɛ nu ahʉ gyʉ hmuhʉ, pɛ 
gui ꞌyørpahʉ a xʉn ho ʉ ni mbɛfihʉ, 
o gue ni ꞌyɛh̨ɛhʉ, tengu tho bʉ gní 
ndepe da ꞌyøtꞌahʉ ran ho. Nɛ hin 
gui xihmbʉ yʉn ʉnbi, nguetho guí 
pąhmbʉ ngue nꞌdatꞌa ni Hmuhʉ 
mahɛt̨sꞌi. Nɛ nu a ra Hmu mahɛt̨sꞌi 
hin di hyɛspʉ na nujʉ.

Di zɛrca ma mbʉihʉ rá tsꞌɛdi 
Oją tengu rá he ra dofʉi

10
 Nɛ nuya ma zʉ cu ahʉ, ga zacua 

ma mbʉihʉ nangue rá tsꞌɛdi Oją 
i jajʉ. 11 Ngue tengu nꞌda ra dofʉi 
i he rá he ngue ra tꞌɛgui ní täcua 
yʉ́n są ʉ yʉ́n sʉihʉ. Nɛ ngutho rá 
tsꞌɛdi Oją ꞌbʉ dí homhbʉ ngue hin 
da zä da hyäjʉ ra zįthu. 12 Nguetho 
hinga gueꞌʉ yʉ jąꞌi man sʉihʉ, pɛ 
gueꞌʉ yʉ́ hmu yʉ tsꞌoqui, ngue ra 
zįthu rá hmu ra ꞌbɛxui i ja gätho 
ra ximhäi. Nɛ ʉ gätho yʉ́m fätsꞌihʉ 
ra zįthu in ꞌyoui ran dąhi, nɛ gätho 
ꞌbɛꞌa má tsꞌɛdi bá nɛxpʉ ꞌbʉh rá 
hmu ran tsꞌo, gätho man sʉihʉ ʉ. 
13

 Janangueꞌa tengu ꞌbʉ ga hehʉ yʉ 
tꞌɛgui ya, nangue gätho rá tsꞌɛdi 
Oją, ngue ga häthʉ ga tąfʉ yʉ́n są 

ra zįthu i säc ma mbʉihʉ. Nɛ nuꞌbʉ 
dá tąhmbʉ ran sʉi, ya dá juahmbʉ 
xʉn ho, nɛ dá nuhʉ xingui tsꞌʉ dá 
ꞌbɛhmbʉ. 14 Nɛ nu yʉ tꞌɛgui dí xi ahʉ, 
nɛ gueꞌʉ nán sähʉ ʉ. Ngue nuꞌa 
ram hma dí tɛnhdʉ, ngue tengu ꞌbʉ 
ran gʉtꞌi ngue ra tꞌɛgui gam päthʉ. 
Nɛ nuꞌa ná hąmhbʉ ran hogui bi 
ꞌyørcahʉ ra Cristo, tengu ꞌbʉ ra 
coto ngue ra tꞌɛgui a, ngue hingui 
sä da dąjʉ ra zįthu. 15 Nɛ nuꞌa ná 
yąmanhohʉ Oją nangueꞌa ran ho 
maꞌdaꞌyo dá hąmhbʉ, nɛ gueꞌa ná 
huthʉ ran zambʉi tengu ꞌbʉ dí nɛtꞌ 
ma zapatohʉ ngue yʉ tꞌɛgui, nɛ dan 
tihmbʉ ga sʉhmbʉ ra zįthu. 16 Nɛ 
manꞌda, nuꞌa ná pąhmbʉ majuąni 
Oją, ngue tengu ꞌbʉ nꞌda ra xitꞌɛgui 
ní däqui gätho yʉ́n są ra zįthu, 
tengu ꞌbʉ tꞌɛngbahʉ nꞌda ra sibi. 
17

 Nɛ nuꞌa ná pąhmbʉ majuąni dám 
pøhmbʉ, tengu ꞌbʉ dá pantꞌ ma 
yąhʉ ra fʉi ngue ra tꞌɛgui, ngue hin 
gam bɛm̨hbʉ a in nde di bɛn̨gahʉ ra 
zįthu. Nɛ nuꞌa rám hman Oją, tengu 
ꞌbʉ ra espada di ꞌdajʉ rá Hogandąhi 
Oją, gueꞌa dám muthʉ ra zįthu a. 
18

 Pɛ thocua thoho dan yąhʉ Oją, 
ga äfʉ rá tsꞌɛdi, xíngui tsꞌʉ ga ɛshʉ 
nan yąhʉ Oją, tengu di bɛn̨gahʉ 
rá Hogandąhi Oją. Nɛ dan ɛh̨yahʉ 
hin dan xømbʉihʉ, ngue ga äfʉ Oją 
da mbäxꞌʉ gätho ma miꞌyɛc̨ꞌyɛihʉ. 
19

 Nɛ nugä drá Pablogä, dami ꞌyäfʉ 
Oją nanguecä, nꞌdamhma di ꞌdacä 
ran ꞌyomfɛn̨i nɛ ga hutꞌanzambʉi 
gam mampꞌa rám hma, nɛ ga xi ʉ 
hing yʉ judío ꞌbɛꞌa nde Oją ngue 
da bąh ya. 20 Gueꞌa nán ofädigä a, 
ngue dí xicä yʉ jąꞌi ꞌbɛꞌa bi xicä Oją. 
Dami ꞌyäfʉ rá tsꞌɛdi Oją ngue hin 
ga su ga thoqui gam mangä rám 
hma.

Ran zɛngua ran zɛgui
21

 Nuya dí pɛnhdä bʉ na ma 
cuhʉ ra Tíquico, ngue ɛm̨mɛ 
mahuɛq̨ui. Nɛ nuna ɛm̨mɛ øtꞌe 
xʉn ho rá ꞌbɛfi Oją. Nuꞌa da xi 
ahʉ ꞌbɛꞌa gätho dadí jagä, nɛ 
nangue gätho ꞌbɛꞌa dí øtꞌä. 22 Nuna 
ra Tíquico da gąx na ra søcuą dí 
øtꞌä, nɛ da xi ahʉ nanguecähe, nɛ 

da hyutꞌa ni mbʉihʉ. 23 Pɛ Oją ma 
Tahʉ nɛ ma Hmuhʉ ra Jesucristo 
da hyutꞌa ni mbʉihʉ, nɛ di ja 
ahʉ gui huɛ ̨c ni miꞌyɛc̨ꞌyɛihʉ, 
nguetho gá hyąmhbʉ rán ho mbo 
ni mbʉihʉ. 24 Pɛ Oją di ꞌda ahʉ 
rán jąpi gätho ahʉ toꞌo gätho hin 
gui ꞌyɛꞌtsꞌa gnín numanhohʉ a ma 
Hmuhʉ ra Jesucristo. Nɛ høntꞌa dá 
xi ahʉ ya. 

Ran zɛngua

1  Nugä drá Pablogä dí yoꞌbe 
ra Timoteo drá ꞌyɛh̨ɛꞌ̨be ra 

Jesucristo. Dí oꞌtꞌäꞌbe na ra søcuą 
gätho ahʉ ma zʉ cu ahʉ, nɛ ʉ yʉ 
ngʉrbi nɛ ʉ yʉ́m fätsꞌihʉ yʉ ngʉrbi, 
nɛ gätho ʉ i ꞌbʉpʉ ra dąhnini 
Filipos ngue i tɛnꞌna ra Cristo. 2 Pɛ 
dí ndep Oją ma Tahʉ nɛ ma Hmuhʉ 
ra Jesucristo da ꞌyɛntsꞌahʉ rán jąpi 
nɛ da hyutꞌa ni mbʉihʉ.

Nu ra Pablo i äp ra jamadi 
Oją nangue yʉ ꞌyɛc̨ꞌyɛį

3
 Jamadi, dí ɛm̨pꞌa ma Oją, 

nꞌdandį ngu nꞌdandį dím bɛn̨ ahʉ, 
nguetho gue ahʉ mam fätsꞌi ahʉ 
bi ꞌdacä Oją. 4 Nɛ ząi ɛm̨mɛ i jagä 
ran johya ꞌbʉ dí äpä ra jamadi Oją 
nangue ahʉ. 5 Nɛ dadín johyagä 
nguetho nꞌdatꞌa rá ꞌbɛfi ran ho 
maꞌdaꞌyo dí comhbʉ, gueꞌa gní zɛjʉ 
a, nɛ gueꞌa gá ꞌyøthʉ ꞌbʉ rá mbʉdi 
gá ꞌyɛcꞌyɛh̨hʉ, nɛ asta gue yʉ pa i 
jabʉya. 6 Nugä dí pądi ngue Oją di 
thocta a ra hogaꞌbɛfi ngue bi dʉꞌmi 
bi ꞌyørbʉ ni mbʉihʉ, janangue a 
di juadi xʉn ho ꞌbʉ bi zøn ra pa 

ba ɛh̨ mahønꞌa ra Jesucristo. 7 Nɛ 
gueꞌa ná äpä ra jamadi Oją a, ngue 
ɛm̨mɛ dím bɛn̨ ahʉ. Nɛ tenguꞌbʉ 
ꞌdaꞌangu dí sähʉ ran ʉnbi dí sägä nɛ 
gueꞌa ná comhbʉ rán jąpi Oją a, dá 
gueꞌbʉ dí ofädigä, o gueꞌbʉ dí ꞌbäpʉ 
ja ran juąnbate, ngue dadín yąn a 
rán ho maꞌdaꞌyo ra Cristo dím ma 
ngue majuąni a. 8 Nɛ høntꞌa Oją i 
pądi hangu nan gu bʉ ná huɛc̨ꞌahʉ, 
nɛ tengu bʉ ɛm̨mɛ ni huɛg̨ahʉ ra 
Jesucristo. 9 Hanangueꞌa dí äp Oją 
ngue manꞌda xʉn gu din ja ahʉ ran 
huɛc̨ate nꞌda ngu nꞌda ahʉ, nɛ din ja 
ahʉ ran ꞌyomfɛn̨i xʉn ho, nɛ guim 
bɛm̨hbʉ xʉn ho nangue a ꞌbɛꞌa 
gätho guí øthʉ. 10 Nꞌdamhma gui 
huanhdʉ ꞌbɛꞌa manꞌda xʉn ho gui 
ꞌyøthʉ, nɛ nꞌdatꞌa guim bɛm̨hbʉ, nɛ 
hin hapʉ di nɛqui ni tsꞌoquihʉ ꞌbʉ 
bi zøn ra pa ngue ba ɛh̨ ra Cristo. 
11

 Nɛ høntꞌa ra Jesucristo sä di ꞌda 
ahʉ ra hogambʉi, ngue xʉn gu yʉ 
hogaꞌbɛfi din ja ahʉ, nɛ gueꞌa dí 
tꞌɛs̨pa Oją a.

Høntꞌa ra Cristo nám ꞌbʉ a ra Pablo
12

 Ma zʉ cu ahʉ, dín nde ahʉ 
ngue gui pąhmbʉ, gueꞌa nán te 

FILIPENSES
Ra søcuą bi ꞌyorba ra Pablo ʉ yʉ ꞌyɛc̨ꞌyɛį 

bʉ ja ra dąhnini Filipos

ran ho maꞌdaꞌyo a nám ꞌbäcä ua. 
13

 Ngue gätho yʉ dofʉi ua ja ran 
gutsꞌʉtꞌabi, nɛꞌʉ gätho miꞌda yʉ 
jąꞌi i pądi ngue rá ꞌbɛfi ra Cristo 
a ná ꞌbäcä ua. 14 Nɛ dá gueꞌbʉ dí 
ofädigä, pɛ gueꞌa ní hyutꞌan zambʉi 
ma cuhʉ ngueꞌʉ xʉn gu i ꞌbʉcua, 
nɛ hinguin su ꞌbʉ im man rám 
hman Oją. 15 I ꞌbʉcua ꞌda ʉ ngue 
im mampꞌa rám hman Oją, i sɛya 
nangue rám hman Oją dí øtꞌä. Pɛ i 
ꞌbʉh miꞌda ngue im man rám hman 
Oją ngue nde da ꞌyøtꞌ ran ho. 16 Nɛ 
nuꞌʉ ngue ʉ i ja ran tsꞌɛya, im ma 
nangue ra Cristo, nguetho in nde 
ꞌbɛꞌa da dąsɛ ʉ. Pɛ hinga gätho rá 
mbʉi im ma, pɛ høntho nde ʉ ngue 
di yop a ma dumbʉigä ua ja ra 
fädi. 17 Pɛ nuꞌʉ miꞌda di huɛg̨ä, nɛ 
nde da mbäxgui, nɛ gueꞌa ní man 
rám hman ra Cristo ʉ, nguetho i 
pądi ꞌbɛꞌa ná ꞌbäcä ua, ngue dín 
yąnba a rán ho maꞌdaꞌyo ra Cristo. 
18

 Pɛ madague a høntꞌa go toꞌo im 
mampꞌa rám hman Oją, dá gueꞌbʉ 
nꞌdatꞌa im bɛn̨i o hinꞌna ꞌbʉ im 
ma nangue a ra Cristo, nɛ guexta 
a ɛm̨mɛ dadín johya. Nɛ thocuą 
thoho dan johyagä. 19 Nguetho dí 
pądi ngue ga pømanhogä ua ja ra 
fädi, nguetho ząi guí äfʉ rá tsꞌɛdi 
Oją nanguecä, nɛ ząi i fäxcä rá 
Hogandąhi ra Jesucristo. 20 Nugä 
hin dín ndegä ngue mꞌbɛjua ga pɛꞌtsꞌ 
ma sä nangue ꞌbɛꞌa dí øtꞌä, pɛ ɛm̨mɛ 
dín nde ga hutꞌan zambʉi gam 
mangä xʉn ho rám hman Oją ꞌbʉ 
bi tsꞌɛgbä. Janangue a gätho yʉ jąꞌi 
da bąh rán uįxte ra Cristo nangue 
a dí øtꞌä, madagueꞌbʉ dí ꞌbʉcä o 
gueꞌbʉ da thogä. 21 Nguetho høntꞌa 
dí ꞌbʉi nangue ra Cristo, dín ndegä 
ngue din uįxte ra Cristo nangue 

ꞌbɛꞌa gätho dí øtꞌä, nɛ manꞌda tho 
ꞌbʉ dá tugä. 22 Pɛ nuꞌbʉ guexta a 
dadí thoqui dí ꞌbʉcua ja ra häi, sä 
ga tąh miꞌda yʉ jąꞌi ngue da ꞌyɛc̨ꞌyɛi 
a ra Hmu mahɛt̨sꞌi. Pɛ hin dí pąsɛ 
nda a ga huanhni, hague dam ꞌbʉi, 
uague ga tu. 23 Pɛ nugä ɛm̨mɛ xʉn 
hɛį ga pądi nda a ngue manꞌda xʉn 
ho. Pɛ nuꞌbʉ da hønsɛgä, manꞌda 
dín nde ꞌbʉ ga tu ngue ga mba ním 
ꞌbʉꞌbe ra Cristo, nguetho manꞌda 
xʉn ho nanguecä. 24 Pɛ manꞌda xʉn 
ho nangue ahʉ ngue guexta a dí 
ꞌbʉcä ua ja ra ximhäi. 25 Janangue a 
dí hąxanjuąni guexta a dam ꞌbʉcä 
ua ngue ga fäx ahʉ ngue dín te ni 
tꞌɛc̨ꞌyɛihʉ. Nɛ manꞌda din ja ahʉ 
ran johya ꞌbʉ manꞌda gá ꞌyɛc̨ꞌyɛihʉ 
ra Cristo. 26 Nɛ nuꞌbʉ dí ꞌbʉcä ua 
ja ra häi, nɛ guín nujʉ mahønꞌa, 
ɛm̨mɛ da hyu ni mbʉihʉ nangue 
ra Cristo, nɛ gui ꞌyɛs̨pahʉ ra Cristo 
bʉya. 27 Pɛ damam ꞌbʉhmbʉ ꞌbɛꞌa 
rán sähʉ rán ho maꞌdaꞌyo ra Cristo. 
Nɛ madague a ꞌdarbʉ dí ꞌbʉhmbʉ 
o yabʉ dí ꞌbʉcä, pɛ ga øcä ran ho 
gui ꞌyøthʉ bʉya, nangue ꞌdaꞌ angu 
guim bɛm̨hbʉ, nɛ gui fähmbʉ ma 
tꞌɛc̨ꞌyɛihʉ nangue rán ho maꞌdaꞌyo 
ra Cristo. 28 Nɛ hin gui suhʉ toꞌo da 
zʉ ahʉ nangue ran ho maꞌdaꞌyo. Nɛ 
nangue hin gá suhʉ, da bądi ngue 
di ꞌbɛh yʉ́ te ʉ, nɛ da bądi ngue i ja 
ahʉ ra temaząi ngue bi ꞌda ahʉ Oją. 
29

 Nguetho hinga høntꞌa ran ho bi 
ꞌda ahʉ Oją ngue gui ꞌyɛc̨ꞌyɛihʉ ra 
Cristo, pɛ nɛꞌa manꞌda ran ho, ngue 
gui sähʉ yʉn ʉnbi nangue ra Cristo. 
30

 Nɛ ꞌdaꞌangu dí øthʉ ya, dadín 
ʉnbahʉ ngue dín yąmhbʉ a ran ho 
maꞌdaꞌyo, tengu thoho gá nuhʉ dá 
øtꞌä mámꞌbɛtꞌo, nɛ guí øhmbʉ ngue 
guextaꞌa dí øtꞌä ya.

FILIPENSES 1

El Nuevo Testamento en el Otomí de la Sierra © La Liga Bíblica 1974, 1999, 2009



373

Nu rán uįxte ra Cristo, 
hinꞌyʉ ran ꞌyɛt̨sꞌi

2  Nuꞌbʉ gueꞌa ra Cristo di zɛ 
ahʉ, nɛ guí pąhmbʉ rán 

huɛc̨ate a, nɛ nuꞌbʉ guín ꞌyohʉ rá 
Hogandąhi Oją, nɛ guí pąhmbʉ 
gui ꞌyøthʉ ra yembʉi nɛ ra mate, 
dan johyagä ꞌbʉ. 2 Pɛ dami yusca 
ma mbʉi ran johya nangue ꞌbɛꞌa 
guí øthʉ ya, ngue nꞌdatꞌa guim 
bɛm̨hbʉ, nɛ ꞌda xctín huɛc̨tahʉ, 
nɛ ꞌdaꞌangu nin ꞌyomfɛn̨ihʉ guim 
bɛm̨hbʉ, hinga ꞌdahma ꞌdanꞌyo 
guim bɛm̨hbʉ. 3 Nɛ hin ga øthʉ ran 
ꞌyʉya, nɛ hin dan ꞌyɛx̨hʉ, nɛ hin 
gam bɛm̨hbʉ ngue dan uįxtehʉ, pɛ 
manꞌda da bɛn̨se nꞌda hingui hosɛ 
xinda gueꞌʉ gä miꞌda. 4 Nɛ hinga 
høntꞌa ga honsɛhʉ gam bɛm̨hbʉ, pɛ 
nɛꞌa i hon ʉ miꞌda ga fäxhʉ. 5 Pɛ 
nꞌda nguꞌnꞌda dam bɛm̨hbʉ tengu 
tho bʉ í bɛn̨jʉ ra Cristo. 6 Nu ra 
Cristo ꞌdaꞌangudui Oją a, pɛ him 
bin ꞌyɛz̨ɛhɛ ngue Oją a, nguetho 
bi bɛn̨jʉ. 7 Ngue bá sogui gätho rá 
tsꞌɛdi mahɛt̨sí, nɛ bin ꞌyɛh̨ɛ ꞌbʉ mín 
jąꞌi ua ja ra ximhäi, nɛ bi mbäx 
yʉ jąꞌi. 8 Nɛ nuꞌbʉ mín jąꞌi xingui 
tsꞌʉ bin ꞌyɛt̨sꞌi, pɛ bi ꞌyøtꞌe gätho 
ꞌbɛꞌa min nde Oją, nɛ bi du bʉ ja ra 
pontꞌi tengu nꞌda ra tsꞌomꞌbäi. 9 Nɛ 
nangue a bi ꞌyøtꞌ ra Cristo, Oją bi 
ꞌyɛs̨pa a, nɛ bi un ra tsꞌɛdi manꞌda 
xʉn gu, nɛ gueꞌa ra thuhu bi unni 
ɛm̨mɛ manꞌda di muui. 10 Janangue 
a nuꞌa ra Jesús gueꞌa rán säui din 
thąnde a, gätho ꞌbʉpʉ mahɛt̨sꞌi 
nɛcua ja ra häi nɛꞌʉ gätho xʉn du, 
yʉ jąꞌi nɛ yʉ́m ꞌbɛhni Oją nɛ yʉ 
zįthu, gätho da ꞌyɛs̨pa ra Jesucristo 
ra Hmu. 11 Nɛ gätho nán gu da bądi 
nɛ da ma ngue gueꞌa ra Jesucristo 

a ra Hmu nangue gätho ꞌbɛꞌa i ja, 
nꞌdamhma gätho da ꞌyɛs̨pa Oją ra 
Ta.

Nu yʉ ꞌyɛc̨ꞌyɛį guesɛ ʉ yʉn 
yotꞌi ua ja ra ꞌbɛxui

12
 Janangue a ma zʉ cu ahʉ 

ngue dadí huɛc̨ꞌahʉ, ząi gá ꞌyøthʉ 
ꞌbɛꞌa dá xi ahʉ nuꞌbʉ ꞌdarbʉ mám 
ꞌbʉhmbʉ, pɛ ̨madagueꞌa yaua dí 
ꞌbʉcä ya, manꞌda hnɛhi thoho gui 
ꞌyøthʉ a nin sähʉ ngue i ꞌbʉh ma 
pørpatehʉ, nɛ hin gan ꞌyɛx̨hʉ, pɛ 
guin numansuhʉ Oją. 13 Nguetho 
gueꞌa Oją dim pɛpʉ mbo ma 
mbʉihʉ nɛ gueꞌa di ꞌdajʉ rá pähä 
nɛ rá tsꞌɛdi ngue ga ørbahʉ rá pähä 
Oją. 14 Nɛ o gadí yąni thohʉ, xín 
gan junthʉ, pɛ dami ꞌyøthʉ gätho 
in nde Oją. 15 Nꞌdamhma njon da 
dingahʉ nꞌda ran tsꞌo ngue da ma i 
ja ma tsꞌoquihʉ. Pɛ dam ꞌbʉhmbʉ 
tengu man sähʉ ngue yʉ́ hogatꞌʉhni 
gahʉ Oją, guepʉ ꞌbʉ ʉ yʉ jąꞌi ngue 
i øtꞌ ram fɛꞌtsꞌi. Janangue a ga øthʉ 
bʉya tengu nꞌda ran yotꞌi bʉ ja ra 
ꞌbɛxui, ngue ga xihmbʉ rám hman 
Oją di un ra te. 16 Nɛ nuꞌbʉ gui 
xihmbʉ rám hman ra temaząi, nugä 
dan jhyagä ꞌbʉ bi zøn ra pa ngue ba 
ɛh̨ ra Cristo, ngue hinꞌyʉ ꞌbɛꞌa dá 
pɛꞌtsꞌ ma sä nangue ra ꞌbɛfi xtá øtꞌä 
bʉ guí ꞌbʉhmbʉ. 17 Nguetho dadí 
hocꞌa ni tꞌɛc̨ꞌyɛihʉ, tenguꞌbʉ dadí 
hocä nꞌda ra ꞌbøtsꞌe, xʉn ho ꞌbʉ dá 
undä Oją. Nɛ nugä ꞌbʉ hin dí gua ʉ 
yʉn ʉngi dá sä ꞌbʉ gmí ꞌyɛc̨ꞌyɛįhʉ, 
pɛ manꞌda xʉn ho ꞌbʉ ga un ma te 
nɛ ga fäm ma ji, ngue dí gua a ra 
ꞌbøtsꞌe ga undä Oją nangue gätho 
ahʉ. Guexta a dadín johyagä, nɛ 
da zä gui hyąmhbʉ man johyagä. 
18

 Janangue a ga comhbʉ man 

johyagä ꞌbʉ bi zøn ra pa da tꞌɛn̨a da 
thogä.

Ra Timoteo nɛ ra Epafrodito
19

 Nɛ nuꞌbʉ rá pähä Oją ꞌbex ga 
pɛnꞌnahʉ bʉ ra Timoteo da nu ahʉ. 
Nɛ nuꞌbʉ dá pądi ꞌbɛꞌa gadí jahʉ 
bʉ dan johyagä bʉya. 20 Nguetho 
njohgui ꞌbʉcua manꞌda ngue im 
bɛn̨i tengu dím bɛm̨ꞌbe ra Timoteo 
nangue ahʉ. 21 Nguetho gätho miꞌda 
i ꞌbʉcua im bɛn̨sɛ nangue yʉ́ ꞌbɛfi 
zɛhɛ, nɛ him majuąni rá ꞌbɛfi ra 
Cristo Jesús im bɛm̨ bʉya. 22 Pɛ ya 
guí pąhmbʉ ngue ɛm̨mɛ di muui 
nangue ꞌbɛꞌa i øtꞌ na ra Timoteo, 
ngue dí comꞌbe rá ꞌbɛfi Oją, tengu 
nꞌda ra tsꞌʉntꞌʉ i conhui rá ꞌbɛfi rá 
ta. 23 Pɛ dí tøꞌmi hasta gueꞌbʉ ga 
pącä ꞌbɛꞌa din jacä ua. Nɛ mꞌbɛjua 
ga pɛnhdä bʉ na ra Timoteo. 24 Pɛ 
xømhma da nde ra Hmu mahɛt̨sꞌi 
ngue da zä ga mba bʉ nꞌdihi, gan 
nu ahʉ. 25 Pɛ dím bɛn̨i ngue mꞌbɛtꞌo 
ga pɛnꞌnahʉ bʉ mahønꞌa na ra 
Epafrodito, ma cuhʉ, nɛ dí comꞌbe 
rá ꞌbɛfi ra Cristo dín yąnbaꞌbe a rán 
ho maꞌdaꞌyo. Guehna guá pɛncäꞌbe 
ua nangue da mbäxcaꞌbe. 26 Pɛ nuya 
ɛm̨mɛ nde da mba bʉ gam ꞌbʉhmbʉ 
mahønꞌa, nɛ ɛm̨mɛ tu rá mbʉi ngue 
ya rá ꞌyøhmbʉ ngue mí ʉ a. 27 Nɛ 
majuąni ɛm̨mɛ mi ʉ nɛ mi tsꞌʉtho 
xtán du. Pɛ nangue rá mate Oją 
ngue him bi du. Nɛ nuꞌbʉ xtán du, 
manꞌda ɛm̨mɛ xʉn gu ra dumbʉi 
xcá nugä ꞌbʉ. 28 Pɛ janangue a 
dí humbi ga pɛnhdä nꞌdihi na, 
nꞌdamhma gan johyahʉ ꞌbʉ guin 
nuhʉ mahønꞌa, nɛcä da hyu ma 
mbʉigä ua. 29 Nɛ nuꞌbʉ bi zøm bʉ 
dami simhbʉ xʉn ho, nɛ gui ꞌyäfʉ 
ra jamadi Oją ngue bi xox a. Nɛ 

gätho yʉ jąꞌi guin numansuhʉ ngue 
øtꞌe tengu i øtꞌ na ra Epafrodito. 
30

 Nɛ nuna mi tsꞌʉtho xtán du 
nangue rá ꞌbɛfi Oją, nguetho bi ꞌyɛn 
rá te nangue bi zɛqui, ngue bi ꞌyøtꞌ 
ra ꞌbɛfi tengu thoꞌbʉ gue ahʉ xzuí 
zɛjʉ.

Nu ra Cristo ꞌbʉ dí ɛc̨ꞌyɛihʉ, 
gueꞌa ní bo ma mbʉihʉ a

3  Nuya ma zʉ cu ahʉ, dí xi 
ahʉ, daman johyahʉ nangue 

ra Hmu mahɛt̨sꞌi. Nugä hin dadín 
xømbʉi ngue ga xi ahʉ mahønꞌa, 
gan johyahʉ, nguetho nin hosꞌɛhʉ 
ngue dí xi ahʉ. 2 Daman jamansuhʉ 
nangue ʉ yʉ tsꞌonꞌyomfɛn̨i jąꞌi, 
nguetho nuꞌʉ tengu thoꞌbʉ yʉ 
satexąꞌyo, nɛ i xi ahʉ jatho da 
hmɛpya ni jąꞌihʉ ngue da mba 
nthɛqui ahʉ. 3 Pɛ nujʉ majuąni 
am hmɛpya gahʉ bʉ na nujʉ Oją, 
nguetho dí thąndehʉ Oją nangue 
rá Hogandąhi, nɛ dadín johyahʉ 
nangue a ra Cristo Jesús, nɛ dí 
pąhmbʉ hinga gueꞌa man hosɛgahʉ 
ní ꞌyɛn̨jʉ yʉ́ tꞌʉnigahʉ Oją. 4 Pɛ 
nuꞌbʉ ꞌboꞌo sä ɛn̨a yʉ́ tꞌʉhni Oją 
nangue xʉn hosɛ, pɛ manꞌda sä 
xcá ɛn̨gä ꞌbʉ, nguetho manꞌda mi 
pømanho man tꞌøtꞌegä. 5 Nguetho 
dám ꞌbʉi nangue yʉ judío, nɛ ná 
hyątopa xtám ꞌbʉcä ꞌbʉ mi thɛgä 
ma xifani, nɛ gätho dá comhbe a bi 
xije Oją dyʉ́ hebreohe dyʉ́ judíohe, 
nguetho nuꞌa ma ta ra hebreo a 
gue a bi xąnd mam bombøta ra 
Benjamín mi ꞌbʉh mayaꞌbʉ. Nɛ 
dá tɛndä ꞌbɛꞌa im man yʉ fariseo, 
ngue ɛm̨mɛ dá humbi dá øtꞌä ʉ yʉ́n 
tꞌɛd̨i yʉ judío. 6 Nɛ nugä ɛm̨mɛ dá 
yąngä a ma tꞌɛc̨ꞌyɛįhe dyʉ́ judíohe, 
janangue a madí ʉnba yʉ́ ꞌyɛc̨ꞌyɛį 

ra Cristo. Nɛ mi øtꞌä ʉ gätho yʉn 
ho im man ʉ yʉ́n tꞌɛd̨i yʉ judío, 
janangueꞌa njoꞌo toꞌo mi sä da 
manꞌa nꞌda rán tꞌɛd̨i Oją ngue dá 
fɛsthoho. 7 Nɛ mím bɛn̨gä ní zingä 
Oją a man hosɛ. Pɛ nuya dí pądi 
ndetho di ꞌbɛrpa nín ꞌyomfɛn̨i nꞌda 
a. Nɛ dá ɛꞌtsꞌä a ná bɛn̨gä xʉn ho 
sɛgä janangue bi zä dá tįngä ran ho 
nangue ra Cristo. 8 Nɛ madagueꞌa 
hangu nan gu xtá øzɛhɛgä, pɛ 
ndetho manꞌda dí ꞌbɛdi, nguetho 
manꞌda di muui ngue dí pącä ra 
Cristo Jesús ma Hmu. Janangue a 
gätho man hosɛ dá ꞌbɛdi, ya him 
mín numanho, nꞌdamhma bi zä dán 
ꞌyoꞌbe ra Cristo. 9 Nɛ nuya sä dam 
ꞌbʉꞌbe ra Cristo, nɛ ntemanho i jagä 
ꞌbɛꞌa dí øzɛhɛgä nangue yʉn tꞌɛd̨i, 
pɛ nangue a dí ɛc̨ꞌyɛi ꞌbɛꞌa bi ꞌyørca 
ra Cristo, nɛ gueꞌa í bo ma mbʉi a 
nɛ in numanhogä Oją. Nguetho Oją 
in numanho ʉ i hąntho rá mate ra 
Cristo. 10 Nɛ nuya høntꞌa manꞌda 
ɛm̨mɛ dín nde ga pądi xʉn ho a ra 
Crsito. Ngue ga comꞌbe xʉn ho a 
rá tsꞌɛdi bin tꞌum ꞌbʉ mi dámbɛn̨i, 
nguepʉ da zä dam ꞌbʉi xʉn ho ꞌbʉ 
dí ꞌbʉtua ja ra ximhäi, nɛ da zä dan 
ʉnbä tengu yʉn ʉnbi bi nu a, nɛ da 
zä ga comꞌbe rán dąte, ngue nde da 
ma di ꞌbɛrqui xʉn ho a man yombʉi 
zɛhɛ. 11 Nɛ nubʉya xømhma thoho 
da zä ga comꞌbe xʉn ho a rá tsꞌɛdi 
ra Cristo bin tꞌum ꞌbʉ mí dąmbɛn̨i, 
ngue dam ꞌbʉi xʉn ho a ra ꞌdaꞌyote.

Gan uɛn̨thohʉ ga tąhmbʉ 
ra ꞌdihi bʉya

12
 Pɛ nugä hingui sä gam mangä 

ngue gätho dí comꞌbe rá tsꞌɛdi ra 
Cristo, nguetho hin daná søni ngue 
gätho xtán hotho ga øtꞌe. Pɛ guexta 

a dadí thoqui dí honi ngue ga pądi 
gätho ꞌbɛꞌa bi bɛn̨gä ra Cristo Jesús 
ꞌbʉ mi bɛndgä. 13 Pɛ ma zʉ cu ahʉ dí 
xi ahʉ ya, ngue hinga gätho dí øtꞌä 
xʉn ho, pɛ hin dín nde gam bɛn̨gä 
mahønꞌa ꞌbɛꞌa xtá øtꞌä mamꞌbɛtꞌo. Pɛ 
guexta a ɛm̨mɛ dadí thoqui dí nde 
manꞌda ga øtꞌä ran ho, ngue ga tąhą 
xʉn ho. 14 Nɛ dín nde gan uɛn̨tho xʉn 
ho, ngue ga tąhą ga hąn a í zoncahʉ 
Oją bʉ mahɛt̨sꞌi ga hąmhbʉ, nangue 
dí ɛc̨ꞌyɛihʉ ra Cristo. 15 Nɛ gätho 
ahʉ ngue xʉn te nin ꞌyomfɛn̨ihʉ 
nangue ni tꞌɛc̨ꞌyɛihʉ, ndeꞌbʉ ꞌdaꞌangu 
guim bɛm̨hbʉ tengu dím bɛn̨gä. Nɛ 
nuꞌbʉ bʉ a nꞌda ahʉ nꞌdanꞌyo guím 
bɛm̨hbʉ, nu a Oją di ja ahʉ ngue 
gui pąhmbʉ ꞌbɛꞌa nde Oją. 16 Pɛ 
ndeꞌbʉ ga thohmbʉ tengu ząi dí 
øthʉ, nangue rá ꞌbɛfi Oją. 17 Ma zʉ cu 
ahʉ, dami tɛnhdʉ a ꞌbɛꞌa dí øtꞌä, nɛꞌʉ 
miꞌda ꞌbʉ i øtꞌa tengu dí øtꞌä, dami 
tɛnhdʉ ʉ. 18 Nugä drá Pablogä, ga 
xi ahʉ mahønꞌa, ɛm̨mɛ xʉn gu yʉ 
nidį ya xtá xi ahʉ, nguetho ɛm̨mɛ tu 
ma mbʉi nangue ꞌbɛꞌa i øtꞌʉ ꞌda xʉn 
gu, i ɛn̨a i ꞌyo bʉ rá ꞌyu Oją, pɛgue 
din sʉhmbʉ ra Cristo ngue hingui 
ɛc̨ꞌyɛį ꞌbɛꞌa í du bʉ ja ra pontꞌi. 19 Nɛ 
da zøn ra pa ngue da guadi nɛ di 
ꞌbɛh yʉ́ te, nguetho høntꞌa ꞌbɛꞌa i si 
nɛ ꞌbɛꞌa ndesɛ rá jąꞌi i hądumbʉi. 
Pɛ ɛm̨mɛ din ꞌyɛx̨ ʉ nangue ꞌbɛꞌa i 
øtꞌʉ nɛ hinꞌyʉ yʉ́ ꞌyąsä. Nɛ høntꞌa 
im bɛn̨i nangue a ꞌbɛꞌa jaua ja ra 
ximhäi. 20 Pɛ nujʉ dyʉ́ ꞌyɛc̨ꞌyɛihʉ, dyʉ́ 
mɛnguhʉ bʉ mahɛt̨sꞌi, nɛ dadí thoqui 
dí tømdahʉ ngue ba ɛh̨ mahɛt̨sꞌi 
a mam pørpatehʉ, ngue gueꞌa ma 
Hmuhʉ ra Jesucristo. 21 Nɛ nuꞌa ra 
Cristo di pärca ma ngøcꞌyɛįhʉ tengu 
rá jąꞌizɛhɛ ngue nuįxte thoho, rá 

rsꞌɛdi i ja. Nɛ nꞌdatꞌa rá tsꞌɛdi ngue di 
manda ꞌbɛꞌa gätho i jaua.

Thoscua thoho dan johyahʉ 
nangue ra Hmu

4  Ma zʉ cu ahʉ ɛm̨mɛ dadí 
huɛc̨ꞌahʉ nɛ ɛm̨mɛ dím bɛn̨ 

ahʉ, nguetho xcá ꞌdajʉ ran johya, 
nɛ nangue gá ꞌyɛc̨ꞌyɛihʉ, gueꞌa ní 
nɛqui xʉn ho ma ꞌbɛfigä a. Nɛ nuya 
ma zʉ cu ahʉ, o gadí uąnspa nin 
ꞌyomfɛn̨ihʉ nangue ni tꞌɛc̨ꞌyɛįhʉ. 
2

 Nɛ nu aui man ju aui nangue ra 
Cristo ra Evodia nɛ ra Síntique, 
dami ꞌyørcaui ra mate ngue ꞌyo 
gadín sʉhmi, nguetho gadín cuui 
nangue ra Hmu mahɛt̨sꞌi. 3 Nɛ nu 
i ma hogamfätsꞌiꞌi ngue gá fäxca 
ra ꞌbɛfi, dami fäx ʉ yʉ xisu ngue 
dim ꞌbʉmanho, nguetho ɛm̨mɛ 
dám pɛcähe ʉ nuꞌbʉ má mamhbe 
bʉ rán ho maꞌdaꞌyo ra Cristo. Nɛ a 
ra Clemente nɛꞌʉ miꞌda bi mbäxqui, 
ngue gätho bi thusca ma thuhuhʉ 
bʉ ja ra xøcuą bʉ mahɛt̨sꞌi nangue 
bin ꞌdajʉ ra temaząi. 4 Pɛ thocua 
thoho dan johyahʉ nangue ra 
Hmu, nɛ dí xi ahʉ mahønꞌa, dan 
johyahʉ. 5 Nɛ ga fäxhʉ ma mijąꞌihʉ, 
nꞌdamhma gätho yʉ jąꞌi da nu ngue 
dadí jamansuhʉ ꞌbɛꞌa nám ꞌbʉhmbʉ. 
Nɛ gam bɛm̨hbʉ ngue mi tsꞌʉtho 
ba ɛh̨ ra Hmu mahɛt̨sꞌi. 6 Nɛ hin ga 
hądumbʉihʉ nangue ꞌbɛꞌa gätho dí 
homhbʉ, pɛ gätho ga xihmbʉ Oją 
ꞌbɛꞌa dí homhbʉ, nɛ ga xihmbʉ ra 
jamadi ngue ząi ørcahʉ a xʉn ho. 
7

 Nɛ nu Oją da hyurca ma mbʉihʉ 
bʉya nangue ran johya hingui sä 
xtám bąsɛ nꞌda, pɛ gueꞌa ran johya 
ní jamansuc ma mbʉihʉ nɛ man 
ꞌyomfɛn̨ihʉ, nangue dín ꞌyohʉ ra 
Cristo Jesús.

Gam bɛm̨hbʉ ꞌbɛꞌa gähto xʉn ho
8

 Nuya ma zʉ cu ahʉ, miꞌda jaua 
ngue dín nde ga xi ahʉ. Ngue gam 
bɛm̨hbʉ gätho ꞌbɛꞌa a majuąni, 
nɛ gätho ꞌbɛꞌa yʉ́n thɛhʉ ngue dí 
hnumansujʉ, nɛ gam bɛm̨hbʉ hin 
di yoho bʉ dá øthʉ ꞌbɛꞌa dí øthʉ, nɛ 
hin te man tsꞌo gam bɛm̨hbʉ. Nɛ 
gam bɛm̨hbʉ ga ørpahʉ ꞌbɛꞌa dí 
hyu yʉ́ mbʉi ʉ ma jijąꞌihʉ, nɛ gam 
bɛm̨hbʉ ga øthʉ ꞌbɛꞌa mfądi ngue 
xʉn ho. Nɛ gam bɛm̨hbʉ gätho ꞌbɛꞌa 
ɛm̨mɛ xʉn ho, nɛ gam bɛm̨hbʉ ngue 
ꞌbɛꞌa gätho da tꞌɛs̨pi xʉn ho. 9 Nɛ gui 
ꞌyøthʉ ꞌbɛꞌa gätho dá xänꞌnahʉ, nɛ 
gui tɛnhdʉ gätho ꞌbɛꞌa xtá ut ahʉ. 
Nɛ nuꞌbʉ ngubʉ gui ꞌyøthʉ, da zä 
gan ꞌyohʉ xʉn ho Oją ngue ząi i 
hurpa ní mbʉi nꞌda.

Bi ꞌbɛnpi tsꞌʉ ram fätsꞌi a ra Pablo
10

 Nɛ nu Oją bi ꞌdacä ran johya 
nangue a gá bɛn̨jʉ mahønꞌa, ngue 
gadí zɛjʉ tsꞌʉ. Nɛ dí pącä ngue hin 
gá pumbɛn̨ijʉ, pɛ høntꞌa nja, him mi 
sä bʉ gui zɛjʉ mamꞌbɛtꞌo. 11 Pɛ hin 
dí ɛn̨a ngue xcán ʉnbä ꞌbʉ hin xquí 
fäxcahʉ, nguetho ya xtán ząi ngue 
i jagä ran johya madagueꞌbʉ i ja a 
ga honi o hinꞌyʉ. 12 Nugä dí pącä 
ꞌbɛꞌa nám ꞌbʉmanho nꞌda ra hyoya, 
nɛ dí pącä ꞌbɛꞌa nám ꞌbʉmanho 
nꞌda ngue i ja xʉn gu. Nɛ dadín 
johyagä madague a dín niyągä o 
gue dí tumanthuhugä. Nɛ høntꞌa 
go ꞌbɛꞌa dín nu, uague xʉn gu i jagä 
o hinꞌyʉ, pɛ i hu ma mbʉigä. 13 Nɛ 
høntꞌa go má tsꞌɛdi i ndec Oją, ya 
gätho sä ga øtꞌe, nguetho i fäxca 
ra Cristo. 14 Pɛ guexta a xʉn ho 
gá ꞌyøthʉ ngue gá zɛjʉ tsꞌʉ, ngue i 
pan hnumanꞌʉgä. 15 Nɛ nu ahʉ guí 

ꞌbʉhmbʉ bʉ Filipos, guí pąhmbʉ 
ngue hønsɛ ahʉ gá zɛjʉ tsꞌʉ nuꞌbʉ 
má pøngä bʉ ra häi Macedonia, 
ngue rá mbʉdi dá mangä ran ho 
maꞌdaꞌyo bʉ, nɛ gá pɛncahʉ ra 
mbɛti. 16 Nɛ nuꞌbʉ guexta a mí 
ꞌbʉcä bʉ ra hnini Tesalónica, yondį 
hyundį gá pɛncahʉ ra mbɛti, gueꞌbʉ 
má hongä. 17 Nɛ hinga høntho dín 
nde ga hąni, pɛ dín nde ngue di jąp 
ahʉ Oją nangue a xcá ꞌdajʉ, nangue 
gá zɛjʉ. 18 Nugä ya dá hąni ꞌbɛꞌa guá 
pɛncähʉ ꞌbʉ mi zøcua ra Epafrodito, 
nɛ i pongui tsꞌʉ ꞌbɛꞌa dí honi. Nɛ 
nangue ꞌbɛꞌa guá pɛncähʉ, nu Oją i 
numanho, tenguꞌbʉ nꞌda ran tꞌunni 
ɛm̨mɛ di muui. 19 Nɛ nuꞌa ma Ojąhʉ 
di ꞌda ahʉ xʉn ho ꞌbɛꞌa gätho guí 
homhbʉ nangue dí ꞌbʉhmbʉ ra 

Cristo Jesús. Nguetho nte di ꞌbɛꞌa, 
nɛ ɛm̨mɛ xʉn ho a di ꞌdajʉ. 20 Pɛ dí 
ɛs̨pahʉ ma Tahʉ Oją nɛ gätho yʉ pa 
maząi. Nɛ høntꞌa dím bɛn̨gä a.

Rán zɛgui ran zɛngua
21

 Nɛ dí pɛnꞌnahʉ ran zɛngua 
gätho yʉ ꞌyɛc̨ꞌyɛi ngue i ꞌbʉpʉ, 
nangue rá thuhu ra Jesucristo. Nɛ 
gätho ya yʉ cu dí ꞌbʉhmbe ua i 
pɛnꞌnahʉ ran zɛngua. 22 Nɛꞌʉ miꞌda 
yʉ ꞌyɛc̨ꞌyɛi ngue i ꞌbʉcua ja ra hnini, 
gätho i pɛnꞌnahʉ ran zɛngua. Nɛ 
nuꞌʉ yʉ ꞌyɛc̨ꞌyɛi ngue dim pɛcua 
ja ran gutsꞌʉtꞌabi manꞌda in nde di 
zɛngua ahʉ. 23 Nɛ nu ma Hmuhʉ ra 
Jesucristo dí äpä di ꞌdaꞌahʉ rán jąpi 
gätho ahʉ. Nɛ høntꞌa dí xi ahʉ a, nɛ 
høntꞌa gam bɛm̨hbʉ a ya. 

Ran zɛngua

1  Nugä drá Pablogä, ma 
ꞌbäigäꞌbe ra Cristo Jesús, 

nangue rá pähä Oją. 2 Nɛ dí yoꞌbe 
ma cuhʉ ra Timoteo, dadí zɛngua 
ahʉ gätho yʉ ꞌyɛc̨ꞌyɛi ngue guí 
ꞌbʉhmbʉ bʉ ja ra hnini Colosas, 
dadín cuhʉ nangue nꞌdatꞌa dím 
bɛm̨hbʉ ra Cristo. Nɛ dín ndehe 
ngue gätho ahʉ guin nuhʉ rán 
jąpi Oją ma Tahʉ, nɛ da hyutꞌa ni 
mbʉihʉ.

Jamadi dí ɛm̨fe Oją
3

 Nuꞌbʉ dí yąhe Oją ngue rá Ta 
ma Hmuhʉ ra Jesucristo, thocua 
thoho dí ɛm̨fe jamadi nangue ahʉ. 
4

 Nguetho ya xtá øhmbe nangue ni 
tꞌɛc̨ꞌyɛįhʉ nangue ra Cristo Jesús, nɛ 
dá øhmbe ngue ja ahʉ ran huɛc̨ate 
nangue ni mi ꞌyɛc̨ꞌyɛįhʉ. 5 Nguetho 
guí tømhbʉ ꞌbɛꞌa gätho yʉn ho guin 
nuhʉ bʉ mahɛt̨sꞌi, nɛ guí tømhbʉ 
gueꞌbʉ go rá mbʉdi gmí ꞌyɛc̨ꞌyɛįhʉ 
a ram hma majuąni. 6 Nu ran ho 
maꞌdaꞌyo ngue xcá ꞌyøhmbʉ, nuya 
din xąndi, nɛ hønbʉ go hapʉ i pa, 
di pärpa yʉ́ mbʉi yʉ jąꞌi, tengu 

tho bin ja bʉ guí ꞌbʉhmbʉ ꞌbʉ gmí 
ꞌyɛc̨ꞌyɛįhʉ njuąntho rá mate Oją. 
7

 Gmí ꞌyøhmbʉ ran ho maꞌdaꞌyo 
gueꞌa bi xi ahʉ man ꞌyoꞌbe ra 
Epafras. Nugähe ɛm̨mɛ dadí huɛj̨e 
na, nguetho nuna ran ꞌyohʉ nꞌda rá 
ꞌyɛh̨ɛ ̨ra Cristo, nɛ di zɛ ahʉ nangue 
rá ꞌbɛfi Oją. 8 Nɛ nuna ra Epafras 
bi xije ngue gadí huɛg̨ahe nangue 
rá Hogandąhi Oją di bɛn̨ꞌnahʉ. 9 Nɛ 
nuꞌbʉ ra pa dá øhmbe ngue xʉn 
ho ni tꞌɛc̨ꞌyɛįhʉ nɛ nin huɛc̨atehʉ, 
thocua thoho dí äfe rá tsꞌɛdi Oją 
nangue ahʉ, ngue gui pąhmbʉ 
rá pähä Oją nɛ gui pąhmbʉ rán 
ꞌyomfɛn̨i a rá Hogandąhi Oją. 10 Nɛ 
dí äfe rá tsꞌɛdi Oją ngue gam 
ꞌbʉhmbʉ tengu rán säui ʉ yʉ́ tꞌʉhni 
Oją, nɛ thocua thoho ząi gui ꞌyøthʉ 
a in numanho ra Hmu. Nɛ dí äfe 
Oją ngue gui ꞌyøthʉ yʉ hogantꞌøtꞌe, 
nɛ din te ni mbʉihʉ ngue manꞌda 
gui pąhmbʉ Oją. 11 Nɛ gätho nan gu 
rá tsꞌɛdi Oją dí äpähe nangue gätho 
yʉn ʉnbi guín nuhʉ, ngue hin gan 
xømbʉihʉ. Nɛ nangue rá tsꞌɛdi 
Oją di ja ahʉ ngue hin di ʉnꞌna ni 
mbʉihʉ, nɛ din ja ahʉ ran johya. 
12

 Janangue a da zä gui ꞌyɛm̨fʉ 

COLOSENSES
Ra søcuą bi ꞌyorba ra Pablo ʉ yʉ ꞌyɛc̨ꞌyɛi 

bʉ ja ra dąhnini Colosas

jamadi ma Tahʉ Oją, nguetho bi 
hogahʉ da zä ga comhbʉ ꞌbɛꞌa 
gätho di un yʉ ꞌyɛc̨ꞌyɛį guepʉ bí ja 
rán nɛqui. 13 Nɛ bi yąnjʉ Oją bʉ ja 
rá tsꞌɛdi ra ꞌbɛxui, nɛ bi zixgahʉ 
bʉ di manda rá Tsꞌʉntꞌʉ di huɛq̨ui. 
14

 Nɛ nuꞌa rá Tsꞌʉntꞌʉ bi gurca ma 
tsꞌoquihʉ, nɛ gueꞌa í zä bi pungahʉ 
Oją a.

Rá ꞌbɛfi bi ꞌyøzɛhɛ ra Cristo
15

 Nɛ nu Oją hingui sä da nu nꞌda, 
pɛ nu ra Cristo ngue ꞌdaꞌangudui 
Oją, nɛ bin jąꞌi ua ja ra häi tengu 
tho ꞌbʉ dá nuhʉ Oją. Nu ra Cristo 
mi ꞌbʉ ꞌbʉ rá mbʉdi thoho, ꞌbʉ nte 
mi ja ua. 16 Nɛ nangue rá tsꞌɛdi Oją 
ra Cristo bi ꞌyøtꞌe ꞌbɛꞌa gätho i ja 
nɛ toꞌo gätho i ꞌbʉi, guecua ja ra 
häi, nɛpʉ mahɛt̨sꞌi, nuꞌʉ di nɛqui 
nɛꞌʉ hin di nɛqui, gätho ʉ i ja yʉ́ 
tsꞌɛdi, nɛꞌʉ ɛm̨bi i jasɛ yʉ́ tsꞌɛdi, 
pɛ nu ra Cristo bi ꞌyøtꞌe gätho ʉ 
ngue di manda ʉ. 17 Nɛ nuꞌa ra 
Cristo mi ꞌbʉi nuꞌbʉ ma hinꞌyʉ 
ua ra ximhäi. Nɛ nangue rá tsꞌɛdi 
di jamansu xʉn ho gätho ꞌbɛꞌa bi 
ꞌyøtꞌe, nɛ gueꞌa ní bømanho a. 18 Nu 
gätho yʉ ꞌyɛc̨ꞌyɛį i ꞌbʉi nꞌdamꞌbʉi 
tho i øtꞌe tenguꞌbʉ nꞌdanjąꞌi tho, 
nu ra Cristo tenguꞌbʉ rá yą a. Nɛ 
di un ra temaząi yʉ ꞌyɛc̨ꞌyɛį. Nɛ 
nuꞌa, rá mbʉdi ngue bi dąmbɛn̨i a. 
Janangue a hinꞌyʉ manꞌda ra tsꞌɛdi 
nuįxte tengu rá tsꞌɛdi a. 19 Nguetho 
bi zän Oją høntꞌa rá Tsꞌʉntꞌʉ bi 
unni gätho rá tsꞌɛdi. 20 Nɛ nuꞌbʉ mí 
mbän rá ji ra Cristo bʉ ja ra pontꞌi, 
bi ꞌbɛrpa yʉ́ tsꞌɛdi ʉ gätho madín 
sʉhmbʉ Oją i ꞌbʉcua ja ra häi nɛpʉ 
mahɛt̨sꞌi. Nɛ gueꞌa dí hocpi gätho 
ꞌbɛꞌa i ja, nɛ gueꞌa dí hocpa ʉ toꞌo 
gätho in nde. 21 Nɛ nuꞌa ra Cristo bi 

hogahʉ, nguetho yatho dá ꞌuehmbʉ 
bʉ rá ꞌyu Oją, nɛ mí øthʉ yʉn tsꞌo, 
nɛ gueꞌa dán sʉhmbʉ Oją a. Pɛ 
nuya Oją sä da numanhojʉ. 22 Nu 
Oją bi hogahʉ gätho ma tsꞌoquihʉ, 
nguetho rá jąꞌi ra Jesús bi nu 
ran ʉnbi nɛ ran dąte nanguejʉ. 
Janangueꞌa xtán hotho gahʉ ꞌbʉ bi 
däjʉ bʉ ꞌbʉ Oją, nɛ hin da dįnga 
ma tsꞌoquihʉ. 23 Pɛ nuꞌbʉ guín nde 
ngue din ja ahʉ bʉ, pɛ jatho thocua 
thoho gui ꞌyɛc̨ꞌyɛįhʉ, nɛ hin gui 
ꞌyon nin ꞌyomfɛn̨ihʉ. Nɛ gui thoqui 
gui tømhbʉ ran ho maꞌdaꞌyo gá 
ꞌyøhmbʉ, nuꞌa bi sih yʉ jąꞌi gätho ra 
ximhäi. Nɛ nꞌdatꞌa ram hma dí øtꞌä 
ngue dím pøngahyągä, guecä drá 
Pablogä.

Rá ꞌbɛfi ra Pablo
24

 Nɛ nugä di johya ma mbʉi ꞌbʉ 
dín nu ran ʉnbi nangue ahʉ. Nɛ 
xʉn zän Oją ga comhbʉ rán ʉnbi 
ra Cristo, nguetho yʉ́ mbɛti gahʉ a. 
Nuꞌa bi nu ran ʉnbi nangue gätho 
yʉ ꞌyɛc̨ꞌyɛį, nɛcä dín nu ran ʉnbi 
tengu bi zän Oją ngue gan nugä. 
25-26

 Nɛ bi huancä Oją gätho yʉ 
ꞌyɛc̨ꞌyɛį ga pɛpi, ngue ga xih ran ho 
maꞌdaꞌyo. Nɛ nuꞌa ran ho maꞌdaꞌyo 
ní gua a rám hman Oją a, ngue im 
ma gätho him mam fądi mamꞌbɛtꞌo. 
Nguetho gueꞌbʉ rá mbʉdi thoho 
njom mí pądi. Nɛ nuꞌbʉ mám 
ꞌbʉhmbʉ bʉya, nɛ ja dá pąhmbʉ 
bʉya. 27 Nɛ nuna ram hma him 
mam fądi, ngue dim ꞌbʉpʉ ra Cristo 
bʉ mbo ma mbʉihʉ, ngue gätho 
dyʉ́ ꞌyɛc̨ꞌyɛįhʉ i ꞌbʉh ra ximhäi, 
nɛꞌʉ hing yʉ judío. Nɛ nangue dim 
ꞌbʉpʉ mbo ma mbʉihʉ ra Cristo, sä 
ga tømhbʉ a rán ho nuįxte bí ja 
bʉ mahɛt̨sꞌi. Nɛ guehna ran tꞌøtꞌe 

nuįxte in ndejʉ Oją ga pąhmbʉ ya. 
28

 Janangue a nu ran ho maꞌdaꞌyo 
dím mamhbe nɛ dí xänbahe xʉn ho, 
nɛ gätho yʉ jąꞌi dí xihmbe ran ho, 
nangue bi ꞌdacä ran ꞌyomfɛn̨i Oją. 
Nguetho dí ndepe gätho da mba 
ma hocpi yʉ́ mbʉi ʉ, nuꞌbʉ i pądi 
ꞌbɛꞌa bi ꞌyørba ra Cristo. Nɛ da zä 
dim ꞌbʉi xʉn ho ra Cristo bʉ mbo 
yʉ́ mbʉi bʉya. 29 Janangue a gätho 
ma mbʉi dí øtꞌä ma ꞌbɛfi, nangue ra 
tsꞌɛdi ngue bi ꞌdac ra Cristo dí øtꞌä.

2  Nugä drá Pablogä dín nde 
ahʉ gui pąhmbʉ ngue dí 

hądumbʉi dí äpä rá tsꞌɛdi Oją 
nangue ahʉ gyʉ́ ꞌyɛc̨ꞌyɛįhʉ. Nɛꞌʉ 
ngue ꞌbʉpʉ ra hnini Laodicea nɛ 
gätho ʉ miꞌda ngue njąmꞌbʉ mi 
nugui. 2 Dín nde ahʉ ngue da hyu 
ni mbʉihʉ, nɛ nꞌdatꞌa guim bɛm̨hbʉ 
nangue i ja ahʉ nin huɛc̨atehʉ 
nꞌda ngu nꞌda ahʉ. Nɛ hin te di 
ꞌbɛdi ngue gui pąhmbʉ nangue ra 
Cristo, nguetho ꞌbɛꞌa gätho him 
mam fądi sä gui tįmhbʉ nangue 
ra Cristo. 3 Pɛ nangue ra Cristo sä 
gui tįmhbʉ ꞌbɛꞌa him mam fądi 
nangue rán ꞌyomfɛn̨i ra Cristo. Nɛ 
høntꞌa ra Cristo sä da ꞌyut ahʉ rán 
ꞌyomfɛn̨i Oją. 4 Nuna guehna dí xi 
ahʉ na, nguetho ꞌbʉꞌi ꞌda nde da 
hyä ahʉ, ɛm̨mɛ mahotho im man 
ʉ, pɛ him majuąni. 5 Nugä hinga 
ꞌdarbʉ dí ꞌbʉhmbʉ ya, pɛ i so ma 
mbʉi nangue ahʉ. Nɛ ɛm̨mɛ i hu 
ma mbʉi ꞌbʉ dí øde ngue hingui 
cuentꞌ ni mbʉihʉ, nɛ hingui tąp a 
ni mbʉihʉ ʉ yʉ hyäte, nangue ni 
tꞌɛc̨ꞌyɛihʉ nangue ra Cristo. 6 Ndeꞌbʉ 
thocua thoho gan ꞌyohʉ ra Cristo 
Jesús ra Hmu, nguetho ya gá sin a 
ra Cristo ngue dim Hmu bʉ ja ni 
mbʉihʉ, nɛ bi du nangue ahʉ. 7 Nu 

ra Cristo tenguꞌbʉ ra dąꞌyʉ a, nɛ 
nꞌdatꞌa guí comhbʉ rá te ni mbʉihʉ, 
nɛ gueꞌa nán te ni mbʉihʉ a. Nɛ 
dami zacua ni tꞌɛc̨ꞌyɛįhʉ, tengu bi 
sänꞌnahʉ. Nɛ ząi gui ꞌyɛm̨fʉ jamadi 
Oją gätho bi ꞌda ahʉ.

Dí comhbʉ ra ꞌdaꞌyote ra Cristo
8

 Damin jamansuhʉ ngue hin din 
tsꞌon ni tꞌɛc̨ꞌyɛįhʉ nangue ꞌbɛꞌa im 
man i ꞌda yʉn ꞌyohʉ, ngue nde da 
hyä ahʉ. Pɛ im bɛn̨sɛ a i xi ahʉ, nɛ 
him majuąni a i xi ahʉ. Gueꞌʉ yʉ́m 
hmansɛ yʉn ꞌyohʉ im ma miꞌda yʉ 
hmu hin di nɛqui di manda ua ja 
ra ximhäi, nɛ hin rán tꞌɛd̨i ra Cristo 
ʉ. 9 Pɛ nangue a ra Cristo da zä ga 
pąhmbʉ xʉn ho Oją. Nguetho Oją 
bin jąꞌi nangue rán gøcꞌyɛį ra Cristo, 
nɛ nte di ꞌbɛdi gätho i ja a Oją 
nangue rá jąꞌi ra Cristo. 10 Janangue 
a nuꞌbʉ dín ꞌyohʉ ra Cristo, i jajʉ 
ꞌbɛꞌa gätho dí homhbʉ. Nɛ nuꞌa ra 
Hmutsꞌʉtꞌabi a, nɛ høntꞌa di manda 
gätho ꞌbɛꞌa i ja. 11 Nɛ nuꞌbʉ má 
ɛc̨ꞌyɛįhʉ ra Cristo, bi thɛgahʉ gätho 
ma tsꞌoquihʉ gätho gahʉ, nɛ ahʉ 
ngue hing yʉ judío ahʉ. Nɛ gueꞌa 
njuąntho ran thɛqui in nu Oją a bi 
ꞌyøt ahʉ ra Cristo. 12 Nguetho nuꞌbʉ 
mán xixyąhʉ, tenguꞌbʉ ꞌdarbʉ 
bi tꞌägahʉ a ra Cristo, ngue dá 
sohmbʉ bʉ ma nyon ꞌyomfɛn̨ihʉ. 
Nɛ tenguꞌbʉ ꞌdarbʉ dá thąmbɛn̨ihʉ 
ra Cristo bʉ ja ra ꞌdaꞌyote, nguetho 
dí ɛc̨ꞌyɛįhʉ rá tsꞌɛdi Oją bi xoxꞌa ra 
Cristo ꞌbʉ mi du, nangue rá tsꞌɛdi 
xʉn ndoho. 13 Nɛ nuꞌbʉ hin ní hoc 
ni mbʉihʉ, gätho ahʉ ngue hing 
yʉ judío ahʉ, tenguꞌbʉ gyʉ́ duhʉ 
nangue ni tsꞌoquihʉ, nɛ hin gmi 
comhbʉ ran hoqui bi man Oją 
mayaꞌbʉ. Pɛ nu Oją bi ja ahʉ nɛꞌahʉ 

dá comhbʉ ra temaꞌdaꞌyo ra Cristo, 
nɛ bi pungahʉ gätho ma tsꞌoquihʉ. 
14

 Nɛ nujʉ hin dá jąshʉ yʉ́n tꞌɛd̨i Oją, 
o gueꞌa ran hocjąꞌi dí pąsɛhʉ hin dá 
jąshʉ a, nɛ gueꞌa gä dín dupatehʉ 
a. Pɛ bi gurga man dupatehʉ a ra 
Jesús ꞌbʉ mi du bʉ ja ra pontꞌi. Nɛ 
gueꞌa ní hogahʉ Oją a. 15 Nɛ nangue 
a ꞌbɛꞌa bi ꞌyøtꞌ ra Cristo ꞌbʉ mi du 
bʉ ja ra pontꞌi, bi ꞌbɛrpa yʉ́ tsꞌɛdi ʉ 
i ɛn̨a i ja yʉ́ tsꞌɛdi ngue hin di nɛqui. 
Nɛ bi japi ngue bi mbɛꞌtsꞌ yʉ́ sä ꞌbʉ 
mi hnu ngue bi dą a ra Cristo.

Ga homhbʉ ga øthʉ ngue dyʉ 
mɛnguhʉ bʉ mahɛt̨sꞌi.

16
 Janangue a njon da zä da xijʉ 

ga sufʉ ꞌbɛꞌa dí sihʉ, nɛ njon da 
zä da xijʉ jatho ga sufʉ nꞌda ran 
go, gueꞌʉ yʉ tꞌʉngopa, o gueꞌʉ 
yʉ pa ran tsꞌäya. 17 Nɛ nuya yʉn 
tꞌɛd̨i ɛm̨bi xʉn dʉxqui, bi man Oją 
mayaꞌbʉ ngue bi xi ʉ yʉ judío, pɛ 
ꞌda yʉ patho ʉ. Nɛ din tꞌɛsꞌ ꞌbʉ bá 
ɛh̨ ra Cristo ʉ, nguetho yʉ hmɛpya 
thoho nangue a ra Cristo. Pɛ nuya 
bi zøh ra Cristo, nɛ gueꞌa majuąni 
i ja rá tsꞌɛdi a. 18 Nɛ masque i si 
ahʉ gui ꞌbɛhmbʉ rán jąpi Oją ꞌbʉ 
hin gui thąndehʉ yʉ́m ꞌbɛhni Oją 
mahɛt̨sꞌi. Pɛ o guí suhʉ. Gueꞌa 
im man ʉ ꞌda, nguetho ɛm̨bi ran 
ꞌyɛt̨sꞌi ꞌbʉ dí thąndehʉ ra Cristo, 
nguetho i ja rá tsꞌɛdi. Pɛ go i ɛn̨ ʉ 
hing ran ꞌyɛt̨sꞌi ꞌbʉ ga thąndehʉ ʉ 
i coh yʉ́ tsꞌɛdi, ngue yʉ́m ꞌbɛhni 
Oją mahɛt̨sꞌi. Pɛ im mansɛ, nɛ him 
bi ꞌyut Oją, nguetho ɛm̨mɛ xʉn tsꞌo 
yʉ́n ꞌyomfɛn̨i ʉ. 19 Pɛ nuꞌʉ hinꞌyʉ 
ꞌbɛꞌa yʉ́n jahʉ ra Cristo. Pɛ nujʉ 
dyʉ ꞌyɛc̨ꞌyɛįhʉ dí ꞌbʉhmbʉ ra Cristo 
tenguꞌbʉ nꞌdanjąꞌi tho dí comhbʉ. 
Nu ra Cristo tenguꞌbʉ ra yą, nɛ di 

bɛn̨gahʉ yʉn ꞌyomfɛn̨i xʉn ho, nɛ 
gueꞌa nán te ma mbʉihʉ a, tengu bi 
zän Oją.

ꞌDarbʉ dá tuhʉ ra Cristo 
nɛ ꞌdarbʉ dí ꞌbʉhmbʉ a

20
 Ha hin gá tuhʉ ra Cristo, nɛ 

guí ɛn̨a gá hyɛhmbʉ yʉ́n tꞌøtꞌe 
ra ximhäi. Pɛ hanja guexta a gní 
ꞌyøthʉ tenguꞌbʉ rá mbɛti ahʉ ra 
ximhäi, ngue guí ødahʉ yʉ́n tꞌɛd̨i 
ʉ toꞌo ɛm̨bi di manda ua ja ra 
ximhäi. 21 Ngue sä i ɛn̨ ahʉ: “ꞌYo guí 
thähmbʉ ya, nɛ o guí sahʉ ya, nɛ 
o guí hąxhʉ ya.” Pɛ ndeꞌbʉ hin gan 
hyɛhmbʉ ngue di ꞌbɛp ahʉ ʉ yʉ́n 
tꞌɛd̨i ʉ. 22 Pɛ gätho ya ɛn̨jʉ ga sufʉ, 
pɛ an tsꞌänni gätho ga homhbʉ nɛ 
din thegue. 23 Nɛ ɛn̨a gueꞌbʉ gueꞌa 
ran ꞌyomfɛn̨i xʉn ho a im man ya 
yʉn ꞌyohʉ, nguetho im man a nꞌda 
ran thąnde ngue hin dín ꞌyɛx̨ a nꞌda, 
nɛ im ma da zɛthoho ꞌbɛꞌa in nde 
nꞌda. Pɛ mfądi hinga gueꞌa, nguetho 
hinga gueꞌa ní zɛrpa ní mbʉi nꞌda 
ꞌbʉ im bɛn̨i da ꞌyøtꞌ ran tsꞌo.

3  Pɛ gam bɛm̨hbʉ ngue ꞌdarbʉ 
dá thąmbɛn̨ihʉ ra Cristo, 

tenguꞌbʉ ya dá sohmbʉ ra ximhäi. 
Janangue a ga homhbʉ ga øthʉ 
ngue dyʉ mɛnguhʉ bʉ mahɛt̨sꞌi, 
ngue ya dí ꞌbʉhmbʉ ra Cristo, nɛ 
nuꞌa i ꞌbʉpʉ ja rán ꞌyɛi Oją, i conhui 
rá tsꞌɛdi a. 2 Gam bɛm̨hbʉ tengu bʉ 
nam bɛn̨ ʉ ꞌbʉpʉ mahɛt̨sꞌi, nɛ hin 
gam bɛm̨hbʉ tengu bʉ nam bɛn̨ ʉ 
ꞌbʉcua ja ra ximhäi. 3 Gam bɛm̨hbʉ 
ngue ꞌdarbʉ dá tuhʉ ra Cristo, nɛ 
nuya ꞌdarbʉ bi ꞌbɛsca ma tehʉ ra 
Cristo bʉ bí ja rá tsꞌɛdi Oją, bʉ nam 
bɛn̨ a. 4 Nu ra Cristo dá simhbʉ mbo 
ma mbʉihʉ, nɛ gueꞌa ma tehʉ i jajʉ 
a ya. Nɛ nuꞌbʉ bi hnu a rá tsꞌɛdi 

nuįxte ra Cristo, nɛjʉ da hnu ngue 
dí comhbʉ rá nuįxte a.

Høntꞌa maꞌdaꞌyo gam bɛm̨hbʉ ya
5

 Janangue a nuya gätho yʉ́n 
tsꞌo ra ximhäi i ja bʉ mbo ma 
mbʉihʉ ga hɛhmbʉ, tenguꞌbʉ dán 
hyosɛhʉ. Hin dan ꞌyomtꞌɛn̨ihʉ, xin 
ga øthʉ yʉ ꞌyąsä, nɛ ga ɛshʉ ʉ yʉ 
tsꞌonꞌyomfɛn̨i. Xín dan siyatehʉ, 
nguetho tenguꞌbʉ dí thąndehʉ ʉ 
yʉ oją ngue him majuąni. 6 Pɛgue 
guehya da nu rán tsꞌɛmbi Oją 
ntsꞌutho, ngue gätho ʉ hin di 
jamansu ꞌbɛꞌa im man Oją. 7 Nuꞌehʉ 
ngubʉ gmí øthʉ ꞌbʉ gmí ꞌyohʉ 
bʉ ja ra ꞌbɛxui. 8 Pɛ nuya dami 
hyɛhmbʉ ꞌbɛꞌa gmím bɛn̨bahʉ ni 
mijąꞌihʉ ya, gätho ra cuɛ, nɛ dami 
hyɛhmbʉ a gní ꞌyɛt̨ꞌambʉihʉ ran 
tsꞌo. Nɛ o gadí cꞌąmanꞌʉ ni mijąꞌihʉ 
nangue ra tsꞌore, nɛ gui ꞌyɛshʉ 
nangue ra tsꞌore i pøn ni ndehʉ. 
9

 Nɛ o gadín xihmbʉ yʉ fɛhni 
nꞌda ngu nꞌda ahʉ, nguetho ya gá 
pähmbʉ nin ꞌyomfɛn̨ihʉ nɛ gätho 
ꞌbɛꞌa gmí øthʉ. 10 Nɛ nuya i ja ahʉ 
maꞌdaꞌyo nin ꞌyomfɛn̨ihʉ. Pɛ nu 
Oją manꞌda manꞌda di ꞌda ahʉ ran 
ꞌyomfɛn̨i, da gohi tengu thoho rán 
ꞌyomfɛn̨i ra Cristo, ngue bi ꞌdajʉ 
ra ꞌdaꞌyote. 11 Nu ra Cristo ꞌdaꞌangu 
bʉ na nu yʉ jąꞌi, madague høntꞌa 
go ꞌbɛꞌa má jąꞌi, yʉ griego, o gue 
yʉ judío o gue hing yʉ judío, o gue 
yʉm ꞌbʉndąpo jąꞌi, o gue yʉ ꞌyɛh̨ɛ,̨ 
o gue hing yʉ ꞌyɛh̨ɛ.̨ Nu ra Cristo 
in ꞌyohʉ høntꞌa toꞌo nde da ꞌyɛc̨ꞌyɛį, 
nɛ nangue ra Cristo ga tįmhbʉ 
gätho dí homhbʉ. 12 Nɛ nangue rán 
huɛc̨ate Oją ya bi huancahʉ ngue 
ga ɛc̨ꞌyɛįhʉ. Janangue a ndeꞌbʉ ga 
øthʉ ran hocjąꞌi, nɛ hin dan ꞌyɛx̨hʉ, 

nɛ ga ørbahʉ ran ho ma mijąꞌihʉ, 
nɛ din ja ma yembʉihʉ, nɛ hin dan 
xømbʉihʉ ꞌbɛꞌa da tꞌørcahʉ. 13 Nɛ 
dam punbahʉ nꞌda ngu nꞌdajʉ nuꞌbʉ 
da ꞌyørcahʉ ran tsꞌo nꞌda, tengutho 
bʉ í pungahʉ ra Cristo. 14 Pɛ manꞌda 
ɛm̨mɛ hnɛhi thoho ga øthʉ ran 
huɛc̨ate, hin te dadí ꞌbɛhmbʉ ꞌbʉ. 
15

 Nɛ ga jafʉ ra Cristo di manda 
gahʉ, nꞌdamhma dim ꞌbʉmanho ma 
mbʉihʉ. Nguetho ya bá zoncahʉ 
Oją ngue dam ꞌbʉhmbʉ tenguꞌbʉ 
nꞌdanjąꞌitho. Nɛ thocua thoho ga 
xihmbʉ ra jamadi ꞌbɛꞌa bi ꞌyørcahʉ 
Oją. 16 Nɛ gam bɛm̨hbʉ rám hman 
ra Cristo, nɛ nangue rám hma din 
jajʉ ran ꞌyomfɛn̨i xʉn ho. Nɛ gueꞌa 
dán xänbahʉ a nꞌda ngu nꞌdajʉ. 
Nɛ ga ɛm̨fʉ jamadi Oją nuꞌbʉ 
dí tuhmbʉ yʉ thuhu, o gue dím 
mamhbʉ rám hman Oją. 17 Nɛ ꞌbɛꞌa 
gätho dí øthʉ, nɛ ꞌbɛꞌa gätho dím 
mamhbʉ, pɛ ga øthʉ a dí tꞌɛs̨pa ra 
Hmu Jesús. Nɛ ga ɛm̨fʉ jamadi Oją 
ma Tahʉ, nangue a ra Jesús.

Dam ꞌbʉmanhohʉ bʉ ja ma ngumhbʉ
18

 Nɛ nu ahʉ gyʉ xisuhʉ, dami 
ꞌyøhmbʉ ꞌbɛꞌa im man ni ndøhʉ, 
nguetho gueꞌa rán säui nꞌda ra 
ꞌyɛc̨ꞌyɛį. 19 Nɛ nu ahʉ gyʉn ꞌyohʉhʉ, 
dami huɛc̨ ni xisuhʉ, nɛ hin gui 
sʉhmbʉ ʉ. 20 Nɛ nu ahʉ gyʉ 
tꞌʉhnihʉ, dami ꞌyøthʉ ꞌbɛꞌa gätho 
man ni tahʉ nɛ ni mbehʉ, nguetho 
gueꞌa in numanho Oją a. 21 Nɛ nu 
ahʉ gyʉ tahʉ, nɛ gyʉ mbehʉ, hinga 
thocua tho gui sʉh ni tꞌʉhnihʉ, 
janangue a mpähä thoho da ꞌyøtꞌa 
guín numanhohʉ. 22 Nɛ nu ahʉ 
gyʉ ꞌyɛh̨ɛh̨ʉ nɛ gyʉ mbɛfihʉ, dami 
ꞌyøthʉ ꞌbɛꞌa gätho nde ni hmuhʉ, yʉ 
jąꞌi. Pɛ hinga høntꞌʉ guim bɛm̨hbʉ 

da numanho ahʉ ʉ, pɛ gueꞌa Oją 
guín ndehʉ da numanho ahʉ. 
Janangue a gui ꞌyøthʉ xʉn ho ni 
ꞌbɛfihʉ ngue dí numanho ahʉ Oją. 
23

 Nɛ nuꞌʉ ꞌbɛꞌa gätho ní ꞌbɛfi guí 
øthʉ, gui ꞌyøthʉ xʉn ho, nguetho 
hinga høntꞌa ra jąꞌi ni hmuhʉ, pɛ 
nɛsɛ a Oją. 24 Nguetho ya guí 
pąhmbʉ a ra herencia di ꞌdajʉ ra 
Cristo, ngue i juadi xʉn ho, nɛ gueꞌa 
majuąni ni Hmuhʉ a. 25 Pɛ nuꞌʉ toꞌo 
i øtꞌ ran tsꞌo, Oją di cospa a bi ꞌyøtꞌe, 
madague a høntꞌa go toꞌo ní jąꞌi.

4  Nɛ nu ahʉ gyʉ hmuhʉ, dami 
ꞌyørpahʉ ran ho ni ꞌyɛh̨ɛh̨ʉ 

o gue ni mbɛfihʉ, nguetho guí 
pąhmbʉ i ꞌbʉpʉ mahɛt̨sꞌi ni Hmuhʉ.

Manꞌda ran zofo
2

 Nɛ gätho gahʉ hin dan xømbʉihʉ 
nangue dan yąhʉ Oją, nɛ thocua 
thoho ga xihmbʉ jamadi Oją ꞌbɛꞌa 
gätho di ꞌdajʉ. 3 Nɛ nu ahʉ damin 
yąhʉ Oją nanguecähe, ngue di jaje 
ga thoje gam mamhbe rám hma, nɛ 
ga xih yʉ jąꞌi ꞌbɛꞌa bi ꞌyurcahʉ, ram 
hma ngue him mam fądi, ngue dim 
ꞌbʉpʉ mbo ma mbʉihʉ ra Cristo. 
Nɛ nugä dí ofädigä nguetho dím 
mangä na ram hma. 4 Dami ꞌyäfʉ rá 
tsꞌɛdi Oją ngue da bømanho ꞌbɛꞌa 
dím mangä, ngue ꞌbɛꞌa bi ꞌyurcahʉ, 
nguetho jatho gam mangä xʉn ho 
a. 5 Nɛ dami jamansu ni mbʉihʉ, 
janangue a nu yʉ jąꞌi hing yʉ 
ꞌyɛc̨ꞌyɛį da nu ngue majuąni guín 
ꞌyohʉ ra Cristo. Nɛ dąman ɛh̨yahʉ 
gui xihmbʉ nangue ra Cristo. 6 Dami 
zomanhohʉ yʉ jąꞌi, nɛ hin gui 
ꞌyʉthʉ ʉ, pɛ dąmi hyurpahʉ yʉ́ mbʉi. 
Pɛ ga pąhmbʉ ꞌbɛꞌa dá thąhmbʉ 
nꞌda ngu nꞌda, nangue a ran ho di 
bɛn̨gahʉ Oją ngue ga xihmbʉ.

Ran zɛngua ran zɛgui
7

 Nuna ma zʉ cuhʉ ra Tíquico, 
ɛm̨mɛ dadí huɛc̨ä na, nɛ bi 
mbäxqui xʉn ho ngue dá øtꞌbe 
rá ꞌbɛfi Oją. Nuꞌbʉ bi zøm bʉ, 
da xi ahʉ gätho ꞌbɛꞌa dadí jagä. 
8

 Janangue a dí pɛhndä bʉ ya, 
ngue gui pąhmbʉ ꞌbɛꞌa dí jagähe 
ua. Nɛ nuꞌa da hyut a ni mbʉihʉ 
nangue ra Cristo. 9 Nɛ da mbɛ ra 
Tíquico ma cuhʉ ra Onésimo, nuna 
i ɛc̨ꞌyɛį xʉn ho na, nɛhna dadí 
huɛc̨ä na. Nuna nꞌda ra mɛngu bʉ 
guí ꞌbʉhmbʉ, nɛ da xi ahʉ ꞌbɛꞌa 
gätho bin ja ua. 10 Nɛhna ma mi 
ofädiꞌbe ra Aristarco, i pɛnꞌnahʉ 
ran zɛngua, nɛ ra Marcos rá mɛni 
ra Bernabé i pɛnꞌnahʉ ran zɛngua. 
Nɛ ya dá xi ahʉ nangue ra Marcos, 
nɛ nuꞌbʉ da zøm bʉ, dami simhbʉ 
xʉn ho. 11 Nɛhna ra Jesús í Justo 
i pɛnꞌnahʉ ran zɛngua. Pɛ høndi 
hyutho ya ma mijudíohe ngue yʉ 
ꞌyɛc̨ꞌyɛį dadím pɛhmbe ua nangue 
rá ꞌbɛfi Oją, nɛ guehya hyu ɛm̨mɛ 
i hurca ma mbʉi. 12 Nɛ nuna i 
pɛnꞌnahʉ ran zɛngua na ra Epafras, 
nꞌda ra mɛngu bʉ guí ꞌbʉhmbʉ, nɛ 
rá ꞌyɛh̨ɛ ̨ra Cristo na. Nɛ ząi i äp 
rá tsꞌɛdi Oją nangue ahʉ, ngue hin 
gui päh nin ꞌyomfɛn̨ihʉ nangue 
ra Cristo, pɛ njuąntho gui ꞌyøthʉ 
rá pähä Oją. 13 Nɛ majuąni dím 
mangä nangue ra Epafras, ngue 
ɛm̨mɛ xʉ hyądumbʉi in yąui Oją 
nangue ahʉ, pɛ hinga hønꞌa thohʉ, 
pɛ nɛꞌʉ yʉ ꞌyɛc̨ꞌyɛi i ꞌbʉpʉ ja ra 
hnini Laodicea, nɛꞌʉ ꞌbʉpʉ ja ra 
hnini Hierápolis. 14 Nuꞌa ra Lucas, 
ra médico, ɛm̨mɛ dadí huɛj̨ʉ a, nɛꞌa 
i pɛnꞌnahʉ ran zɛngua. 15 Nɛcä dra 
Pablogä dí pɛnpa ran zɛngua yʉ 

COLOSENSES 3 ,  4

El Nuevo Testamento en el Otomí de la Sierra © La Liga Bíblica 1974, 1999, 2009



384

ꞌyɛc̨ꞌyɛį ngue i ꞌbʉpʉ ja ra hnini 
Laodicea, nɛꞌa man juhʉ nangue 
ra Cristo ra Ninfas, nɛ gätho ʉ 
yʉ ꞌyɛc̨ꞌyɛį ngue dim pɛti bʉ rán 
gu. 16 Nɛ nu ahʉ, nuꞌbʉ gá jua a gá 
mamhbʉ na ra søcuą dí pɛnꞌnahʉ 
ya, dami thocpahʉ ʉ yʉ ꞌyɛc̨ꞌyɛį 
bí ꞌbʉpʉ ja ra hnini Laodicea. Nɛꞌa 
manꞌda ra søcuą dá pɛhndä bʉ 

Laodicea, dami nuhʉ bʉ. 17 Nɛ nuꞌi 
gra Arquipo, pɛ i jaua a dí xi aꞌi. 
Dami ꞌyøtꞌe xʉn ho ra ꞌbɛfi ngue 
bi ꞌda aꞌi ra Hmu, nɛ hingui tsꞌʉtho 
gui ꞌyøtꞌe. 18 Nugä dra Pablogä, dá 
oꞌtꞌä ua na man zɛngua nangue ma 
ꞌyɛsɛ. Pɛ damim bɛm̨hbʉ ngue dí 
ofädigä. Oją di jamansu ahʉ nɛ da 
mbäx ahʉ. Nɛ høntꞌa dí xiꞌahʉ ya. 

Ran zɛngua

1  Nugä dra Pablogä nɛ ra Silvano 
nɛ ra Timoteo dí otꞌähe na ra 

søcuą, nɛ dí pɛnhꞌnahe ran zɛngua 
gätho ʉ yʉ ꞌyɛc̨ꞌyɛi gue dim pɛti bʉ 
ja ra hnini Tesalónica, gätho yʉ jąꞌi 
ngue in ꞌyohʉ Oją ma Tahʉ nɛ ra 
Jesucristo ma Hmuhʉ. Nɛ nu ahʉ 
nɛ dín ndehe din ja ahʉ rán jąpi 
Oją, nɛ da hyutꞌa ni mbʉihʉ Oją ma 
Tahʉ nɛ ma Hmuhʉ ra Jesucristo.

Bi tꞌutꞌʉ ꞌbɛpʉ dí ꞌyɛc̨ꞌyɛi 
ʉ ꞌbʉpʉ miꞌda yʉ häi

2
 Nɛ ząi dí xihmbe jamadi Oją 

nangue ahʉ. Nɛ ząi dím bɛn̨ ahʉ 
ꞌbʉ dí yąhe Oją. 3 Nɛ dím bɛn̨ ahʉ 
ꞌbʉ dí yąhe Oją ma Tahʉ, nangue 
ni tꞌɛc̨ꞌyɛihʉ gníꞌyøthʉ rá ꞌbɛfi Oją 
nɛ nangue nin huɛc̨atehʉ ɛm̨mɛ guí 
humbi gam pɛhmbʉ, nɛ nangue a 
guí tømdahʉ ngue ba ɛh̨ mahønꞌa 
ra Jesucristo, nɛ gueꞌa gní hyätꞌi gní 
sɛthʉ ꞌbɛꞌa gätho guín nuhʉ. 4 Ma 
zʉ cu ahʉ dí pąhmbe ngue ɛm̨mɛ 
di huɛc̨ꞌahʉ Oją, nɛ bi huanꞌnahʉ 
ngue gyʉ mbɛti ahʉ a. 5 Nɛ nuꞌbʉ 
rá mbʉdi dá mangähe bʉ a rán ho 

maꞌdaꞌyo ra Cristo, gá pąhmbʉ him 
mam hmansɛgä, pɛ nangue rá tsꞌɛdi 
a rá Hogandąhi Oją guí hyąmhbʉ a 
ram hma bi bɛn̨ꞌnahʉ gue majuąni 
a. Nɛ guí pąhmbʉ mam ꞌbʉihe 
nuꞌbʉ mám ꞌbʉcähe bʉ, nguetho dá 
utꞌahʉ ꞌbɛꞌa dám ꞌbʉ a nꞌda. 6 Nɛ nu 
ahʉ gá tɛnhdʉ a ram ꞌbʉi dá utꞌahe 
ngue tengu bi ꞌyøtꞌ ra Hmu mahɛt̨sꞌi. 
Nɛ madagueꞌa xʉn ngu ran ʉnbi gá 
nuhʉ, pɛ guehma gá hyąmhbʉ a 
ram hma nɛ gán johyahʉ nangue 
rá Hogandąhi Oją. 7 Pɛ nangue 
mpähä thoho gá hyąmhbʉ ram 
hma nɛ gám ꞌbʉmanhohʉ, gätho gá 
ꞌyuthʉ ꞌbɛpʉ dí ꞌyɛc̨ꞌyɛi ʉ ꞌbʉpʉ ra 
häi Macedonia nɛpʉ ra häi Acaya. 
8

 Nɛ nangue ahʉ gá jafʉ bi fą a rán 
ho maꞌdaꞌyo ra Cristo, janangueꞌa 
hinga hønbʉ ra häi Macedonia nɛ 
ra häi Acaya, pɛ hønbʉ go hapʉ 
i fądi gue ɛm̨mɛ i ja ni tꞌɛc̨ꞌyɛihʉ 
nangue Oją. Nɛ him mahyoni ga 
xihmbe a ram hman ya. 9 Nɛ nuꞌʉ 
gätho yʉ jąꞌi i ma ngue ɛm̨mɛ gá 
simanhoje ꞌbʉ má mbähmbe bʉ 
ni hninihʉ. Nɛ i ma nangue gá 
sohmbʉ ni nyoguihʉ, nɛ nuya guí 
thąndehʉ Oją i ꞌbʉi ngue majuąni 

1 TESALONICENSES
Ná nꞌda ra søcuą bi ꞌyorba ra Pablo ʉ yʉ 

ꞌyɛc̨ꞌyɛi bʉ ja ra dąhnini Tesalónica

a. 10 Nɛ i ma gue guí tøhmbʉ ba 
ɛh̨ mahønꞌa mahɛt̨sꞌi ra Jesús, rá 
Tsꞌʉntꞌʉ Oją. Gueꞌa bá xoxꞌa Oją bʉ 
ꞌbʉ ʉ xʉn du, nɛ gueꞌa ra Jesús da 
yąnjʉ nangue rán tsꞌɛmbi Oją xʉn ʉ 
tho ngue ba ɛh̨ɛ.

Rá ꞌbɛfi ra Pablo bʉ Tesalónica

2  Nɛ nu ahʉ ma zʉ cu ahʉ guí 
pąhmbʉ ngue hinga säti thoho 

dá mbähmbe bʉ guí ꞌbʉhmbʉ. 2 Nɛ guí 
pąhmbʉ hangu nangu ran ʉnbi bi mba 
ma ʉnguigahe nuꞌbʉ mám ꞌbʉhmbe 
bʉ ja ra hnini Filipos. Pɛ madagueꞌa 
dá nuhe ran ʉnbi, nu Oją bi ꞌdaje ran 
zambʉi dá xi ahʉ rán ho maꞌdaꞌyo 
ra Cristo, madague xʉn ngu min nde 
da zʉje. 3 Nguetho hin dá xi ahʉ nꞌda 
ram hma him majuąni, nɛ hin dá xi 
ahʉ nangue ꞌbɛꞌa ga tąsɛhe, nɛ hin 
dím bɛn̨i ngue høntho xcá hä ahʉ. 
4

 Pɛ nugähe nząi dí mamhbe tengu in 
nde Oją, nguetho Oją bi huangähe ga 
mamhbe rán ho maꞌdaꞌyo ra Cristo, nɛ 
i pą Oją ngue hin te dá cømhbe, nɛ 
hin dá homhbe ꞌbɛꞌa da numanho yʉ 
jąꞌi. Pɛ Oją di ąsca ma mbʉihe. 5 Nɛ 
hin dí huanhde yʉm hma mahotho 
guepʉ da numanhoje yʉ jąꞌi. Nɛ hin 
dí homhbe ngue ga tąhmbe ra mbɛti. 
Nuꞌa Oją i pądi ꞌbɛꞌa dí mamhbe. 6 Nɛ 
hin dá homhbe ꞌbɛꞌa dí numansuje 
yʉ jąꞌi, xínga gue ahʉ o gueꞌʉ miꞌda, 
madagueꞌa mi sä xcá øtꞌahe tsꞌɛdi 
nguetho ma ꞌbäigähe ra Cristo. 7 Pɛ 
ɛm̨mɛ dá tumpꞌa ma mbʉihe tenguꞌbʉ 
nꞌda ra mbe di jamansu yʉ́ tꞌʉhni, 
nangue man huɛc̨atehe dá øtꞌahʉ. 
8

 Dín nde ga comhbʉ a rám hman 
Oją madagueꞌa jatho ga ɛm ma tehe, 
nguetho ɛm̨mɛ dadí huɛc̨ꞌahʉ. 9 Ma 
zʉ cu ahʉ, ha hin guím bɛm̨hbʉ ꞌbɛꞌa 
dá øthe ꞌbʉ mám pɛhmbe bʉ ma pa 

nɛ ra xui ngue dá honsɛhe ꞌbɛꞌa dá 
homhbe, nguetho him mi nde ga pa 
ahe. Pɛ ra mate thoho dá xi ahʉ rám 
Hman Oją. 10 Pɛ ha hin guí pąsɛhʉ, nɛ 
a Oją i pądi ꞌbɛꞌa mam ꞌbʉihe nuꞌbʉ 
mám ꞌbʉhmbe bʉ guí ꞌbʉhmbʉ gyʉ 
ꞌyɛc̨ꞌyɛihʉ, ngue høntꞌa Oją dín ndehe 
da tꞌɛs̨pi, nɛ hinꞌyʉ ꞌbɛꞌa dí mba ma 
yącpihe, nguetho gätho xʉn ho ꞌbɛꞌa 
dá øthe. 11 Nɛ guí pąhmbʉ ngue nꞌda 
ngu nꞌda ahʉ dá øthe tenguꞌbʉ ma 
tꞌʉhni ahe tengutho nꞌda ra ta di 
huɛc̨ yʉ́ tꞌʉhni nɛ di un ran zofo. Nɛ 
xtá hątꞌahʉ ra tsꞌɛdi ni mbʉihʉ. 12 Nɛ 
dá xiꞌahʉ ja tsꞌɛditho gui ꞌyøthʉ ram 
ꞌbʉi tengu i numanho Oją. Nguetho 
Oją bi zonhꞌnahʉ gui comhbʉ a rá 
tsꞌɛdi nuįxte bʉ di manda. 13 Nɛ nząi 
dadí unhde ra jamadi Oją nangue 
ahʉ, nguetho nuꞌbʉ má xi ahʉ rám 
Hman Oją, gá hyąmhbʉ a majuąni 
rám Hman Oją, nɛ hin gá ꞌyɛm̨hbʉ 
gue høntho rám hman ra jąꞌi. Nɛ gueꞌa 
ram hma dim pɛpʉ mbo ni mbʉihʉ ya, 
gätho ahʉ ngue guí ɛc̨ꞌyɛihʉ. 14 Nu ahʉ 
ma zʉ cu ahʉ, gá nuhʉ ran ʉnbi gue bi 
ꞌyøtꞌa ni mɛnguhʉ, tengutho bi nu yʉ 
ꞌyɛc̨ꞌyɛi bʉ ra häi Judea nuꞌbʉ mi nu 
ran ʉnbi ngue bi ꞌyørpa yʉ́ mijudíohʉ 
ʉ. 15 Nu yʉ judío bi hyo a ra Hmu 
Jesús, tengutho bi ꞌyørpa yʉ́ pøngahyą 
Oją mamꞌbɛtꞌo, nɛcähe bi hyønje thi, 
nɛ Oją din sʉhmbʉ ʉ, nɛ njoꞌo to i 
numanho ʉ. 16 Nɛ nuꞌbʉ má xihmbe yʉ 
jąꞌi ngue hing yʉ judío ra ꞌyu dí pø Oją 
ʉ, pɛ bi hɛgähe ʉ yʉ judío. Janangueꞌa 
bin te yʉ́ tsꞌoqui ʉ, nɛ nuya bi tsꞌänni 
da nu rán tsꞌɛmbi Oją ntsꞌutho ʉ.

Nuꞌa ra Pablo nde da mba 
mahønꞌa bʉ Tesalónica

17
 Ma zʉ cu ahʉ, nuꞌbʉ má 

njoꞌogähe bʉ ꞌda yʉ pa, hin dadí 

pumbɛn̨i ahʉ, pɛ dím bɛn̨ ahʉ 
nɛ ɛm̨mɛ dín ndehe ga mbähmbe 
bʉ, gua nu ahe. 18 Nugähe mim 
bɛn̨i ga mbähmbe bʉ, nɛ nugä dra 
Pablogä mi säpi ga mbagä bʉ xʉn 
ngu yʉ nidį, pɛ ꞌbex bi ząngua ra 
zįthu. 19 Pɛ gueꞌa zɛhɛhʉ man johya 
ahe. Nguetho nuꞌbʉ bá ɛh̨ mahønꞌa 
ma Hmuhʉ ra Jesucristo, di nɛqui 
xʉn ho ma ꞌbɛfihe, ngue ya gá 
ꞌyɛc̨ꞌyɛihʉ. 20 Majuąni guesɛ ahʉ 
man johya ahʉ, nguetho tenguꞌbʉ 
man tꞌunni ahʉ ga dä ahʉ bʉ.

3  1-2 Pɛ nugä him mí hätꞌi ga 
tøꞌmi miꞌda yʉ pa ngue da 

ꞌbäx ahʉ. Janangueꞌa dá pɛnꞌnahʉ 
na ma zʉ cuhʉ ra Timoteo ba 
fäx ahʉ nɛ di zɛ ahʉ nangue ni 
tꞌɛc̨ꞌyɛihʉ, nɛ dá coꞌbe ua ja ra hnini 
Atenas. Nɛ nu ra Timoteo nꞌda 
rá ꞌyɛh̨ɛ Oją ngue dadím pɛhmbe 
ngue dí mamhbe rán ho maꞌdaꞌyo 
ra Cristo. 3 Nuna ra Timoteo di zɛ 
ahʉ ngue hin gui ꞌuehmbʉ bʉ ja 
rá ꞌyu Oją nangue ran ʉnbi guín 
nuhʉ. Nguetho ya guí pąhmbʉ 
gue rá pähä Oją ga nuhʉ ran ʉnbi 
nangueꞌa ga tɛnhdʉ ra Cristo. 4 Guí 
pąhmbʉ ꞌbɛꞌa dá xi ahʉ nuꞌbʉ mám 
ꞌbʉhmbʉ, ngue jatho guin nuhʉ ran 
ʉnbi tengu guín nuhʉ ya. 5 Nɛ nuꞌbʉ 
him mi sä manꞌda nyaꞌa ga tøꞌmi, 
dá pɛhndä nꞌdihi bʉ ra Timoteo, 
nguetho dín nde ga pądi ꞌbɛꞌa guí 
øthʉ nangue ni tꞌɛc̨ꞌyɛihʉ. Nguetho 
nugä dí su da dą ahʉ ra zįthu, nɛ 
säti thoho ra ꞌbɛfi dá øtꞌahe bʉ ꞌbʉ. 
6

 Pɛ nuna ra Timoteo ya bí ꞌbärpʉ 
guepʉ guí ꞌbʉhmbʉ nɛ dá hąmhbe 
ra nde nangue ni tꞌɛc̨ꞌyɛihʉ nɛ 
nangue nin huɛc̨atehʉ. Nɛ bi xije 
ngue nząi ɛm̨mɛ guím bɛn̨je nɛ 
guín nde guin nuje, tengutho bʉ na 

ndegähe gan nu ahe. 7 Janangueꞌa 
ma zʉ cu ahʉ, madagueꞌa dín nuhe 
ran ʉnbi ua, pɛ nuꞌbʉ má øhmbe 
ngueꞌa gadí zacuatho ni tꞌɛc̨ꞌyɛihʉ, 
ꞌbex bi hyu ma mbʉihe. 8 Nɛ nugähe 
sä ga häthe ʉ yʉn ʉnbi dín nuhe 
ua, nguetho dí pąhmbe gue ya 
gadí thotꞌa ni tꞌɛc̨ꞌyɛihʉ nangueꞌa 
ra Hmu. 9 Thocua thoho dí xihmbe 
jamadi Oją nangueꞌa ran johya 
gadí ꞌdaje. 10 Nɛ nu ra pa nɛ ra xui 
dí yąhe Oją nangue ahʉ, nɛ dí 
äpꞌahe rá tsꞌɛdi Oją ngue gan nu 
ahʉ mahønꞌa. Nguetho dín nde 
ga xänꞌnahʉ ꞌbɛꞌa gadí ꞌbɛhmbʉ 
nangue ni tꞌɛc̨ꞌyɛihʉ. 11 Nɛ dí äcähe 
Oją ma Tahʉ nɛꞌa ma Hmuhʉ ra 
Jesucristo gue di jaje ga mbähmbe 
bʉ gua nu ahʉ. 12 Nɛ ma Hmuhʉ 
di ja ahʉ ngue ꞌda gdán huɛc̨tahʉ 
nꞌda ngu nꞌda ahʉ, nɛ gui huɛj̨ʉ 
gätho miꞌda, tengugähe ngue dadí 
huɛc̨ꞌahʉ. 13 Gue nuꞌa ran huɛc̨ate 
i ja ahʉ dí zacꞌa ni mbʉihʉ nɛ di 
ja ahʉ nꞌdatꞌa Oją guim bɛm̨hbʉ, 
nɛ gätho ma hoqui bʉ dán nu Oją 
ma Tahʉ nuꞌbʉ bá ɛh̨ mahønꞌa ma 
Hmuhʉ ra Jesús din ꞌyohʉ gätho 
xʉm pøhø.

Dam ꞌbʉhmbʉ a dí numanhojʉ Oją

4  Nuya ma zʉ cu ahʉ, dí xi ahʉ 
nangue rá thuhu ma Hmuhʉ 

ra Jesús gue gui thojʉ gui ꞌyøthʉ 
ꞌbɛꞌa dá xänꞌnahʉ. Nɛ gam ꞌbʉhmbʉ 
a dí numanho ahʉ Oją, nɛ manꞌda 
gui thojʉ xʉn ho. 2 Nɛ guim bɛm̨hbʉ 
ya ꞌbɛꞌa gätho dá xänꞌnahʉ nangue 
rá thuhu ma Hmuhʉ ra Jesús gue 
gui ꞌyøthʉ. 3 Nɛ gueꞌa nde Oją 
gue gui däfʉ gätho ni mbʉihʉ, nɛ 
hin gui ꞌyøthʉ ran ꞌyomtꞌɛn̨i. 4 Nɛ 
nꞌda ngu nꞌda ahʉ ndeꞌbʉ gui 

pąhmbʉ guin numansu ni xisu 
zɛhɛhʉ, janangueꞌa hin gui ꞌyøthʉ 
ran ꞌyomtꞌɛn̨i miꞌda yʉ xisu. 5 Nɛ 
hin gui ꞌyørpahʉ ran tsꞌo tengu 
i øtꞌʉ yʉ jąꞌi ngue hingui pą Oją. 
6

 Ndeꞌbʉ xínga nꞌda ahʉ gui ꞌyøthʉ 
gui ʉnba ni minꞌyohʉhʉ ngue gui 
nutontofʉ rá xisu. Nguetho Oją 
di cosꞌahʉ ran ʉnbi ꞌbʉ gueꞌa gui 
ꞌyøthʉ, tengu dá xi ahʉ. 7 Nguetho 
Oją bi zongahʉ ga øthʉ ran ho nɛ 
him bi zongahʉ ga øthʉ ran tsꞌo. 
8

 Nuꞌa toꞌo fɛsthoho ʉ yʉn zofo im 
mangua, pɛ hin rám hmansɛ nꞌda 
ran ꞌyohʉ i fɛsthoho pɛ rán tꞌɛd̨i Oją, 
ngue bi ꞌdajʉ rá Hogandąhi. 9 Nu 
Oją ya bi xänꞌnahʉ ngue gan huɛj̨ʉ 
nꞌda ngu nꞌda ahʉ, janangueꞌa 
hinꞌyʉ manꞌda ga xi ahʉ. 10 Nɛ ya 
gá ꞌyuthʉ nin huɛc̨atehʉ gätho yʉ 
cu i ꞌbʉpʉ ra häi Macedonia. Pɛ dí 
xi ahʉ ma zʉ cu ahʉ nɛ manꞌda gui 
ꞌyuthʉ nin huɛc̨atehʉ. 11 Nɛ nu ahʉ o 
gadím pate thohohʉ pɛ gui ꞌyøzɛhɛ 
ni ꞌbɛfi zɛhɛhʉ nɛ gui hyądumbʉi 
gui hyomhbʉ ꞌbɛꞌa gdám ꞌbʉhmbʉ, 
tengu xtá xi ahʉ. 12 Nuꞌbʉ ngubʉ 
gui ꞌyøthʉ, da numanho ahʉ ʉ 
hingui ɛc̨ꞌyɛi, nguetho hin guí äthʉ 
ꞌbɛꞌa guí homhbʉ.

Ba ɛh̨ mahønꞌa ma Hmuhʉ 
ra Jesucristo

13
 Nuya ma zʉ cu ahʉ dín nde 

ahʉ gui pąhmbʉ ꞌbɛꞌa din ja ʉ yʉ 
ꞌyɛc̨ꞌyɛi xʉn du, janangueꞌa hin da 
du ni mbʉihʉ tengu ʉ yʉ jąꞌi nte 
mán ho i tøꞌmi, ngue hingui pą Oją. 
14

 Nɛ tengu bʉ na ɛc̨ꞌyɛihʉ ngue 
bi du ra Jesús nɛ bi dąmbɛn̨i a, nɛ 
ngutho bʉ dá ɛc̨ꞌyɛihʉ da dąmbɛn̨i 
ʉ yʉ ꞌyɛc̨ꞌyɛi xʉn du, nɛ di jap Oją 
gätho din ꞌyohʉ ra Jesús nuꞌbʉ 

bá ɛh̨ mahønꞌa. 15 Guehna rám 
hman ra Hmu dí xi ahʉ ya, nujʉ 
dyʉ ꞌyɛc̨ꞌyɛihʉ gue dí ꞌbʉthohʉ ꞌbʉ 
bá ɛh̨ mahønꞌa ra Hmu, hin dam 
ꞌbɛtꞌohʉ ga texhʉ mahɛt̨sꞌi, pɛ nuꞌʉ 
yʉ ꞌyɛc̨ꞌyɛi xʉn du dim ꞌbɛtꞌo ʉ. 
16

 Nguetho guesɛ ra Hmu ba cąh 
mahønꞌa mahɛt̨sꞌi, nɛ ɛm̨mɛ tsꞌɛdi 
da ma nangue rá tsꞌɛdi nuꞌbʉ bi zøn 
ra pa da man Oją. Nɛ rá ngʉrpa 
mꞌbɛhni mahɛt̨sꞌi ɛm̨mɛ ntsꞌɛdi da 
ma. Nɛ gätho na ngʉni ra ximhäi 
da tꞌø a rá thʉxi Oją. Nɛ gätho ʉ 
toꞌo xí ꞌyɛc̨ꞌyɛi, ngue xʉn du, da 
dąmbɛn̨i, nɛ gueꞌʉ rá mbʉdi da 
ndexpʉ mahɛt̨sꞌi. 17 Nɛ dim ꞌbɛjua ʉ 
yʉ ꞌyɛc̨ꞌyɛi ngue i ꞌbʉtho, ꞌdatꞌa da 
zixcahʉ, nɛ dan cꞌathʉ ra Hmu bʉ i 
ja yʉ güi nɛ dam ꞌbʉhmbʉ ra Hmu 
gätho yʉ pa maząi. 18 Nɛ guehna dá 
xi ahʉ gnín hyurpa ni mbʉihʉ nꞌda 
ngu nꞌda ahʉ.

5  Ma zʉ cu ahʉ, hingui jatho ga 
xi ahʉ jąmꞌbʉ da zøn ʉ yʉ pa 

din ja ʉ an tsꞌänni din ja. 2 Nguetho 
nu ahʉ guí pąhmbʉ xʉn ho ngue 
njongui pądi, o gue ra pa o gue ra 
xui ba ɛh̨ ra Hmu. Tenguꞌbʉ hingui 
pą a nꞌda jąmꞌbʉ ba ɛꞌ̨a nꞌda ra 
bɛ.̨ 3 Nɛ nuꞌbʉ da man ʉ hing yʉ 
ꞌyɛc̨ꞌyɛi gue gätho i ꞌbʉmanho nɛ 
nte mán tsꞌo din ja, ꞌbex ba ɛh̨ ran 
tsꞌɛmbi da ꞌyøtꞌ Oją ngue hin dim 
pommi ʉ. Nguetho tengu nꞌda ra 
xisu gue bi zøn ra ora dim ꞌbʉh rá 
tꞌʉhni, nɛ hin hapʉ sä da mbatho. 
4

 Pɛ nu ahʉ ma zʉ cu ahʉ, hin di pi 
ahʉ ngue tenguꞌbʉ ba ɛ ̨a nꞌda ra bɛ,̨ 
nɛ hingan tsꞌärbʉ da zøhø, nɛ di pi 
ʉ i hupʉ ja ra ꞌbɛxui. Pɛ guí tømhbʉ 
ra pa ba ɛh̨ ra Hmu. 5 Nguetho 
gätho gahʉ dí ꞌbʉhmbʉ bʉ ja ra 
ꞌbɛxui tenguꞌbʉ ra xui. 6 Ndeꞌbʉ hin 

dam ꞌbʉhmbʉ tenguꞌbʉ dí ąhmbʉ, 
tengu ʉ miꞌda, pɛ dí nuhmbʉ nɛ 
dan ꞌyomfɛn̨ihʉ xʉn ho. 7 Nu ra 
xui i ąh yʉ jąꞌi nɛ ra xui di ho di 
mihni. 8 Pɛ nujʉ gue dí ꞌbʉhmbʉ 
ja rán nɛqui Oją, ndeꞌbʉ nząi din 
jajʉ ran ꞌyomfɛn̨i xʉn ho. Nɛ nujʉ 
jatho ga hehʉ rá tsꞌɛdi Oją nangue 
ma tꞌɛc̨ꞌyɛihʉ, nɛ ran huɛc̨ate, nɛ ga 
tømdahʉ rán ho maꞌdaꞌyo ra Cristo 
gue gueꞌa dí pøjʉ, janangueꞌa hin 
da dąjʉ ra zįthu. 9 Nguetho Oją him 
bi zängahʉ ga nuhʉ rán tsꞌɛmbi 
a. Pɛ bi zängahʉ ga hąmhbʉ a 
ran ho maꞌdaꞌyo ngue di pøjʉ ma 
Hmuhʉ ra Jesucristo. 10 Nguetho 
nu ra Jesucristo bi du nanguejʉ, 
ngue in nde ꞌdarbʉ dam ꞌbʉhmbʉ a, 
madagueꞌbʉ xtá tuhʉ o gue dí tehʉ 
nuꞌbʉ bá ɛh̨ mahønꞌa. 11 Janangueꞌa 
damin hyurpa ni mbʉihʉ nɛ gam 
fäxhʉ nꞌda ngu nꞌda ahʉ tengutho 
guí øthʉ ya.

Nu ra Pablo di un ran zofo yʉ ꞌyɛc̨ꞌyɛi
12

 Nuya ma zʉ cu ahʉ, damin 
numansuhʉ ʉ gätho bi huan Oją 
ngue yʉn ngʉrpi bʉ, ngue xänꞌnahʉ 
nɛ di ꞌda ahʉ ran zofo nangue Oją. 
13

 Dami numanhohʉ ʉ nɛ ɛm̨mɛ gui 
huɛj̨ʉ nangue ra ꞌbɛfi i øtꞌe nangue 
ahʉ. Nɛ dami ꞌyɛsꞌhʉ a gnín junthʉ 
bʉ guí ꞌbʉhmbʉ. 14 Nuya ma zʉ cu 
ahʉ dí xi ahʉ, dami xihmbʉ ʉ i 
dąnhyɛį ngue hingui ho ꞌbɛꞌa i øtꞌe. 
Nɛ dami zɛhmbʉ toꞌo i tu yʉ́ mbʉi, 
nɛ dami zɛhmbʉ ʉ ngue hinguin 
zaqui yʉ́ tꞌɛc̨ꞌyɛi. Nɛ o gadín 

xømbʉihʉ nangue gätho ʉ, pɛ dami 
fäxhʉ ʉ. 15 Nɛ gan jamansuhʉ hin 
gui cospahʉ ran tsꞌo ꞌbʉ i øtꞌahʉ 
ran tsꞌo ʉ ꞌda, pɛ gan ꞌyørpahʉ ran 
ho nꞌda ngu nꞌda ahʉ, nɛ gätho i 
ꞌbʉcua ja ra ximhäi. 16 Nɛ daman 
johyahʉ gätho yʉ pa. 17 Nɛ ꞌyo 
guí ɛsꞌhʉ gan yąhʉ Oją. 18 Nɛ Oją 
gui xihmbʉ jamadi ꞌbɛꞌa gätho bi 
ꞌyøtꞌahʉ. Nguetho gueꞌa in nde Oją 
a gui ꞌyøthʉ, gue ahʉ guín ꞌyohʉ ra 
Cristo Jesús. 19 Nɛ ꞌyo guí sɛrpahʉ 
rá tsꞌɛdi rá Hogandąhi Oją dim 
pɛpʉ mbo ni mbʉihʉ. 20 Nɛ ꞌyo guí 
ømanꞌʉhʉ ꞌbʉ ꞌboꞌo da ma, ngue 
dim pøngahyą Oją. 21 Dami bɛm̨hbʉ 
gue ꞌbɛꞌa gätho xʉn ho o hinꞌna. 
Nuꞌbʉ xʉn ho, dami pɛsꞌhʉ. 22 Dami 
ꞌuehmbʉ gätho ꞌbɛꞌa mán tsꞌo. 23 Nu 
Oją gue bi hocꞌahʉ, nɛ di ja ahʉ 
gätho ni mbʉihʉ guim bɛm̨hbʉ a. 
Nɛ di ja ahʉ ni mbʉihʉ nɛ ni tehʉ 
nte mán tsꞌo din ꞌyohʉ nuꞌbʉ bá ɛh̨ 
mahønꞌa ma Hmuhʉ ra Jesucristo. 
24

 Nu Oją gueꞌa bi zonꞌnahʉ, ngubʉ 
da ꞌyøtꞌahʉ. Nguetho di jąꞌtsꞌa im 
ma nɛ da ꞌyøtꞌe gätho na.

Ran zɛngua ran zɛgui nɛ rán jąpi Oją
25

 Ma zʉ cu ahʉ dami ꞌyäfʉ rá 
tsꞌɛdi Oją nanguecähe. 26 Dami 
zɛnguagahʉ tsꞌʉ ʉ yʉ cu nangue 
ran huɛc̨ate. 27 Nuya dí xi ahʉ 
nangue rán tꞌɛd̨i ma Hmuhʉ, dami 
mamhbʉ ma søcuągä bʉ ꞌbʉi gätho 
yʉ cu. 28 Nɛ gueꞌa ma Hmuhʉ ra 
Jesucristo di jąpꞌahʉ. Høntꞌa dí xi 
ahʉ ya. 

Ran zɛngua

1  Nugä dra Pablo, nɛ ra Silvano 
nɛ ra Timoteo dí oꞌtꞌahʉ na ra 

søcuą gätho ahʉ gyʉ cuhʉ nangue 
ra Cristo guí ꞌbʉhmbʉ bʉ ra hnini 
Tesalónica, gue ahʉ guí ꞌbʉhmbʉ 
Oją ma Tahʉ nɛ ma Hmuhʉ ra 
Jesucristo. 2 Nuꞌa Oją ma Tahʉ, nɛ 
ma Hmuhʉ ra Jesucristo dí ndepe 
di ꞌda ahʉ rán jąpi nɛ da hyutꞌa ni 
mbʉihʉ.

Di ʉnba ʉ yʉ tsꞌomꞌbäi ꞌbʉ 
bá peng ra Cristo

3
 Ma zʉ cu ahʉ jatho ga xihmbe 

Oją jamadi nangue ahʉ. Nɛ xʉn 
ho ngue ngubʉ dím bɛm̨hbe, 
nguetho thocua thoho manꞌda te 
ni tꞌɛc̨ꞌyɛihʉ, nɛ manꞌda manꞌda 
gnín huɛc̨tahʉ nꞌda ngu nꞌda ahʉ. 
4

 Janangueꞌa manꞌda jagähe ran 
johya nuꞌbʉ dí xihmbe miꞌda yʉ 
ꞌyɛc̨ꞌyɛi ꞌbɛꞌa guí øthʉ. Nguetho 
hin gadín xømbʉihʉ nangue ni 
tꞌɛc̨ꞌyɛihʉ, madagueꞌa hangu nangu 
yʉn ʉnbi guín nuhʉ nɛꞌʉ ꞌbɛꞌa gätho 
i tꞌøtꞌahʉ ya nangue guí tɛnhdʉ ra 
Cristo. 5 Nangue a guí häthʉ yʉn 

ʉnbi, guí uhmbʉ gue jatho di ʉnba 
Oją ʉ to di ʉnꞌnahʉ, pɛ nu ahʉ gám 
pomhbʉ a. Nɛ nuꞌʉ yʉn ʉnbi guín 
nuhʉ ya, gueꞌa ní hocꞌa ni mbʉihʉ 
Oją tengu rán säui bʉ di manda 
Oją. 6 Nɛ xʉn ho da ꞌyøtꞌ Oją ꞌbʉ bi 
un ran ʉnbi ʉ to di ʉnꞌnahʉ. 7 Nɛ 
nu Oją di japi din säya nin ʉnbi guí 
nuhʉ ya, nɛ ngutho da ꞌyørcahe ꞌbʉ 
bá ɛh̨ mahønꞌa mahɛt̨sꞌi ma Hmuhʉ 
ra Jesús, din ꞌyohʉ yʉ́m ꞌbɛhni gue 
i ja yʉ́ tsꞌɛdi, nɛ ban ꞌyohʉ ra sibi 
ntsꞌutho. 8 Nɛ nuꞌbʉ bá ɛh̨ɛ, di un 
ran tsꞌɛmbi gätho toꞌo hingui pą Oją, 
nɛ gätho toꞌo him bi ꞌyørpamasu 
rán ho maꞌdaꞌyo ma Hmuhʉ ra 
Jesucristo. 9 Nɛ nuꞌʉ toꞌo da nu ran 
tsꞌɛmbi xmá mba da nu ran ʉnbi 
ngue njąmꞌbʉ da guadi, nɛ ma 
ꞌueque tho bʉ ꞌbʉh ra Hmu mahɛt̨sꞌi, 
nɛpʉ hapʉ ja rá tsꞌɛdi nuįxte. 10 Pɛ 
nuꞌʉ yʉ ꞌyɛc̨ꞌyɛi, gueꞌʉ dí hnu a rá 
nuįxte a ra Hmu ꞌbʉ bi zøn ra pa ba 
ɛh̨ɛ. Nɛ gätho yʉ ꞌyɛc̨ꞌyɛi da ꞌyɛs̨pa 
a, nɛ ahʉ gan ꞌyohʉ ʉ, nguetho gá 
ꞌyɛc̨ꞌyɛihʉ ran ho maꞌdaꞌyo dá xi 
ahʉ. 11 Janangue a nząi dí yąhe Oją 
nangue ahʉ. Nɛ dí äfe di ꞌdaꞌa ni 
mbʉihʉ ngue yʉ́n thɛhʉ ram ꞌbʉi bi 

2 TESALONICENSES

zänꞌnahʉ. Nɛ nuꞌa Oją di ꞌda ahʉ rá 
tsꞌɛdi gui ꞌyøthʉ ran ho guím bɛn̨i 
gui ꞌyøthʉ. Nɛ nangue ni tꞌɛc̨ꞌyɛihʉ, 
Oją di zɛ ahʉ gui ꞌyøthʉ rá ꞌbɛfi. 
12

 Nɛ nangueꞌa ꞌbɛꞌa gui ꞌyøthʉ 
bʉya, nuꞌa ma Hmuhʉ ra Jesucristo 
da tꞌɛs̨pi. Nɛ nuꞌa xin da ꞌyɛs̨ꞌahʉ, 
nangue rá mate zɛhɛ a Oją nɛ ma 
Hmuhʉ ra Jesucristo.

Ran ꞌyohʉ ngue ra 
ngʉrpa ꞌyøtꞌatsꞌoqui

2  Nuya ma zʉ cu ahʉ, dí xi 
ahʉ ya ꞌbɛꞌa din ja nuꞌbʉ 

bá ɛh̨ mahønꞌa ma Hmuhʉ ra 
Jesucristo, ngue di pɛrcahʉ ꞌdarbʉ 
dam ꞌbʉhmbʉ. 2 ꞌYo gadí päh nin 
ꞌyomfɛn̨ihʉ ꞌbʉ ꞌboꞌo da xi ahʉ, ya 
bi zøn ra pa ba ɛh̨ ra Hmu. ꞌYo gadí 
ꞌyon ni mbʉihʉ ꞌbʉ ꞌboꞌo da xi ahʉ 
bi bɛn̨ba Oją ngue ya ba ɛh̨ ra hmu 
ya. Nɛ ꞌyo guí ɛc̨ꞌyɛihʉ ꞌbʉ ꞌboꞌo da 
hyä ahʉ ngue da ꞌyɛn̨ ahʉ dá oꞌtꞌähe 
ra søcuą dá mamhbe ya bi zøh ra 
Hmu mahɛt̨sꞌi. 3 Nɛ ꞌyo guí ɛc̨ꞌyɛihʉ 
ꞌbɛꞌa gätho i man yʉ jąꞌi. Nguetho 
him ba ɛh̨ ra Hmu asta gueꞌbʉ go 
gätho yʉ jąꞌi i ꞌbʉcua ja ra häi ngue 
hingui ɛc̨ꞌyɛi din sʉhmbʉ Oją. Nɛ 
him ba ɛh̨ ra Cristo asta gueꞌbʉ 
din ꞌyo a nꞌda ran ꞌyohʉ ngue ra 
ngʉrpa ꞌyøtꞌatsꞌoqui, ngue mꞌbɛjua 
da tꞌɛr̨pʉ ja ran ʉnbi maząi. 4 Nɛ 
nuꞌa ra ngʉrpa ꞌyøtꞌatsꞌoqui da zʉi 
gätho yʉ ꞌyɛc̨ꞌyɛi gue i thąnde Oją, 
nɛ da zʉ ʉ miꞌda i thąnde høntꞌa go 
ꞌbɛꞌa i thąnde, nguetho in nde a dí 
mba nthąnde zɛhɛ. Nɛ da yʉrpʉ ja 
nꞌda ra niją nɛ da hyupʉ, tenguꞌbʉ 
gueꞌa Oją a. 5 Ha hin guím bɛm̨hbʉ 
guehna dá xi ahʉ nuꞌbʉ mám 
ꞌbʉhmbʉ bʉ. 6 Pɛ nuya guí pąhmbʉ 
ꞌbɛꞌa i sąmmi ngue ba ɛh̨ɛ, nguetho 

hinga na søn ra pa da man Oją gue 
ba ɛh̨ɛ. 7 Pɛ nuya ɛm̨mɛ xʉn ngu 
dim pɛpʉ yʉ́ mbʉi yʉ jąꞌi a rá tsꞌɛdi 
ra zįthu, ngue hin di nɛqui. Pɛ i pa 
ntsꞌąmbi thoho rá tsꞌɛdi asta gueꞌbʉ 
go bi zøn ra pa ngue Oją di ꞌuecꞌa 
toꞌo i sąmmi. 8 Nɛ gätho da nu ran 
ꞌyohʉ ngue ra ngʉrpa ꞌyøtꞌatsꞌoqui. 
Pɛ nuꞌbʉ bá ɛh̨ mahønꞌa ra Hmu 
Jesús nuįxtetho rá tsꞌɛdi, da hyo a 
ran ꞌyohʉ, ngue da huic thoho. 9 Nɛ 
nuꞌbʉ bá ɛh̨ ran ꞌyohʉ ngue xʉn 
ngu rá tsꞌɛdi ra zįthu in ꞌyoui, nɛ 
da ꞌyøtꞌe xʉn ngu yʉ hmɛpya, nɛ 
yʉn tꞌøtꞌe nuįxte ngue dí hyätꞌ yʉ 
jąꞌi. 10 Nɛ gätho ꞌbɛꞌa mán thäte da 
ꞌyøtꞌe, ngue da hyätꞌ yʉ jąꞌi i ꞌyo rá 
ꞌyu ram ꞌbɛdi, gueꞌʉ him mín nde 
da ꞌyɛc̨ꞌyɛi a majuąni guepʉ mí sä 
xtím pøhø. 11 Nɛ nuꞌʉ gätho him 
bi nde da ꞌyɛc̨ꞌyɛi a majuąni Oją, 
di japi da ꞌyɛc̨ꞌyɛi yʉ fɛhni nɛ da 
dɛnꞌna ran ꞌyohʉ ngue ra ngʉrpa 
ꞌyøtꞌatsꞌoqui. 12 Janangueꞌa gätho ʉ 
him bi ꞌyɛc̨ꞌyɛi a majuąni pɛ manꞌda 
di ho ran tsꞌo, ꞌdarbʉ da nu rán 
tsꞌɛmbi Oją ʉ.

Nthahni dim pøhø
13

 Pɛ nząi ga xihmbe jamadi Oją 
nangue ahʉ ꞌbɛꞌa gätho bi ꞌyøtꞌahʉ 
ma zʉ cu ahʉ, ngue di huɛc̨ꞌahʉ ra 
Hmu. Nguetho Oją bi huahnꞌnahʉ 
rá mbʉdi thoho ngue di pø ahʉ. Nɛ 
nangue gá ꞌyɛc̨ꞌyɛihʉ a majuąni, 
nuꞌa rá ꞌbɛfi rá Hogandąhi Oją í bo 
ni mbʉihʉ. 14 Nɛ bi huahnꞌnahʉ Oją 
ngue gá ꞌyɛc̨ꞌyɛihʉ ꞌbʉ má xi ahe 
rán ho maꞌdaꞌyo ra Cristo. Nɛ bi 
zänꞌnahʉ Oją gui comhbʉ rá nuįxte 
ma Hmuhʉ ra Jesucristo. 15 Nuya 
ma zʉ cu ahʉ dami thoctahʉ ni 
tꞌɛc̨ꞌyɛihʉ, nɛ ꞌyo gadí uąnsꞌhʉ 

ꞌbɛꞌa guím bɛm̨hbʉ, nɛ ꞌyo gadí 
pumbɛn̨ihʉ ꞌbɛꞌa dá xänꞌnahʉ 
nuꞌbʉ ꞌdarbʉ mám ꞌbʉhmbʉ, nɛꞌa 
ꞌbɛꞌa dá xi ahʉ nuꞌbʉ má oꞌtꞌahe ʉ 
yʉ søcuą. 16 Nuya gue ma Hmuhʉ 
ra Jesucristo, guesɛ a, nɛ Oją ma 
Tahʉ, da hyutꞌa ni mbʉihʉ maząi 
nangue rán hosɛ Oją. Nuꞌa Oją di 
huɛc̨ꞌahʉ, nɛ nangue rá mate bi jajʉ 
ga tøhmbʉ ꞌbɛꞌa di ꞌdajʉ. 17 Nɛ nuꞌa 
Oją da hyu ni mbʉihʉ, nɛ di zɛtꞌa ni 
mbʉihʉ ngue gui mamhbʉ nɛ gui 
ꞌyøthʉ ꞌbɛꞌa gätho xʉn ho.

Gui ꞌyäfʉ Oją nanguecähe, 
ɛn̨ꞌa ra Pablo

3  Høntꞌa dí xi ahʉ ya ma zʉ 
cu ahʉ, dami ꞌyäfʉ rá tsꞌɛdi 

Oją nanguecähe nꞌdahma din ja 
rá tsꞌɛdi rám hman ra Hmu, nɛ 
da bømanho hønbʉ go hapʉ ga 
ꞌyomhbe. Nɛ gätho toꞌo da ꞌyøde da 
hyąni nangue ran johya, tengutho 
bin ja bʉ guí ꞌbʉhmbʉ. 2 Nɛ gui 
ꞌyäfʉ rá tsꞌɛdi Oją ngue da yąnje 
bʉ ꞌbʉh yʉ tsꞌomꞌbäi jąꞌi, nguetho 
hinga gätho in nde da hyąn rám 
hman Oją. 3 Nguetho nuꞌa ra Hmu 
njąmꞌbʉ da hyɛgahʉ pɛ nząi da 
mbäjʉ, nɛ i ja rá tsꞌɛdi ngue hin di 
japi di ʉnꞌnahʉ ra dąmantsꞌo. 4 Nɛ 
nuꞌa ra Hmu di jaje dí pąhmbe ngue 
gadí thoctahʉ guí øthʉ ꞌbɛꞌa gätho 
dí xi ahe. 5 Nɛ nuꞌa ra Hmu di ja 
ahʉ manꞌda manꞌda gui pąhmbʉ 
rán huɛc̨ate Oją, nɛ di ja ahʉ gui 
hyäthʉ ꞌbɛꞌa gätho guí thohmbʉ 
tengutho bi ꞌyøtꞌa ra Cristo.

Jatho gui ꞌyøtꞌ ni ꞌbɛfi zɛhɛhʉ
6

 Ma zʉ cu ahʉ dí xi ahʉ nangue 
rá thuhu ma Hmuhʉ ra Jesucristo, 
dami ꞌuehmbʉ tsꞌʉ bʉ ꞌbʉ ʉ ni cuhʉ 

i dąnhyɛį, ngue hingui nde dim 
pɛfi, gueꞌʉ hingui tɛnꞌna ꞌbɛꞌa dá 
xänꞌnahe. 7 Nɛ nuꞌahʉ guí pąhmbʉ 
ꞌbɛꞌa gdám ꞌbʉhmbʉ, tengu dá 
utꞌahe ꞌbʉ mám ꞌbʉcähe bʉ, ngue 
hin dám ꞌbʉndąnhyɛį thohogähe. 
8

 Nɛ xíngui tsꞌʉ gá ꞌdaje ꞌbɛꞌa dá 
homhbe. Pɛ dám pɛhmbe ra pa 
nɛ ra xui nꞌdahma bin ja ꞌbɛꞌa 
dá homhbe, nɛ xíngui tsꞌʉ dá pa 
ahe. 9 Madague mí sä xcá ähmbe 
ngue xquí zɛje. Pɛ dá ndehe ga 
utꞌahe ra hmɛpya gui ꞌyøthʉ. 10 Nɛ 
nuꞌbʉ mám ꞌbʉhmbʉ bʉ, dá xi ahʉ, 
ngueꞌbʉ ꞌbʉ a nꞌda hingui nde dim 
pɛfi, hin din sihmɛ ꞌbʉ, pɛ da zä ra 
thuhu ꞌbʉ. 11 Nguetho dí øhmbe gue 
ꞌbʉ i ꞌda ahʉ hingui nde dim pɛfi, 
pɛ di hødąnhyɛį thoho nɛ ndetho 
din thįnt pʉ hin yʉ́ ꞌbɛfi. 12 Nuya 
nangue rá tsꞌɛdi ma Hmuhʉ ra 
Jesucristo, dí xi ʉ toꞌo hingui nde 
dim pɛfi, ngue da hyąnya zɛhɛ rá 
ꞌbɛfi da ꞌyøtꞌe, nɛ da hyonsɛ ꞌbɛꞌa 
dám ꞌbʉi. 13 Pɛ nuꞌahʉ ma zʉ cu ahʉ, 
o gadín xømbʉihʉ gui ꞌyøthʉ ran 
ho. 14 Nuꞌbʉ ꞌbʉ a nꞌda ahʉ hingui 
nde da ꞌyøtꞌa ꞌbɛꞌa dí xi ahʉ, dami 
hyɛthʉ ꞌbʉ, janangueꞌa da mbɛꞌtsꞌ 
yʉ́ sä. 15 Pɛ o gadín sʉhmbʉ, pɛ gui 
unhdʉ ran zofo tenguꞌbʉ ni cuhʉ.

Ran zɛgui ran zofo
16

 Nɛ guesɛ ra Hmu, høntꞌa sä da 
hyutꞌa ni mbʉihʉ, høntꞌa go ꞌbɛꞌa 
guí thohmbʉ gätho yʉ pa. Nɛ nuꞌa 
ra Hmu gam ꞌbʉhmbʉ gätho ahʉ. 
17

 Nugä dra Pablo dí oꞌtꞌä na ran 
zɛngua i ja ua ya nangue ma ꞌyɛsɛgä. 
Tenguꞌbʉ ma firmagä na, ngue 
gätho ya ma søcuą. 18 Nuya nuꞌa 
ma Hmuhʉ ra Jesucristo di jąpꞌahʉ, 
gätho ahʉ. Nɛ høntꞌa dí xi ahʉ a ya. 

Ran zɛngua

1  Nugä dra Pablogä, ma 
ꞌbäigäꞌbe ra Jesucristo nangue 

rán tꞌɛd̨i Oją ma yąntehʉ, nɛ 
ra Jesucristo, guesɛꞌa ran ho dí 
tømhbʉ a. 2 Dí pɛnhꞌna nꞌda ra 
søcuą gra Timoteo, tenguꞌbʉ 
majuąni ma tsꞌʉntꞌʉ i, ngue ya dá 
xänꞌna ma tꞌɛc̨ꞌyɛihʉ. Nɛ dí äp Oją 
ma Tahʉ di ꞌdaꞌa rá mate nɛ rán 
huɛc̨ate, nɛ da hyutꞌa ni mbʉi a ra 
Cristo Jesús ma Hmuhʉ.

Da mba ma hɛcpi ʉ 
nꞌdanꞌyo in xänbate

3
 Nɛ tengu dá xiꞌa ꞌbʉ má mba 

bʉ Macedonia, nɛ ngutho dí xiꞌa 
ya, dami copʉ Éfeso, nɛ gui hɛcpa 
ʉ ꞌda bí ꞌbʉpʉ, ngue hinga nꞌdanꞌyo 
da ma ꞌbʉ in xänbate. 4 Nɛ dami 
xifi hin din xäh miꞌda yʉ cuento 
gue ꞌbɛꞌa sä ɛm̨bi bi ꞌyøtꞌʉ ndu ma 
bombøtahʉ mayaꞌbʉ nɛꞌbʉ ɛm̨mɛ 
ma ꞌbɛꞌa yʉ́ thuhu ʉ, ngue manꞌda 
di xąntꞌʉ yʉ́m hma. Nguetho nuꞌʉ 
yʉm hma tengu ʉ, säti thoho ran 
ꞌyomfɛn̨i di unꞌna nꞌda, pɛ hin di 
ꞌyomfɛn̨iba nꞌda da ꞌyɛc̨ꞌyɛi Oją. 5 Pɛ 
nuꞌa ma ꞌbɛfihʉ dyʉ xänbatehʉ, ga 

xänba yʉ jąꞌi dan huɛj̨ʉ. Nɛ gueꞌa 
ran huɛc̨ate di nɛqui bʉ ma mbʉihʉ 
ꞌbʉ mꞌbeꞌtꞌe a, nɛꞌbʉ ząi dí øthʉ 
a di bɛn̨gahʉ Oją, nɛꞌbʉ høntꞌa 
Oją dím bɛm̨hbʉ a. 6 Pɛ nuꞌʉ ꞌda 
hinga guehya yʉm hma dín huɛc̨a 
nꞌda i honi, pɛ bi ꞌuepʉ ja rá ꞌyu 
Oją, janangue i tɛn yʉm hma säti 
thoho. 7 Nuꞌʉ, ɛm̨mɛ i honi nde din 
xänbate nangue yʉ́n tꞌɛd̨i Oją bi 
man ra Moisés, pɛ hingui pądi ꞌbɛꞌa 
im ma. Sä i mantsꞌɛditho, pɛ nɛ 
hingui pądi ꞌbɛꞌa nam bønꞌʉ yʉ́m 
hmansɛ i ma ꞌbʉ i man yʉn tꞌɛd̨i. 
8

 Dí pąhmbʉ gue xʉn ho ʉ yʉn tꞌɛd̨i 
bi xi Oją ra Moisés. Pɛ bi tsꞌän yʉ́n 
tꞌɛd̨i Oją gue dí mba ma hɛcpi ʉ yʉ 
dąditsꞌoqui. 9 Nɛ gueꞌʉ yʉn tꞌɛd̨i dí 
mba ma hɛcpi ʉ toꞌo jasɛ yʉ́n tꞌɛd̨i 
zɛhɛ, nɛꞌʉ i fɛsta yʉ́n tꞌɛd̨i Oją, nɛꞌʉ 
to hingui numansu Oją, nɛ di ho da 
ꞌyøtꞌ yʉ tsꞌoqui. Nɛꞌʉ to hingui ɛs̨pa 
Oją, nɛ i tɛn ra ximhäi, nɛ i ho yʉ́ 
ta nɛ yʉ́ mbe, nɛ yʉ hyodu. Gueꞌʉ 
da sih yʉ́n tꞌɛd̨i Oją ʉ, nɛ hinga 
gueꞌʉ høntꞌ Oją mbɛn̨i. 10 Nɛ bi tsꞌän 
yʉ́n tꞌɛd̨i Oją dí mba ma hɛcpi ʉ øtꞌ 
ran ꞌyomtꞌɛn̨i, nɛꞌʉ din ꞌyąsäbi yʉ́ 
minꞌyohʉhʉ tenguꞌbʉ nꞌda ra xisu, 
nɛꞌʉ i pɛ ̨yʉ́ mijąꞌihʉ, nɛꞌʉ i man 

1 TIMOTEO
Ná nꞌda ra søcuą bi ꞌyorba ra Timoteo a ra Pablo

yʉ fɛhni, nɛ i xih ra fɛhni yʉ zɛꞌmi. 
Nɛ gätho ʉ nꞌdanꞌyo i øtꞌe xínda 
gue ra hoganxädi, nɛ gueꞌʉ da sih 
yʉ́n tꞌɛd̨i Oją ʉ, nguetho i xijʉ hin 
ga øthʉ yʉ tsꞌoqui. 11 Pɛ nuꞌa rán 
ho maꞌdaꞌyo ra Cristo dí pärca 
ma mbʉihʉ Oją a, nuꞌa mixte xʉn 
hotho a. Nɛ gueꞌa ran ho maꞌdaꞌyo 
bi xicä Oją gam mangä.

I xi Oją jamadi ra Pablo, 
nangue rá mate xʉn ngu

12
 Jamadi dí xih ma Hmuhʉ ra 

Jesucristo, nguetho bi huangui 
dram ꞌbɛhnigä, nɛ i pądi ga 
jąꞌtsꞌi, nguetho di ꞌdac rám fätsꞌi 
ga øtꞌa i xiqui. 13 Pɛ nugä ɛm̨mɛ 
dra nɛxmategä mamꞌbɛtꞌo, nɛ mí 
sangä a ra Cristo gueꞌbʉ go má 
ʉnba ʉ ꞌda yʉ́ ꞌyɛc̨ꞌyɛi. Nɛ xíngui 
tsꞌʉ mí pącä ꞌbɛꞌa nam bønꞌa mí 
øtꞌä, nguetho him mí ɛc̨ꞌyɛigä ra 
Cristo. Pɛ Oją bi ꞌdac rá mate bi 
pungui. 14 Pɛ ɛm̨mɛ xʉn ngu rá 
mate ma Hmuhʉ ra Cristo Jesús, 
bi jaqui dá däpä ma mbʉi a, nɛ bi 
jaqui ɛm̨mɛ dá numanhogä a Oją 
nɛ dá huɛc̨ ma mijąꞌiꞌbe. 15 I ja ua 
nꞌda ram hma da zä ga pąhmbʉ 
majuąni, ngue bi zøcua ja ra 
ximhäi a ra Jesucristo di pøꞌʉ yʉ 
tsꞌomꞌbäi tengugä manꞌda xʉn tsꞌo 
dá øtꞌä. 16 Pɛ ɛm̨mɛ xʉn ngu rá mate 
bi ꞌyørcä Oją, nguetho nde gätho 
da ꞌyut miꞌda yʉ jąꞌi ɛm̨mɛ ja rá 
yembʉi a ra Jesucristo. Nɛ tengu 
thohogä, ngutho da ꞌyørpa ʉ toꞌo 
di däp yʉ́ mbʉi a, nɛꞌʉ din ja ra te 
maząi. 17 Janangueꞌa ga ɛs̨pa ma 
Ojąhʉ gätho yʉ pa maząi. Nuꞌa, ra 
Hmutsꞌʉtꞌabi maząi a, nɛ njongui 
sä da nu, nɛ njąmꞌbʉ da guadi. Nɛ 
nꞌdatho Oją, njoꞌo manꞌda, nɛ gätho 

i pądi. Nɛ høntꞌa gam bɛm̨hbʉ a ya. 
18

 Nɛ nuya gra Timoteo, tenguꞌbʉ 
ma tsꞌʉntꞌʉ i, i ja ua a dí xiꞌa ya. 
Nuꞌi gra dofʉi nangue Oją, dami 
ꞌyøtꞌ ra hogatuhni, tengu thoho bi 
xiꞌa ʉ yʉ́ pøngahyą Oją. Janangueꞌa 
dami hyądumbʉi gui ꞌyɛc̨ꞌyɛi rá 
hogamhma Oją, nɛ gui ꞌyøtꞌa ꞌbɛꞌa 
i xiꞌa ꞌbʉ in zopꞌa ni mbʉi. 19 Nɛ hin 
gui ꞌyøtꞌe tengu mi øtꞌʉ ꞌda ꞌbʉ mí 
zop yʉ́ mbʉi Oją, pɛ bi mbɛstaꞌa 
ꞌbɛꞌa bi sifi, bi tsꞌonsɛ yʉ́ mbʉi bʉya. 
20

 Tengu mí øtꞌa ra Himeneo nɛ ra 
Alejandro. Pɛ dá juąnba ʉ, nɛ dá xifi 
bi mba ma dä bʉ ꞌbʉh ra zįthu, di 
ʉnbi, da bądi hin da zan Oją.

Da mba ntꞌäpi rám fätsꞌi Oją 
nangue gätho yʉ jąꞌi

2  Nɛ i ja ua nꞌda ram hma ga xiꞌi, 
gra Timoteo, ngue mahyoni 

gui ꞌyørpʉ ja ram pɛti. Ngue nuꞌbʉ 
guí yąhʉ Oją, gui xihmbʉ nangue 
gätho yʉ jąꞌi, gui ꞌyäfʉ rá mate 
nangueꞌʉ, nɛ gui xihmbʉ jamadi 
Oją nangueꞌa ꞌbɛꞌa bi ꞌyørpa nꞌda 
ngu nꞌda ʉ yʉ jąꞌi. 2 Nɛꞌʉ yʉ tsꞌʉtꞌabi 
nɛ gätho toꞌo ja yʉ́ tsꞌɛdi, dami 
ꞌyäfʉ rám fätsꞌi Oją nangueꞌʉ, ngue 
hin din ja yʉ sʉi nɛ xíng ra dumbʉi, 
nɛ hin te gam bɛm̨hbʉ, nɛ da zä 
bʉ ga øthʉ xʉn ho ꞌbɛꞌa bi man 
Oją bʉya. 3 Nɛ xʉn ho ꞌbʉ ga øthʉ 
a, nguetho gueꞌa numanho Oją 
mam pørpatehʉ a. 4 Nguetho in nde 
Oją da yąni gätho yʉ jąꞌi nangue 
rá tsꞌɛdi ra zįthu nɛ di ꞌyomfɛn̨ibi 
nangueꞌa majuąni. 5 Nɛ nꞌdatho Oją 
i ꞌbʉi. Nɛ nꞌdatho a i ꞌbäꞌinde nɛ 
din hocpate bʉ bí ꞌbʉ Oją, nuꞌa ra 
Jesucristo ngue bin jąꞌi a. 6 Nguetho 
bin däsɛ ngue gätho bi gurca ma 
tsꞌoquihʉ. Nɛ guehna ram hma bi 

xijʉ Oją ꞌbʉ mi zøn ra pa bi ma. 
7

 Nɛ guehna ram hma í thangä gam 
mangä na, nɛ guehna bí ꞌbɛncä na, 
nɛ majuąni hin dí fɛhnigä, ngue 
ma ꞌbɛfigä ga xänba ʉ hing yʉ judío, 
ga japi di däp yʉ́ mbʉi Oją, da 
yąni, nɛ da ꞌyɛc̨ꞌyɛi a majuąni. 8 Nɛ 
manꞌda dí xiꞌi, hønbʉ go hapʉ dim 
pɛti yʉ ꞌyɛc̨ꞌyɛi, xtán hotho yʉ́ ꞌyɛ 
ʉ yʉn ꞌyohʉ di ꞌuąꞌtsꞌ ꞌbʉ din yąhʉ 
Oją, ngue nte má cuɛ da bɛn̨i, nɛ 
xíng ran ʉcpate. 9 Nɛ dí xiꞌi ꞌbɛꞌa gui 
xih yʉ xisu, ngue hin din hoc zɛhɛ 
nangue ran ꞌyɛt̨sꞌi, uague di hoc 
yʉ́ yą, uague ra oro o yʉ thebe o 
ꞌbɛꞌa xʉm hmadi da japi. Pɛ din hoc 
zɛhɛ nangue yʉ́ he rán säui nꞌda 
ra hogambʉi nɛ ra hoganꞌyomfɛn̨i. 
10

 Nɛ da bądi da ꞌyøtꞌ ra hogambʉi, 
nɛ gueꞌa ran hoqui rán säui nꞌda 
ra xisu i numansu Oją. 11 Nɛ nubʉ 
ja nim pɛtihʉ, da ndesɛ yʉ xisu da 
sänbi, nɛ hin go din xänbate, nɛ 
gätho da ꞌyøde. 12 Nɛ dí xiꞌi hin 
dim ꞌbɛtꞌo yʉ xisu ngue da xänba 
yʉn ꞌyohʉ, pɛ din hɛt̨ho. 13 Nguetho 
mꞌbɛtꞌo bi ꞌyøtꞌ Oją a ra Adán, 
nɛ mꞌbɛjua a ra Eva, janangueꞌa 
hingui sä dim ꞌbɛtꞌo nꞌda ra xisu. 
14

 Nguetho nu ra xisu bi numanho 
ꞌbʉ mí xih ra zįthu da ꞌyøtꞌ ra 
tsꞌoqui, pɛ nu ra Adán him mín nde 
xtá ꞌyøtꞌe. 15 Janangueꞌa din ʉnba 
ꞌbʉ xʉm ꞌbʉh yʉ́ tꞌʉhni ʉ yʉ xisu, 
pɛ da mbäx Oją ʉ ꞌbʉ thocpa thoho 
i ɛc̨ꞌyɛi, nɛꞌbʉ din ja yʉ́n huɛc̨ate, 
nɛꞌbʉ din ꞌyomfɛn̨i xʉn ho, nꞌdatꞌa 
Oją da bɛn̨i.

Ndaꞌʉ yʉn ꞌyohʉ din ngʉrpi

3  Majuąni a ram hma, nuꞌbʉ in 
nde din ngʉrpi nꞌda, in nde 

nꞌda ra ꞌbɛfi xʉn ho. 2 Pɛ jatho din 

hocjąꞌi nꞌda ra ngʉrpi, nɛ nte da 
thįnba nꞌda rá tsꞌoqui. Nɛ høntꞌa 
nꞌda rá xisu da zi, nɛ da bądi da 
ząmzɛhɛ rá mbʉi nɛ din ꞌyomfɛn̨i 
xʉn ho, nɛ di jamansu ꞌbɛꞌa i øtꞌe, 
nɛ di ho di un ran tsꞌäya bʉ ja rá 
ngu, nɛ da bądi din xänbate nangue 
rám hman Oją. 3 Nɛ njąmꞌbʉ dim 
mihni, xín din ndesʉi, nɛ hin 
da ꞌyømanꞌʉ a i sifi, nɛ xín din 
hecpate pɛ din hocpate, nɛ hin da 
nde xʉn ngu ra mbɛti. 4 Nɛ da bądi 
dim ꞌbɛtꞌo bʉ ja rá ngusɛ, nɛ nu yʉ́ 
tꞌʉhni da ꞌyøtꞌe ꞌbɛꞌa i xifi, nguetho 
numansu yʉ́ ta. 5 Nguetho nuꞌbʉ 
hingui pądi dim ꞌbɛtꞌo bʉ ja rá 
ngusɛ nꞌda ran ꞌyohʉ, hin da bądi 
di jamansu yʉ ꞌyɛc̨ꞌyɛi ꞌbʉ. 6 Nɛ hin 
din ngʉrpi nꞌda ra ꞌdaꞌyo ꞌyɛc̨ꞌyɛi, 
tsꞌʉrpʉ thoho din ꞌyɛt̨sꞌi tengutho ra 
zįthu, nɛ da dɛxꞌa Oją a. 7 Nɛ nu yʉ 
ngʉrpi da ꞌyøtꞌe ngue da hnumansu, 
nɛpʉ ꞌbʉ ʉ hing yʉ ꞌyɛc̨ꞌyɛi da ꞌyøtꞌe 
ꞌbɛꞌa dí hnumansu, janangueꞌa njon 
di cꞌąmanꞌʉ, nɛ hin da dąp ra zįthu 
bʉya.

Ndana ní jąꞌi dim fäxte
8

 Ximangutꞌʉ yʉ́m fätsꞌihʉ yʉ 
ngʉrpi, ngutho guextaꞌa jatho din 
hocjąꞌi, nɛ ꞌdaꞌangu da ma, nɛ hin 
dim mihni, xín din siyate nangue 
ra mbɛti. 9 Nɛ da bądi xʉn ho ꞌbɛꞌa 
gätho rán thɛui a ram hma nɛ din 
ząm bʉ, nɛ ząi øtꞌa xi Oją ꞌbʉ in zop 
yʉ́ mbʉi. 10 Nɛ ndeꞌbʉ ꞌbɛ da hnu 
ꞌbʉ tɛnni xʉn ho, nɛ nubʉya nuꞌbʉ 
hin te da thįnbi, da zä da ꞌyøtꞌ ra 
ꞌbɛfi dim fäxte bʉya. 11 Ximangutho 
ꞌbʉ dim fäxte nꞌda ra xisu, i jatho 
da hnumansu, pɛ hin din cꞌąte, nɛ 
xín dim mihni, pɛ din ꞌyomfɛn̨i xʉn 
ho, nɛ di jąꞌtsꞌi ꞌbɛꞌa gä øtꞌe. 12 Nɛ nu 

nꞌda ran ꞌyohʉ ꞌbʉ im fäxte, nꞌdatho 
rá xisu da zi, nɛ da bądi dim ꞌbɛtꞌo 
bʉ ja rá ngu, nɛ da ꞌyøtꞌʉ yʉ́ tꞌʉhni 
ꞌbɛꞌa da xifi. 13 Nguetho nuꞌbʉ i øtꞌe 
xʉn ho rá ꞌbɛfi nꞌda ram fätsꞌi, da 
hnumanho bʉya, nɛ manꞌda da 
hyutꞌ ran zambʉi nangue rá ꞌbɛfi ra 
Cristo.

Mixte xʉn ho a ram hma dí ɛc̨ꞌyɛihʉ
14

 Guehna dí otꞌa na ya, gra 
Timoteo, madagueꞌbʉ dím bɛn̨i ga 
mba bʉ nꞌdihi. 15 Pɛ xiꞌbʉ him ꞌbex 
da zä ga mba bʉ, pɛ ya dá xiꞌi ꞌbɛꞌa 
xʉn ho gui ꞌyøtꞌe nangue a rá ngu 
Oją. Ngue nu yʉ ꞌyɛc̨ꞌyɛi xa hyømba 
rá ngu Oją nangue yʉ́ mbʉi, ngue 
ꞌdatꞌa Oją i ꞌbʉi. Nɛ tenguꞌbʉ rá 
ngujʉ Oją guepʉ na fądi xʉn ho 
rám hma Oją, nɛ dín yąmhbʉ 
a. 16 Nɛ gueꞌa ran ho maꞌdaꞌyo dí 
tɛnhdʉ mixte xʉn ho a,

ngue bin ꞌyusɛ ra Cristo ua ja ra 
häi ꞌbʉ mín jąꞌi a,

pɛ bin ꞌyoui rá Hogandąhi Oją 
guepʉ í fądi hinꞌyʉ rá tsꞌoqui 
a,

nɛ bi nu ʉ yʉ́m ꞌbɛhni Oją 
mahɛt̨sꞌi.

Nɛ bi hmangua dí ꞌbʉhmbʉ 
hønbʉ go hapʉ ꞌbʉh yʉ jąꞌi 
gue ꞌdahmaꞌdanꞌyo bʉ na yą.

Nɛ bi tꞌɛc̨ꞌyɛi ua ja ra ximhäi,
bi tsꞌix mahɛt̨sꞌi bʉ bí ja rá tsꞌɛdi 

Oją mixte bʉya.

Mi pą Oją da ꞌueꞌʉ ꞌda

4  Nu rá Hogandąhi Oją mꞌbɛtꞌo 
di bɛn̨gä ngue da ꞌuepʉ ja rá 

ꞌyu Oją ʉ ꞌda. Ngue da ꞌyømanho ʉ 
yʉ́ nde ʉ yʉ hyäte xänbate bin xädi 
nangue yʉ́m hman yʉ zįthu. 2 Nu 
yʉ hyäte hingui sä bʉ da zop yʉ́ 

mbʉi Oją, nguetho bi tsꞌon yʉ́ mbʉi 
nangue yʉ fɛhni ząi im ma. 3 Ngue 
sä di hɛcpa yʉ jąꞌi, i xifi hin din 
thąti, xín da zi ꞌda yʉn tsꞌihmɛ, sä 
ɛn̨ꞌʉ. Pɛ bi zängahʉ Oją ga hąmhbʉ 
høntꞌa go ꞌbɛꞌa mán tsꞌihmɛ ꞌbʉ 
dí xihmbʉ jamadi Oją, gue nujʉ 
dyʉ ꞌyɛc̨ꞌyɛihʉ, nɛ dí pąhmbʉ ndaꞌa 
majuąni. 4 Nguetho gätho xʉn ho 
ꞌbɛꞌa bi ꞌyøtꞌ Oją, nɛ hinꞌyʉ ꞌbɛꞌa ga 
ɛmhbʉ, pɛ ga hąmhbʉ nɛ ga ɛm̨fʉ 
jamadi Oją bʉya. 5 Nguetho mająpi 
ngueꞌa dí äfʉ rán jąpi Oją, nɛ nu 
rám hman Oją i ɛm̨bi xʉn ho a.

Rá hogambɛfi ra Jesucristo 
a ra Timoteo

6
 Nuꞌi gra Timoteo, xʉn ho ꞌbʉ 

guim bɛn̨ba yʉ cu na ram hma 
i ja ua, janangueꞌa gam pɛfi xʉn 
ho nangue ra Jesucristo. Nguetho 
bi hąꞌa ra tsꞌɛdi ni mbʉi a ra 
hogamhma dí ɛc̨ꞌyɛihʉ, ngue ra 
hoganxädi guí tɛnni. 7 Nɛ o gui 
ʉrpa ra güɛnda yʉ́m hmansɛ yʉ 
jąꞌi säti thoho nɛ xʉn tsꞌo. Pɛ dami 
hyądumbʉi nangue rá ꞌbɛfi Oją. 8 Nɛ 
tengu ꞌbʉ ząi dadin cunh ma jąꞌihʉ, 
nɛ da hyą ra tsꞌɛdi, nɛ ngutho ga 
øthʉ nangue ma mbʉihʉ, da hyą ra 
tsꞌɛdi ꞌbʉ ząi ga humbahʉ nangue 
rá ꞌbɛfi Oją. Nɛ ɛm̨mɛ xʉn ngu di 
muui ꞌbʉ ga humbahʉ, nguetho i 
ørcahʉ ran ho yʉ pa i jabʉ ya, nɛ 
gätho yʉ pa maząi. 9 Nɛ majuąni na 
ram hman na, janangueꞌa ndeꞌbʉ 
gätho ga øthʉ xʉn ho. 10 Janangueꞌa 
dí häthʉ yʉn ʉnbi nɛ dí humbi 
dadím pɛhmbʉ, guepʉ go da zä ga 
xihmbʉ xʉn ho rám hma Oją yʉ jąꞌi. 
Nɛ da zä ga däp yʉ́ mbʉi Oją bʉya, 
nɛ dim pøhø. Nguetho nꞌdatꞌ Oją dí 
tømhbʉ i ꞌbʉi, nuꞌa in nde da yąnꞌʉ 

gätho yʉ jąꞌi i ꞌbʉi, nɛ da yąnꞌʉ toꞌo 
da ꞌyɛc̨ꞌyɛi a. 11 Nuya yʉn xädi i ja 
ua, thocpa thoho gui hyądumbʉi 
ɛm̨mɛ gui bɛn̨bi nɛ gui xänbi gätho 
yʉ cu bí ꞌbʉpʉ. 12 O to guídí japi da 
ꞌyʉꞌtsꞌiꞌi ngue gra tsꞌʉntꞌʉ thoho. Pɛ 
gui ꞌyutꞌʉ yʉ cu nangue yʉn tꞌøtꞌe 
bi xijʉ Oją gue gui ꞌyøzɛhɛ xʉn ho, 
gui jamansu ꞌbɛꞌa gui ma, o ꞌbɛꞌa 
gui ꞌyørpʉ. Janangueꞌa gui ꞌyuti 
din huɛq̨ui nꞌda ngu nꞌda, nɛ di 
jąꞌtsꞌi, nɛ da ząmzɛhɛ yʉ́ mbʉi. 13 Pɛ 
gätho ꞌbʉ hin ná søngä bʉ, pɛ gui 
jamansu ni ꞌbɛfi ꞌbʉ guí man rám 
hman Oją, nɛꞌbʉ gadí un ran zofo 
yʉ jąꞌi, nɛꞌbʉ guí xänbi ꞌbɛꞌa nam 
bønꞌa nꞌdaxɛqui gui xifi. 14 Damim 
pɛfi xʉn ho nangue a rá tsꞌɛdi 
Oją bi ꞌdaꞌi, tengu bi xiꞌa ʉ ꞌda yʉ́ 
pøngahyą Oją. Ngue bi bɛn̨ꞌna ni 
mbʉi Oją ꞌbʉ mí ꞌyäp rá mfätsꞌi 
nangueꞌe, nɛ bi gäx yʉ́ ꞌyɛ bʉ ja ni 
yą. 15 Thocpa thoho gui ꞌyøtꞌa dí xiꞌi, 
nɛ høntꞌa gui hyądumbʉi gui ꞌyøtꞌa, 
nɛ nubʉya da nu i gätho yʉ jąꞌi 
ngue bin te xʉn ho ni mbʉi nangue 
rá ꞌbɛfi Oją guí øtꞌe. 16 Nɛ thocpa 
thoho gui hyądumbʉi gam fäsɛ 
nangue ni mbʉi, nɛ gui jamansu 
ꞌbɛꞌa gätho gui xi ʉ ꞌbʉpʉ nangue 
rám hman Oją. Nɛ nuꞌbʉ ngubʉ gui 
ꞌyøtꞌe, nɛ di jąpꞌa Oją, nɛꞌʉ gä miꞌda 
yʉ jąꞌi guí xänbi.

Ga fäx ma cuhʉ

5  O guí sʉꞌa nꞌda ra dącꞌyɛi, pɛ 
dami zofo xʉn ho, tengutho 

ꞌbʉ ni ta. Nɛ nuꞌʉ yʉ tsꞌʉntꞌʉ gui 
ꞌyøtꞌe tengutho ꞌbʉ nin ꞌyohʉhʉ. 
2

 Nɛ nu yʉ zi bømbe gui ꞌyøtꞌe 
tengutho ꞌbʉ ni mbe, nɛ nu yʉ 
hmute, gui ꞌyøtꞌe tengutho ꞌbʉ 
nin ju, nɛ hin guim bɛn̨ꞌa nꞌda 

ra ꞌyąsä nangueꞌʉ. 3 Nɛ nubʉ ja 
yʉm pɛti gui jamansuhʉ nꞌda ra 
bømbe ꞌbʉ xʉn du rá ndø, ngueꞌbʉ 
njoꞌo toꞌo di jamansu. 4 Pɛ nuꞌbʉ 
nꞌda ra bømbe xʉn du rá ndø, nɛ 
ꞌbʉh yʉ́ tꞌʉhni, o gue yʉ́ ꞌbɛto, da 
bądi rán tꞌɛd̨i Oją a di jamansu yʉ́ 
mbe, tengutho bi ꞌyørpa ꞌbʉ mín 
tꞌʉhni. Nɛ gueꞌa in nde Oją. 5 Nɛ 
nuꞌbʉ nꞌda ra zi bømbe i nyąui 
Oją gä ra pa nɛ ra xui, nɛ høntꞌa 
Oją im bɛn̨i, nɛ nuꞌbʉ njoꞌo toꞌo 
di jamansu, pɛ gui fäxhʉ a bʉya. 
6

 Pɛ nu miꞌda yʉ xisu, xʉn du yʉ́ 
ndø, ngue hinguim bɛn̨ Oją, nɛ 
i honi da ꞌyøzɛhɛ yʉ́ pähä zɛhɛ. 
Madagueꞌbʉ i ꞌbʉi, pɛ tenguꞌbʉ xʉn 
du bʉ nam bɛn̨ Oją. Hinga gueꞌʉ 
da mba ma jamansu bʉ ja ram pɛti 
ʉ. 7 Nɛ nuya yʉm hma i ja ua, gui 
xänba ʉ yʉ cu, janangueꞌa njon 
da ꞌyɛn̨a hingui ho øtꞌʉ. 8 Nɛ nuꞌbʉ 
nꞌda hin di unni ꞌbɛꞌa di ꞌbɛ a rá 
ta o gue rá mbe, o gätho miꞌda yʉ́ 
mɛni, manꞌda xʉn tsꞌo rá mbʉi ꞌbʉ, 
xinda gueꞌbʉ hin xtá ꞌyɛc̨ꞌyɛi, nɛ 
bi gønꞌa ra Cristo. 9 Nuya ga xiꞌi 
ndaꞌʉ ní hyoya bømbe gui hyuspa 
yʉ́ thuhu dim pɛpʉ ja ram pɛti. 
Høntꞌʉ pɛꞌtsꞌa hyąte njɛya nɛ ɛm̨mɛ 
bim ꞌbʉmanhoui yʉ́ ndø. 10 Nɛ i 
hnumanho nangue yʉ hogaꞌbɛfi 
i øtꞌe, nɛ bi jamansu xʉn ho yʉ́ 
tꞌʉhni, nɛ ząi di säyaba yʉ jąꞌi bʉ 
ja yʉ́ ngu, nɛ him bin ꞌyɛz̨ɛhɛ pɛ 
bin ꞌyɛh̨ɛ nangue yʉ́ miꞌyɛc̨ꞌyɛihʉ, 
nɛ bi hyurpa yʉ́ mbʉi toꞌo mi tu yʉ́ 
mbʉi, nɛ bin ɛh̨ya bi ꞌyøtꞌ miꞌda yʉ 
hogantꞌøtꞌe. Nɛ guehya yʉ hyoya 
bømbe gui hyuspa yʉ́ thuhu ya. 
11-12

 Pɛ nu miꞌda yʉ xisu xʉn du 
yʉ́ ndø, nuꞌbʉ hingui ngu yʉ jɛya 
pɛꞌtsꞌi, hin gui hyuspa yʉ́ thuhu 

gue gui ꞌyɛm̨fʉ dim pɛpʉ. Nguetho 
tsꞌʉrpʉ thoho da bɛn̨i din thąti, nɛ 
nuꞌbʉ din thąti mahønꞌa hin da 
ꞌyøtꞌa ra ꞌbɛfi mí ma xtá ꞌyøtꞌe. Nɛ 
ra tsꞌoqui a nguetho him bi jąꞌtsꞌa 
bi ma. 13 Nɛ nuꞌʉ, tsꞌʉrpʉ thoho din 
dąnhyɛį yʉ́ mbʉi ꞌbʉ njoꞌo yʉ́ ndø, 
nɛ da hyąꞌda thoho yʉ ngu, nɛ høn 
nan cꞌąte di ja, im manꞌa hingui 
ho, nɛ sä din thįntꞌi i øtꞌe nɛ hin 
rá ꞌbɛfi bʉ. 14 Janangueꞌa manꞌda 
xʉn ho ꞌbʉ din thąti mahønꞌa, dim 
ꞌbʉh yʉ́ tꞌʉhni, nɛ dim pɛpʉ ja yʉ́ 
ngusɛ. Nɛ nuꞌbʉ din jabʉ da ꞌyøtꞌe, 
hin di cꞌąmanꞌʉjʉ man sʉihʉ ꞌbʉ. 
15

 Nguetho i ꞌbʉ i ꞌda yʉ xisu xʉn 
du yʉ́ ndø, nɛ ya xʉ mbengui nɛ i 
tɛn ra zįthu. 16 Nɛ dí xiꞌi mahønꞌa, 
nuꞌbʉ ꞌbʉ a nꞌda ra cu ngue bi du 
rá ndø a rá mbe, jatho da mbɛpi, 
o gue rá nana bi du rá ndø, o gue 
rá mɛni, i jatho di jamansu, nɛ 
hinga gueꞌa ra mbɛti pa ma pɛti 
bʉ ja ra niją dí mba ma jamansu 
ʉ. Janangueꞌa dí guaꞌa ra mbɛti bʉ 
ja ra niją ngue høntꞌʉ njoꞌo toꞌo di 
jamansu da mba mꞌbɛpi bʉ. 17 Nu 
yʉ ngʉrpi bʉ ja ram pɛti, nuꞌʉ to 
di jąꞌtsꞌi xʉn ho yʉ́ ꞌbɛfi, da tꞌɛs̨pa 
ʉ, nɛ da mba mꞌbätsꞌi ꞌbɛꞌa di ꞌbɛdi. 
Nɛ nuꞌʉ to i humbi din xänbate 
nangue rám hman Oją, manꞌda 
jatsꞌɛditho da tꞌɛs̨pi. 18 Nguetho 
ntꞌoꞌtꞌi: “Nu yʉ uąfanindąni ꞌbʉ 
i uąhi hingan thuꞌtꞌi yʉ́ nde, pɛ 
da zä da za yʉ paxi i ja bʉ.” Nɛ 
manꞌda ram hma i ja: “Nuꞌa to dim 
pɛfi ja rán tꞌɛd̨i din juꞌtꞌi,” i ɛn̨a. 
19

 Nɛ hin gui ꞌyʉrpa ra güɛnda ꞌbʉ 
da mba ma yąpi nꞌda ra ngʉrpi 
tꞌɛm̨bi bi ꞌyøtꞌ ra tsꞌoqui, hinda 
høntꞌbʉ di yoho hyu ʉ di yąpi gui 
ꞌyøh pʉya. 20 Nɛ nuꞌbʉ majuąni bi 

ꞌyøtꞌ ra tsꞌoqui, da mba ma hɛcpi bʉ 
dim pɛti ʉ miꞌda, nꞌdahma gätho 
din su. 21 Nɛ madagueꞌbʉ gadín 
amigoui o hinꞌna, pɛ ꞌdaꞌangu gui 
ꞌyørpe. Nɛ gueꞌa i jatsꞌɛdi dí xiꞌi gui 
ꞌyøtꞌa, nguetho in nu a Oją, Oją da 
bądi ꞌbʉ guí jąꞌtsꞌi, nɛꞌa ra Hmu, ra 
Jesucristo, in nu i, nɛ yʉ́ hogam 
ꞌbɛhni Oją mahɛt̨sꞌi in nu i. 22 Him 
ꞌbex gui un ra ꞌbɛfi nꞌda ran ꞌyohʉ, 
ꞌbɛ gui pąhmbʉ ꞌbɛꞌa rá mbʉi. 
Nguetho nuꞌbʉ nꞌda gá un ra ꞌbɛfi, 
nɛ da ꞌyøtꞌ ra tsꞌoqui, guí conhui 
rá tsꞌoqui a bʉya. Janangueꞌa gan 
ꞌyomfɛn̨i xʉn ho, nɛ nte gan dupate 
bʉya. 23 Nuya dí xiꞌi gra Timoteo, 
nangue ni mbʉi xʉn ʉ, nɛ jantꞌa 
pʉntsꞌ thoho, dami si zitsꞌʉtho ra 
vino, nɛ hinga høntꞌa ra dehe gui 
si. 24 Guim bɛm̨hbʉ ndana ʉ yʉn 
ꞌyohʉ da sih ra ꞌbɛfi bʉ ja ram pɛti, 
ꞌbʉ i ꞌda ngue mfądi i ja yʉ́ tsꞌoqui, 
nɛ ꞌbʉh miꞌda ngue hinga mfądi i 
ja yʉ́ tsꞌoqui jagueꞌbʉ da zøn ra pa 
da thįnba yʉ́ tsꞌoqui. 25 Nɛ ngutho 
nangue ran hocjąꞌi i øtꞌa nꞌda, 
mfądi nangue yʉ jąꞌi. Nɛ nuꞌbʉ him 
ꞌbexque mfądi, pɛ mꞌbɛjua da fądi, 
nguetho hingui sä da ꞌyągui.

6  Nuꞌʉ yʉ ꞌyɛh̨ɛ bí ꞌbʉpʉ, da 
numansu ʉ yʉ́ hmu to i 

ørpa yʉ́ ꞌbɛfi. Nɛ nuꞌbʉ din jabʉ 
da ꞌyøtꞌe, njon di cꞌąmanꞌʉ nangue 
Oją nɛ njon di cꞌąmanꞌʉ rán xädi 
Oją. 2 Nɛ nuꞌbʉ yʉ ꞌyɛc̨ꞌyɛi ʉ yʉ́ 
hmu yʉ ꞌyɛh̨ɛ, pɛ guextaꞌa da 
numansu ʉ yʉ́ hmu nɛ hin da zani 
ngueꞌbʉ mbɛn̨i din cuhʉ ʉ. Pɛ 
manꞌda da bɛn̨i da mbɛpi xʉn ho, 
nguetho rá miꞌyɛc̨ꞌyɛiui da mbɛpi, 
nɛ di huɛc̨ꞌa rá hmu. Dami xänba 
na ram hma, nɛ thocpa thoho gui 
bɛn̨ba ʉ.

1 TIMOTEO 5 ,  6

Xʉn ngu dí tąhmbʉ nangue rá ꞌbɛfi 
Oją nguetho i hurca ma mbʉihʉ
3

 Pɛ i ꞌbʉꞌi ꞌda yʉ xänbate nꞌdanꞌyo 
ram hma in xänbate, nɛ hin din 
thɛui a rám hma ma Hmuhʉ ra 
Jesucristo ngue majuąni di zɛrca 
ma mbʉihʉ, nɛ hin din thɛui a ram 
hma ga däp ma mbʉihʉ Oją. 4 Pɛ 
nuꞌʉ, bi ʉꞌtꞌ yʉ́ mbʉi nangue ran 
ꞌyɛt̨sꞌi, nɛ nte i pądi. Nɛ ɛm̨mɛ honi 
di dunba yʉm hma guepʉ i fʉpʉ 
ran tsꞌɛya, ran heque, ran tsꞌante, 
ran tꞌʉꞌtꞌate, ꞌbɛꞌa gätho im bɛn̨ rá 
mbʉi. 5 Nɛ nuꞌʉ thocpa tho din sʉi 
nꞌda ngu nꞌda ʉ, gueꞌʉ bin tsꞌon 
yʉ́n ꞌyomfɛn̨i, nɛ hingui sä da bądi 
ndana a majuąni. Nɛ im bɛn̨i xʉn 
ngu ra mbɛti da dąha nangue rá 
ꞌbɛfi Oją. Pɛ o guí øhmbʉ a i man 
ʉ. 6 Pɛ majuąni xʉn ngu dí tąhmbʉ 
nangue rá ꞌbɛfi Oją, i hurca ma 
mbʉihʉ, nɛ dí ꞌbʉmanhohʉ nangue 
Oją. 7 Nguetho nte bá hąhʉ ꞌbʉ 
mám ꞌbʉhmbʉ ua ja ra ximhäi, nɛ 
nte da zä ga hąxhʉ ꞌbʉ bi zøn ra pa 
ga tuhʉ. 8 Pɛ hin da du ma mbʉihʉ 
ꞌbʉ zí tsꞌʉtho dí pɛsꞌhʉ yʉn tsꞌihmɛ 
nɛ yʉ he. 9 Pɛ nuꞌʉ toꞌo in nde dim 
mɛmbɛti, hingan tsꞌärpʉ thoho 
da thätꞌi da ꞌyøtꞌa ra tsꞌoqui. Nɛ 
tenguꞌbʉ da mba nthuꞌtꞌi rá mbʉi, 
nɛ manꞌda manꞌda nín xąndi ꞌbɛꞌa 
gätho da bɛn̨ rá mbʉi. Pɛ ndetho 
din ʉnbazɛhɛ, nɛ din tonto rá mbʉi 
ꞌbɛꞌa gätho honi, nɛ gueꞌʉ yʉ́n tꞌøtꞌe 
ní zo bʉ ja ram ꞌbɛdi. 10 Nguetho 
nuꞌbʉ ꞌbʉ a nꞌda ɛm̨mɛ in nde ra 
mbɛti, gueꞌa ní mbʉdi gätho yʉ 
tsꞌoqui bʉ rá mbʉi a. Nɛ nuꞌa ní ho 
ra mbɛti ʉ ꞌda, bi ꞌuepʉ rá ꞌyu Oją, 
nɛ di ʉnba zɛhɛ rá mbʉi nangue ra 
dumbʉi.

I øtꞌ ra hogatuhni nangue 
Oją a ra Timoteo

11
 Pɛ nuꞌi gra Timoteo, rá mbɛfiꞌi 

Oją, dami ꞌuegue nangue yʉn tsꞌo i 
mangua. Pɛ gui hyumbi gui tɛnꞌna 
ran ho, nɛ høntꞌa Oją guim bɛn̨i da 
mbäxꞌiꞌi, nɛ gui huɛc̨ ni mijąꞌihʉ, 
nɛ hin gan xømbʉi, nɛ din ja ni 
yembʉi. 12 Xʉn ngu yʉ jąꞌi bi ꞌyø 
ꞌbʉ gmím ma xʉn ho ni tꞌɛc̨ꞌyɛi. 
Nɛ ngutho ya gui hyutꞌanzambʉi 
gui tąha, tenguꞌbʉ nꞌda ra dofʉi 
i hät yʉn ʉnbi ngue da dąh ran 
sʉi. Janangueꞌa da zä guim bɛntꞌi 
xʉn ho a ra te maꞌdaꞌyo, gueꞌa í 
zonꞌna a. 13 Nɛ guim bɛn̨i Oją in 
nu i, nuꞌa di un yʉ́ te ꞌbɛꞌa gätho i 
ꞌbʉi. Janangueꞌa gui hyutꞌanzambʉi 
nɛ hin gui su nin dąte. Nɛ in nuꞌa 
ra Jesucristo ngue bi ma xʉn ho 
a majuąni ꞌbʉ mí mba ma däpi ra 
Poncio Pilato. 14 Janangueꞌa dí xiꞌi, 
jatsꞌɛditho gui jąꞌtsꞌi gätho ra ꞌbɛfi 
bin ꞌdaꞌi, nte gui tsꞌoni, nɛ njon da 
man ran tsꞌo nangueꞌa bʉya. Nɛ 
gueꞌa gui ꞌyøtꞌa ya, gueꞌbʉ go bi 
zøn ra pa di nɛqui ma Hmuhʉ ra 
Jesucristo. 15 Nguetho nuꞌbʉ bi zøn 
ra pa ntsꞌänni, Oją ba pɛnhua ra 
Cristo mahønꞌa. Nɛ nu Oją mixte 
xʉn hotho, nɛ ɛm̨mɛ di johya, nɛ 
i ꞌdasɛ ngue di manda. Nɛ nuꞌa Oją 
ra tsꞌʉtꞌabi xinda gue gätho miꞌda 
yʉ tsꞌʉtꞌabi ꞌbʉi, nɛ nuꞌa ja rá tsꞌɛdi 
xinda gue gätho miꞌda ja yʉ́ tsꞌɛdi. 
16

 Nɛ høntꞌa Oją njąmꞌbʉ da du. Nɛ 
ɛm̨mɛ di nɛc thoho hapʉ bí ꞌbʉi, 
njon da zä da hyäm bʉ, nɛ njongui 
sä da nu Oją. Nuꞌa ɛm̨mɛ i tꞌɛs̨pi nɛ 
da ꞌyuh rá tsꞌɛdi maząi. Nɛ høntꞌa 
gam bɛm̨hbʉ a ya. 17 Dami xiꞌʉ yʉ 
mɛmbɛti ꞌyɛc̨ꞌyɛi, ngueꞌʉ to i ja yʉ́ 

mbɛti ua ja ra ximhäi, dami xifi hin 
din ꞌyɛt̨sꞌi, nɛ xín da bɛn̨i di muui 
yʉ́ mbɛti, nuꞌʉ tsꞌʉrpʉ thoho dim 
ꞌbɛdi. Pɛ dami xifi høntꞌa Oją da 
bɛn̨i, ngue di muui xʉn ho, nɛ da 
bądi bí nɛxpʉ ꞌbʉ Oją gätho xʉn ho 
dí pɛsꞌhʉ, ndejʉ dan johyahʉ. 18 Pɛ 
dami xifi da ꞌyøtꞌ ran ho, nɛ manꞌda 
tenguꞌbʉ gueꞌa ná mɛmbɛti ʉ bʉya. 
Ngue hin din ꞌyʉya pɛ da gomhbʉ 
yʉ jąꞌi ꞌbɛꞌa pɛꞌtsꞌi. 19 Nɛ nuꞌbʉ 
din jabʉ ga øthʉ, ga pɛsꞌhʉ ꞌbɛꞌa 
majuąni di muui, nɛ ga nuhʉ xʉn 
ngu rán jąpi Oją ꞌbʉ bi zøn ra pa, nɛ 

majuąni dam ꞌbʉmanhohʉ gätho yʉ 
pa maząi.

Nꞌda ran zofo ran zɛgui
20

 Nuꞌi gra Timoteo, dami 
jamansu xʉn ho ra ꞌbɛfi nangue 
rám hma Oją bi ꞌdaꞌi. Nɛ dami 
ꞌuegue nangueꞌʉ yʉm hma ɛm̨bi ní 
dįn ran ꞌyomfɛn̨i nꞌda, pɛ hingui ho 
ʉ. Säti thoho, nɛ nꞌdanꞌyotho ra ꞌyu 
i utꞌa nꞌda. Nɛ nuꞌʉ toꞌo bi dɛnni, bi 
ꞌbɛh rá ꞌyu Oją. 21 Nɛ nuya Oją di 
ꞌda ahʉ rá mate. Nɛ høntꞌa dí xiꞌa 
ya. 

Ran zɛngua

1  Nugä dra Pablogä, Oją bi zänni 
ma ꞌbäiꞌbe a ra Jesucristo, ga 

xih yʉ jąꞌi a bi mam majuąni Oją, 
ngue di un ra temaząi ʉ to di däp 
yʉ́ mbʉi ra Cristo Jesús. 2 Dí pɛnꞌna 
ra søcuą gra Timoteo, dadí huɛc̨ꞌaꞌi 
tenguꞌbʉ ma tsꞌʉntꞌʉ i. Nɛ dí äp Oją 
ma Tahʉ di ꞌdaꞌa rá mate nɛ rán 
huɛc̨ate nɛ da hyutꞌa ni mbʉi, nɛ ra 
Cristo Jesús ma Hmuhʉ.

Ra Timoteo da ma ran ho 
maꞌdaꞌyo nangue ra Jesucristo

3
 Dí ɛm̨bä jamadi Oją ꞌbʉ dím 

bɛn̨ꞌi, ra xui nɛ ra pa thocpa thoho, 
nguetho dí pądi guí ɛc̨ꞌyɛi xʉn ho 
tengugä, ngue dá øtꞌä ra ꞌbɛfi bi 
ꞌdacä Oją, nɛ ngutho mi øtꞌʉ mam 
bombøtahe ꞌbʉ mayaꞌbʉ. 4 Dím 
bɛn̨ꞌi gán zom ꞌbʉ mán xummi, nɛ 
bi däh ni guidä. Nɛ ɛm̨mɛ dín nde 
ga nu i mahønꞌa, nɛ din jagä ran 
johya xʉn ho ꞌbʉ ga nu i. 5 Dím 
bɛn̨ꞌi ngue hingui yoho ni mbʉi. 
Pɛ guí ɛc̨ꞌyɛi xʉn ho, tengubʉ na 
ꞌyɛc̨ꞌyɛi ni ndømbe ra Loida nɛꞌa ni 
mbe ra Eunice. 6 Janangueꞌa dín 
ndeꞌe thocpa tho guim bɛn̨i bi ꞌdaꞌa 

rá tsꞌɛdi Oją ꞌbʉ má cäx ma ꞌyɛ bʉ 
ni yą, nɛ dí xiꞌi gan ɛh̨ya gui ꞌyøtꞌ 
rá ꞌbɛfi Oją bi ꞌdaꞌi. 7 Nguetho nuꞌa 
rá Hogandąhi Oją bi ꞌdajʉ hin di 
jajʉ dan suhʉ, pɛ di jajʉ ga huthʉ 
ran zambʉi, nɛ dan huɛj̨ʉ nꞌda ngu 
nꞌdajʉ, nɛ ga sąm zɛhɛ ma mbʉihʉ. 
8

 Janangueꞌa o guí pɛsꞌ ni sä gui 
mampꞌa rám hmam ma Hmuhʉ, nɛ 
o guí su ngue dí ofädigä nangue 
Oją. Pɛ nɛꞌi dami hyätꞌi gui sɛt 
yʉn ʉnbi tengu thohogä, nangue 
rám hman Oją guí øtꞌe. Nɛ Oją da 
mbäxꞌiꞌi. 9 Nɛ bi yąnjʉ Oją nɛ bi 
mberca ma mbʉihʉ, nɛ nubʉya 
bi xijʉ ga ørpahʉ rá ꞌbɛfi. Pɛ hin í 
yąnjʉ a rá ꞌbɛfi Oją dí øthʉ, pɛ bi 
yąnjʉ ꞌbʉ má hąmhbʉ rá mate. Nɛ 
gueꞌa bi zän zɛhɛ Oją ꞌbʉ him maní 
ꞌyøtꞌ ra ximhäi, ngue da yąnjʉ ra 
Jesucristo. 10 Nuya bi nɛqui a mán 
tsꞌänni, ngue bi nɛqui ma yąntehʉ 
ra Jesucristo, nuꞌa bi dąp rá tsꞌɛdi 
ran dąte, nɛ bi jajʉ dán ꞌyohʉ rá ꞌyu 
ra te maząi. Nɛ gueꞌa i xijʉ rán ho 
maꞌdaꞌyo ra Cristo. 11 Nɛ gueꞌa ram 
hma dá mangä, nɛ bá ꞌbɛngä, nɛ 
gueꞌa ram hma dá xänba ʉ yʉ jąꞌi 
hing yʉ judío. 12 Janangueꞌa dí sägä 
ran ʉnbi ya. Pɛ hin dí pɛsꞌ ma sä, 

nguetho dí pącä a toꞌo dí ɛc̨ꞌyɛigä, 
dí pądi i ja rá tsꞌɛdi da mbɛsca ma 
tegä ngue dá däpi, ga pømanho 
ꞌbʉ rán zɛgui. 13 Nɛ nangue ran ho 
maꞌdaꞌyo dá xänꞌniꞌi, dami thoqui 
gui ꞌyɛc̨ꞌyɛi ra Cristo Jesús nɛ dami 
ꞌyøtꞌ ran huɛc̨ate bi ꞌdaꞌi. 14 Nɛ dami 
jamansu ran ho maꞌdaꞌyo i ꞌyo ni 
güɛnda, nangue rá Hogandąhi Oją 
i ꞌbʉpʉ mbo ma mbʉihʉ. 15 Guí 
pądi gätho bi ꞌueꞌʉ yʉ cu ngue yʉ 
mɛngu bʉ Asia, bi ꞌuegue nanguecä, 
nɛ ra Figelo nɛ ra Hermógenes. 
16

 Pɛ nuꞌʉ gätho ꞌbʉpʉ rá ngu ra 
Onesíforo, Oją dí jąpꞌʉ. Nguetho 
nu ra Onesíforo xʉn ngu yʉ nidį bi 
mbäxcagui, nɛ him bi mbɛsꞌ rá sä 
nangue yʉ cadena i thurcä. 17 Nɛ 
nuꞌbʉ mi zøcua Roma a, ɛm̨mɛ 
bi hyongui nɛ bi dįngui. 18 Nu ra 
Jesucristo di jąpi xʉn ho ꞌbʉ rán 
zɛgui ra pa, nguetho nuꞌbʉ mám 
ꞌbʉpʉ Éfeso, nɛ ɛm̨mɛ xʉn ngu ꞌbɛꞌa 
gätho bi ꞌyørpʉ ngue bi mbäx rá 
ꞌbɛfi Oją bʉ a. Nɛ manꞌda guí pądi 
xinda guecä.

Ra hoga dofʉi nangue ra Jesucristo

2  Pɛ nuꞌi tenguꞌbʉ ma tsꞌʉntꞌʉ 
i, gra Timoteo, dami hyą 

ra tsꞌɛdi nangue rá mate bi ꞌdaꞌa 
ra Jesucristo. 2 Nu ram hma gá 
ꞌyøde dá mangä, nɛ xʉn nguꞌʉ i 
manꞌa majuąni. Nɛ nꞌdatꞌa ram 
hma gui thocpa ra ꞌbɛfi miꞌda yʉ 
hocjąꞌi, gui huanꞌndʉ toꞌo da zä 
da xänba ʉ miꞌda. 3 Dami hyät 
yʉn ʉnbi tengugä, nguetho gra 
hogadofʉi nangue ra Jesucristo. 
4

 Nu ra dofʉi hingui sä xtán hɛt̨i 
rá mbʉi, ngue xʉn ngu miꞌda ꞌbɛꞌa 
gätho da ꞌyøtꞌe tengu miꞌda yʉ jąꞌi 
thoho, janangueꞌa da zä da ꞌyøtꞌa i 

numanho rá hmu ngue bi cʉꞌtꞌ ran 
dofʉi. 5 Nuꞌa toꞌo nde da dąh ran 
tꞌɛn̨i, pɛ hin da dą ꞌbʉ hin da ꞌyørpa 
yʉ́n tꞌɛd̨i a ran tꞌɛn̨i. 6 Nuꞌa to dim 
pɛpʉ ja ra häi da zi a rá mbʉdi din 
ja, janangueꞌa da hyumbi da ꞌyøtꞌ 
rá ꞌbɛfi, ngue da bądi rá mbʉdi 
i tąsɛ rá ꞌbɛfi nangue rá mbʉi 
zɛhɛ. 7 Dami pądi ꞌbɛꞌa dí xiꞌi, Oją 
di ꞌyomfɛn̨iꞌi ngue ꞌbɛꞌa gätho gui 
ꞌyøtꞌe. 8 Thocpa thoho guim bɛn̨i i 
ꞌbʉꞌa ra Jesucristo ya, bi dąmbɛn̨i 
ꞌbʉ mi du, nɛ nuꞌa nꞌda rám 
bomꞌbɛto ra David. Nɛ gueꞌa ram 
hma dí mangä a. 9 Janangueꞌa dí sä 
ran ʉnbi ya, nɛ dí ofädi, tenguꞌbʉ 
drá tsꞌomꞌbäigä. Pɛ nu rám hman 
Oją hingui ofädi a. 10 Nɛ dí hätꞌi dí 
thocä a ra ꞌbɛfi, madagueꞌbʉ pa ma 
ʉnguigä, dín ndepe nɛꞌʉ dim pø ʉ 
toꞌo gätho nthahni. Nɛ ga comhbʉ 
rá tsꞌɛdi mixte a ra Cristo, gätho 
yʉ pa maząi. 11 Majuąni a ram hma, 
ngue

Nuꞌbʉ dím bɛm̨hbʉ tengutho 
ꞌbʉ ꞌdarbʉ xcamá tuhʉ ra 
Cristo, da zä ꞌdarbʉ dam 
ꞌbʉhmbʉ ꞌbʉ.

 12 Nɛ nuꞌbʉ dí häthʉ yʉn ʉnbi, pɛ 
ꞌdarbʉ ga comhbʉ bʉ ja rá 
tsꞌɛdi ꞌbʉ.

Pɛ nuꞌbʉ dí cømhbʉ a ra Cristo, 
nɛꞌa da gønjʉ a.

 13 Nuꞌbʉ hin dí ɛc̨ꞌyɛihʉ gue 
majuąni a, pɛ guextaꞌa 
majuąni a,

nɛ gätho da ꞌyøtꞌa bi ma da 
ꞌyøtꞌe.

Oją da numanho ra hogambɛfi
14

 Dami bɛn̨ba ʉ bí ꞌbʉpʉ 
nanguehya yʉm hman ya, nguetho 
in nu Oją ʉ. Gui xifi hin din juntꞌi 

nangue yʉ́m hma. Nguetho säti 
tho ꞌbʉ din juntꞌi, ndetho di ʉꞌtꞌʉ 
toꞌo i øde. 15 Nɛ gan ɛh̨ya gan xädi 
nguetho gra hogambɛfi nangue a 
ram hma majuąni. Damin ꞌyomfɛn̨i 
gui hyoni ꞌbɛꞌa nam bøni nꞌda ngu 
nꞌda ram hma, nɛ gui pądi ꞌbɛꞌa 
pɛ ʉ nꞌda ngu nꞌda yʉm hma, nɛ 
gui pɛpi xʉn ho. Janangueꞌa da 
numanho Oją a guí øtꞌe, nɛ hin gui 
pɛsꞌ ni sä. 16 Nɛ gui ꞌuegue nangue 
yʉm hma säti thoho, nguetho nuꞌʉ 
hingui ho ʉ, nɛ di japi ɛm̨mɛ din 
tsꞌomꞌbäi nꞌda. 17 Nɛ nuꞌʉ yʉ́m 
hma, tenguꞌbʉ ra sąsi din ndoqui, 
nɛ da ꞌya rá jąꞌi nꞌda. Ngue tengu 
yʉ́m hma i manꞌa ra Himeneo nɛ ra 
Fileto. 18 Nuꞌʉ bi ꞌuegue nangue ram 
hma majuąni, nɛ sä ɛn̨ꞌʉ ya bin ja 
ngue ya xʉn dąmbɛn̨i ʉ yʉ ꞌyɛc̨ꞌyɛi i 
ꞌbʉi. Janangueꞌa bi pärpa yʉ́ tꞌɛc̨ꞌyɛi 
ʉ ꞌda. 19 Pɛ nu rá ꞌbɛfi Oją i ørpa 
yʉ ꞌyɛc̨ꞌyɛi, hin da zä dim ꞌbɛdi, 
nguetho di jamansu ʉ yʉ́ tꞌʉhni 
Oją. Nɛ nuꞌʉ yʉ́ tꞌʉhni Oją, ngue 
i man rá thuhu ra Cristo, i jatho 
da ꞌuepʉ ja ra tsꞌoqui. 20 Nɛ nujʉ 
dyʉ ꞌyɛc̨ꞌyɛihʉ, dí øthʉ tenguꞌbʉ 
dyʉm pɛfihʉ bʉ ja rá ngu Oją. Nɛ 
tenguꞌbʉ xʉn ngu yʉm pɛfi bí ja bʉ. 
Nuꞌʉ ꞌda yʉ oro, nɛ yʉ tꞌaxi, pɛgue 
ra za ʉ ꞌda, nɛ ra jąhäi ʉ miꞌda. 
Nuꞌʉ ꞌda ɛm̨mɛ pa nthoni, nuꞌʉ ꞌda 
hin ɛ mahyoni. 21 Nuꞌbʉ nꞌda ra 
jąꞌi da ꞌuesɛ bʉ ja ra tsꞌoqui, da 
gohi xʉn ho, tengu nꞌda ram pɛfi 
i pa nthoni, da mba ma jamansu, 
nɛ da zä di pɛpi xʉn ho rá hmu 
bʉ ja rá ngu. 22 Janangueꞌa dami 
ꞌuegue nangue yʉ tsꞌoqui di ho yʉ 
tsꞌʉntꞌʉ, pɛ gan ɛh̨ya gui ꞌyøtꞌ ran 
ho in nde Oją. Nɛ gui hyą ra tsꞌɛdi 
nangue guim bɛn̨ Oją, nɛ din ja nin 

huɛc̨ate, nɛ nꞌdatꞌa guim bɛm̨hbʉ 
ʉ gä miꞌda i ɛc̨ꞌyɛi Oją, nangueꞌʉ 
mꞌbeꞌtꞌe yʉ́ mbʉi. 23 Nɛ gui ꞌuetho 
nangue ran juntꞌi im manꞌʉ toꞌo hin 
din ꞌyomfɛn̨i, nguetho ja guepʉ da 
mbʉpʉ nꞌda ra sʉi. 24 Pɛ nu yʉ́ ꞌyɛh̨ɛ 
ra Hmu hingui sä din sʉi, pɛ din ja 
yʉ́ yembʉi nangue nꞌda ngu nꞌda 
ʉ, nɛ din ɛh̨ya din xänbate, nɛ da 
hyätꞌi xʉn ho ꞌbɛꞌa da tꞌørpe. 25 Nɛ 
nuꞌbʉ ꞌbʉꞌa nꞌda nꞌdanꞌyo im bɛn̨i, 
jante thoho gui ꞌyuti, xøhma tho 
Oją di japi di päh rá mbʉi, da zøni 
da bą a majuąni. 26 Nɛ da dįn ran 
ꞌyomfɛn̨i xʉn ho bʉya, nguetho da 
yąni nangue rá ꞌdihi ra zįthu xí 
bɛntꞌi, mín nde a ra zįthu xtá ꞌyørpa 
rá pähä.

I jatho dam fähmbʉ 
nangueꞌʉ yʉ tsꞌomꞌbäi

3  Nuꞌi Timoteo, dami pądi ꞌbɛꞌa 
din ja. Ba ɛp̨ʉ yʉ pa xʉn hɛį, 

nguetho dim ꞌbʉh yʉ tsꞌomꞌbäi. 
2

 Nguetho din huɛc̨ zɛhɛ, nɛ høntꞌa 
ra mbɛti da nde. Nɛ ná yątꞌa, nɛ din 
ꞌyɛz̨ɛhɛ, nɛ din sante, da mbɛstaꞌa 
ꞌbɛꞌa i xih rá ta nɛ rá mbe, nɛ 
hinguim bɛn̨ ra mate bi tꞌørpe, nɛ 
hingui numansu Oją. 3 Nɛ hin din 
ja yʉ́n huɛc̨ate, nɛ njąmꞌbʉ din hoh 
yʉ́ mbʉi, nɛ høntꞌa go ꞌbɛꞌa da xih 
yʉ́ mijąꞌihʉ, nɛ øzɛhɛ yʉ́ pähä zɛhɛ, 
nɛ njoꞌo to i su, nɛ i sanꞌʉ i øtꞌ ran 
ho. 4 Nɛ yʉ ząndatetho, nɛ hingam 
ꞌbɛ din ꞌyomfɛn̨i ꞌbɛꞌa da ꞌyøtꞌe. Nɛ 
mbɛn̨i ma guesɛ, nɛ di ho rán johya 
ra ximhäi xinda gue rá pähä Oją. 
5

 I ja yʉ́n tꞌøtꞌe tengu yʉ́ tꞌɛc̨ꞌyɛi, pɛ 
hingui nde da hyąn rá tsꞌɛdi Oją 
ʉ. Pɛ gui ꞌuegue nangueꞌʉ. 6 Nɛ i 
pa bʉ ja yʉ ngu, i hätꞌ yʉ xisu, i 
xifi ꞌdaꞌangu da ꞌyøthʉ ngueꞌʉ yʉ 

xisu hinguin zaqui yʉ́ mbʉi, ngueꞌa 
xʉn ngu yʉ́ tsꞌoqui i tu. Nɛ manꞌda 
ní tsꞌixpʉ ja ra tsꞌoqui. 7 Nɛ da 
ꞌyømanho ꞌbɛꞌa gä ním hma da sifi 
nɛ thocpa tho din xädi pɛ njąmꞌbʉ 
da bą a majuąni. 8 Tengu mi øtꞌʉ ra 
Janes nɛ ra Jambres, ngueꞌa mim 
bądi ʉ, nɛ midín sʉhmbʉ ra Moisés, 
ngue rá pøngahyą Oją. Nɛ ngutho 
i øtꞌ yʉn ꞌyohʉ ya, din sʉhmbʉ a 
ram hma majuąni. Nɛ bi tsꞌon yʉ́n 
ꞌyomfɛn̨i, nɛ bim ꞌbɛdi nangueꞌa ra 
ꞌyu majuąni. 9 Pɛ hingui ngu yʉ pa 
da hyätꞌi, nguetho gätho da tꞌuti 
nte ní mbatꞌʉ yʉ́m hma, tengu bin 
japꞌʉ yʉ bądi ngue ra Janes nɛ ra 
Jambres.

Rán zɛgui ran zofo
10

 Pɛ nuꞌi Timoteo, gá tɛnni ꞌbɛꞌa 
dá xänꞌnaꞌi. Nɛ guí pądi ꞌbɛꞌa dám 
ꞌbʉcä, nɛ guí pądi hanja dá øtꞌä a. 
Guí pądi ꞌbɛꞌa dí ɛc̨ꞌyɛigä, nɛ gán 
nu njąmꞌbʉ dán xømbʉigä. Nɛ guí 
pądi ja man huɛc̨ate. 11 Nɛ guí pądi 
ɛm̨mɛ bi mba ma ʉgui, nɛ gán nu 
ꞌbɛꞌa mán ʉnbi dá hätꞌä. Nɛ guí pądi 
ꞌbɛꞌa gätho dá thocä bʉ Antioquía, 
nɛpʉ Iconio, nɛpʉ Listra, ngue nu 
yʉn ʉcpi dá nugä. Pɛ Oją bi yąngui 
nangue gätho ʉ. 12 Nɛ majuąni dí 
xiꞌi, toꞌo gätho da nde nꞌdatꞌa ra 
Cristo da dɛnni, da mba ma ʉcpi 
ʉ. 13 Nu yʉ tsꞌomꞌbäi nɛ yʉ hyäte, 
manꞌda manꞌda xʉn tsꞌo ꞌbɛꞌa da 
ꞌyøtꞌe. Nɛ ꞌda xtín hyäthoho. 14 Pɛ 
nuꞌi, dami thoqui ꞌbɛꞌa gán xädi, 
guí pądi gue majuąni a, gue guí 
pądi toꞌo bi xänꞌnaꞌi. 15 Nɛ gueꞌbʉ 
go gmín tꞌʉhni, gá pąh rá tꞌohni 
Oją, i ja rá tsꞌɛdi bi bɛn̨ꞌniꞌi gá däp 
ni mbʉi ra Jesucristo, nɛ gán yąni. 
16

 Gätho rá tꞌohni Oją bi bɛn̨ba Oją 

nangue rá mbʉi toꞌo bi ꞌyoꞌtꞌi. Nɛ 
mahyoni di jajʉ ga pąhmbʉ ꞌbɛꞌa 
rán ꞌyomfɛn̨i Oją, nɛ da xijʉ ꞌbʉ 
hinga gueꞌa dí øthʉ, nɛ gueꞌa dí 
pärca ma mbʉihʉ a, nɛ da xängahʉ 
ran ho ga øthʉ. 17 Janangueꞌa nte di 
ꞌbɛ a rá mbɛfi Oją, da zä bʉ da ꞌyøtꞌe 
ꞌbɛꞌa gätho xʉn ho.

4  Janangueꞌa dí xiꞌi gra Timoteo, 
Oją in nujʉ, nɛ ra Jesucristo, 

nuꞌa i jatho ba pengua da ꞌyøtꞌ ran 
tsꞌʉtꞌabi, di juąnbą ʉ ꞌbʉi nɛꞌʉ 
xʉn du. In nujʉ, janangueꞌa ɛm̨mɛ 
dí xiꞌi: 2 Dami mampꞌa rám hma, 
ɛm̨mɛ gan ɛh̨ya guim ma, hønbʉ 
go hapʉ nɛ høntꞌa go ní ora, pɛ 
guehma gui xifi nꞌda ngu nꞌda yʉ 
jąꞌi. Dami hɛcpa yʉ dąditsꞌoqui, japi 
da ꞌyɛꞌtsꞌ yʉ́ tsꞌoqui, nɛ gui zɛrpa 
yʉ́ mbʉi bʉya. Nɛ jante thoho gui 
xänbi nɛ hin gan xømbʉi. 3 Gui 
hyumbi nguetho ba ɛp̨ʉ yʉ pa njon 
da nde da ꞌyøꞌa ram hma di hocpa 
yʉ́ mbʉi, pɛgue da zonhꞌnʉ miꞌda 
yʉ xänbate, da man ʉ ꞌda yʉm hma 
manꞌda di hosɛ. 4 Da goh yʉ́ mbʉi 
nangueꞌa majuąni, nɛ da dɛnꞌnʉ 
yʉm hma him majuąni. 5 Pɛ nuꞌi 
thocpa thoho gan ꞌyomfɛn̨i xʉn ho. 
Dami hyätꞌ yʉn ʉnbi, dami jąꞌtsꞌi 
xʉn ho a ni ꞌbɛfi, nangue rán ho 
maꞌdaꞌyo ra Jesucristo. 6 Nɛ nugä, 
mi tsꞌʉtho da zøn ra pa da guah ran 
tꞌunni nangue ma te dadí un Oją, 
da zøn ra ora ga pøngä ua, ngue 
ga tu. 7 Bi gua a ran tąha dá øtꞌä 
ya nangueꞌa ran tąha xʉn ho, nɛ bi 
gua a ra ꞌdihi dá øtꞌä. Dá jamansu 
ma ꞌbɛfi nangue ma tꞌɛc̨ꞌyɛi dá øtꞌe. 
8

 Nɛ nuya bí jabʉ a ran ho di ꞌdacä 
ra hoga Inspector, ngue rán thɛui 
a ran ho dá øtꞌä. Nɛ di ꞌdacä ꞌbʉ 
bi zøn ra pa. Nɛ hinga høngdä, nɛ 

gätho ʉ miꞌda gue i xønni ba ɛh̨ ra 
Hmu, nɛꞌʉ gätho din tꞌun ran ho ʉ.

Bi mba ma bɛn̨bi ra Timoteo
9

 Nɛ nuꞌi, Timoteo, dami ꞌyøtꞌ ra 
tsꞌɛdi gua ɛc̨ua nꞌdihi. 10 Nguetho 
nu ra Crescente bi mba bʉ Galacia, 
nɛ ra Tito bi mba bʉ Damacia, 
nuꞌa go ra Demas bi mbasɛ bʉ ra 
hnini Tesalónica, ngue bi ho ra 
ximhäi in nu ya. 11 Høntꞌa ra Lucas 
dí ꞌbʉꞌbe ua. Bá si a ra Marcos ꞌbʉ 
guá ɛh̨ɛ, nguetho ga hongua a. 12 Nɛ 
dá pɛnh pʉ ja ra hnini Éfeso a ra 
Tíquico. 13 Pɛ nuꞌbʉ guá ɛh̨ɛ, gua 
cąngui tsꞌʉ ma coto dá sopʉ Troas 
bʉ bí ꞌbʉh ra Carpo, nɛꞌʉ ma libro 
gua cąngui tsꞌʉ, pɛ manꞌda jatsꞌɛdi 
gua cąnga yʉ søcuą hinga ntꞌoꞌtꞌi. 
14

 Nu ra Alejandro ra ꞌyøtꞌacobre, 
xʉn tsꞌo ꞌbɛꞌa bi ꞌyørque. Oją di 
cospi nangue yʉ́n tꞌøtꞌe. 15 Damim 
fädi hin da ꞌyøtꞌeꞌe tengu bi ꞌyørcä, 
nguetho ɛm̨mɛ bi gorca ma nde ꞌbʉ 
mán yą. 16 Nuꞌbʉ rá mbʉdi bi mba 
ma juąngui njom bi mbäxcagui, pɛ 
gätho bi hyɛga thoho. Oją di punba 

ʉ. 17 Pɛ Oją dám ꞌbäꞌbe nɛ bi zɛrca 
ma mbʉi, janangueꞌa dá jąꞌtsꞌi 
dá manꞌa rám hman bʉ bí ꞌbʉꞌʉ 
hing yʉ judío. Nɛ Oją bi mbäxqui 
bi yąngui nangue yʉ́ nde yʉ zate. 
18

 Nɛ Oją da yąngui nangue gätho 
ꞌbɛꞌa xʉn tsꞌo, nɛ ꞌbex da zixca bʉ 
mahɛt̨sꞌi bʉ di manda. Ga ɛs̨pahʉ 
Oją gätho yʉ pa maząi. Nɛ høntꞌa 
gam bɛm̨hbʉ a ya.

Yʉn zɛngua rán zɛgui
19

 Dami zɛnguagui tsꞌʉ ra Prisca, 
nɛꞌa rá ndø, nuꞌa ra Aquila, nɛꞌʉ 
ꞌbʉpʉ rá ngu ra Onesíforo. 20 Nu 
ra Erasto bí copʉ Corinto. Nuꞌa ra 
Trófimo dá sopʉ Mileto ngue xʉn 
ʉ. 21 Dami ꞌyøtꞌ ra tsꞌɛdi gua ɛ ̨ꞌbʉ 
hin ní yʉtꞌ yʉ pa xʉn sɛ. I pɛnhꞌna 
ran zɛngua gätho yʉ cu i ꞌbʉcua, 
nu ra Eubulo nɛ ra Pudente, nɛ ra 
Lino, nɛ ra Claudia, nɛ gätho miꞌda 
yʉ cu ꞌbʉcua, gätho i pɛnhꞌna 
ran zɛngua. 22 Nu ma Hmuhʉ ra 
Jesucristo da mbäxꞌa ni mbʉi, nɛ 
di ꞌda ahʉ rá mate Oją. Nɛ høntꞌa 
dá xiꞌa ya. 

Ran zɛngua

1  Nugä drá Pablogä, dí pɛnꞌna 
ra søcuą i ja ua grá Tito. Nugä 

rá ꞌyɛh̨ɛgä Oją, nɛ ma ꞌbäigäꞌbe ra 
Jesucristo. Ga zɛdi da ꞌyɛc̨ꞌyɛi ʉ 
bi huan Oją, nɛ da bą a ram hma 
majuąni, janangueꞌa da ꞌyøtꞌ ran 
hocjąꞌi nangue Oją. 2 Guehna dí øtꞌä 
nguetho dín ndep ʉ ga comhbʉ ra 
temaząi ngue bi ma majuąni Oją 
ꞌbʉ rá mbʉdi ra ximhäi. Nɛ nu Oją 
hingui sä da man ra fɛhni a. 3 Nɛ 
nuya bi zøn ra pa ngue bi tsꞌänni 
da hman ran ho maꞌdaꞌyo, nɛ bi 
ꞌdac man tꞌɛd̨i gam mangä, ngue 
guesɛ Oją ma yąntehʉ. 4 Nɛ nuꞌi 
Tito, tenguꞌbʉ majuąni ma tsꞌʉntꞌʉ 
i, ngue dá ja i gá ꞌyɛc̨ꞌyɛį. Nɛ dí äp 
Oją ma Tahʉ di ꞌdaꞌa rán jąpi nɛ rán 
huɛc̨ate, nɛ da hyutꞌa ni mbʉi, nɛ ra 
Jesucristo ma Yąntehʉ.

I pa nsifi ra Tito ꞌbɛꞌa da ꞌyørpʉ Creta
5

 Janangueꞌa dá socꞌa bʉ ja ra 
häi Creta, ngue gui juadi hapʉ di 
ꞌbɛꞌa ra ꞌbɛfi. Ngue gui huanꞌndʉ 
yʉ ngʉrbi nꞌda ngu nꞌda yʉ hnini 
bʉ guí ꞌbʉi, ngue nu yʉ ngʉrbi 
nangue yʉ ꞌyɛc̨ꞌyɛi, tengu dá xiꞌa 

mamꞌbɛtꞌo. 6 Gui huanꞌndʉ toꞌo nte 
ma tsꞌoqui i thįnbi, nuꞌa nꞌdatho 
rá xisu i si, nɛ nu yʉ́ tꞌʉhni bi däp 
yʉ́ mbʉi Oją, nɛ hingui øtꞌa nꞌda 
ran tonto, xinga gue ram fɛꞌtsꞌi i 
øtꞌʉ yʉ́ tꞌʉhni, janangueꞌa njon di 
yąpi. 7 Nguetho nu yʉ ngʉrbi i ꞌyo yʉ́ 
güɛnda a rá ꞌbɛfi Oją. Janangueꞌa 
da thahni toꞌo hingui øtꞌ ran tsꞌo, 
nuꞌa hin din ꞌyɛz̨ɛhɛ, nɛ hin din cuɛ, 
nɛ xín dim mihni, xín din ndesʉi, 
xín din siyate ngue ra mbɛti. 8 Nɛ da 
thahni toꞌo di säyaba yʉ́ mijąꞌihʉ 
bʉ ja rá ngu, nɛ di ho ꞌbɛꞌa gätho 
xʉn ho. Nɛ din ꞌyomfɛn̨i tsꞌʉ, nɛ ꞌda 
ni huɛc̨thoho gätho, nɛ da numansu 
Oją nangue nꞌda ra hogambʉi, nɛ i 
sąmzɛhɛ rá mbʉi hin din tonto. 9 Nɛ 
din ząm bʉ ja ram hma majuąni, 
nangue ram hma dadín xähmbʉ, 
janangueꞌa da zä da xänba ʉ bí 
ꞌbʉpʉ, da mbätsꞌi. Nɛ nu miꞌda 
bí ꞌbʉpʉ, ngueꞌʉ di ʉcpa rám 
hman Oją, di bɛn̨bi hapʉ di ꞌbɛꞌʉ, 
janangueꞌa da ꞌyɛc̨ꞌyɛi. 10 Nguetho 
nuꞌʉ toꞌo im ma da ꞌyøthoho yʉn 
tꞌøtꞌe mi xi Oją yʉ judío mayaꞌbʉ, i 
jatho da mba ma hɛcpi ʉ. Nguetho 
nte ní mbatꞌʉ yʉ́m hma ʉ, nɛ i 
häte ʉ, nɛ i øtꞌ yʉ́ pähä zɛhɛ. 11 Nɛ 

hønbʉ go hapʉ i cʉrpʉ ja yʉ ngu, 
i ʉꞌtꞌʉ gätho i ꞌbʉpʉ, nangue yʉ́m 
hmansɛ yʉ hyäte, ngue hingui sä 
da hma. Nɛ høntꞌa ra mbɛti in nde. 
12

 Nɛ i øtꞌe tengu mi manꞌa nꞌda 
yʉ́ mɛngu zɛhɛhʉ bʉ ra häi Creta, 
ngue nꞌda ra bąsøcuą, bi ma: “Ząi 
yʉ ndøbɛthąni ʉ ma mɛnguhe 
ua, nɛ tengu yʉ zate ngue xʉn 
tsꞌo øtꞌʉ, nɛ høntꞌa da zi i honi, nɛ 
ɛm̨mɛ i dąnhyɛį,” bi ꞌyɛn̨a. 13 Nɛ 
majuąni bi manꞌa nꞌda yʉ́ mɛnguhʉ. 
Janangueꞌa gui hɛcpa ʉ, nꞌdamhma 
da bømanho yʉ́ tꞌɛc̨ꞌyɛi ʉ i ꞌbʉpʉ. 
14

 Nɛ gui xifi hin da ꞌyɛc̨ꞌyɛįbi 
yʉ́m hman sɛ ʉ yʉ judío, nɛ xín 
da numansup yʉ́ tꞌɛc̨ꞌyɛį sɛ yʉ jąꞌi, 
gueꞌʉ hinguin nde da ꞌyøtꞌa majuąni. 
15

 Nuꞌʉ toꞌo xʉn ho yʉ́ mbʉi, høntꞌa 
xʉn ho im bɛn̨i, pɛ nuꞌʉ toꞌo hin 
bi däp yʉ́ mbʉi Oją nɛ xʉn tsꞌo yʉ́ 
mbʉi, nuꞌʉ, hinꞌyʉ ꞌbɛꞌa numanho 
ʉ. Nguetho bin tsꞌon yʉ́n ꞌyomfɛn̨i, 
nɛ him bi zä bi ꞌyøꞌa bi xi Oją ꞌbʉ 
mi zop yʉ́ mbʉi. 16 Nɛ nuꞌʉ yʉ jąꞌi 
tengu ʉ, ɛn̨a ngue i ɛc̨ꞌyɛi Oją, pɛ 
nꞌdanꞌyo thoho yʉ́n tꞌøtꞌe, guepʉ ní 
fądi hingui ɛc̨ꞌyɛi ʉ. Nɛ xʉn tsꞌo yʉ́ 
mbʉi nangueꞌa fɛsthoho ꞌbɛꞌa sifi, 
hingui sä da ꞌyøtꞌ ran ho.

Ra Tito din xänbate 
nangue ra hoganxädi

2  Pɛ nuꞌi gra Tito, dami xänbi 
ꞌbɛꞌa nín tꞌøtꞌe rán thɛui a ra 

hoganxädi. 2 Nu yʉ zí ndø, dami 
xifi hin din įti, nɛ da ꞌyøtꞌe ngue da 
hnumansu, nɛ da bɛn̨i xʉn ho ꞌbɛꞌa 
da ꞌyøtꞌe, nɛ da ꞌyɛc̨ꞌyɛi xʉn ho, nɛ 
da ꞌyøtꞌ ran huɛc̨ate, nɛ hin din 
xømbʉi. 3 Nɛꞌʉ yʉ zí bømbe, dami 
xifi da numansu Oją hapʉ din ꞌyo, 
nɛ njon di cꞌąmanꞌʉ, nɛ xín dim 

mihni, nɛ da ꞌyuh ra hogaꞌyu. 4 Nɛ 
nu yʉ zí bømbe da xänba yʉ hmute 
di huɛc̨ yʉ́ ndø nɛ yʉ́ tꞌʉhni. 5 Nɛ 
da xänba nꞌda ran ꞌyomfɛn̨i xʉn ho, 
hin din ꞌyomtꞌɛn̨i, nɛ di jamansu bʉ 
ja yʉ́ ngusɛ, din ja ra yembʉi, nɛ 
da ꞌyøtꞌa da xih yʉ́ ndø, nꞌdamhma 
njon da zä da man ran tsꞌo nangue 
rám hman Oją. 6 Nɛ nuꞌʉ yʉ tsꞌʉntꞌʉ, 
gui xifi din ꞌyomfɛn̨isɛ tsꞌʉ. 7 Nɛ nuꞌi 
Tito, dami ꞌyutꞌʉ miꞌda ꞌbɛꞌa gätho 
guí øtꞌe, ngue dim ꞌbʉmanho. Nɛ 
nꞌdatꞌa guim bɛn̨i ngue gui xänbi 
ꞌbɛꞌa majuąni, nɛ gui ꞌyøtꞌe ngue da 
hnumanhoꞌi ꞌbʉ guín xänbate. 8 Nɛ 
ɛm̨mɛ xtán ho ꞌbɛꞌa gätho guim 
ma, nꞌdamhma nte da thįnꞌna nim 
hma. Nɛ da mbɛꞌtsꞌ yʉ́ sä toꞌo nde 
da zʉjʉ, nɛ hin hapʉ dí mbʉꞌa ꞌbɛꞌa 
da ma. 9 Nɛꞌʉ yʉ ꞌyɛh̨ɛ i ꞌbʉpʉ, dami 
xifi da ꞌyøtꞌe gätho i xih yʉ́ hmu, 
nɛ hin da dąti, nɛ mpähä thoho da 
ꞌyøtꞌa i sifi. 10 Nɛ hin da bɛp̨i ꞌbɛꞌa 
pɛꞌtsꞌ yʉ́ hmu, pɛ da ꞌyøtꞌa gätho 
in numanho yʉ́ hmu. Nɛ nuꞌbʉ 
gätho din jabʉ da ꞌyøtꞌe, gueꞌa dí 
nɛcmanho ram hma nangue ma 
yąntehʉ Oją. 11 Nguetho bi nɛqui 
rá mate Oją ngue in nde di pøꞌʉ 
gätho ꞌbʉcua ja ra ximhäi. 12 Nɛ nu 
rá mate Oją di bɛn̨gahʉ ga hɛhmbʉ 
ran tsꞌomꞌbäi, nɛ ga hɛhmbʉ ma 
pähä zɛhɛhʉ. Nɛ di bɛn̨gahʉ ga 
sąmzɛhɛ ma mbʉihʉ nɛ ga øthʉ 
ran hocjąꞌi, nɛ gan numansuhʉ Oją 
gätho yʉ pa dí ꞌbʉhmbʉ ua ja ra 
ximhäi. 13 Nɛ di bɛn̨gahʉ ga tømhbʉ 
ja gueꞌbʉ bi nɛqui a ran johya dí 
tømhbʉ, ngue di nɛqui a ma Ojąhʉ 
ra Jesucristo tąte tho rá tsꞌɛdi, nɛ 
ma yąntehʉ a. 14 Nɛ bin däsɛ a ngue 
di ꞌbɛrcahʉ gätho man tsꞌomꞌbäihʉ, 
nɛ da mberca ma mbʉihʉ, da ꞌyøtꞌe 

ngue yʉ́ tꞌʉhni zɛhɛgahʉ Oją, nɛ di 
ɛh̨yagahʉ nangue ran ho ya. 15 Nɛ 
guehna i ja ua gui xänba bʉya. 
Dami xänbi, gui ꞌyomfɛn̨ip yʉ cu, 
nɛ gui hɛcpi, nguetho bin ꞌdaꞌa ran 
tꞌɛd̨i xʉn ho gui ꞌyøtꞌe. Nɛ o guidí 
japi da mbɛstaꞌa nim hma.

I sih ra Tito ndaꞌa nín zofo 
da xänba yʉ ꞌyɛc̨ꞌyɛi

3  Nɛ nuꞌi gra Tito, dami bɛn̨ba 
ʉ yʉ cu ngue da numansu 

ra tsꞌʉtꞌabi, nɛꞌʉ yʉ́m fätsꞌihʉ ra 
tsꞌʉtꞌabi gätho da numansu. Nɛ hin 
da ꞌyørpa ram fɛꞌtsꞌi, pɛgue mpähä 
thoho da ꞌyøtꞌe ꞌbɛꞌa gätho xʉn ho. 
2

 Nɛ gui xifi njon ga cꞌąmanꞌʉhʉ, nɛ 
hin dan junthʉ, pɛ ma pähä zɛhɛhʉ 
da thącpahʉ. Nɛ din jajʉ ra yembʉi 
nangue gätho yʉ jąꞌi. 3 Guim 
bɛm̨hbʉ ngue nɛjʉ dán tontohʉ 
mámꞌbɛtꞌo, nɛ mi jasɛ man tꞌɛd̨ihʉ, 
nɛjʉ dán hyäzɛhɛhʉ, nɛ gätho 
dán ꞌyɛh̨ɛh̨ʉ rá tsꞌoqui ra ximhäi. 
Nɛ dá ꞌbɛh ma pahʉ nangue 
man tsꞌomꞌbäihʉ dá øthʉ, nɛ dá 
sɛyabahʉ ma mijąꞌihʉ. Mí tsꞌanjʉ 
nɛ xim mí santehʉ. 4 Pɛ bi zøn ra pa 
bi nɛqui rá mate Oją ma yąntehʉ, 
ngue bi ꞌyørpa ran huɛc̨ate ʉ yʉ jąꞌi. 
5

 Nɛ bi yąnjʉ Oją. Pɛ hin nangue 
yʉn tꞌøtꞌe xʉn ho dá øthʉ, pɛ bi 
yąnjʉ nangue rán huɛc̨atesɛ ꞌbʉ má 
ømanhohʉ a. Bi ꞌdajʉ ra ꞌdaꞌyote 
ꞌbʉ mi mberca ma mbʉihʉ, nɛ 
dí ꞌbʉhmbʉ maꞌdaꞌyo nangue rá 
Hogandąhi. 6 Nɛ bi ꞌdajʉ xʉn ho rá 
Hogandąhi nꞌyoui xʉn gu rán jąpi 
nɛ rá tsꞌɛdi nguetho ra Jesucristo 
ma yąntehʉ a. 7 Ngue bi hogahʉ 
nangue rá mate, janangueꞌa ꞌdarbʉ 
dam ꞌbʉhmbʉ nangue ra temaząi, 
nɛ gueꞌa dí tømhbʉ a ya. 8 Nɛ 

gätho majuąni na im mangua. Gui 
hyąh ni mbʉi gui xänbi xʉn ho yʉ 
ꞌyɛc̨ꞌyɛi ꞌbʉpʉ, janangueꞌa da bɛn̨i 
ɛm̨mɛ da hyumbi da ꞌyøtꞌa ran ho. 
Nguetho xʉn ho a, nɛ da mbäx yʉ́ 
mijąꞌihʉ bʉya. 9 Pɛ o guidín junthʉ 
nangueꞌʉ yʉm hma nte ní mbatho, 
nɛ hinguin junthʉ nangue ꞌbɛꞌʉ yʉ́ 
thuhu ʉ yʉm bombøta mayaꞌbʉ. O 
guídín sʉhmbʉ nangue yʉn tꞌɛd̨i 
midí un Oją yʉ judío, nguetho säti 
thoho ꞌbʉ dán sʉhmbʉ ʉ. 10 Nuꞌbʉ 
ꞌbʉ a nꞌda nꞌdanꞌyo yʉm hma im ma 
ní dʉpꞌahʉ yʉn juntꞌi, dami hɛcpi. 
Nꞌdandį o yondį gui hɛcpi. Pɛ 
nuꞌbʉ hin da ꞌyøde, gui hyɛthohʉ a. 
11

 Nguetho nuꞌa xiꞌahʉ yʉm hma ní 
dʉpꞌahʉ yʉn juntꞌi, xí bøm bʉ ja rá 
ꞌyu Oją a, nɛ øtꞌ yʉ tsꞌoqui, nɛ da 
nusɛ bʉ ꞌbɛꞌa xí ꞌyør bʉya.

Manꞌda i xih yʉ́ amigo ra Pablo
12

 Dí ɛn̨a ga pɛnhna ra Temio 
o gue ra Tíquico. Nuꞌbʉ bi zøm 
bʉ, ꞌyørqui tsꞌʉ ra mate gua ɛꞌ̨a 
nꞌdihi, dan cꞌatꞌui bʉ ra hnini 
Nicópolis. Nguetho dín nde dam 
ꞌbʉhmbʉ bʉ ꞌbʉ bin ja yʉ pa xʉn 
sɛ. 13 Dami fätsꞌi xʉn ho a ra 
Zenas, nuꞌa im pøngahyą nangue 
yʉn tꞌɛd̨i. Nɛꞌa ra Apolos, dami 
zɛdi da dįnꞌa mahyoni ngue 
da hyąx ꞌbʉ bi mbɛ bʉ nꞌdanni. 
14

 Nguetho nu yʉ cu da bądi ngue 
dim pɛfi xʉn ho nangue yʉ́ ꞌbɛfi 
zɛhɛ, nꞌdamhma da zä da mbäx 
ʉ miꞌda di ꞌbɛꞌa mahyoni. 15 Dami 
zɛngua gahe tsꞌʉ ʉ bí ꞌbʉpʉ, 
ngueꞌʉ ma mi ꞌyɛc̨ꞌyɛihʉ, ngue 
ꞌda xtán huɛc̨tahʉ. Nɛ dí äp Oją 
da ꞌyɛntsꞌahʉ rán jąpi gätho ahʉ. 
Nɛ høntꞌa dí xi ahʉ ya, nɛ høntꞌa 
gam bɛm̨hbʉ a ya. 

Ra Pablo bi ꞌyorba ra 
søcuą ra Filemón

1
 Nguä drá Pablogä dí ofädigä 

nangue ra Cristo Jesús. Dí otꞌäꞌbe ra 
søcuą ra Timoteo, nɛ ga pɛnꞌnaꞌbe 
ma amigoꞌaꞌbe grá Filemón, man 
ꞌyohʉ i nangue rá ꞌbɛfi Oją. 2 Nɛ dadí 
zɛnguaꞌbe yʉ ꞌyɛc̨ꞌyɛį ngue ząi dim 
pɛti bʉ ni ngu, nɛ ma cuhʉ ra Apia. 
Nɛ dadí zɛngua ra Arquipo man 
ꞌyohʉhʉ dín yąmhbe rá ꞌbɛfi Oją. 
3

 Nu Oją ma Tahʉ nɛ ma Hmuhʉ ra 
Jesucristo di ꞌdaꞌahʉ rá mate nɛ da 
hyutꞌa ni mbʉihʉ.

Rán huɛc̨ate nɛ rá tꞌɛc̨ꞌyɛi ra Filemón
4

 Nɛ nuꞌi ma zʉ cu mahuɛq̨ui 
i, nuꞌi grá Filemón, dadí undä ra 
jamadi nangueꞌe nuꞌbʉ dí yąꞌbe Oją. 
5

 Nguetho dá øde ꞌbɛꞌa guí ørpʉ guí 
ꞌbʉhmbʉ, ɛm̨mɛ i ja nin huɛc̨ate 
nangue yʉ́ tꞌʉhni Oją bʉ. Nɛ dí øde 
ngue i ja ni tꞌɛc̨ꞌyɛi xʉn ho nangue 
ra Jesús ra Hmu. 6 Nɛ dí äcä rá 
tsꞌɛdi Oją ngue xʉn ngu yʉ jąꞌi da 
ꞌyɛc̨ꞌyɛį ra Jesús nangue nim hma, 
nɛ da hyąni ꞌbɛꞌa gätho ran ho di 
ꞌdajʉ ra Cristo Jesús. 7 Gueczɛhɛgä 
ɛm̨mɛ dadí johya, nɛ i hu ma mbʉi 

nangue nin huɛc̨ate, ma zʉ cu i 
grá Filemón. Nguetho xʉn ngu gá 
hyurpa yʉ́ mbʉi yʉ́ tꞌʉhni Oją.

Bi tꞌäp ra mate ra Filemón 
nangue rá ꞌyɛh̨ɛ ̨ra Onésimo

8
 Nuya madague a i ja man 

tꞌɛd̨igä nangue ra Cristo ngue xcá 
manda i, 9 pɛ manꞌda xʉn ho ga äꞌa 
nꞌda ra mate tho gui ꞌyøtꞌe nangue 
ran huɛc̨ate tho, ngue gui simanho 
mahønꞌa na ni ꞌyɛh̨ɛ ̨ra Onésimo. 
Nugä drá Pablogä, ya xtán 
dącꞌyɛįgä, nɛ dí ofädigä nangue 
rá ꞌbɛfi ra Cristo Jesús. 10 Dí äꞌa 
ra mate nangue ra Onésimo, nuꞌa 
tenguꞌbʉ ma tꞌʉhnigä nangue 
ra Cristo, nguetho bi ꞌyɛc̨ꞌyɛį ra 
Cristo nangue dá xicä ua ja ra fädi. 
11

 Nuꞌʉ ꞌda yʉ pa xʉ thogui, hin te 
madí muui ni ꞌyɛh̨ɛ ̨ra Onésimo. Pɛ 
nuya xʉn ho da ꞌyørcaui. 12 Nuya 
ga pɛnꞌnahʉ ra Onésimo bʉ guí 
ꞌbʉi. Nɛ nuꞌbʉ bi mba a, da du ma 
mbʉi, nguetho ɛm̨mɛ dím bɛn̨ 
a. 13 Nɛ dín ndepe xtán gocua ra 
Onésimo, sä xtí zɛqui tsꞌʉ, nguetho 
dí ofädigä, ngue dím mangä ran ho 
maꞌdaꞌyo, ngue tenguꞌbʉ da gueꞌa 
zɛhɛ xquí zɛqui. 14 Pɛ hin dín nde 

gam ma ngue da gocua ꞌbʉ nte 
guím ma, nguetho nuꞌa ran huɛc̨ate 
jatho da bɛn̨sɛ nꞌda, hin da tꞌørba 
tsꞌɛdi nꞌda a. 15 Pɛ nuꞌa bi ꞌyøtꞌna 
bi ꞌdapʉ guí ꞌbʉi ꞌda yʉ pa, pɛ bi 
bømanho, nguetho bi hocpa rá 
mbʉi Oją ya. Nɛ nuya gadín cuui 
maząi na ya. 16 Hin gui sini nangue 
ni ꞌyɛh̨ɛ ̨thoho pɛ gui sini nangue 
ni zʉ cu nangue ra Cristo, nguetho 
nuna ma zʉ cuhʉ mahuɛq̨ui. Nuya 
manꞌda di nuui ya, nguetho hinga 
høntꞌa ni ꞌyɛh̨ɛ,̨ pɛ ni zʉ cu nangue 
ra Cristo ma Hmuhʉ ya. 17 Nuꞌbʉ 
majuąni dadín amigoui xʉn ho, 
dami sin na ra Onésimo, tengu 
tho ꞌbʉ xquí sin zɛhɛgä ꞌbʉ xcá 
mbasɛgä bʉ. 18 Nuꞌbʉ ja ꞌbɛꞌa bi 
ꞌyøtꞌeꞌe, uague i ja ꞌbɛꞌa i tuꞌaꞌi, 
pɛ ꞌyo ma güɛnda ga juzɛhɛgä. 
19

 Nugä ga firmagä, drá Pablogä, 
janangue da fądi majuąni ga juꞌtꞌä 
a rá güɛnda na. Janangueꞌa hingui 
hɛį gui sin ya nɛ gadín cuui. Pɛ 
ndeꞌbʉ guin ꞌyomfɛn̨i tsꞌʉ, nguetho 
guengä dá jaꞌaꞌi gá tįn a ra temaząi 
ꞌbʉ gmí ꞌyɛc̨ꞌyɛį ram hma dá xiꞌi. 

20
 Nuya ma zʉ cu, ꞌyørqui tsꞌʉ ra 

mate ꞌbɛꞌa dí äꞌaꞌi, nangue guín 
ꞌyoui ra Hmu. Nuꞌbʉ gui ꞌyut nin 
huɛc̨ate nangue ra Onésimo, da 
hyu ma mbʉi ꞌbʉ. 21 Nugä dá oꞌtꞌä 
a ra søcuą i ja ua ya, nguetho dí 
ɛc̨ꞌyɛį ngue gui ꞌyøtꞌe ꞌbɛꞌa dí xiꞌaꞌi. 
Nɛ dím bɛn̨i hinga høntꞌa dí xiꞌaꞌi 
pɛ manꞌda ran ho guim bɛn̨sɛ ꞌbɛꞌa 
gui ꞌyøtꞌe. 22 Dami hoqui tsꞌʉ hapʉ 
sä dan säyagä bʉ, nɛ dami ꞌyäfʉ 
Oją nanguecä, nɛ Oją da ꞌyøtꞌe da 
xogagui, da zä ga mbagä bʉ, gan 
nuꞌahʉ bʉya.

Yʉ́n zɛngua ra Pablo, nɛ bi ma 
da nu ran jąpi a ra Filemón

23
 Nuya dí ofädiꞌbe ra Epafras, 

nɛꞌa di zɛngua i. Nɛ nuꞌa i ofädi 
nangue bi mampꞌa rán ho maꞌdaꞌyo 
ra Cristo Jesús. 24 Nu ra Marcos 
nɛ ra Aristarco nɛ ra Demas nɛ ra 
Lucas, nuya ma mimbɛfihe nangue 
rá ꞌbɛfi Oją di zɛngua i. 25 Nɛ nuꞌa 
ma Hmuhʉ ra Jesucristo di ꞌdaꞌahʉ 
rán jąpi a, gätho ahʉ. Nɛ høntꞌa dí 
xi a ya. 

Bin ꞌyusɛ Oją nangueꞌa rá Tsꞌʉntꞌʉ

1  Nuꞌbʉ mayaꞌbʉ thoho ꞌdahmi 
tsꞌʉ bʉ í ꞌyuꞌa rán ꞌyomfɛn̨i 

Oją, nɛ ꞌdahma ꞌdanꞌyo bʉ á xiꞌʉ 
yʉ́ pøngahyą. Nɛ gueꞌʉ bi xi a mam 
bombøtahʉ ʉ, gue dyʉ israelhʉ. 2 Pɛ 
nuya rán zɛgui yʉ pa ya, bi jajʉ ga 
pąhmbʉ xʉn ho Oją ya nangue rá 
Tsꞌʉntꞌʉ bi zøcua dí ꞌbʉhmbʉ. Nɛ 
guesɛ a rá Tsꞌʉntꞌʉ í ꞌyøtꞌ Oją gätho 
yʉ ximhäi, nɛ bi zänni dim Hmu 
ꞌbɛꞌa gätho i ja. 3 Nɛ ní ꞌyɛp̨ʉ bí ꞌbʉ 
Oją rá Tsꞌʉntꞌʉ tenguꞌbʉ rá thai ra 
hyadi, gueꞌa di jajʉ ga pąhmbʉ a 
rán ho Oją. Nɛ tengu ꞌbʉ ra sello, 
ꞌda angu da bøni. Nɛ di ꞌyonsɛ ꞌbɛꞌa 
gätho i ja a rá Tsꞌʉntꞌʉ Oją, nangue 
rám hma i ja rá tsꞌɛdi. Nɛ nuꞌbʉ 
mí juasɛ bi hoga ma tsꞌoquihʉ ua, 
bi mbeng bʉ mahɛt̨sꞌi ꞌdarpʉ ní 
mandaui a tąte thoho i ja rá tsꞌɛdi.

Manꞌda i ja rá tsꞌɛdi rá Tsꞌʉntꞌʉ Oją 
xinda gueꞌʉ yʉ́m ꞌbɛhni mahɛt̨sꞌi
4

 Nu rá Tsꞌʉntꞌʉ Oją ꞌbʉ ya xí 
hogahʉ, bin tꞌun rá tsꞌɛdi xʉn ho 
xinda gueꞌʉ yʉ́m ꞌbɛhni mahɛt̨sꞌi. 
Nguetho ya rá Tsꞌʉntꞌʉ zɛhɛ Oją a, i 

conhui rá tsꞌɛdi rá Ta xinda gueꞌʉ 
yʉ́m ꞌbɛhni. 5 Nguetho:

Nuꞌi ma ꞌdatsꞌʉntꞌʉ i,
dí ꞌda a ni tsꞌɛdi ya,

pɛ njąmꞌbʉ bi tꞌɛm̨pꞌʉ yʉ́m ꞌbɛhni 
Oją, pɛ hinda høntꞌa rá Tsꞌʉntꞌʉ 
zɛhɛ. Nɛ:

Nugä dra Ta nangue ma Tsꞌʉntꞌʉ,
nɛ xínga nꞌda rám ꞌbɛhni Oją bi 
ꞌyɛm̨bi. 6 Pɛ nu Oją ꞌbʉ mambá si 
ua ja ra ximhäi a rá Tsꞌʉntꞌʉ, nɛ bi 
ꞌyɛn̨a:

Nu ahʉ gyʉm ꞌbɛhnihʉ mahɛt̨sꞌi, 
gätho gui thąndehʉ na ma 
Tsꞌʉntꞌʉ,

bi ꞌyɛn̨ Oją. Nguetho nuꞌa rá 
Tsꞌʉntꞌʉ go da tꞌɛs̨pa a bʉ na nu 
Oją. 7 Pɛ nu yʉ́m ꞌbɛhni mahɛt̨sꞌi, i 
øtꞌ Oją yʉ́ ꞌyɛh̨ɛ thoho ʉ, tengu mán 
tꞌoꞌtꞌi:

Ɛm̨mɛ i tih yʉ́m ꞌbɛhni ꞌbʉ i 
ørpa rá ꞌbɛfi tengu ꞌbʉ yʉn 
dąhi,

nɛ di juadi ꞌbɛꞌa gätho hingui 
numanho Oją tengu ꞌbʉ yʉ 
sibi, nangue rá tsꞌɛdi zɛhɛ Oją.

8
 Pɛgue bi ꞌyɛm̨pꞌa rá Tsꞌʉntꞌʉ Oją:

Nuꞌi gra Oją, thocpa thoho gam 
manda zɛhɛ maząi,

HEBREOS

njąmꞌbʉ dim ꞌbɛh ni tsꞌɛdi, nɛ 
guidí manda xʉn ho.

9
 Nɛ bi ꞌyɛm̨bi:

Nuꞌi gra Oją, ɛm̨mɛ guí numanho 
a ran ho, nɛ ꞌbe xingui

tsꞌʉ guí nde gui nu a ran tsꞌo.
Janangueꞌa ni Ojągui manꞌda dá 

ꞌdaꞌa ran johya
xinda gueꞌʉ gätho miꞌda ni cu 

gue ma ꞌyɛc̨ꞌyɛi,
bi ꞌyɛm̨bi. 10 Nɛ bi ꞌyɛm̨pꞌa rá 
Tsꞌʉntꞌʉ a Oją:

Nuꞌi gra Hmu, rá mbʉdi gá ꞌyøtꞌ 
ra ximhäi,

nɛ gá ꞌyøzɛhɛ ꞌbɛꞌa gä bí ja 
mahɛt̨sꞌi,

bi ꞌyɛn̨ Oją.
 11 Nɛ nuꞌa ra ximhäi dim pädi, nɛ 

mahɛt̨sꞌi, pɛ nuꞌi gam ꞌbʉi 
maząi.

Gätho yʉ din tsꞌoni tenguꞌbʉ yʉ 
ꞌyahe.

 12 Nɛ tenguꞌbʉ di päh ní he nꞌda,
din jabʉ ꞌbʉ gá päh ra ximhäi.
Pɛ nuꞌi njąmꞌbʉ gam pädi gätho 

yʉ pa,
nɛ njąmꞌbʉ da guaꞌa ni te.

 13 Nɛ, dami manda ua ja ma tsꞌɛdi 
ui,

ja gueꞌbʉ ga ja i gui tąpꞌʉ gätho 
man sʉihʉ,

bi ꞌyɛm̨pꞌa rá Tsꞌʉntꞌʉ a Oją. Pɛ 
njąmꞌbʉ bi xi ʉ yʉ́m ꞌbɛhni Oją 
tengu a. 14 Gätho yʉ́m ꞌbɛhni bí 
pɛnhua, tenguꞌbʉ yʉn dąhi gue hin 
dí nuhʉ, i øtꞌ yʉ́ ꞌyɛh̨ɛ Oją nanguejʉ 
toꞌo gätho ntsꞌänni da hyąn a ra te 
njąmꞌbʉ da guadi.

Jatho ga ʉrpahʉ ra güɛnda 
a ní yąnjʉ Oją

2  Pɛ nuꞌa rá Tsꞌʉntꞌʉ Oją bi 
ꞌyurcahʉ rá ꞌyu Oją, xinda 

gue ʉ ꞌbɛꞌa mí hma mayaꞌbʉ. 
Janangueꞌa manꞌda ɛm̨mɛ 
jatsꞌɛditho ga jamansuhʉ a ꞌbɛꞌa dí 
øhmbʉ ya, nꞌdahma hin ga ꞌbɛhmbʉ 
a, nɛ xín dam ꞌbɛhmbʉ bʉya. 
2

 Nuꞌbʉ mí manꞌʉ yʉ́m ꞌbɛhni Oją ʉ 
yʉ́n tꞌɛd̨i Oją mayaꞌbʉ, pɛ guehma 
bi nu ran ʉnbi a rán säui a to bi 
mbɛsta a bi ma. Pɛ nuꞌa rám hma 
Oją bi manꞌa rá Tsꞌʉntꞌʉ, manꞌda 
ja rá tsꞌɛdi a. 3 Janangue ꞌbe xíngui 
tsꞌʉ ga ponjʉ ꞌbʉ hin dí ʉrpahʉ ra 
güɛnda a rám hma mixte thoho. Nɛ 
gueꞌa ram hma ní yąnjʉ Oją a. Nɛ 
rá mbʉdi bi mansɛ ra Hmu ꞌbʉ mim 
ꞌbʉcua ja ra ximhäi. Nɛ mꞌbɛjua bi 
xijʉ ʉ yʉ́ xädi gue bi ꞌyø a bi man 
ra Hmu. 4 Nɛꞌa Oją bi ꞌyudi majuąni 
a ram hma ꞌbʉ mí ꞌyøtꞌ yʉ hmɛpya 
nɛ xʉn ngu yʉn tꞌøtꞌe mixte. 
Nɛꞌbʉ mí ꞌdajʉ ra tsꞌɛdi nangue rá 
Hogandąhi, tengu mí ndesɛ Oją bi 
darcahʉ. Nɛ gueꞌa í ꞌyudi majuąni a 
ram hma.

Nu ra Jesús njuąntho bin 
ja tengu thohogahʉ

5
 Pɛ nuna rá tsꞌɛdi Oją gue dí mangä, 

hinga nan ja xʉn ho. Pɛ hinga gueꞌʉ 
yʉ́m ꞌbɛhni mahɛt̨sꞌi di jap Oją di 
manda bʉ ja ra ꞌdaꞌyo ximhäi ꞌbʉ bin 
ja rá tsꞌɛdi Oją xʉn ho bʉ. 6 Pɛgue bi 
zän Oją toꞌo di manda bʉ, tengu bi siꞌa 
Oją ꞌbʉ mí tꞌänni ꞌbɛꞌa di ꞌyɛt̨ꞌui yʉ jąꞌi:

ꞌBɛꞌa gue ɛ dí pɛhmbe gue ɛm̨mɛ 
guím bɛn̨je,

nɛ dyʉ jąꞌi thohohe. Nɛ manꞌda 
guidí jamansuje.

 7 Pɛ ja ꞌda yʉ pa gá jaje him mí ja 
ma tsꞌɛdihe, xinda gueꞌʉ nim 
ꞌbɛhni bʉ mahɛt̨sꞌi.

Pɛgue gá sänni gui ꞌyɛs̨cahe, nɛ 
gui ꞌdac ma tsꞌɛdihe.

HEBREOS 1 ,  2

Nɛ gá sänni ga mandahe ꞌbɛꞌa 
gätho i ꞌbʉi nɛ ꞌbɛꞌa gätho i ja 
gue gá ꞌyøtꞌe.

 8 Nɛ gätho gá sänꞌndʉ miꞌda 
ꞌbɛꞌa gä gá ꞌyøtꞌe gue da 
ꞌyɛc̨ꞌyɛigahe,

bi ꞌyɛm̨ bʉ mán tꞌoꞌtꞌi. Janangueꞌa 
hinꞌyʉ ꞌbɛꞌa bi zänni gue hin ga 
mandahʉ, nguetho bi ꞌyɛn̨a: “Gätho 
da tꞌɛc̨ꞌyɛi ʉ yʉ jąꞌi.” Pɛ hindaná 
nuhʉ gue gätho da ꞌyɛc̨ꞌyɛigahʉ. 9 Pɛ 
hinda høntꞌa ra Jesús, bin ja tengu 
mán tꞌoꞌtꞌi, bi tꞌɛs̨pa ꞌbʉ mí du, bin 
tꞌun rá tsꞌɛdi. Pɛgue xín ja ꞌda yʉ 
pa bin japi him mí ja rá tsꞌɛdi xinda 
gueꞌʉ yʉ́m ꞌbɛhni Oją mahɛt̨sꞌi. 
Janangueꞌa bi zä bi du nangue nꞌda 
ngu nꞌdajʉ, nangue rán huɛc̨ate 
Oją. Nɛ nuꞌa ran dąte bi nu, gueꞌa í 
tꞌɛs̨pa a. 10 Nu Oją bi zänꞌndʉ gätho 
da hyonsɛ. Nɛ bi nde bá si xʉn ngu 
yʉ́ tꞌʉhni bʉ ja rá tsꞌɛdi. Janangueꞌa 
xʉn ho a bi ꞌyøtꞌ Oją gue bin ʉnba 
ʉ yʉ́ Hmu, guepʉ bi zä bi yąnjʉ 
xʉn ho. 11 Nɛ nuꞌa ra hocpate nɛꞌʉ 
toꞌo mahoqui, nɛ nꞌdatꞌa yʉ Ta. 
Janangueꞌa hingui pɛꞌtsꞌ rá sä a ra 
hocpate da ꞌyɛm̨bi yʉ́ cu ʉ bi hoqui. 
12

 Tengu mán tꞌoꞌtꞌi, bi ꞌyɛn̨a:
Ga xi ʉ ma cu gätho nangueꞌe,
nɛ ga ɛs̨ꞌiꞌi nubʉ ja rám pɛti ma 

cu,
bi ꞌyɛn̨ꞌa ra Cristo. 13 Nɛ manꞌda bi 
man ra Cristo:

Dí tøꞌmi da mbäxcä Oją.
Nɛ xø bi ꞌyɛn̨a:

Dí ꞌbähmbe ua ya yʉ́ tꞌʉhni Oją 
bi ꞌdaqui,

bi ꞌyɛn̨ꞌa ra Cristo. 14 Nujʉ yʉ́ 
tꞌʉhnigahʉ a, dyʉ jąꞌi thohohʉ, 
ngue i ja ma ngøhʉ nɛ ja ma 
jihʉ. Nɛ a ra Jesús bin jąꞌi nɛ bin 
ja rá ngøcꞌyɛi tengu thoho gahʉ. 

Janangueꞌa bi zä bi du ngue í ꞌbɛrpa 
rá tsꞌɛdi a rá hmu ran dąte, ngue ra 
zįthu. 15 Nɛ guepʉ da zä di ꞌuecpa 
yʉ́ mbidi ʉ toꞌo i su ran dąte gätho 
yʉ pa i ꞌbʉi. 16 Nɛ mfądi hinga gueꞌʉ 
yʉ́m ꞌbɛhni Oją mahɛt̨sꞌi bi ꞌyørpa 
ra güɛnda da yąni, pɛgue guenjʉ 
dyʉ ꞌyɛc̨ꞌyɛihʉ yʉ́m bomꞌbɛtojʉ 
ra Abraham, nde Oją da yąnjʉ. 
17

 Janangueꞌa nu ra Jesús njuąntho 
bin ja tengu thoho gahʉ, bi bɛn̨i 
ꞌbɛꞌa gätho dím bɛm̨hbʉ, bi zä ꞌbɛꞌa 
gätho dí sähʉ. Nuꞌbʉ hin xtín jabʉ, 
hin xtán zä xtí huɛg̨ahʉ, hin xtán 
zä xtí juah rá ꞌbɛfi Oją gue bi hoga 
ma tsꞌoquihʉ. Gueꞌa í tꞌɛm̨bi bim 
hmumbäją a. 18 Nɛ nuya da zä da 
mbäxcahʉ toꞌo i tsꞌä nangue yʉn 
ʉnbi, nguetho nɛsɛ a bi tsꞌä nangue 
yʉn ʉnbi, nɛ bi hyätꞌi.

Nu ra Jesús manꞌda sä da 
tꞌɛs̨pi xinda gueꞌa ra Moisés

3  Nuya, ma hoga cu ahʉ, gue 
bi huanꞌnahʉ ꞌdarpʉ dam 

ꞌbʉhmbʉ bʉ mahɛt̨sꞌi a Oją. Dami 
ꞌyøhmbʉ ya nangue ra Jesús, nuꞌa ra 
pøngahyą nɛ ra hocpate nangue rá 
ꞌyu Oją dí tɛnhdʉ. 2 Nu ra Jesús bi 
juah rá ꞌbɛfi bi unꞌna Oją, tengutho 
ra Moisés bi juah rá ꞌbɛfi gue bi 
jamansu ʉ nꞌdamꞌbʉi yʉ́ tꞌʉhni Oją. 
3

 Pɛ nu ra Jesús manꞌda sä da tꞌɛs̨pi 
xinda gueꞌa ra Moisés, tengu thoho 
ra ta bʉ ja nꞌda ra ngu manꞌda da 
tꞌɛs̨pi xinda gueꞌʉ yʉ́ tꞌʉhni. 4 Pɛ 
madagueꞌbʉ i ørpa rá ꞌbɛfi Oją ʉ 
yʉ jąꞌi, tengu bi ꞌyøtꞌ ra Moisés, 
pɛ nuꞌa Oją i øzɛhɛ gätho rá ꞌbɛfi. 
5

 Nguetho rá ꞌyɛh̨ɛ Oją a ra Moisés, 
nɛ bi jąꞌtsꞌ rá bɛfi bi jamansu gätho 
yʉ́ tꞌʉhni Oją mayaꞌbʉ. Nɛ nu rá 
ꞌbɛfi ra Moisés bi ꞌyu i tsꞌʉ a rá ꞌbɛfi 

ra Cristo da ꞌyøtꞌ ꞌbʉ bi zøhø. 6 Pɛ 
nu ra Cristo rá Tsꞌʉntꞌʉ Oją a, nɛ bi 
jąꞌtsꞌi bim hmu nangueꞌʉ nꞌdamꞌbʉi 
yʉ́ tꞌʉhni Oją. Nɛ guectahʉ ya 
nꞌdamꞌbʉi yʉ́ tꞌʉhni gahʉ Oją, ꞌbʉ 
dadí thoctahʉ dí pąhmbʉ majuąni 
a, nɛꞌbʉ dadí thojʉ a nán johyahʉ a 
ran ho dí tømhbʉ.

Da zin yʉ́ tꞌʉhni Oją da 
hyurpa yʉ́ mbʉi

7
 Janangueꞌa i ɛn̨ꞌa rá Hogandąhi 

Oją bʉ ja rá tꞌohni:
Nuya ra pa i jabʉ ya in zo ahʉ 

Oją. Pɛ ɛm̨mɛ xʉn ho ꞌbʉ gui 
ꞌyøhmbʉ a i xi ahʉ.

 8 ꞌYo gadí ʉꞌtꞌ ni mbʉihʉ tengu 
bi ꞌyøtꞌʉ mí tɛn ra Moisés, bi 
numanꞌʉtho Oją ꞌbʉ mín ꞌyo 
bʉ ja ra ʉhäi.

Nɛ bi zä Oją ʉ yʉ jąꞌi nangue 
ꞌbɛꞌa bi numanhosɛ.

 9 Nu nim bombøtahʉ bi ꞌyørca 
ran tsꞌäte nɛ bi

numanꞌʉthogui ꞌbʉ nyote 
njɛya mín ꞌyo bʉ ja ra ꞌyu, 
madagueꞌbʉ bi nu xʉn ngu 
yʉn tꞌøtꞌe gue dá ut ma tsꞌɛdi, 
bi ꞌyɛn̨ Oją.

 10 Janangueꞌa dán cuɛgä nangueꞌʉ 
yʉ jąꞌi,

nguetho thocpa thoho i ꞌuegue 
nangue yʉ́ mbʉi,

hin jąmꞌbʉ bi bą a ra ꞌyu dá xifi, 
bi ꞌyɛn̨ Oją.

 11 Janangueꞌa ɛm̨mɛ dán cuɛgä 
nangueꞌʉ. Majuąni dá ma,

hin ga singä bʉ ja ra häi ʉ ngue 
da hyu yʉ́ mbʉi, bi ꞌyɛn̨ Oją.

12
 Ma zi cu ahʉ, pɛ dam fähmbʉ. 

Xiꞌbʉ nꞌda ahʉ gui ꞌuehmbʉ ꞌbʉ din 
ja ahʉ ra tsꞌombʉi, gue gui ꞌyɛn̨a 
hin gui nde gui ꞌyɛc̨ꞌyɛihʉ Oją, i 

ꞌbʉi. 13 Pɛ nꞌda ngu nꞌda ahʉ damim 
fäxhʉ bʉ ja ra hogaꞌyu, nꞌda pa 
ngu nꞌda pa, janya i sä ga øhmbʉ a 
im ma Oją, yʉ pa ya. Nɛ nuꞌbʉ din 
jabʉ gui ꞌyøthʉ, xínga nꞌda ahʉ da 
hyä ahʉ yʉ tsꞌoqui, gue di ꞌbätꞌa 
ni mbʉihʉ. 14 Nguetho dí comhbʉ 
a rán ho ra Cristo ꞌbʉ dí thojʉ a 
ní hyu ma mbʉihʉ a, gueꞌbʉ go 
rán zɛgui tengu ꞌbʉ rá mbʉdi dá 
tįmhbʉ. 15 Janangueꞌa i xijʉ a rá 
tꞌohni Oją ya:

Ɛm̨mɛ xʉn ho ꞌbʉ gui ꞌyøhmbʉ a 
rá nde Oją gue in zo ahʉ ya.

ꞌYo gadí ʉꞌtꞌ ni mbʉihʉ tengu bi 
ꞌyøtꞌʉ ꞌda bi numanꞌʉ tho Oją, 
bi ꞌyɛn̨a.

16
 Toꞌo ʉ bi ꞌyøh rám hma Oją nɛ bi 

numanꞌʉ tho. Ha hinga gue ʉ yʉ jąꞌi 
bi yąn Oją nangueꞌa ra häi Egipto 
mín ꞌyohʉ ra Moisés. 17 Nɛ toꞌo bi 
un ra cuɛ Oją gätho nyote njɛya. Ha 
hinga guetꞌʉ bi yąn Oją bʉ ja ra häi 
Egipto, bi ꞌyøtꞌ yʉ tsꞌoqui, janangue 
bi du bʉ ja ra ʉhäi. 18 Nɛ toꞌo ʉ 
majuąni bi tꞌɛm̨bi hin da hyurpa 
yʉ́ mbʉi Oją. Ha hinga guetꞌʉ him 
bi ꞌyɛc̨ꞌyɛi Oją. 19 Gam bɛm̨hbʉ 
ya hanja him bi zä bi zin Oją ʉ, 
nguetho him bi ꞌyɛc̨ꞌyɛi Oją ʉ.

4  Nuya i jatho ga suhʉ, janya 
i ja yʉ pa i xijʉ Oją da zinjʉ 

bʉ ja rá ngu ngue da hyurca ma 
mbʉihʉ. Xøhma tsꞌʉrbʉ thoho hin 
da zøni ga cʉthʉ bʉ. 2 Nguetho 
nɛjʉ bi sijʉ a ram hma gue dí cʉꞌtꞌa 
nꞌda, tengu bi sih yʉ jąꞌi mí ꞌbʉh 
mayaꞌbʉ, gueꞌʉ bin ꞌyohʉ ra Moisés. 
Pɛ nuꞌʉ, him bi zä í tsꞌim bʉ a ram 
hma bi sifi, nguetho him bi nde bi 
bą ʉ gue majuąni a. 3 Pɛ nujʉ gue 
dí pąhmbʉ majuąni a ram hma, 
guenjʉ gue ga cʉthʉ bʉ da hyurca 

ma mbʉihʉ Oją. Nɛ guepʉ him bi 
zä bi yʉtꞌʉ ꞌda, bi ꞌyɛn̨ Oją:

Janangueꞌa dán cuɛgä nangue ʉ, 
nɛ majuąni dá ma,

njąmꞌbʉ ga singä ʉ gue da hyu 
yʉ́ mbʉi, bi ꞌyɛn̨ Oją.

Pɛ bi dʉꞌmi bi xih yʉ jąꞌi gue da zim 
bʉ ꞌbʉ mí jua a bi ꞌyøtꞌ ra ximhäi 
Oją, nɛ bin säya bʉ, bi hyu rá mbʉi 
zɛhɛ. 4 Tengu bi ma rá tꞌohni gue 
nubʉ bi ma, gue:

Ná yoto ma pa bin säya Oją ꞌbʉ 
mí jua a bi ꞌyøtꞌ ra ximhäi.

 5 Pɛgue bi xiꞌʉ bʉya nangueꞌʉ ꞌda 
mín ꞌyohʉ ra Moisés:

“Njąmꞌbʉ ga singä ʉ gue da hyu 
yʉ́ mbʉi,” bi ꞌyɛn̨ Oją.

6
 Pɛ guehma ꞌbʉi toꞌo din säya bʉ 

da hyu yʉ́ mbʉi. Pɛ hinga gueꞌʉ 
ꞌda bi sifi mayaꞌbʉ, nguetho him 
bi ꞌyɛc̨ꞌyɛi a ram hma. 7 Pɛgue bi 
ꞌyu Oją nꞌda ra pa mahønꞌa, gue ra 
pa i jabʉ ya, tengu bi ma ra David 
nangue ʉ xʉn ngu yʉ jɛya xí thogui 
ꞌbʉ mí ꞌbʉh ra Moisés. Nɛ gueꞌa ram 
hma xí hmangua, gue ɛn̨a:

Nuya ra pa i jabʉ ya in zo ahʉ 
Oją. Pɛ ɛm̨mɛ xʉn ho ꞌbʉ gui 
ꞌyøhmbʉ a i xi ahʉ.

ꞌYo gadí ʉꞌtꞌ ni mbʉihʉ tengu bi 
ꞌyøtꞌʉ ꞌda bi numanꞌʉtho Oją, 
bi ꞌyɛn̨ꞌa ra David.

8
 Nuꞌa ra Moisés bim pommi a ra 

Josué bi thoqui bi zix ʉ yʉ jąꞌi. Bi 
säyabi bʉ ja a ra häi Canaan bi un 
Oją, bin johya bʉ. Pɛ nuꞌbʉ da gueꞌa 
ran johya bi man a Oją, hin xtá 
ma mahønꞌa Oją nangue manꞌda ra 
pa ꞌbʉ. 9 Janangueꞌa guextaꞌa i ja 
nꞌda ra xɛqui í juadi xʉn ho, guepʉ 
da hyurca ma mbʉihʉ Oją, gue yʉ́ 
tꞌʉhnigahʉ a. 10 Nuꞌʉ toꞌo da yʉtꞌi 
gue da hyurpa yʉ́ mbʉi a Oją, din 

säya nangue gätho yʉ́ ꞌbɛfi ʉ tengu 
tho Oją bin säya nangue gätho 
rá ꞌbɛfi bi hyu rá mbʉi ꞌbʉ mí jua 
a bi ꞌyøtꞌ ra ximhäi. 11 Janangueꞌa 
ndeꞌbʉ ɛm̨mɛ ga ndehʉ ga cʉthʉ bʉ. 
Hin ga øthʉ tengu ʉ him bi ꞌyɛc̨ꞌyɛi 
ram hma ꞌbʉ mí xi Oją. 12 Pɛ nuꞌa 
rám hman Oją dim pɛfi tenguꞌbʉ ra 
thɛni yoho yʉ́ hɛtꞌi, pɛ manꞌda i ja 
rá tsꞌɛdi a xinda gue ra thɛni, ngue 
i sä da zørpʉ mbo ní mbʉi nꞌda, i 
urcahʉ ꞌbɛꞌa gätho dím bɛm̨hbʉ 
mbo ma mbʉihʉ, ꞌbɛꞌa majuąni dín 
nde ga øthʉ, ngue ndaꞌa bi bɛn̨gahʉ 
Oją, nɛ ndaꞌa dá bɛn̨sɛhʉ. 13 Xinga 
nꞌda ʉ bi ꞌyøtꞌa Oją gue i sä da 
ꞌyącpi ꞌbɛꞌa mbɛn̨i, gätho i pądi, nɛ 
di nɛqui bʉ ja rá dä a to i hąscahʉ 
ra güɛnda.

Nu ra Jesús ma hmumbäjąhʉ 
xʉn ndoho rá tsꞌɛdi

14
 Nu ra Jesús rá Tsꞌʉntꞌʉ Oją, i 

tꞌɛm̨bi ma hmumbäjąhʉ nguetho 
ma hocpatehʉ a. Nɛ bi zøm bʉ mbo 
mahɛt̨sꞌi. Nɛ i fäxcahʉ a gue i ja rá 
tsꞌɛdi mixte. Janangueꞌa ga thoqui 
ga tɛnhdʉ a rám hma. 15 Nu ra Jesús 
ma hmumbäjąhʉ i pądi hinga gätho 
dí häthʉ ʉ dí sähʉ, nguetho bi zä 
ꞌbɛꞌa gätho dí sähʉ. Pɛ hin jąmꞌbʉ bi 
ꞌyøtꞌa nꞌda ra tsꞌoqui. 16 Janangueꞌa 
hin ga suhʉ dan yąhʉ Oją bʉ bí ja 
rá tsꞌɛdi, nguetho di huɛg̨ahʉ nɛ di 
pungahʉ, nɛ da mbäxcahʉ a ra ora 
dí homhbʉ a.

5  Bi thanꞌdʉ ꞌda yʉ jąꞌi israel ꞌbʉ 
mayaꞌbʉ ngue dim hmumbäją. 

Nɛ da ꞌyäpꞌa Oją nangue gätho 
miꞌda. Nɛ midí thocpa Oją ʉ yʉ́ 
ꞌbøtsꞌe nangue ʉ yʉ zuꞌuɛ ̨bi tho, 
gue ní mba ma punbi yʉ́ tsꞌoqui yʉ 
jąꞌi. 2 Nɛ nangue yʉ jąꞌi thoho ʉ yʉ 

hmumbäją, hinga gätho bi ꞌyøtꞌe 
xʉn ho, ngutho ʉ miꞌda yʉ́ mijąꞌihʉ. 
Janangueꞌa bi zä janate tho bi hocꞌʉ 
yʉ ꞌyąmbʉi nɛ yʉ ꞌyøtꞌatsꞌoqui. 3 Nɛ 
jatho rá mbʉdi midí un Oją nꞌda ra 
ꞌbøtsꞌe ra mbäją nangue yʉ́ tsꞌoqui 
zɛhɛ, tengu bi ꞌyøtꞌe nangue yʉ́ 
tsꞌoqui yʉ jąꞌi. 4 Njongui sä da ꞌyøtꞌe 
gue dim hmumbäjąsɛ, nɛ høntꞌa Oją 
sä da huahna nꞌda ra hmumbäją, 
tengu ꞌbʉ mí huahna ra Aarón. 5 Nɛ 
ngutho bin ja nangue ra Cristo, him 
bi mansɛ gue dim hmumbäjąsɛ, 
pɛ Oją bi un ran tꞌɛd̨i gue dim 
hmumbäją, tengu bi ma rá tꞌohni 
Oją ꞌbʉ mí ꞌyɛn̨a:

Nuꞌi ma ꞌdatsꞌʉntꞌʉ i,
dadí ꞌdaꞌa ni tsꞌɛdi ya.

6
 Nɛ bi ꞌyɛm̨bi mahønꞌa:

Nuꞌi gam mbäją gätho yʉ pa ya,
tengu ra hmɛpya bi ꞌyøtꞌ ra 

Melquisedec,
bi ꞌyɛn̨ Oją bʉ ja rá tꞌohni. 7 Nu ra 
Cristo ꞌbʉ mim ꞌbʉcua ja ra häi, ząi 
nan yąui Oją, bi ꞌyäp rá mfätsꞌi da 
dąpꞌʉ. Ntsꞌɛdi bi mbafi nɛ bin zoni. 
Pɛ bi bądi ja rá tsꞌɛdi Oją da yąm bʉ 
ja ran dąte. Nɛ bi ꞌyø Oją ꞌbʉ mí nde 
din unsɛ bʉ ja rá pähä Oją. 8 Nuꞌa ra 
Cristo, madagueꞌbʉ rá Tsꞌʉntꞌʉ Oją a, 
pɛgue bin jąꞌi a, janangueꞌa bi xänba 
yʉn ʉnbi ꞌbɛꞌa dí ꞌyørpa rá pähä Oją 
a. 9 Bin jabʉ bi ꞌyøtꞌe, janangueꞌa 
bi zøni bi jąꞌtsꞌi gätho rá pähä Oją. 
Nɛ bi zä bi unꞌna ra te maząi gue 
toꞌo gätho da ꞌyɛc̨ꞌyɛi a. 10 Nguetho 
bi huan Oją a gue dim hmumbäją 
nangue dyʉ ꞌyɛc̨ꞌyɛihʉ, tengu ra 
hmɛpya bi ꞌyøtꞌ ra Melquisedec.

Ntsꞌutho ꞌbʉ ga penjʉ
11

 I ja xʉn ngu ꞌbɛꞌa dín nde ga 
xi ahʉ nangue a bim hmumbäją 

a ra Cristo. Pɛ xʉn hɛį ga xi ahʉ 
nguetho hin guí honi gui pąhmbʉ. 
12

 Nɛ xʉn ngu yʉ pa xʉ thogui 
gue mí ja ngue xquín xänbatehʉ, 
pɛ guextaꞌa i jatho da si ahʉ ʉ 
yʉm hma hingui hɛį nangue Oją. 
Nguetho gá cohi gán ꞌyąmbʉihʉ. I 
jatho gui sihʉ ra xiꞌba tenguꞌbʉ gyʉ 
ꞌuɛrehʉ, nɛ hin guí häthʉ gui sihʉ 
njuąntho ran tsꞌihmɛ. 13 Nɛ nuꞌa 
gnán tsꞌihmɛhʉ ra xiꞌba, in ja tengu 
yʉ ꞌuɛre, nɛ hinda ná pąhmbʉ ꞌbɛꞌa 
ra te gue dám ꞌbʉhmbʉ njuąntho. 
14

 Pɛ nu ran tsꞌihmɛ xʉn ho ntꞌøtꞌe 
nangue yʉ dąjąꞌi. Nɛ xʉn te yʉ́ 
mbʉi nangue ząi din ꞌyomfɛn̨i, 
janangueꞌa pądi ndaꞌa xʉn ho nɛ 
ndaꞌa hingui ho.

6  Janangueꞌa ndeꞌbʉ ga thoqui 
ga homhbʉ gue dan dąjąꞌihʉ. 

Ndeꞌbʉ hinga høntꞌa ga mamhbʉ 
a rá mbʉdi bi sängahʉ nangue 
ra Cristo. Ndeꞌbʉ hinga høntꞌa ga 
mamhbʉ gue ga päh ma mbʉihʉ 
gue mí ɛn̨a xtá hyojʉ, nɛ hinga 
høntꞌa ga mamhbʉ ga däp ma 
mbʉihʉ Oją. 2 Ndeꞌbʉ hinga høntꞌa 
ga mamhbʉ ram hma dan xixyąhʉ, 
nɛ nangue ran jäxaꞌyɛ, nɛ nangue 
da dąmbɛn̨i ʉ xʉn du, nɛ nangue 
din ja ran juąnbi ꞌbʉ rán zɛgui, 
ndeꞌbʉ hinga høntꞌʉ ga mamhbʉ 
ya, nguetho dí pąhmbʉ ndaꞌa ʉ. 
3

 Mbähä ga thojʉ ꞌbʉ da zä da xocꞌa 
ni mbʉihʉ Oją, nguetho i ja miꞌda. 
4-6

 Nguetho nuꞌbʉ hin ga thohmbʉ, 
xøhma thoho da bɛn̨i da mbenc i 
ꞌda. Nɛ nubʉya him manꞌdandį da 
nde ba pengui mahønꞌa. Nguetho 
nuꞌbʉ mí numanho nꞌdandį rán 
nɛqui Oją, nɛ bi zämanho a bi un 
Oją, nɛ bin ꞌyohʉ rá Hogandąhi Oją, 
nɛ bi zämanho a rá hogamhma Oją, 

nɛ bi bą i tsꞌʉ rá tsꞌɛdi a ra ꞌdaꞌyo 
ximhäi din ja. Pɛ nuꞌbʉ da mbengui, 
ya him manꞌdandį da zä di hoc yʉ́ 
mbʉi mahønꞌa. Nguetho im bɛn̨i 
tenguꞌbʉ da zä di cuat mahønꞌa 
bʉ ja ra pontꞌi a rá Tsꞌʉntꞌʉ Oją, 
nɛ di japi din thenda a ra Cristo. 
7

 Nguetho tenguꞌbʉ nꞌda ra häi a ra 
jąꞌi, nꞌdandį ngu nꞌdandį din ꞌye, i 
pøtꞌe, nɛ i pøtsꞌe ꞌbɛꞌa pa nthuhu 
bʉ. Nɛ nuꞌa ra häi nuꞌbʉ di japi din 
ja ꞌbɛꞌa tupʉ a ra mbɛfi, da hyąn 
rán jąpi Oją a. 8 Pɛ nuꞌbʉ hin di japi 
da bøxꞌa ꞌbɛꞌa bi thupʉ, nɛ høntꞌʉ 
yʉ ꞌuįni i ja bʉ, nte di muui ꞌbʉ. Nɛ 
hin da hnumanho a ra häi ꞌbʉ. Nɛ 
nzɛgui da mba ntꞌudi nangue ra sibi.

Bi ząngba ma mbʉihʉ a ra 
Jesús, dí tømhbʉ a ran ho ya

9
 Pɛ madagueꞌbʉ njabʉ dá 

mamhbe, ma zi cu ahʉ, pɛgue dí 
hąxhe njuąni gan jahʉ tengu ra 
hogahäi, bin japi bin ja xʉn ngu 
ꞌbɛꞌa bi thupʉ, nguetho bi hocꞌa ni 
mbʉihʉ Oją. Nɛ xʉn ndoho ran jąpi 
ba ɛh̨ɛ, guin nuhʉ. 10 Nguetho xʉn 
ho øtꞌ Oją ngue hin di pumbɛn̨i a 
ra ꞌbɛfi gá ꞌyøthʉ, nɛ ran huɛc̨ate 
gá ꞌyuthʉ ʉ ꞌda ni cuhʉ, nangue rá 
thuhu Oją, nɛ nangue a guí ødahʉ 
ya. 11 Ɛm̨mɛ dí ndehe gui thojʉ gan 
ɛh̨yahʉ, nꞌda ngu nꞌda ahʉ, gueꞌbʉ 
go rán zɛgui ra pa. Janangueꞌa 
da zøni gui hyąmhbʉ ꞌbɛꞌa gätho 
guí tømhbʉ. 12 Hin dí ndehe da 
yʉndąnhyɛį thoho ahʉ, pɛ dami 
ꞌyøthʉ ꞌbɛꞌa mí øtꞌʉ ꞌda ꞌbʉ mí bądi 
majuąni a rám hma Oją, nɛ bi hyätꞌi 
bi zɛt yʉ́ mbʉi, janangueꞌa bi hyąn 
a ra herencia bi ma majuąni Oją. 
13

 Nu Oją ꞌbʉ mí xih majuąni a ra 
Abraham, bi ma majuąni nangue rá 

thuhu zɛhɛ. Nguetho njoꞌo manꞌda 
xʉn ndoho rá tsꞌɛdi hinda hønsɛ 
a. 14 Nɛ bi ꞌyɛn̨ Oją: “Majuąni xʉn 
ngu ran ho ga ꞌda i, nɛ ga ꞌda i xʉn 
ngu nim bomꞌbɛto,” bi tꞌɛm̨pꞌa ra 
Abraham. 15 Nu ra Abraham bʉya bi 
hyätꞌi bi døꞌmi, janangueꞌa bi hyąni 
ꞌbɛꞌa bi xi a Oją. 16 Nuꞌbʉ ꞌda yʉ jąꞌi 
im ma majuąni ꞌbɛꞌa da ꞌyøtꞌe, i 
ndønba rá thuhu Oją, nɛ ya him 
ma hyom miꞌda yʉm hma dí hocꞌa, 
nguetho i fądi majuąni a bi ma. 
17

 Nɛꞌa Oją ꞌbʉ mí nde da ꞌyurcahʉ 
ngue majuąni a rám hma, bi man rá 
thuhu zɛhɛ ꞌbʉ mí xijʉ ra herencia. 
Ngue guejʉ ntsꞌänni ga hąmhbʉ 
a. Janangueꞌa ga pąhmbʉ njąmꞌbʉ 
di pä a bi xijʉ. 18 Janangueꞌa yoho 
bʉ dá pąhmbʉ, rám hmansɛ nɛ 
rá thuhu zɛhɛ, ga pąhmbʉ hin 
dim fɛhni Oją, pɛ majuąni da 
zinjʉ bʉ. Ngue guejʉ bá ꞌdahmbʉ 
bʉ mí ja xcá tuhʉ, dá bɛnthʉ bʉ 
hapʉ da zinjʉ ya. 19 Janangueꞌa 
bi zinjʉ bʉ a ra Jesús, bi ząngba 
ma mbʉihʉ bʉ mbo rá ngu Oją, 
njąmꞌbʉ da hyɛgahʉ. 20 Nguetho 
mꞌbɛtꞌo bi yʉrpʉ a ra Jesús. Nɛ 
bi xi a Oją ngue bi hogahʉ ngue 
da numanhojʉ bʉ. Gueꞌa nam 
bøni ma hmumbäjąhʉ, ngue i ꞌbʉi 
maząi, tengu ra hmɛpya bi ꞌyøtꞌ ra 
Melquisedec.

Bim mbäją ra Jesús tengu ra 
hmɛpya bi ꞌyøtꞌa ra Melquisedec

7  Nu ra Melquisedec bim 
hmutsꞌʉtꞌabi bʉ ja ra hnini 

Salem, nɛ bim mbäją nangue 
Oją mixtetho rá tsꞌɛdi. Nɛ nu ra 
Abraham ꞌbʉ mam bá tąpꞌʉ ꞌda yʉ 
tsꞌʉtꞌabi, bin cꞌatꞌui ra Melquisedec, 
bi tꞌäp rán jąpi Oją nangue a ra 

Abraham. 2 Nɛ nuꞌa ra Abraham 
bʉya bi unꞌna ra Melquisedec a ná 
ꞌdɛtꞌa gue xpí hyąnba yʉ́n sʉihʉ, 
gue rán tꞌunni Oją a ná ꞌdɛtꞌa. Nɛ 
nu rá thuhu ra Melquisedec nde 
da ma “ra hoga hmutsꞌʉtꞌabi.” Nɛ 
nde da ma gue “ra hmutsꞌʉtꞌabi di 
hocpa ra sʉi,” nɛ gueꞌa nam bønꞌa 
rá thuhu rá hnini Salem. 3 Nɛ hinga 
mfądi toꞌo rá ta ra Melquisedec, o 
toꞌo rá mbe. Nɛ hinga mfądi ndaꞌa 
rá ꞌyʉ, nɛ hinga ntꞌoꞌtꞌi gueꞌbʉ mím 
ꞌbʉi o gueꞌbʉ mí du. Janangueꞌa 
tenguꞌbʉ rá tsꞌɛdi rá Tsꞌʉntꞌʉ Oją 
bʉ ín ꞌyu a ra Melquisedec, gue 
dim mbäją gätho yʉ pa hønꞌbʉ 
go njąmꞌbʉ. 4 Janangueꞌa sä 
ga pąhmbʉ ya gue xʉn ngu rá 
tsꞌɛdi ra Melquisedec ꞌbʉ min ja, 
nguetho guesɛ ma ngʉrpa bøtahʉ 
ra Abraham bi unꞌna ná ꞌdɛtꞌa bá 
tąpꞌʉ yʉ́n sʉihʉ. 5 Nu rán tꞌɛd̨i Oją 
bi xi ʉ yʉ́ tꞌʉhni ra Leví gue yʉ́ 
mbäją yʉ israel, gue da hyącpa a ná 
ꞌdɛtꞌa ʉ yʉ́ mɛni, madagueꞌbʉ yʉ́m 
bomꞌbɛto ra Abraham ʉ, pɛ nɛsɛ ʉ. 
6

 Pɛ nu ra Melquisedec, madagueꞌbʉ 
hingui conhui rá ꞌyʉ ra Leví gue 
ra Abraham, pɛ bi unꞌna ná ꞌdɛtꞌa 
gueꞌa bá tąh ra Abraham. Nɛ nu 
ra Abraham, madagueꞌbʉ xʉn ngu 
rá tsꞌɛdi bʉ nam bɛn̨ Oją, nguetho 
bi xifi majuąni da ꞌyørpa a Oją. Pɛ 
manꞌda ja rá tsꞌɛdi ra Melquisedec 
nguetho bi tꞌäp a ran jąpi a ra 
Abraham. 7 Nɛ mfądi nuꞌa di jąpꞌa 
nꞌda manꞌda ja rá tsꞌɛdi xinda gueꞌa 
pa ma jąpi. 8 Pɛ nuꞌʉ yʉ́ mbäją ra 
israel ząi midin tꞌunꞌna ná ꞌdɛtꞌa, pɛ 
yʉ jąꞌi ʉ, nɛ i tu ʉ. Pɛ nu manꞌda ra 
mbäją gue ra Melquisedec, i mam 
bʉ ja ra tꞌohni tengu ꞌbʉ i ꞌbʉtho. 
9

 Nɛ da zä gam bɛm̨hbʉ ya, gue 

gätho rá ꞌyʉ ra Leví, gue yʉ́ mbäją 
ra israel, gue i äpꞌa ná ꞌdɛtꞌa ʉ 
yʉ́ mɛni, gam bɛm̨hbʉ gue nɛꞌʉ 
tenguꞌbʉ bin jutꞌʉ ꞌbʉ mí unꞌna 
ná ꞌdɛtꞌa xɛqui a ra Melquisedec 
a ra Abraham. 10 Nguetho da zä 
gam bɛm̨hbʉ nangue ra Abraham, 
tenguꞌbʉ ya xmín ꞌyohʉ yʉ́m 
bomꞌbɛto ꞌbʉ mín cꞌatꞌui ra 
Melquisedec, madagueꞌbʉ hin nám 
ꞌbʉi. 11 Bim mbäją ra Aarón gue rá 
ꞌyʉ ra Leví, nɛ rá ngʉrpa bøta a ra 
Abraham a. Nɛ gueꞌʉ bim mbäją ʉ 
nangueꞌʉ yʉ israel, tengu bi man 
yʉ́n tꞌɛd̨i Oją. Pɛ nuꞌbʉ da guehya 
yʉ́ ꞌbɛfi gue ní yąn Oją ʉ yʉ jąꞌi, 
him mi jatho xtí nɛqui manꞌda ra 
mbäją gue nꞌdanꞌyo ꞌbʉ, tengu ra 
hmɛpya bi ꞌyu a ra Melquisedec, 
nɛ hin nangue a ra Aarón. 12 Pɛ 
nuꞌbʉ mí mba ma pädi yʉ mbäją, 
nɛ ꞌbɛꞌa mí øtꞌe, nɛ ʉ yʉn tꞌɛd̨i mí 
tɛnni, mí jatsꞌɛditho da mba ma 
pädi ʉ. 13-14 Bi ꞌyɛn̨ ra tꞌohni gue 
nu a manꞌda ra mbäją gue ra Cristo 
a, bim ꞌbʉi nangue manꞌda rá 
tsꞌʉntꞌʉ ra Israel, ngue hing rá ꞌyʉ 
yʉ mbäją. Nguetho mfądi xʉn ho 
gue ma Hmuhʉ bim ꞌbʉi nangue rá 
ꞌyʉ ra Judá. Nɛ nte bi ma yʉ́n tꞌɛd̨i 
ra Moisés, gue dim mbäją a rá ꞌyʉ 
ra Judá. 15 Pɛ manꞌda gui pąhmbʉ 
ꞌbɛꞌa dá mangä ꞌbʉ guim bɛm̨hbʉ 
nangue a ra Melquisedec, gue i udi 
tengu a manꞌda ra mbäją, nuꞌa ra 
Cristo a. 16 Nɛ hin nangue ra ꞌyʉ bi 
man ʉ yʉn tꞌɛd̨i da zä dim mbäją a 
ra Cristo. Nɛ xín nangue ʉ yʉn tꞌɛd̨i 
mí ma ꞌbɛꞌa da tꞌøtꞌua bi dɛnꞌna, 
nguetho him mán tsꞌänni ząi din ja 
ʉ. Pɛgue bi zä bim mbäją nangue a 
rá tsꞌɛdi a rá tesɛ njąmꞌbʉ da zä da 
guadi. 17 Gueꞌa bi man Oją:

HEBREOS 7

El Nuevo Testamento en el Otomí de la Sierra © La Liga Bíblica 1974, 1999, 2009



419

Nuꞌi gra mbäją maząi,
tengu ra hmɛpya bi ꞌyøtꞌa ra 

Melquisedec,
bi ꞌyɛn̨ Oją. 18 Gueꞌa án tꞌɛꞌtsꞌa ra ꞌyu 
gue bi tsꞌän mayaꞌbʉ, nguetho mbɛ 
nte midí muui a. 19 Nguetho njom 
bi zä bi hocpa yʉ́ tsꞌoqui ʉ yʉn 
tꞌɛd̨i bin tꞌun ra Moisés. Pɛ bi nɛqui 
manꞌda xʉn ho, gue i sixcahʉ bʉ bí 
ꞌbʉ Oją. 20 Nɛ manꞌda xʉn ho ra ꞌyu 
nangue ra ꞌdaꞌyo mbäją, nguetho bi 
mansɛ rá thuhu Oją ꞌbʉ mí un rán 
tꞌɛd̨i a rá Tsꞌʉntꞌʉ. 21 Pɛ nu miꞌda 
yʉ mbäją ꞌbʉ mín tꞌun yʉ́ ꞌbɛfi, 
him bi hndønba rá thuhu Oją. Nɛ 
nanguehna ra hmumbäją, bi mansɛ 
rá thuhusɛ Oją. Tengu bi mam bʉ ja 
rá tꞌohni Oją, bi ꞌyɛm̨pꞌa rá Tsꞌʉntꞌʉ 
zɛhɛ:

Nugä dra Oją, dí mansɛ ma 
thuhugä, nɛ hin ga pä a dí ma.

Nuꞌi gam mbäją gätho yʉ pa 
maząi,

tengutho ra hmɛpya bi ꞌyøtꞌa ra 
Melquisedec,

bi ꞌyɛn̨ Oją. 22 Nu ra Jesús, da zä di 
jąꞌtsꞌa nꞌda ran hoqui manꞌda xʉn 
ho xinda gueꞌa mí ja mamꞌbɛtꞌo, 
nguetho dim hmumbäją maząi 
a. 23 Nuꞌʉ ꞌda yʉ mbäją bi zøni 
xʉn ngu mí ꞌbʉi, nguetho i tu, nɛ 
him bi zä bi thoqui hønꞌbʉ go 
njąmꞌbʉ. 24 Pɛ nu ra Jesús hingui 
tu, janangueꞌa njoꞌo manꞌda sä da 
hyąnba rá ꞌbɛfi. 25 Janangueꞌa da 
zä di hoqui xʉn ho ʉ toꞌo da zøm 
bʉ ꞌbʉ Oją ya, nangue a ra Cristo. 
Nguetho i ꞌbʉi maząi, da zä thocpa 
thoho da ꞌyäpꞌa Oją nangue ʉ to 
da zøm bʉ. 26 Njuąntho ɛ gueꞌa ra 
Jesús a ma hmumbäją dí homhbʉ. 
Nguetho xʉn hotho a, nte in 
dupatesɛ him bi ꞌyøtꞌ yʉ tsꞌoqui, 

nɛ him bi hyąnba yʉ́m ꞌbäi ʉ yʉ 
tsꞌomꞌbäi, nɛ manꞌda i pa ntꞌɛs̨pi 
gue i ja rá tsꞌɛdi bʉ mahɛt̨sꞌi. 27 Nu 
yʉ jąꞌi ꞌbʉ mim hmumbäją di thoqui 
da mbøspa Oją gätho yʉ pa, mbʉdi 
bi mbøspe nangue yʉ́ tsꞌoqui zɛhɛ, 
nɛ mꞌbɛjua yʉ́ tsꞌoqui yʉ jąꞌi. Pɛ nu 
ra Jesús him bi ꞌyøtꞌe tengu ʉ, nɛ 
nꞌdandį thoho bi mbøspa Oją ꞌbʉ 
mi un rá tesɛ, nguetho di muui 
maząi a. 28 Nu rán tꞌɛd̨i Oją bi man 
ra Moisés bi tꞌɛm̨bi dim hmumbäją 
ʉ yʉ jąꞌi thoho, pɛ him bi hyätꞌi bi 
jąꞌtsꞌʉ yʉ́n tꞌɛd̨i Oją. Pɛ nuꞌbʉ mí 
mansɛ rá thuhu Oją, bi ma gue dim 
hmumbäją rá Tsꞌʉntꞌʉ zɛhɛ. Nɛ nuꞌa 
gätho bi jąꞌtsꞌʉ yʉn tꞌɛd̨i nɛ bi juadi, 
nte di ꞌbɛh ya. Nɛ gueꞌa rám poniui 
a rán tꞌɛd̨i Oją bin tꞌun ra Moisés a 
ra Jesús.

Nu ra Jesús bin hocpate 
nangue ra ꞌdaꞌyon hogui

8  Bí ꞌbʉpʉ mahɛt̨sꞌi a ma 
hmumbäjąhʉ gue ma 

hocpatehʉ, ꞌdarpʉ ní mandaui a 
tąte thoho rá tsꞌɛdi. Nɛ guehna 
manꞌda jatsꞌɛdi na dí xi ahʉ. 2 Nɛ 
dim mbäją bʉ majuąni i pa nthąnde 
Oją bʉ mahɛt̨sꞌi, tenguꞌbʉ ra niją 
bi ꞌyøtꞌ Oją, nɛ him bi hyøh yʉ jąꞌi. 
3

 Gätho yʉ́ hmumbäją ʉ yʉ israel, bi 
tsꞌänni di un yʉ ꞌbøtsꞌe nangue ʉ yʉ 
zuꞌuɛ ̨bi tho, nɛ miꞌda. Janangueꞌa 
nɛ a ra Jesucristo ja ꞌbɛꞌa bi uni, 
nguetho nɛ a ra hmumbäją a. 4 Pɛ 
hinga guecua ja ra ximhäi bim 
mbäją a. Nɛ nuꞌbʉ xtín ząngua ja 
ra häi, njąmꞌbʉ xtán zä xtím mbäją. 
Nguetho hing rá ꞌyʉ ra Leví a, nɛ 
hing yʉ zuꞌuɛ ̨bi mbøxꞌa, tengu 
bi man rán tꞌɛd̨i Oją bi man ra 
Moisés. 5 Nɛ nuꞌa ra niją bʉ midím 

pɛ ʉ yʉ mbäją ua ja ra ximhäi, nꞌda 
ra hmɛpya thoho gue ꞌbɛꞌa ørpʉ 
mahɛt̨sꞌi. Nguetho bi sih ra Moisés 
ꞌbʉ mí dʉpꞌa ra niją: “Dami jamansu 
ꞌbɛꞌa gui japꞌʉ i ja bʉ, nɛ ꞌbɛꞌa gätho 
gui ꞌyørpʉ, tengu thoho dá utꞌa ꞌbʉ 
gmí ꞌbʉpʉ ja ra tꞌøhø,” bi ꞌyɛm̨p Oją. 
6

 Pɛ nu ra Cristo bin tꞌunꞌna nꞌda 
ra ꞌbɛfi ɛm̨mɛ manꞌda xʉn ho xinda 
gueꞌʉ miꞌda yʉ mbäją. Nguetho din 
hocpate nangue ran hogui manꞌda 
xʉn ho ꞌbɛꞌa gätho i ma da ꞌyørcahʉ. 
7

 Nuꞌbʉ xtán zä xtí hocpa nꞌda a 
rá mbʉdi ran hogui, him mí jatho 
xtán ja a ná yoho ran hogui. 8 Pɛ 
nu Oją him bi zä bi numanho yʉ 
jąꞌi nangue a ran hogui mí ja, pɛ 
guextaꞌa ndupate bʉ na nu Oją ʉ. 
Janangueꞌa bi ꞌyɛn̨a:

Da zønꞌa nꞌda ra pa
ga øtꞌä nꞌda ra ꞌdaꞌyon hoqui 

mahønꞌa nangue yʉ mɛ israel 
nɛ yʉ mɛ judá.

 9 Nɛ hin din ja tengu ran hoqui 
dá xi ʉ yʉ́m bombøta

ꞌbʉ mambá jʉcpʉ ra häi Egipto, 
nɛ dá jamansu.

Dá xifi xtí jąꞌtsꞌi, pɛ him bi 
hyätꞌi da ꞌyøzɛhɛ man hoqui 
dá xifi, gue man tꞌɛd̨i dá xi a 
ra Moisés.

Janangueꞌa him bi zä dá 
numanho ʉ, bi ꞌyɛn̨ꞌa ra Hmu.

 10 Pɛ nu ran hoqui ga ørpa yʉ 
israel ꞌbʉ mꞌbɛjua miꞌda yʉ pa, 
din ja tengu gam mangä ya.

Ga un man ꞌyomfɛn̨i bʉ ja yʉ́n 
ꞌyomfɛn̨i ʉ,

nɛ ga japi mpähä thoho da 
dɛngui.

Janangueꞌa da numanhogui, nɛ 
ga øtꞌä gue yʉ́ Ojągä ʉ, nɛ din 
ja gue ma tꞌʉhni zɛhɛ ʉ bʉya.

 11 Nɛ hinga hnɛhi thoho ꞌboꞌo da 
xänba ʉ,

nɛ njon da sänbi gue da bąqui,
nguetho gätho da bąc zɛhɛ ʉ,
yʉ ngʉrpi o gue yʉ jąꞌi thoho.

 12 Nɛ ga punbi nangue ran tsꞌo,
nɛ him man gam bɛn̨gä ʉ yʉ́ 

tsꞌoqui,
bi ꞌyɛn̨ Oją. 13 In jabʉ a ra ꞌdaꞌyon 
hoqui, nɛ gueꞌa í tꞌɛm̨bi ra 
nyonhoqui a mí ja, gue ya bi juah 
rá ꞌbɛfi a, nɛ ní mba bʉ dim ꞌbɛdi 
ꞌbʉ mí man na.

Nɛcua ja ra häi mí ja rá 
ngu Oją, nɛpʉ mahɛt̨sꞌi

9  Nuꞌa rá mbʉdi ran hoqui, mí 
ja yʉ́n tꞌɛd̨i nangue yʉn tꞌøtꞌe 

mí tꞌørpʉ ja ra niją ua ja ra ximhäi. 
2

 Nɛ nuꞌa ra niją bi tꞌøtꞌe, bin ja nꞌda 
ra cuarto rá mbʉdi, tꞌɛm̨bi xʉn 
dʉxqui, guepʉ mí ja rán ꞌdøgue yʉ 
lámpara, nɛ ra mɛxa gue i cʉx yʉ 
ꞌbøxthuhmɛ. 3 Nɛ mí ja manꞌda ná 
yoho ra cuarto gue nubʉ mbo, mán 
joti nꞌda ra ꞌbøꞌtꞌe, guepʉ mí tꞌɛm̨bi 
manꞌda xʉn dʉxqui. 4 Nɛ nubʉ, mí 
ja bʉ ra mɛxa ra oro guepʉ mí zø 
ra xɛca xiza yʉmanho. Nɛ a rá 
huada ran hoqui gue mán jotsꞌi ra 
oro gätho yʉ́ hyo. Nɛ nubʉ mbo ra 
huada mí høpʉ nꞌda ra xaro gue ra 
oro, mí o bʉ zi tsꞌʉ ra hmɛ i tꞌɛm̨bi 
ra maná. Nɛ a rá tøhø ra Aarón gue 
bi ꞌdogui, nɛ ʉ yʉ xįndo bi tꞌoꞌtꞌa ra 
nyonhoqui, gue nuꞌʉ yʉ́n tꞌɛd̨i Oją 
mayaꞌbʉ. 5 Nɛ nu rán joꞌmi ra huada, 
nꞌda ra xithɛ i tꞌɛm̨bi ran tsꞌäya ram 
punbate. Nɛ mí tøpʉ yoho yʉ́ pøte ʉ 
yʉ́ mbädi Oją mahɛt̨sꞌi, mí comꞌpʉ 
mate ra xithɛ bʉ mí pa nsitsꞌi ra 
ji dím punba yʉ́ tsꞌoqui yʉ jąꞌi. Pɛ 
hinga xøtꞌa ga xi ahʉ ꞌbɛꞌa nam 

bønꞌʉ gätho yʉ hmɛpya mí ja bʉ 
mbo ra niją. 6 Bin jabʉ bi tꞌøtꞌe. Nu 
yʉ mbäją thoho, thocpa thoho mí 
cʉrpʉ a rá mbʉdi ra cuarto, gue mí 
øtꞌ yʉ́ ꞌbɛfi nangue ran dąnde bʉ ja 
ra niją. 7 Pɛ nubʉ ná yoho ra cuarto 
manꞌda xʉn dʉxqui, høntꞌa ra 
hmumbäją mí thopʉ, høntꞌa nꞌdapa 
thoho i tho a nꞌda jɛya. Nɛ nuꞌbʉ 
mí yʉrpʉ, i thɛxpʉ rá ji yʉ zuꞌuɛ ̨
gue mí xixpʉ, nangue rá tsꞌoqui 
zɛhɛ ꞌbʉ rá mbʉdi, nɛ nangue 
yʉ́ tsꞌoqui yʉ jąꞌi ꞌbʉ ná yondį. 
8

 Nuꞌa rá Hogandąhi Oją di jajʉ ga 
pąhmbʉ, ngue hin ní socꞌa ra ꞌyu 
ní mba bʉ bí ꞌbʉ Oją ꞌbʉ gätho mí 
tꞌøthoho ran dąnde bʉ ja a ra niją 
ua ja ra ximhäi. Nɛ gueꞌa nꞌda ra 
hmɛpya bi ꞌyu a ra ꞌbøꞌtꞌe mí corpʉ 
manꞌda xʉn dʉxqui, mí corpa bʉ 
ʉ yʉ jąꞌi. 9 Gätho ʉ yʉn tꞌøtꞌe mí 
tꞌørpʉ ja a ra niją, nꞌda ra hmɛpya 
thoho nangue a njuąntho i jajʉ ya. 
Nguetho yʉn tꞌunni nɛ yʉ ꞌbøtsꞌe 
bi unꞌna Oją, him bi zä bi hocpa bʉ 
mbo rá mbʉi ʉ mi øtꞌe. Janangue 
mí pa njorpi bʉ ʉ. 10 Nguetho høntꞌa 
mí man yʉn tꞌɛd̨i nangue yʉn 
tsꞌihmɛ midí hoqui, nɛ midín xʉtꞌi. 
Pɛ nuꞌʉ gueꞌʉ ꞌda yʉn tꞌɛd̨i gue i ja 
thi. Nɛ gueꞌa bi zän Oją da ꞌyøtꞌʉ, ja 
gueꞌbʉ mam bá ɛh̨ ra Cristo, ja bi 
nɛqui a majuąni ra ꞌyu ja rá tsꞌɛdi a 
bʉya. 11 Gue ya bá ɛh̨ ra Cristo, nɛ 
gueꞌa ma hmumbäjąhʉ a, nangue 
ra ꞌdaꞌyo nhoqui i ja ya. Nɛ nuꞌa ra 
niją guepʉ dim pɛhna ra mbäją ya, 
manꞌda xʉn ho, nɛ guepʉ majuąni 
bʉ. Nɛ him bi ꞌyøtꞌ yʉ jąꞌi, nguetho 
hing ra ngugua ja ra ximhäi a. 
12

 Pɛgue mahɛt̨sꞌi bʉ bi yʉtꞌ na ra 
Cristo ya, tengu ra hmɛpya bi ꞌyuh 
yʉ hmumbäją ꞌbʉ mí yʉrpʉ manꞌda 

xʉn dʉxqui. Nɛ ya hin di un yʉ́ ji 
yʉ tꞌʉdɛꞌyo o gue yʉ tꞌʉndąni, pɛ 
bi un rá jisɛ. Nɛ nꞌdandį thoho bi 
yʉrpʉ, nɛ bi yąnjʉ xʉn ho a. 13 Nu 
rán tꞌɛd̨i Oją bi tꞌɛm̨bi xʉn tsꞌo ní 
ngøcꞌyɛi nꞌda ꞌbʉ xí dä a nꞌda ra du. 
Nɛ bi ma jatho da mba ma cꞌuaspa 
rá ji ra toro nɛ ra dɛꞌyo, nɛ rá ꞌbospi 
a ra tꞌʉsundąni gue bi tꞌupʉ ja ra 
sibi. Nɛ gueꞌa dí hocpa ní ngøcꞌyɛi 
nꞌda a. Ja bi zä bi dąnde Oją ʉ 
bʉya. 14 Pɛ gam bɛm̨hbʉ manꞌda 
ɛm̨mɛ i ja rá tsꞌɛdi a rá ji ra Cristo, 
bi mberca ma tsꞌonꞌyomfɛn̨ihʉ 
midí ꞌuegahʉ nangue Oją, nꞌdahma 
da zä ga ørpahʉ rá ꞌbɛfi Oją gue 
i ꞌbʉi. Nguetho hinꞌyʉ rá tsꞌoqui ra 
Cristo, nɛ bin unsɛ bʉ ꞌbʉ Oją, ra 
ꞌbøtsꞌe gue maząi di muui bʉ nam 
bɛn̨ Oją. 15 Nu ra Jesucristo bin 
hocpate nangue ra ꞌdaꞌyon hoqui 
ꞌbʉ mí du. Janangueꞌa gätho bi mba 
mahoqui ma tsꞌoquihʉ, gue guejʉ 
mí tɛnhdʉ rá mbʉdi ra yonhoqui. 
Hinga høngdahʉ, pɛ nɛ ʉ mí ꞌbʉ 
ꞌbʉ hin nán ja a ra ꞌdaꞌyon hoqui. 
Nɛ nubʉya gätho bi zä dá comhbʉ 
ran jąpi maząi gue bi xi Oją ʉ bi 
zohni. 16 Nuꞌbʉ i manꞌa nꞌda toꞌo 
da zocpa ʉ ꞌbɛꞌa pɛꞌtsꞌi, pɛ ꞌbɛ da 
fądi ꞌbʉ majuąni bi du, ja da tꞌøtꞌa 
xi ma bʉya. 17 Hingui sä da tꞌøtꞌa 
xi ma ꞌbʉ i ꞌbʉtho, hinda hønꞌbʉ bi 
du. 18 In jabʉ bin ja ꞌbʉ rá mbʉdi 
a ran hoqui bi man Oją, gue bin 
ho ꞌbʉ mí mba mꞌbänbi rá ji nꞌda 
ra zuꞌuɛ,̨ ja bi fądi majuąni bi nu 
ran dąte bʉya. 19 Janangueꞌa nuꞌa 
ra Moisés ꞌbʉ mí xih rán tꞌɛd̨i Oją 
gätho yʉ mɛ israel, nɛ bi cꞌuaspa ra 
ji bʉya. Bi mitꞌ ra thɛnga xidɛꞌyo nɛ 
nꞌda ra tꞌʉꞌyɛza gue nꞌyoui yʉ́ paxi, 
nɛ bi gąrbʉ ja ra dehe nꞌyoui rá 

ji ra tꞌʉndąni nɛ rá ji yʉ chibo, bi 
cꞌuaspa bʉ ja rá søcuą i man rán 
tꞌɛd̨i Oją, nɛ gätho yʉ jąꞌi bi mba 
ma cꞌuaspi a ra ji bʉya. 20 Nubʉya 
bi ꞌyɛn̨a: “Nuna ra ji, guehna dí 
hocꞌa ran hoqui na, gue bi man Oją 
nanguejʉ. Nuya da zä di punga ma 
tsꞌoquihʉ,” bi ꞌyɛn̨ a ra Moisés. 21 Nɛ 
nubʉya bi cꞌuaꞌtsꞌ ra ji bʉ ja rá niją 
Oją, nɛ ꞌbɛꞌa gätho mí ja bʉ mbo 
mí pa nthoni bʉ ja rán thąnde Oją, 
gätho bi mboxpʉ yʉ ji. 22 Nɛ i mam 
bʉ ja rán tꞌɛd̨i Oją, gue gueꞌa ra ji í 
hocꞌʉ ꞌbɛꞌa gätho mí tꞌøtꞌe. Pɛ nuꞌbʉ 
hin dim fän ra ji, hinꞌyʉ ra punbi 
nangue ra tsꞌoqui, i ɛm̨ bʉ mán 
tꞌoꞌtꞌi.

Í ꞌuec yʉ tsꞌoqui a ím ꞌbøtsꞌe ra Cristo
23

 Nuꞌa ra niją, nꞌda ra hmɛpya 
thoho mí ja ua ja ra häi, bi mba ma 
hoqui nangue ʉ yʉ́ ji yʉ zuꞌuɛ ̨mí 
hma. Janangueꞌa bin ja ra ꞌbøtsꞌe 
manꞌda xʉn ho gue dí hogahʉ, 
tenguꞌbʉ dyʉ́ nijąhʉ majuąni bʉ 
mahɛt̨sꞌi. 24 Nɛ hinga guepʉ ja ra 
niją bi ꞌyøtꞌ yʉ jąꞌi i ꞌbʉh ra Cristo 
ya, nguetho yʉ hmɛpya tho ʉ 
nangue a majuąni rá ngu Oją. Pɛ ɛ 
guepʉ mahɛt̨sꞌi bi yʉtꞌi, i äp Oją ya 
nanguejʉ. 25 Nu yʉ́ hmumbäją yʉ 
israel, jɛya ꞌbʉ njɛya mí cʉrpʉ ja ra 
cuarto manꞌda xʉn dʉxqui, midí un 
ra ji, pɛ hin rá jisɛ. Pɛ nu ra Cristo 
hinga thocpa thoho di un ra ꞌbøtsꞌe. 
26

 Xiꞌbʉ xtín ja tengu yʉ hmumbäją, 
jɛya ꞌbʉ njɛya midí un ra ji. Mí 
jatho xʉn ngu yʉ nidi xtán du ra 
Cristo ꞌbʉ, gueꞌbʉ go rá mbʉdi ra 
ximhäi. Pɛ him bin jabʉ bi ꞌyøtꞌa. 
Pɛ nuya nꞌdandį thoho bi zøcua 
ra Cristo gue bin unsɛ bim ꞌbøtsꞌe 
zɛhɛ, gue í ꞌuecpa yʉ́ tsꞌoqui yʉ 

jąꞌi. Nɛ guehya yʉ pa gue di jąꞌtsꞌa 
mí hma mám ꞌbɛtꞌo. 27 Tengu yʉ 
jąꞌi, ntsꞌänni nꞌdandį thoho da du, 
nɛ mꞌbɛjua da nu ran juąnbi. 28 Nɛ 
ngutho ra Cristo, nꞌdandį thoho 
bin uni bim ꞌbøtsꞌe, ngue bi ꞌuecpa 
yʉ́ tsꞌoqui ʉ xʉn ngu yʉ jąꞌi. Nɛ 
mꞌbɛjua ba pengua da zin ʉ i tøꞌmi, 
pɛ hin dí ꞌyɛh̨ɛ dí ꞌuec yʉ tsꞌoqui 
mahønꞌa.

10  Nuꞌa ran tꞌɛd̨i bin tꞌun ra 
Moisés nangue yʉ ꞌbøtsꞌe bi 

ꞌyøtꞌ yʉ mbäją, nꞌda ra hmɛpya thoho 
nangueꞌa ran ho bá ɛh̨ya. Nɛ hinga 
gueꞌa majuąni ran ho a. Nɛ njąmꞌbʉ 
bi zä bi mba ma hocpi yʉ́ tsꞌoqui ʉ 
mí øtꞌ yʉ ꞌbøtsꞌe, madagueꞌbʉ njɛya 
ꞌbʉ njɛya midí uni. 2 Nuꞌbʉ da gueꞌʉ 
yʉ ꞌbøtsꞌe xtán zä xtín hocꞌʉ, pɛ 
nꞌdandįtho xtí uni, nɛ xtá ꞌyɛꞌtsꞌa ní 
un yʉ ꞌbøtsꞌe ꞌbʉ. Nɛ ya xtám bądi 
nꞌdandį thoho bi bo yʉ́ tsꞌoqui bʉya. 
3

 Pɛ nangue yʉ ꞌbøtsꞌe bi uni gätho 
yʉ jɛya, bi japi da bɛn̨i gue in dupate 
tho yʉ́ tsꞌoqui. 4 Nguetho hinjąmꞌbʉ 
da zä di punba yʉ́ tsꞌoqui nꞌda ʉ yʉ́ 
ji yʉ ndąni nɛ yʉ dɛꞌyo. 5 Janangueꞌa 
bi ꞌyɛn̨ ra Cristo ꞌbʉ mí zøcua ja ra 
häi, bi ꞌyɛm̨pꞌa Oją rá Ta:

Hinga njuąntho gueꞌʉ yʉ zuꞌuɛ ̨
guí nde.

Janangue gá jaqui dán jąꞌigä 
ngue dam ꞌbøtsꞌegä, bi ꞌyɛn̨ꞌa 
ra Cristo.

 6 Nɛ hin gnán johya nꞌda ran 
tꞌunni ngue yʉ zuꞌuɛ ̨bi tꞌupʉ 
ja ra sibi, xínga gueꞌʉ yʉ 
ꞌbøtsꞌe nangue yʉ tsꞌoqui.

 7 Janangue dá ɛn̨gä: “Bá ɛc̨ä ya 
ga øtꞌä ni pähä ma Oją i, dam 
ꞌbøtsꞌe zɛhɛgä,

tengu mán tꞌoꞌtꞌi bʉ ja nim 
hma,”

bi ꞌyɛn̨ꞌa ra Cristo. 8 Nuꞌa rá mbʉdi 
bi mangua, hin nán johya Oją ʉ yʉ 
ꞌbøtsꞌe gue yʉ zuꞌuɛ ̨bi tꞌudi nangue 
yʉ́ tsꞌoqui nꞌda, madagueꞌbʉ gueꞌa 
bi manꞌa nꞌda rán tꞌɛd̨i a. 9 Pɛ xø 
bi ꞌyɛm̨ mahønꞌa bʉya: “Bá ɛc̨ä ya 
gue ga øtꞌä ni pähä, ma Oją i, gue 
dam ꞌbøtsꞌe zɛhɛgä.” Gue nde da 
ma, dí ꞌueh ya yʉ ꞌbøtsꞌe mí ja, nɛ 
din ja nʉ manꞌda ra ꞌbøtsꞌe. 10 Nu 
ra Jesucristo bi ꞌyøtꞌ rá pähä Oją, 
gue bi unsɛ rá jąꞌi nꞌdandį thoho 
bi juadi. Janangueꞌa bi hogahʉ 
Oją ya. 11 Nu yʉ́ mbäją yʉ israel 
mí øtꞌʉ yʉ́ ꞌbɛfi gätho yʉ pa, nɛ 
thocpa thoho midi un yʉ ꞌbøtsꞌe, 
madagueꞌbʉ hinjąmꞌbʉ mí sä di 
hocpa yʉ́ tsꞌoqui nꞌda ʉ. 12 Pɛ nu ra 
Jesucristo nꞌdandį thoho bin uni 
bim ꞌbøtsꞌe nangue ma tsꞌoquihʉ, pɛ 
him manꞌdandį din uni. Nɛ bí ꞌbʉpʉ 
ꞌdarbʉ ní mandaui Oją ya. 13 Nɛ 
guepʉ bí ꞌbʉpʉ ya, gueꞌbʉ go bi 
dąpꞌʉ yʉ́n sʉihʉ. 14 Nguetho nangue 
nꞌdandį thoho bin unsɛ, janangueꞌa 
bi juadi bi hocꞌʉ toꞌo bi ꞌyøtꞌe yʉ́ 
mbɛti. 15 Guesɛ a rá Hogandąhi Oją 
di jajʉ ga pąhmbʉ a mangua, ꞌbʉ 
mí ma:
 16 Nu ran hoqui ga ørpa yʉ jąꞌi ꞌbʉ 

mꞌbɛjua, din ja tengu na,
ga bɛn̨ba bʉ ja yʉ́ mbʉi ma pähä 

zɛhɛ, da ndesɛ gue da dɛngui.
Nguetho ga un man ꞌyomfɛn̨i bʉ 

ja yʉ́n ꞌyomfɛn̨i ʉ.
17

 Nɛ xø bi ꞌyɛm̨ mahønꞌa:
Him manꞌdandį gam bɛn̨gä yʉ́ 

tsꞌoqui, nɛ xínga gueꞌʉ yʉm 
fɛꞌtsꞌi mí øtꞌʉ,

bi ꞌyɛn̨ rá Hogandąhi Oją. 18 Nangue 
Oją bi punga ma tsꞌoquihʉ, hingui 
sä ga unhdʉ miꞌda yʉn tꞌunni dí 
punga ma tsꞌoquihʉ.

Da zä ga sømhbʉ bʉ ꞌbʉ Oją
19

 Ma zi cu ahʉ, gam bɛm̨hbʉ 
nangue a ra nyonhoqui mi ja, njoꞌo 
nꞌda ra jąꞌi thoho mí sä da yʉrpʉ 
manꞌda xʉn dʉxqui, nɛ gueꞌa í tꞌuꞌa 
ra ꞌbøꞌtꞌe mí ndam bʉ. Pɛ nuya 
bi zä dí cʉthʉ bʉ ja a rá ngu Oją 
mahɛt̨sꞌi, manꞌda xʉn dʉxqui. Nɛ dí 
cʉthʉ nangue a rá ji ra Jesucristo, 
bi hogahʉ. Nɛ hin dín suhʉ ya. 20 Nɛ 
dí cʉthʉ nangue a ra ꞌyu maꞌdaꞌyo 
gue i ꞌbʉi. Nguetho bi ꞌuegahʉ ra 
ꞌbøꞌtꞌe mí ndam bʉ ja ra goxthi, ꞌbʉ 
mí unsɛ rá jąꞌi ra Cristo ya. 21 Nuꞌa 
ra Jesús, gueꞌa ma hmumbäjąhʉ, 
nanguejʉ gue yʉ́tꞌʉhnigahʉ Oją. 
22

 Janangueꞌa mbähä ga sømhbʉ 
bʉ ꞌbʉ Oją ya, nꞌdatꞌa gam bɛm̨hbʉ 
majuąni i ndejʉ. Nguetho bi 
mberca ma mbʉihʉ nangue rá ji 
ra Cristo, hin gam bɛm̨hbʉ gue 
dín dupatehʉ yʉ tsꞌoqui ya. Nɛ 
tengu ꞌbʉ am ꞌbeꞌtꞌegahʉ a ra 
dehe xʉn güe. 23 Nɛ ga thoqui ga 
mamhbʉ a ran ho dí tømhbʉ, hin 
ga suhʉ. Nguetho majuąni di jąꞌtsꞌa 
rám hma bi xijʉ Oją gue di pøjʉ. 
24

 Mbähä dan xänbahʉ ga øthʉ 
ran huɛc̨ate, nɛ ꞌda dán ɛh̨yadahʉ 
ga øthʉ a. 25 Nɛ hin ga øthʉ tengu 
øtꞌi ꞌda him mi søm bʉ ja mam 
pɛtihʉ. Pɛgue mbähä ga thoqui 
dam pɛtihʉ, nɛ dan xänbahʉ nꞌda 
ngu nꞌdajʉ. Nɛ manꞌda ga humbi 
ga øthʉ ya, nguetho ya mí tsꞌʉtho 
ba ɛh̨ ra Hmu. 26 Pɛ nuꞌbʉ dí ndesɛ 
ga thoctahʉ yʉ tsꞌoqui ꞌbʉ ya má 
pąhmbʉ a majuąni, tenguꞌbʉ hin 
dá jamansuhʉ a ra ꞌbøtsꞌe xtím 
pungahʉ. Pɛ ya hinꞌyʉ ꞌbɛꞌa manꞌda 
sä ga umhbʉ bʉya, gue dí mba ma 
pungui ma tsꞌoquihʉ. 27 Pɛ høntꞌa 

ra mbidi gan nuhʉ ꞌbʉ, gue ran 
ʉnbi dí coꞌtsꞌa Oją, nangue ra sibi 
ntsꞌutho ꞌbʉ bi dɛ, gue di jua ʉ yʉ́n 
sʉihʉ Oją. 28 Gam bɛm̨hbʉ tengu 
ran tꞌɛd̨i bin tꞌun ra Moisés, gueꞌbʉ 
ꞌbʉ a nꞌda i øtꞌ ram fɛꞌtsꞌi, nɛ di 
nɛqui yoho o gue hyu yʉ testigo 
gue bi nu, bi tho a ra jąꞌi bʉya, nɛ 
hin da mba ma huɛq̨ui. 29 Pɛ ha hin 
dím bɛm̨hbʉ gue manꞌda ntsꞌutho 
ran tsꞌɛmbi ga nuhʉ ꞌbʉ dím bɛn̨i 
ga nɛmhbʉ bʉ häi a rá Tsꞌʉntꞌʉ Oją, 
nɛ dí ɛm̨hbʉ nte di muui a rá ji xtí 
hoga ma mbʉihʉ, nɛꞌbʉ dí numanꞌʉ 
tho a rá Hogandąhi Oją gue mí ɛn̨a 
xtí huɛg̨ahʉ. 30 Pɛ dí pąhmbʉ a ra 
Hmu gue bi ma: “Nugä ma ꞌbɛfi ga 
juꞌtꞌi, ga unꞌna rá muui bi ꞌyøtꞌe.” 
Nɛ bi ꞌyɛn̨ ra tꞌohni: “Da zɛmba yʉ́ 
tꞌʉhni Oją ꞌbʉ di thoqui da ꞌyøtꞌ ra 
tsꞌoqui.” 31 Ɛm̨mɛ ntsꞌutho ꞌbʉ da 
dįnba yʉ́ tsꞌoqui nꞌda a Oją bʉ ja 
ran juąnbi, gueꞌa i ꞌbʉi. 32 Pɛ dami 
bɛm̨hbʉ ꞌbɛꞌa gá ꞌyøthʉ ʉ yʉ pa 
xʉ thogui, gueꞌbʉ ja gmí tįmhbʉ 
ran nɛqui. Xʉn ho gá ꞌyøthʉ, jante 
tho gá hyäthʉ yʉn ʉnbi xʉn ndoho. 
33

 Nɛ ꞌda ahʉ bi mba nthenni ahʉ, 
nɛ bi mba ma ʉnꞌni ahʉ bʉ ja yʉ́ 
hmi yʉ jąꞌi. Nɛ miꞌda ahʉ gue hin 
gá suhʉ da mba ma ʉnꞌni ahʉ ꞌbʉ 
ꞌdarbʉ gmí ꞌyohʉ ʉ bi mba ma ʉnbi. 
34

 Nɛ hin gán suhʉ gue gá zɛnguahʉ 
ʉ ni cuhʉ ꞌbäpʉ ja ra fädi, nɛ gán 
johya thohohʉ ꞌbʉ mí thąnꞌnahʉ 
ꞌbɛꞌa gmí pɛsꞌhʉ. Nɛ gá pąhmbʉ ja 
ahʉ bʉ mahɛt̨sꞌi a manꞌda xʉn ho, 
gue da hyätꞌi maząi. 35 O guí ɛsꞌhʉ 
a gní hyuthʉ nzambʉi, janangueꞌa 
din ꞌda ahʉ nꞌda ran tꞌunni xʉn 
ndoho. 36 Pɛ i jatho ga sɛthʉ tsꞌʉ, 
nꞌdahma da zä ga øthʉ rá pähä 
Oją, janangue ga hąmhbʉ a bi ma 

majuąni di ꞌdajʉ. 37 Nguetho i mam 
bʉ ja rá tꞌohni Oją:

Mi tsꞌʉtho ba ɛꞌ̨a i ja gue ba ɛh̨ɛ,
ya hin da yaꞌa ba ɛh̨ɛ, nɛ di ꞌda 

ahʉ a guí tømhbʉ.
 38 Nɛ nuꞌʉ to da ꞌyɛc̨ꞌyɛi majuąnigä, 

gueꞌʉ ga hocpa yʉ́ tsꞌoqui, 
ga ɛm̨bi xʉn ho bʉya, nɛ ga 
unꞌndʉ ra temaząi ʉ.

Pɛ nuꞌʉ bi mbengui hin ga 
numanho ʉ,

bi ꞌyɛn̨ Oją. 39 Pɛ nujʉ hinga guejʉ 
dá penjʉ guepʉ xcá nuhʉ ran ʉnbi 
maząi. Pɛ dí ɛc̨ꞌyɛihʉ gue majuąni a 
Oją, janangueꞌa din jajʉ ra temaząi.

Nɛ gueꞌa ná ɛc̨ꞌyɛihʉ majuąni a Oją

11  ꞌBɛꞌa nam bønꞌa na ɛc̨ꞌyɛihʉ 
majuąni a Oją. Nám bøni, 

gue dí ɛc̨ꞌyɛihʉ majuąni ga hąmhbʉ 
a ran ho bi xijʉ Oją. Nɛ nam bøni ga 
ɛc̨ꞌyɛihʉ majuąni ꞌbɛꞌa gätho i ma 
Oją, madagueꞌbʉ hin dí nuhʉ a. 2 Nu 
ma bombøtahʉ bi hnumanho 
nguetho bi ꞌyɛc̨ꞌyɛi majuąni a Oją. 
3

 Dí ɛc̨ꞌyɛihʉ majuąni bi ꞌyøtꞌ Oją yʉ 
ximhäi, madagueꞌbʉ hin dá nuhʉ 
ꞌbʉ mí ꞌyøtꞌʉ. Nuꞌbʉ mí ꞌyɛn̨a din ja, 
ya bin ja bʉya, gue bi ꞌyøtꞌe nangue 
ʉ ꞌbɛꞌa him midí nɛqui. 4 Nuꞌa ra Abel 
bi un Oją nꞌda ra ꞌbøtsꞌe xʉn ho 
xinda gue a bi un a ra Caín, nguetho 
bi ꞌyɛc̨ꞌyɛi majuąni a bi xi Oją. Nuꞌbʉ 
mí thąnba a rán tꞌunni ra Abel, bi 
fądi bi numanho Oją a. Nɛ 
madagueꞌbʉ bi du ra Abel, pɛ tengu 
ꞌbʉ ꞌbʉtho, gue urcahʉ ꞌbɛꞌa mí øtꞌa, 
gue bi ꞌyɛc̨ꞌyɛi majuąni a Oją. 
5

 Ngutho ra Enoc, bi ꞌyɛc̨ꞌyɛi mbo rá 
mbʉi a majuąni. Janangueꞌa bi 
tsꞌixpʉ ja rá ngu Oją nɛ him bi du. 
Nɛ him bi thįngua ja ra häi a, 
nguetho bi zixꞌa Oją. Nɛ i ɛn̨ ra 

tꞌohni: “Nuꞌbʉ hin ní tsꞌitsꞌi, bi 
hnumanho a.” 6 Pɛ nuꞌbʉ i ꞌbʉ a nꞌda 
i nde da zøm bʉ ꞌbʉ Oją, pɛgue da 
ꞌyɛc̨ꞌyɛi majuąni i ꞌbʉ a, nɛ da ꞌyɛc̨ꞌyɛi 
majuąni din tꞌun ran ho a to i hon 
Oją. Nguetho hingui sä da numanho 
Oją nꞌda ꞌbʉ hingui ɛc̨ꞌyɛi a majuąni. 
7

 Bi ꞌyɛc̨ꞌyɛi a ra Noé gue majuąni a 
mí xi Oją din ja a ra dąmbʉntꞌi, 
madagueꞌbʉ hin ní nu. Nɛ bi ꞌyøtꞌa 
ra dąbarco bi xifi, guepʉ da yąnꞌʉ i 
ꞌbʉpʉ rá ngu. Nɛ bi ꞌyɛm̨bi xʉn ho 
Oją a nguetho mí ɛc̨ꞌyɛi mbo rá mbʉi 
a Oją. Nɛ gueꞌa í nɛqui hing yʉ 
ꞌyɛc̨ꞌyɛi gätho ra ximhäi, jąn í 
tsꞌɛmba ʉ. 8 Bi ꞌyɛc̨ꞌyɛi majuąni Oją a 
ra Abraham. Janangueꞌa bi bøm ꞌbʉ 
mí zonꞌna Oją, gue da mba bʉ ja a ra 
häi bi xi Oją gue di unni. Bi nɛxpʉ ja 
rá häi zɛhɛ, nɛ him mí pądi hapʉ 
man ní mba. 9 Nɛ nuꞌbʉ mí zøm bʉ, 
pɛ bin ꞌyotho bʉ. Nguetho bi ꞌyɛc̨ꞌyɛi 
majuąni gue ja nín ząm bʉ rá ngu 
Oją mahɛt̨sꞌi. Janangueꞌa bi hyøtho 
yʉ ngumꞌbøꞌtꞌe bʉ. Nɛ ngutho bi 
ꞌyøtꞌa ra Isaac rá tsꞌʉntꞌʉ, nɛ a ra 
Jacob rá ꞌbɛto, gue nɛꞌʉ da gomhbʉ 
ra herencia bi sih majuąni ra 
Abraham. 10 Nguetho nu ra Abraham 
mí tøꞌmi da zøni nín ząm bʉ ja nꞌda 
ra dąhnini gue mahɛt̨sꞌi, din ja 
hønꞌbʉ go njąmꞌbʉ, gue bi bɛn̨ Oją 
nɛ bi ꞌyøzɛhɛ. 11 Nɛ bi ꞌyɛc̨ꞌyɛi 
majuąni a ra Sara, nɛ gueꞌa í hyąn rá 
tsꞌɛdi Oją a gue dim ꞌbʉh rá tsꞌʉntꞌʉ. 
Nɛ him mí sä xtím ꞌbʉh rá tꞌʉhni, 
gue ya xʉm bømbe. Pɛ bim ꞌbʉꞌa rá 
tsꞌʉntꞌʉ, nguetho bi bądi majuąni da 
ꞌyøtꞌa bi man Oją. 12 Nɛ ngutho ra 
Abraham, madagueꞌbʉ ya xí thoh yʉ 
pa gue mí sä xtím ꞌbʉh yʉ́ tꞌʉhni, 
pɛgue bi zøni bim ꞌbʉh yʉ́m 
bomꞌbɛto ɛm̨mɛ xʉn ngu, tengu yʉ 

sø mahɛt̨sꞌi, o tengu yʉ ꞌbomu bʉ ja 
ra ndendeją, gue njongui hätꞌi da 
mbede. 13 Nɛ gätho ʉ bi du ꞌbʉ him 
mani hyąn a ran ho bi xi Oją. Pɛ 
tenguꞌbʉ mí handi yatho bʉ bí ja a 
ran ho bi sifi, nguetho mí ɛc̨ꞌyɛi mbo 
yʉ́ mbʉi gue majuąni din tꞌunni. 
Janangueꞌa bin johya ꞌbʉ mí bɛn̨i 
gue da nu a. Jananjabʉ bi mansɛ 
tenguꞌbʉ bi thotho ua ja ra ximhäi ʉ. 
14

 Nɛ nu ʉ im ma tengu na, i udi gue 
i ꞌyotho nɛ i hon manꞌda ra häi 
guepʉ din ząi. 15 Nɛ nuꞌbʉ xtám 
bɛn̨tho a ra häi bʉ xpí bøn ʉ, mí sä 
xtá mbeng mahønꞌa ʉ ꞌbʉ. 16 Pɛ mí 
nde nꞌda ra häi manꞌda xʉn ho, gue 
nde da ma, ra häi mahɛt̨sꞌi. 
Janangueꞌa bin johya Oją gue da 
ꞌyɛm̨bi yʉ́ Oją ʉ, nɛ bi hocpa yʉ́ hnini 
ʉ. 17-18 Nɛ nuꞌbʉ mí tsꞌäp rá mbʉi ra 
Abraham, gue bi sifi bá si a rá 
tsꞌʉntꞌʉ ra Isaac, da mbøspa Oją. Nɛ 
mí nde xtá ꞌyøtꞌe, nguetho bi ꞌyɛc̨ꞌyɛi 
majuąni a Oją, madagueꞌbʉ bi xifi 
dim ꞌbʉh yʉ́m bomꞌbɛto ꞌbʉ bi xąnd 
ra Isaac. 19 Gueꞌa bi bɛn̨ꞌa ra 
Abraham gue i ja rá tsꞌɛdi Oją da xox 
ʉ xʉn du. Janangueꞌa tengutho ꞌbʉ 
bi dąmbɛn̨i bʉ ꞌbʉ ʉ xʉn du a ra 
Isaac ꞌbʉ mam bá si mahønꞌa a rá ta. 
Nɛ nꞌda ra hmɛpya bi ꞌyøtꞌ na. 20 Nɛ 
nangue a bi ꞌyɛc̨ꞌyɛi majuąni ra Isaac 
gue da gomhbʉ rán ho Oją ʉ yʉ́ 
tꞌʉhni, janangue bi sih majuąni ra 
Jacob nɛ ra Esaú gue da mba mająpi. 
Nɛ bi sifi ꞌbɛꞌa bi zänba Oją nꞌda ngu 
nꞌda ʉ. 21 Nɛ ngutho a ra Jacob, bi 
ꞌyɛc̨ꞌyɛi majuąni a ran jąpi bi man 
Oją. Nɛ ní mba bʉ da du, pɛ bi 
thocpa a ran jąpi ʉ yʉ́ ꞌbɛto, gueꞌʉ yʉ́ 
tsꞌʉntꞌʉ ra José. Nɛ bi dąnde Oją ꞌbʉ 
mí dospa rá yą rá tøhø a ra Jacob. 
22

 Nɛ a ra José bi ꞌyɛc̨ꞌyɛi majuąni a 

bi man Oją. Janangueꞌa nuꞌbʉ mí 
tsꞌʉtho da du, bi xi ʉ yʉ́ mɛnguhʉ 
gue yʉ israel, gue da zøni da mbeng 
bʉ yʉ́ häi zɛhɛ. Nɛ bi xifi da thuxꞌa 
ra ánima ꞌbʉ bi bøm bʉ ʉ, gueꞌa ra 
José xí du. 23 Nɛ rá ta nɛ rá mbe ra 
Moisés ꞌbʉ mim ꞌbʉh ra Moisés, bi 
ꞌyąꞌa rá tsꞌʉntꞌʉ an hyuzna. Nɛ him bi 
numansu a rán tꞌɛd̨i ra tsꞌʉtꞌabi gue 
mí ma xtí tho ʉ yʉ́ tsꞌʉntꞌʉ yʉ israel. 
Nguetho midí nɛqui din hocjąꞌi, nɛ 
mí ɛc̨ꞌyɛi majuąni di jamansu Oją. 
24

 Nɛ a ra Moisés guextaꞌa mí ɛc̨ꞌyɛi 
majuąni a Oją. Janangueꞌa nuꞌbʉ 
mín dąnꞌyohʉ, him mam bi nde da 
tꞌɛm̨bi rá tsꞌʉntꞌʉ a rá tꞌįxu ra 
tsꞌʉtꞌabi bʉ Egipto, gue xtán zä xtín 
jasɛ rá tsꞌɛdi. Nɛ gueꞌa rá tꞌįxu a ra 
tsꞌʉtꞌabi bi dįm bʉ mán tꞌągui nɛ bi 
tede. 25 Pɛ manꞌda bi nde ꞌdarbʉ bin 
ʉnbahʉ ʉ yʉ́ tꞌʉhni Oją a ra Moisés 
nuꞌʉ yʉ́ mɛnguhʉ, xinda gueꞌbʉ xtán 
dɛn rán johya ra ximhäi gue ní mba 
bʉ da guadi. 26 Nɛ nuꞌbʉ mín 
ꞌyomfɛn̨i ra Moisés, manꞌda di muui 
ꞌbʉ nꞌdatꞌa yʉn tsꞌante da nuui ra 
Cristo, xinda gueꞌbʉ xtí manda ꞌbɛꞌa 
gätho mí ja bʉ ra häi Egipto, 
nguetho manꞌda mí numanho ꞌbɛꞌa 
di un Oją mꞌbɛjua. 27 Nɛ nangue bi 
ꞌyɛc̨ꞌyɛi majuąni ra Moisés, 
janangueꞌa bi bøm bʉ ra häi Egipto, 
nɛ him bi zu a nán cuɛ a ra tsꞌʉtꞌabi. 
Pɛ bi hyutꞌan zambʉi, nguetho bi 
bądi in ꞌyoui Oją, madagueꞌbʉ him 
mí nu. 28 Pɛ bi ꞌyɛc̨ꞌyɛi majuąni a bi 
xi Oją a ra Moisés, janangueꞌa bi 
ꞌyøtꞌa bi xifi, ngue bi manda dí cotsꞌi 
ra ji bʉ ja yʉ́ ꞌyojutꞌi yʉ israel. 
Janangueꞌa him bi thop yʉ́ mbʉdi 
tsꞌʉntꞌʉ ʉ yʉ israel ꞌbʉ mam bá ɛh̨ 
rám ꞌbɛhni Oją. Gueꞌa tꞌɛm̨bi 
ndąbaxjua bi dʉꞌmi bi ꞌyøtꞌʉ. 29 ꞌBʉ 

mí ꞌyɛc̨ꞌyɛi mbo yʉ́ mbʉi i ja rá tsꞌɛdi 
a Oją ʉ yʉ israel, janangueꞌa bi japꞌa 
Oją bi xocpa nꞌda ra ꞌyu bʉ ja ra deją, 
gue bi tho ʉ. Pɛ nuꞌbʉ mí ꞌyɛn̨a nɛ ʉ 
xtá ꞌdaxꞌʉ yʉ mɛ egipto, gueꞌʉ mí 
cute, bi compꞌ ra dehe bi du ʉ bʉya. 
30

 Nu yʉ israel bi sifi di thɛꞌ̨tsꞌa ra 
dąhnini Jericó gätho nyoto pa, 
nguetho ma mbäꞌtꞌi ra jądo a ra 
hnini. Nɛ nuꞌa í ꞌyɛc̨ꞌyɛi majuąni a 
Oją, nɛ gueꞌa í yøtꞌ ra jądo a ꞌbʉ mí 
guaꞌa nyoto pa di thɛꞌ̨tsꞌi. Nɛ bi zä bi 
dąp ra hnini ʉ yʉ israel bʉya. 31 Pɛ 
mí ꞌbʉpʉ nꞌda ra xisu gue ra Rahab. 
Nɛ madagueꞌbʉ man ra ꞌyomtꞌɛn̨i 
mamꞌbɛtꞌo, pɛ hinga nɛ a bi tho a ꞌbʉ 
mí tho yʉ́ mɛnguhʉ gue him mí 
ɛc̨ꞌyɛi Oją. Nɛ nuꞌa í zimmanho ʉ 
yʉ́m ꞌbɛhni yʉ israel, nɛ gue a í fądi 
mí ɛc̨ꞌyɛi mbo rá mbʉi a Oją. 32 Nɛ 
xʉn ngu miꞌda xtán zä xcá xi ahʉ, pɛ 
hinga xøtꞌa yʉ ora ga xi ahʉ, nangue 
ra Gedeón nɛ ra Barac, nɛ nangue ra 
Sansón nɛ ra Jefté, nɛ nangue ra 
David nɛ ra Samuel, nɛ gätho miꞌda 
yʉ pøngahyą. 33 Nɛ mí ɛc̨ꞌyɛi majuąni 
Oją ʉ, nɛ gueꞌa í hyąn rá tsꞌɛdi Oją ʉ, 
gue bi dąp yʉ jąꞌi mí ꞌbʉpʉ nꞌdanni 
miꞌda yʉ häi ꞌbʉ mín sʉhmbʉ. Nɛ 
bin tsꞌʉtꞌabi xʉn ho. Nɛ mí ɛc̨ꞌyɛi 
majuąni a bi sifi, janangueꞌa gätho 
bi zä bi ꞌyør bʉya. Nɛ nuꞌʉ miꞌda mí 
ɛc̨ꞌyɛi majuąni a Oją, janangueꞌa him 
bi za yʉ dązate. 34 Nɛ him bin zø ʉ 
miꞌda bí thøtpʉ ja ra orno ꞌbʉ ɛm̨mɛ 
midí thoni nám pa, nguetho bi 
ꞌyɛc̨ꞌyɛi a majuąni ʉ. Nɛ him bi zä bi 
tho miꞌda ꞌbʉ mí tꞌɛm̨bi xtá tho 
nangue ra juai. Nɛ nuꞌbʉ mí güent yʉ́ 
jąꞌi ʉ miꞌda, bi japꞌa Oją bi zaqui. Nɛ 
madagueꞌbʉ him mí ja yʉ́ tsꞌɛdi ʉ 
miꞌda, pɛgue tenguꞌbʉ ya mí ja yʉ́ 
tsꞌɛdi ꞌbʉ mí ꞌyɛc̨ꞌyɛi majuąni Oją, nɛ 

gueꞌa í ꞌda ʉ yʉ dofʉi yʉ́n sʉihʉ. 
35

 Nɛ mí ꞌbʉ i ꞌda yʉ xisu ꞌdaꞌa 
nꞌdanni, gue xí du yʉ́ tꞌʉhni. Pɛ bi 
dąmbɛn̨i ʉ yʉ́ tꞌʉhni ꞌbʉ mí ꞌyɛc̨ꞌyɛi 
majuąni ʉ yʉ́ mbe. Nɛ nuꞌʉ miꞌda bi 
ndesɛ bi tho nangueꞌa bi ꞌbɛnza, nɛ 
him bi nde bi goh yʉ́ mbʉi guepʉ 
xtá mba ma thøgue, nguetho bi 
ꞌyɛc̨ꞌyɛi majuąni da bømanho bʉ ja 
ran dąte ʉ, da mba bʉ ja ra te 
manꞌda xʉn ho. 36 Nɛ nuꞌa í ꞌyɛc̨ꞌyɛi 
majuąni ʉ miꞌda, nɛ gueꞌa í hyätꞌ yʉn 
ʉcpi gue bi tꞌʉspi, nɛ bi hyätꞌ ꞌbʉ 
mím ꞌbɛnza, nɛꞌbʉ bi thuꞌtꞌi ꞌda 
nangue yʉ cadena nɛ bi jotꞌa fädi. 
37

 Nɛ bi tho ʉ ꞌda gue bi mba ma 
batꞌado. Nɛ nuꞌʉ miꞌda bi thɛngui 
nde nangue ra thɛgui. Nɛ miꞌda í tho 
ra juai ꞌbʉ mí sifi da mba ma thøgue. 
Nɛ mí ꞌyotho ʉ miꞌda, nɛ í huɛh̨i 
thoho ʉ, mí he yʉ xidɛꞌyo, nguetho 
pa ma ʉcpi. Nɛ mí sä ran ʉ gue mí 
pa ma ʉnbi. Nɛ gätho ʉ bi hyätꞌi, 
nguetho bi ꞌyɛc̨ꞌyɛi majuąni a Oją. 
38

 Nɛ him mí fądi gue manꞌda xʉn ho 
ʉ, pɛ manꞌda di muui ʉ xinda gueꞌʉ 
gätho ra ximhäi. Pɛ ha sä mí ꞌyotho 
bʉ ja yʉ ʉhäi ꞌbʉ mí ꞌdagui, nɛpʉ ja 
yʉ tꞌøhø. Nɛ mí ꞌbʉpʉ ja yʉ hyądo 
nɛpʉ ja yʉ hyąhäi. 39 Pɛ gätho bi 
hnumanho ʉ nangue bi ꞌyɛc̨ꞌyɛi 
majuąni Oją. Janangueꞌa i pa mfɛn̨i 
thoho ʉ. Pɛ him ꞌbex bi hyąn a bi xi 
a Oją di unni. 40 Nguetho xí zän Oją 
ꞌbɛꞌa manꞌda xʉn ho da ꞌyøtꞌe 
nanguejʉ, gue ꞌdarbʉ ní hąmhbʉ ran 
ho ʉ mí ꞌbʉh mayaꞌbʉ.

Thocpa thoho ga tɛnhdʉ a 
ma ngʉrpihʉ ra Jesús

12  Janangueꞌa nujʉ i ꞌbʉi xʉn 
ngu yʉ jąꞌi gue xʉ ꞌyurcahʉ 

a majuąni Oją tengu ja dá xi ahʉ. 

Janangueꞌa ga ꞌuejʉ tsꞌʉ gätho di 
pajʉ, nɛ yʉ tsꞌoqui gue tenguꞌbʉ 
an thuꞌtꞌi ma guahʉ, nꞌdahma ga 
häthʉ dan tihmbʉ nangueꞌa ran 
tąha bin ꞌdajʉ guepʉ go him min 
sä. 2 Nɛ thocpa thoho ga hanthʉ a 
ma ngʉrpihʉ ra Jesús, janangueꞌa 
da zä nꞌdatꞌa ga øthʉ bʉya. Nɛ di 
jajʉ ga øthʉ tengu bi ꞌyøzɛhɛ, gue 
bi ꞌyɛc̨ꞌyɛi majuąni a Oją, nɛ gueꞌa 
í hyätꞌ ran ʉnbi bʉ ja ra pontꞌi a. 
Nɛ nuꞌa ran dąte bi nu, yʉ́n dąte 
ʉ yʉ tsꞌomꞌbäi, ɛm̨mɛ ma ʉcpi 
a. Pɛ him bi zu da nu a tengu a, 
nguetho mí pądi din ja ran johya 
mꞌbɛjua nanguejʉ. Nɛ nuya bí ꞌbʉpʉ 
mahɛt̨sꞌi ꞌdarbʉ ní mandaui Oją. 
Nɛ guepʉ i sixcahʉ bʉ. 3 Nɛ gam 
bɛm̨hbʉ tengu bi ꞌyøtꞌ ra Jesús, bi 
hyät ꞌbʉ mí tsꞌʉi, nɛꞌbʉ bin ʉnba bʉ 
ꞌbʉh yʉ tsꞌomꞌbäi. Janangueꞌa hin 
dan xømbʉihʉ, nɛ hin gam bɛm̨hbʉ 
gue ga penjʉ. 4 Pɛ nu ahʉ hinga ná 
ɛsꞌhʉ yʉ tsꞌoqui guepʉ gdí tuhʉ. Pɛ 
dami ꞌyɛsꞌhʉ ʉ, madagueꞌbʉ gdí 
tuhʉ ꞌda ahʉ. 5 Ha gá pumbɛn̨ihʉ 
a ran zofo gue i xijʉ Oją, gue yʉ́ 
tꞌʉhni gahʉ a, tengu mam bʉ ja ra 
tꞌohni bʉ i ɛn̨a:

Ma tsꞌʉntꞌʉ i, dami bɛn̨i ꞌbɛꞌa dí 
mbɛpꞌa a ni Hmu, gueꞌbʉ bi xi 
i hapʉ gá ꞌbɛdi.

Nɛ xín gui sämanꞌʉ ꞌbʉ bi zʉ i.
 6 Nuꞌa ra Hmu i xänba ʉ di 

huɛq̨ui,
nɛ i fɛ ʉ gätho ʉ i ɛm̨bi yʉ́ 

tꞌʉhni.
7

 Dami hyäthʉ ʉ yʉm fɛi, nguetho 
gueꞌʉ i xänꞌnahʉ ʉ. Nu Oją i ɛn̨a yʉ́ 
tꞌʉhni ahʉ. Nɛ joꞌo nꞌda ra tꞌʉhni 
gue hin da xänba rá ta nangue yʉm 
fɛi. 8 Pɛ nuꞌbʉ hin da mbɛpꞌahʉ Oją, 
tengu ʉ gätho yʉ́ tꞌʉhni i fɛi, nuꞌbʉ, 

masque hin yʉ́ tꞌʉhni ahʉ ꞌbʉ. Guín 
jahʉ tengu ra tꞌʉhni gue hinga 
mfądi toꞌo rá ta. 9 Nɛ manꞌda, nuꞌbʉ 
mín tꞌʉhnihʉ, gueꞌbʉ mí mbɛgba 
ma tahʉ dám ꞌbʉhmbʉ ua ja ra häi, 
dá numansuhʉ ʉ. Hanja manꞌda hin 
dín umhbʉ da mbɛgbahʉ Oją, rá Ta 
ma mbʉihʉ, janangue ga tįmhbʉ 
ra te ma mbʉihʉ. 10 Nu ma tahʉ 
ua ja ra ximhäi bi mbɛgbahʉ ꞌbʉ 
nꞌdandį, gue mím bɛn̨i xʉn ho. Pɛ 
nu Oją ꞌbʉ i fɛgbahʉ, ząi xʉn ho i 
ørcahʉ, gue di jajʉ xtán hothogahʉ 
tengu a. 11 Majuąni hin dí ɛm̨hbʉ 
xʉn ho a ram fɛi ꞌbʉ ra ora dí sähʉ 
a, nguetho xʉn ʉ. Pɛ nuꞌbʉ bin 
hoh ma mbʉihʉ nangue ram fɛi, nɛ 
dí ꞌbʉmanhohʉ bʉya, nɛ i hu ma 
mbʉihʉ.

Ntsꞌutho ꞌbʉ ga hɛhmbʉ rá nde Oją
12-13

 Janangueꞌa dan ɛh̨yahʉ 
mahønꞌa gue ga thojʉ a rá ꞌbɛfi Oją, 
nɛ hin ga ꞌuehmbʉ. Pɛ ga hąxhʉ ra 
ꞌyu xʉn juąni. Nubʉya nu ni guahʉ 
guí hɛm̨fʉ, mí ɛn̨a xtá ꞌuagui, pɛgue 
da yąni, da hyą ra tsꞌɛdi mahønꞌa. 
14

 Nɛ gui hyomhbʉ hin gui dʉmhbʉ 
nꞌda ra sʉi. Nɛ gui hyomhbʉ ra 
hogambʉi. Nguetho nuꞌa hinꞌyʉ 
ra hogambʉi hin da zä da nu a 
ra Hmu. 15 Nɛ ꞌda gdám fäxta 
nin ꞌyomfɛn̨ihʉ nꞌda ngu nꞌda ahʉ, 
janangueꞌa hin dim ꞌbʉ i ꞌda ahʉ 
hin da nde rá mate Oją. Nɛ xínga 
nꞌda ahʉ din ja tengu nꞌda rá ꞌyʉ 
ra tsꞌoqui, gue hin di nɛqui ꞌbʉ rá 
mbʉdi, pɛ nuꞌbʉ bi bøtsꞌe din xąndi, 
di tsꞌon ʉ miꞌda bʉya. 16 Nɛ dam 
fähmbʉ njon dan ꞌyomtꞌɛn̨ihʉ. Nɛ 
xín ga samhbʉ a rá mate Oją, tengu 
bi ꞌyøtꞌ ra Esaú, gue í pä a ra tʉhʉ 
a rán jąpi mí ɛn̨a xtí unꞌna Oją, gue 

rá mbʉdi tsꞌʉntꞌʉ ra Isaac. 17 Nɛ guí 
pąhmbʉ ꞌbɛꞌa bi ꞌyøtꞌ ra Esaú, gue 
mꞌbɛjua bi nde a ran jąpi mí ɛn̨a xtí 
unꞌna rá ta. Pɛ him mam bi zä bi 
unꞌna. Nɛ tsꞌɛdi bin zoni, pɛ him bi 
dįni ꞌbɛꞌa xtá ꞌyøtꞌ mahønꞌa gue xtá 
hyąnꞌa. 18 Gam bɛm̨hbʉ ꞌbɛꞌa bi ꞌyøtꞌ 
yʉ israel, bi zøm bʉ ja nꞌda ra tꞌøhø 
ua ja ra ximhäi, guepʉ bi dɛ ra sibi 
ntsꞌutho, nɛ bi ꞌbɛxui yʉ güi tengu 
ꞌbʉ ra xui, nɛ bin ja ra ndønthį ꞌbʉ 
mi sih yʉ́n tꞌɛd̨i Oją ʉ. Pɛgue nꞌda 
ra hmɛpya a tengutho bʉ rá ngu 
Oją gue ɛm̨mɛ xʉn dʉxqui. 19 Nɛ 
bi ꞌyøh ra thʉxi, nɛ rá nde Oją bi 
ꞌyø ʉ. Nɛ nuꞌbʉ mí ꞌyø a rá nde ʉ 
yʉ israel, ɛm̨mɛ bi ꞌyäh ra mate 
gue hin da ꞌyøh mahønꞌa, nguetho 
ɛm̨mɛ bin su. 20 Him mí hätꞌi da ꞌyø 
a ra nde bi xifi, bi ꞌyɛn̨a: “Xinga 
nꞌda ra jąꞌi nɛ xing yʉ zuꞌuɛ ̨da zä 
da däcua, nuꞌbʉ da däcua, ꞌbexque 
da tho, nɛ da mba ma ꞌyɛꞌmado o 
gue da mba ma sʉnza.” 21 Ɛm̨mɛ 
ntsꞌutho ꞌbɛꞌa bin ja bʉ. Nɛsɛ ra 
Moisés bi ꞌyɛn̨a: “Dí fɛtꞌi gue dín 
su.” 22 Pɛ nujʉ ya njuąntho rá hnini 
Oją bʉ mahɛt̨sꞌi dí cʉthʉ, i pąpʉ 
ma mbʉihʉ, gue Oją ząi ꞌbʉi. Nɛ i 
tꞌɛm̨bi ra tꞌøhø Sión a rá hnini Oją, 
nɛ i tꞌɛm̨bi Jerusalén bʉ mahɛt̨sꞌi. 
Nɛ dá sømhbʉ bʉ ꞌbʉh yʉ́m ꞌbɛhni 
Oją mahɛt̨sꞌi gue yʉ mahuąhi thoho, 
guepʉ di muntsꞌi i thąnde Oją 
ɛm̨mɛ di johya. 23 Nɛ dá cʉthʉ bʉ 
an thutsꞌi ma thuhuhʉ bʉ mahɛt̨sꞌi, 
guepʉ dám pɛtihʉ gätho toꞌo bi 
hyąn ra herencia bi un Oją. Nɛ dá 
cʉthʉ bʉ bí ꞌbʉ Oją ra Zɛꞌmi di 
juąnbi gätho. Nɛpʉ ꞌbʉh yʉ́ mbʉi 
ʉ i tu, gue nuꞌʉ bi tꞌɛm̨bi xʉn ho 
ꞌbʉ mí hocꞌa Oją. 24 Nɛ dá cʉthʉ 
bʉ ꞌbʉh ra Jesús ma hocpatehʉ 

bʉ bí ꞌbʉ a i ørcahʉ ran hoqui 
maꞌdaꞌyo. Nɛ dí cʉthʉ nangue rá ji 
ra Jesús ꞌbʉ mí tho, í pungahʉ Oją 
a. Janangueꞌa manꞌda xʉn ho i xijʉ 
rá ji ꞌbʉ mí tho, xinda gueꞌa rá ji ra 
Abel ꞌbʉ mí tho, nuꞌa i ma di ʉnba 
a to bi hyo a. 25 Janangueꞌa i jatho 
dam fähmbʉ hin ga hɛhmbʉ a rá 
nde a in zojʉ ya. Gam bɛm̨hbʉ him 
bi zä bi zo a ran ʉnbi ʉ bi mbɛsta 
a rá nde Oją, ꞌbʉ mí tsꞌocua ja ra 
ximhäi. Janangueꞌa ꞌbe xíngui tsꞌʉ 
da zä ga sohmbʉ ran ʉnbi ꞌbʉ ga 
fɛstahʉ a Oją, nguetho mahɛt̨sꞌi 
bʉ in zojʉ ya. 26 Nuꞌbʉ mí man 
yʉn tꞌɛd̨i Oją bʉ ja ra tꞌøhø, bi 
japi bi ꞌyąn ra häi. Pɛ nuya i ɛn̨ 
Oją: “Manꞌdandį ga japi di ꞌyąni, pɛ 
hinga høn ra häi, pɛ nɛ mahɛt̨sꞌi,” 
bi ꞌyɛn̨ Oją. 27 Nɛ nuꞌa ꞌbɛꞌa gätho 
hingui dʉ, da mba ma bʉntꞌi. Nɛ 
din ząm bʉ ʉ hingui sä da mba ma 
ꞌueque, gue nuꞌʉ ꞌbɛꞌa gätho bi zän 
Oją gue din ząm bʉ. 28 Nɛ bin ꞌdajʉ 
bʉ di manda Oją gue hingui sä 
da mba ma ꞌueque. Janangueꞌa ga 
xihmbʉ jamadi Oją, nɛ ga thąndehʉ 
ngue ga numansuhʉ nɛ ga suhʉ. Nɛ 
gueꞌa numanho a bʉya. 29 Nguetho 
nu ma Ojąhʉ di juadi ꞌbɛꞌa hingui 
numanho tengu ra sibi.

Ga øthʉ a dí numanhojʉ Oją

13  O guí ɛꞌtsꞌa gnán huɛj̨ʉ 
nꞌda ngu nꞌda ahʉ tenguꞌbʉ 

guidín cuhʉ. 2 Nɛ guim bɛm̨hbʉ 
gui säyabahʉ ja ni ngumhbʉ toꞌo 
da zøm bʉ. Nɛ nuꞌʉ ꞌda njabʉ mí 
øtꞌe, bi zin ʉ ꞌda yʉ́m ꞌbɛhni Oją 
bá nɛxpʉ mahɛt̨sꞌi nɛ him mí pądi. 
3

 Nɛ dami bɛm̨hbʉ ʉ yʉ ofädi, ngue 
tenguꞌbʉ nꞌda gnan ofädithohʉ. 
Nɛ guim bɛm̨hbʉ ʉ bi mba ma 

ʉnbi, nguetho nɛ ahʉ i ja ni jąꞌihʉ 
gue sä da mba ma ʉnꞌni ahʉ. 4 Nɛ 
gätho ahʉ guin numansuhʉ a ran 
thąti gá ꞌyøthʉ ni xisuhʉ, nɛ a bi 
ꞌyøtꞌʉ miꞌda. Nɛ gam ꞌbʉmanho 
nangue nin thątihʉ, njon di tsꞌon 
a. Nguetho di ʉnba Oją ʉ toꞌo da 
ꞌyøtꞌ ran ꞌyomtꞌɛn̨i, nɛ ʉ hinga na 
din thąti, nɛ ʉ xʉn thąti nuꞌbʉ 
i øtꞌ ran ꞌyomtꞌɛn̨i. 5 Nɛ ꞌyo guí 
numanhohʉ xʉn ngu ra mbɛti. Pɛ 
gan johyahʉ nangue hangu tsꞌʉ i ja 
ahʉ. Nguetho: “Njąmꞌbʉ ga hɛcꞌahʉ, 
thocpa thoho ga jamansu ahʉ,” 
bi ꞌyɛn̨ Oją. 6 Janangueꞌa sä dan 
johyahʉ ꞌbʉ dí ɛm̨hbʉ:

I fäxcahʉ ra Hmu,
nɛ hin ga suhʉ ꞌbɛꞌa da zä da 

ꞌyørcahʉ yʉ jąꞌi.
7

 Dami bɛm̨hbʉ ꞌbɛꞌa bi ꞌyøtꞌʉ yʉ 
ngʉrpi gue bi xi ahʉ rám hman 
Oją. Nɛ guim bɛm̨hbʉ ꞌbɛꞌa bi bøni 
nangue ra te man nám ꞌbʉ ʉ. Nɛ 
gui thojʉ a bi ꞌyutꞌahʉ, nangue 
bi ꞌyɛc̨ꞌyɛi majuąni a Oją ʉ. 8 Nu ra 
Jesucristo hingui dim pädi, gueꞌbʉ 
go mayaꞌbʉ, nɛhya nɛ gätho yʉ pa 
hønꞌbʉ go njąmꞌbʉ. 9 Janangueꞌa 
hin gan hyɛhmbʉ da tsꞌix ahʉ bʉ 
maꞌueni, guepʉ i hman yʉm hma 
ꞌdahma ꞌdanꞌyo nɛ hingam fądi. Pɛ 
nuꞌa ná bɛm̨hbʉ rá mate Oją gueꞌa 
ní zac ma mbʉihʉ a, xinda gueꞌʉ 
yʉn tꞌɛd̨i gue ꞌbɛꞌa i tsꞌi. Nguetho 
njoꞌo toꞌo xí zac yʉ́ mbʉi ꞌbʉ supi 
ꞌbʉ ja a i si. 10 Pɛgue i jajʉ nꞌda ran 
tsꞌihmɛ, tengu ra hmɛpya gue ra 
ꞌbøtsꞌe mí øtꞌ yʉ mbäją bʉ ja ra niją 
mayaꞌbʉ, him mí ja ran tꞌɛd̨i da zi. 
11

 Pɛ nu rá hmumbäją yʉ israel ꞌbʉ 
mí mbøspa Oją nangue yʉ tsꞌoqui, 
bi dɛxpʉ mbo a rá ji ʉ yʉ zuꞌuɛ,̨ 
guepʉ ja ra cuarto manꞌda xʉn 

dʉxqui. Pɛ nu yʉ́ ngø ʉ yʉ zuꞌuɛ ̨mí 
zø bʉ ndehnini. 12 Nɛ gueꞌa bi ꞌyøtꞌ 
ra Jesús, bin ʉnbi bi du bʉ ndehnini 
bʉ ꞌbʉh yʉ israel. Nɛ gueꞌa rá jisɛ 
í hoc yʉ jąꞌi. 13 Pɛ ga mbähä ga 
tɛnhdʉ bʉ ndehnini bʉ ꞌbʉh ra 
Jesús, tenguꞌbʉ nꞌda na ꞌbɛngadahʉ 
bʉ maꞌueni. 14 Nguetho nuua ja ra 
ximhäi hinꞌyʉ ua nꞌda ma hninihʉ 
gue din ząi xʉn ho. Pɛ dí homhbʉ 
ra dąhnini gue njąmꞌbʉ da gua a, 
guepʉ nín ząmhbʉ bʉ. 15 Nɛ ndeꞌbʉ 
thocpa thoho ga thąndehʉ Oją 
nangue ma ndehʉ, nɛ ga xihmbʉ 
ra jamadi. Nɛ di thocꞌa mam 
hmamhbʉ a ra Jesucristo, tenguꞌbʉ 
di un Oją ma ꞌbøtsꞌehʉ. 16 Nɛ hin 
dam pumbɛn̨ihʉ a na øthʉ ran ho, 
nɛ hin dam pumbɛn̨ihʉ ga comhbʉ 
ꞌbɛꞌa jajʉ, nguetho nɛꞌʉ tenguꞌbʉ 
yʉ ꞌbøtsꞌe i numanho Oją ʉ. 17 Nɛ 
gui ꞌyøthʉ a xi a ni ngʉrpihʉ, nɛ 
gui pąhmbʉ ja yʉ́n tꞌɛd̨i da xi ahʉ 
ꞌbɛꞌa gui ꞌyøthʉ. Nguetho i fätꞌa ni 
mbʉihʉ ʉ, nɛ i jatho di däp Oją ra 
güɛnda nangue ahʉ. Gui ꞌyøthʉ a 
dán johya ni ngʉrpihʉ, nɛ hin da 
du yʉ́ mbʉi. Nguetho nuꞌbʉ hin gui 
ꞌyøthʉ a, xín da bømanho ahʉ ꞌbʉ. 
18

 ꞌYäfʉ rám fätsꞌi Oją nanguecähe, 
nguetho nꞌdatꞌa dím bɛm̨hbe ga 

tɛnhde a, nɛ dí nde ga øthe xʉn 
ho gätho. 19 Dí ä ahʉ ra mate, gue 
ɛm̨mɛ gui ꞌyäfʉ Oją di jaqui ga 
mbagä bʉ nꞌdihi.

I äp rán jąpi Oją ʉ yʉ́ cu
20

 Nu Oją ra hocpate a, bi xoxpʉ 
ꞌbʉ ʉ xʉn du a ma Hmuhʉ ra 
Jesucristo, nuꞌa di jamansuc ma 
mbʉihʉ. Nɛ nuꞌa rá ji í hocꞌa ran 
hoqui njąmꞌbʉ da guadi. 21 Nɛ dí äp 
rá mate Oją da ꞌyøtꞌahʉ hin hapʉ 
gui ꞌbɛhmbʉ, nꞌdahma da zä gui 
ꞌyøthʉ rá pähä a. Nɛ dí äp rá mate 
da ꞌyørcahʉ ꞌbɛꞌa gätho i nde a rá 
tsꞌɛdi ra Jesucristo. Ga numansuhʉ 
Oją gätho yʉ pa maząi. Nɛ høntꞌa 
gam bɛm̨hbʉ a. 22 Ma zi cu ahʉ, dí 
ä ahʉ ra mate hin gan xømbʉihʉ 
gui ꞌyøhmbʉ na ran zofo, nguetho 
nuna ram hma dá otꞌahʉ hingui 
ngu ꞌbɛꞌa ma. 23 Ja nꞌda ram hma dí 
nde ga xi ahʉ, nuꞌa man ꞌyohʉhʉ 
ra Timoteo ya bi soꞌtsꞌi. Nuꞌbʉ da 
zøcua nꞌdihi, ga six ꞌbʉ dá mba 
bʉ. 24 Zɛnguagahʉ tsꞌʉ bʉ gätho ni 
ngʉrpihʉ, nɛ gätho ʉ yʉ cu gue ma 
miꞌyɛc̨ꞌyɛihʉ. Nɛhya bá nɛxpʉ Italia 
i pɛnꞌnahʉ ran zɛngua. 25 Nɛ dí äp 
rán jąpi Oją nangue gätho ahʉ. Nɛ 
høntꞌa dí xi ahʉ ya. 

Ran zɛngua

1  Nugä drá Jacobogä, rá 
ꞌyɛh̨ɛg̨ä Oją nɛ ma Hmuhʉ 

ra Jesucristo. Nɛ hønbʉ go hapʉ 
gá mbähä nꞌda ngu nꞌda ahʉ, dí 
zɛngua ahʉ ma mɛni ahʉ, ngue 
nꞌdatꞌʉ mam bombøtahʉ ʉ 
ꞌdɛꞌmayoho yʉ́ tsꞌʉntꞌʉ ra Israel.

Di ꞌdajʉ ran ꞌyomfɛn̨i Oją
2

 Ma zi cu ahʉ, ndeꞌbʉ dan 
johyahʉ ꞌbʉ dí sähʉ yʉn ʉnbi, 
høntꞌa go man ʉnbi dín nuhʉ. 
3

 Nguetho dí pąhmbʉ nuꞌbʉ da tsꞌäc 
ma tꞌɛc̨ꞌyɛįhʉ, gueꞌa ní jajʉ ga häthʉ 
xʉn ho a. 4 Pɛ i jatho ga häthʉ xʉn 
ho nɛ hin gan suhʉ, nɛ gueꞌa dín 
te ma mbʉihʉ a, nɛ di hąjʉ xʉn ho 
ra tsꞌɛdi, nɛ nte ga ꞌbɛhmbʉ bʉya. 
5

 Pɛ nuꞌbʉ hin dí pąhmbʉ ndaꞌa 
xʉn ho ga øthʉ, ga äfʉ Oją ran 
ꞌyomfɛn̨i nɛ di ꞌdajʉ a. Nguetho di 
unni xʉn ho toꞌo da ꞌyäpi, nɛ hin 
di japi da mbɛꞌtsꞌ rá sä nꞌda. 6 Pɛ 
jatho nꞌdatꞌa gam bɛm̨hbʉ ꞌbʉ ja 
ꞌbɛꞌa dí äfʉ, nɛ hinga ꞌdahmaꞌdanꞌyo 
gam bɛm̨hbʉ. Hin ga øthʉ tengu 
ra tꞌøthe bʉ ja ra dądądehe, hønbʉ 
go hapʉ ní ꞌyɛn ran dąhi. 7 Nu ra 

jąꞌi i øtꞌe tengu a, sä im bɛn̨i di 
unꞌna i äp a Oją, pɛ nte di unni. 
8

 Nguetho ꞌdahmaꞌdanꞌyo im bɛn̨sɛ, 
nɛ hingui sä nꞌdatꞌa da ꞌyøtꞌe. 
9

 Pɛ ɛm̨mɛ di johya nꞌda zi hyoya 
ꞌyɛc̨ꞌyɛį, nguetho i pądi ɛm̨mɛ xʉn 
ngu di muui bʉ nan nu Oją. 10 Nɛꞌa 
ra mɛmbɛti ꞌyɛc̨ꞌyɛį, ɛm̨mɛ di 
johya ꞌbʉ mi bądi hinga gueꞌa rá 
mbɛti ní numanho Oją a, ngue nu 
rá mbɛti tengu yʉ́ døni ʉ yʉ paxi 
i høe. 11 Ngue nuꞌbʉ xpám bøx ra 
hyadi ɛm̨mɛ xʉm pa, di hmang yʉ 
paxi nɛ i høh yʉ́ døni bʉya, nɛ him 
man di nɛcmanho. Din jabʉ nꞌda 
ra mɛmbɛti ꞌbʉ høntꞌa ra mbɛti in 
numanho, madagueꞌbʉ di thoqui 
dim pɛfi, pɛ di ꞌbɛdi ꞌbɛꞌa gätho i 
pɛꞌtsꞌi.

Ga häthʉ ꞌbʉ bi tsꞌäjʉ
12

 Nuꞌbʉ ga häthʉ yʉn ʉnbi, dan 
johyahʉ bʉya. Nguetho nuꞌbʉ mi 
tsꞌäjʉ nɛ dá häthʉ, ya din ꞌdajʉ ra 
temaząi, tengu bi man Oją di ꞌdajʉ 
ꞌbʉ høntꞌa gam bɛm̨hbʉ a.

Dím bɛn̨sɛhʉ yʉ tsꞌoqui
13

 Nuꞌbʉ ꞌbʉꞌa nꞌda da bɛn̨i da 
ꞌyøtꞌa nꞌda ra tsꞌoqui, pɛ hin da 

ꞌyɛn̨a Oją bi bɛn̨bi. Nguetho xʉn 
ho Oją nɛ hingui xifi da ꞌyøtꞌ ra 
tsꞌoqui nꞌda ra jąꞌi, nɛ xín da zä da 
si Oją da ꞌyøtꞌ ra tsꞌoqui. 14 Pɛ nꞌda 
ngu nꞌda yʉ jąꞌi ꞌbʉ im bɛn̨i da 
ꞌyøtꞌ yʉ tsꞌoqui, pɛ bin ꞌyørpazɛhɛ 
nangue rán ꞌyomfɛn̨i sɛ. 15 Nɛ nuꞌa 
ꞌbɛꞌa bi numanho sɛ, nɛ nuꞌbʉ mi 
bɛn̨i da ꞌyøtꞌe, nɛ gueꞌa dí mbʉxca 
yʉ tsꞌoqui rá mbʉi a. Nɛ nuꞌbʉ mi 
ꞌyøtꞌʉ yʉ tsꞌoqui mi bɛn̨i, nɛ manꞌda 
bi thoqui bi ꞌyør bʉya, nɛ gueꞌa dí 
nu ran ʉnbi maząi a bʉya. 16 Ma 
zi cu ahʉ, hin dan hyäzɛhɛhʉ ꞌbʉ 
dí øthʉ yʉ tsꞌoqui, gueꞌa hin gam 
bɛm̨hbʉ Oją di ꞌbɛcpahʉ. 17 Nguetho 
xʉn hotho ꞌbɛꞌa gätho di ꞌdajʉ Oją, 
nɛ høntꞌʉ gätho xʉn ho bí nɛxpʉ bí 
ꞌbʉ Oją, ngue bi zän yʉ nyotꞌi ua ja 
ra häi. Nuꞌʉ jaꞌbʉ di ꞌbɛh yʉ́n nɛqui 
ꞌbʉ xʉ ꞌbätꞌʉ, pɛ nu Oją njąmꞌbʉ di 
ꞌbɛh ran ho. 18 Rá pähä zɛhɛ Oją bi 
xąndgahʉ ꞌbʉ má hąmhbʉ rám hma 
majuąni, nɛ yʉ́ tꞌʉhni gahʉ a bʉya. 
Janangueꞌa manꞌda xʉn hojʉ xinda 
gueꞌʉ miꞌda gätho bi ꞌyøtꞌe.

Dan xähmbʉ ram hma nɛ 
ga øthʉ yʉ́n thɛhʉ

19
 Gueꞌa dí pąhmbʉ a, ma zi cu 

ahʉ. Janangueꞌa dan ɛh̨ya dan 
xähmbʉ a rám hma, xinda gueꞌbʉ 
go dan yąsɛhʉ, ogue ga ɛm̨hbʉ 
go dí pąsɛhʉ ngue dan junthʉ. 
20

 Nguetho nuꞌbʉ dadín junthʉ, 
hingui sä ga øthʉ ꞌbɛꞌa nde Oją. 
21

 Pɛ ga ɛshʉ a ná øthʉ yʉ tsꞌoqui, 
nɛ ran tsꞌo ząi dá bɛm̨hbʉ. Nɛ hin 
dan ꞌyɛz̨ɛhɛhʉ. Janangueꞌa da zä 
ga cʉꞌtꞌ ma mbʉihʉ a ram hma, 
tenguꞌbʉ nꞌda ra hmudä da thupʉ, 
nɛ din te bʉ. Nɛ gueꞌa dí pøcpa 
ma mbʉihʉ a bʉya. 22 Pɛ hinga 

høntho dan xäthohʉ ram hma. 
Nguetho dán hyäzɛhɛhʉ ꞌbʉ dím 
bɛm̨hbʉ hinꞌyʉ manꞌda ga øthʉ. Pɛ 
i jatho thocpa thoho ga øthʉ yʉ́n 
thɛhʉ a ram hma dadín xähmbʉ. 
23

 Nguetho nuꞌbʉ dí ɛm̨hbʉ dadín 
xähmbʉ ram hma, nɛ hin dí øthʉ 
yʉ́n thɛhʉ, dadí pumbɛn̨i thohʉ 
a dán xähmbʉ ꞌbʉ. Tenguꞌbʉ dí 
hɛt̨hʉ ran hyɛd̨ä ma hmihʉ, nɛ 
hin dí ząmhbʉ bʉ. 24 Dá nuhma a 
ma hmihʉ, pɛ ꞌbex dá pumbɛn̨ihʉ 
ꞌbʉ má ꞌuehmbʉ. 25 Pɛ nuꞌbʉ dan 
ząmhbʉ a ra ꞌdaꞌyomhma, gueꞌa di 
zɛjʉ ga øthʉ yʉ́n thɛhʉ a. Nɛ nuꞌbʉ 
ząi dí øthʉ a, nɛ hin dí pumbɛn̨ihʉ 
a, di jącpahʉ Oją bʉya nangue ꞌbɛꞌa 
gätho dí øthʉ. 26 Nuꞌbʉ sä ɛn̨a ørpa 
rá ꞌbɛfi Oją nꞌda, nɛ hin di jamansu 
ꞌbɛꞌa ma, din hyäzɛhɛ ꞌbʉ, nɛ nte 
ní mbatꞌa ní ꞌyørpa rá ꞌbɛfi Oją ꞌbʉ. 
27

 Pɛ nuna majuąni rá ꞌbɛfi Oją ma 
Tahʉ da numanho ꞌbʉ ga fäxhʉ yʉ 
hyoya tꞌʉhni, nɛ yʉ xisu xʉn du yʉ́ 
ndø, ngue in nu ran ʉnbi. Nɛ ndeꞌbʉ 
dam fäsɛhʉ hin di tsꞌonga man 
ꞌyomfɛn̨ihʉ rán tꞌøtꞌe ra ximhäi.

Hin ga huandahʉ toꞌo 
gan numanhohʉ

2  Ma zi cu ahʉ, nuꞌbʉ dí 
ɛc̨ꞌyɛįhʉ ma Hmuhʉ ra 

Jesucristo ngue mixte xʉn ho 
a, ndeꞌbʉ ga øthʉ tengu i øtꞌa, 
ngue hin ga huandahʉ toꞌo dín 
numansuhʉ. 2 Xiꞌbʉ da zøm bʉ 
ja mam pɛtihʉ nꞌda ran ꞌyohʉ i 
fo rá ꞌyɛ ram foꞌyɛ ɛm̨mɛ xʉm 
hmadi, nɛ mahotho rá he. Nɛ da 
zøm bʉ nꞌda zi hyoya hingui ho rá 
he. 3 Nɛ manꞌda gan numanhohʉ a 
mahotho rá he, xinda gueꞌa nꞌda 
zi hyoya. Nɛ ga ɛm̨fʉ a mahotho 

rá he: “Nuꞌi nꞌyø, damin säya tsꞌʉ 
ua ja ran thutsꞌi,” ga ɛm̨fʉ. Nɛ nuꞌa 
zi hyoya bʉya: “Nuꞌe, damím ꞌbäh 
nʉ ogue damí hyuh nʉ häi ja rá 
hyo ran thutsꞌi,” ga ɛm̨fʉ a bʉya. 
4

 Ha hin dím bɛm̨hbʉ ngue yoho 
man tꞌøtꞌehʉ ꞌbʉ dí samhbʉ a nan 
hyoya ʉ ꞌda, nɛ nuꞌa na mɛmbɛti ʉ 
ꞌda, gueꞌa na ɛs̨pahʉ ʉ. Nɛ guextaꞌa 
ra tsꞌoqui dí øthʉ ꞌbʉ dí huandahʉ 
a dín numanhohʉ. 5 Ma zi cu ahʉ, 
damí ꞌyøhmbʉ na ga xi ahʉ. Ha 
him bi huan Oją ʉ xʉn ngu i hyoya 
bʉ na nu ra ximhäi, ngue da dįn a 
manꞌda di muui, ngue da gomhbʉ 
yʉ́n jąpi ʉ di un yʉ́ tꞌʉhni Oją. Nɛ 
gueꞌa bi ma majuąni di unꞌndʉ 
toꞌo gätho da bɛn̨ a. 6 Pɛ nuya gá 
ꞌyąsäbahʉ yʉ hyoya. Ha hin dí 
pąhmbʉ ngue gueꞌʉ yʉ mɛmbɛti 
di ʉngahʉ, nɛ i sixcahʉ bʉ ja yʉ 
nguntsꞌʉtꞌabi. 7 Ha hinga gueꞌʉ 
yʉ mɛmbɛti dí øhmbʉ im man ra 
tsꞌore nangue rá hoga thuhu ma 
Hmuhʉ ra Cristo. 8 Pɛ: “Ga huɛc̨ ma 
mijąꞌihʉ tengutho bʉ na huɛc̨zɛhɛ 
ma jąꞌihʉ.” Guehna xʉn ho ga øthʉ 
na, nguetho rán tꞌɛd̨i ra Cristo 
mixte thoho a, tengu man tꞌoꞌtꞌi bʉ 
rám hman Oją. 9 Pɛ nuꞌbʉ hinga 
gätho yʉ jąꞌi dadí huɛj̨ʉ, ra tsꞌoqui 
a dí øthʉ ꞌbʉ, nɛ dín dupatehʉ a 
ran tꞌɛd̨i ngue im ma gätho ꞌda i gu 
bʉ dán huɛj̨ʉ. 10 Pɛ dín ndehʉ made 
tho ga øthʉ gätho rán tꞌɛd̨i Oją. 
Pɛ madahøntꞌa nꞌdatho rán tꞌɛd̨i 
Oją hin dá øthʉ, ya dín dupatethʉ 
gätho rán tꞌɛd̨i Oją ꞌbʉ. 11 Ngubʉ dí 
ørpahʉ yʉ́n tꞌɛd̨i Oją ngue bi ꞌyɛn̨a: 

“O guí øthʉ ran ꞌyomtꞌɛn̨i,” nɛ: “O 
guí hącpahʉ rá te ni mijąꞌihʉ,” bi 
ꞌyɛn̨a. Madagueꞌbʉ hin dí øthʉ ran 
ꞌyomtꞌɛn̨i, pɛ dí hącpahʉ rá te ma 

mijąꞌihʉ, guemhma dín dupatethʉ 
gätho rán tꞌɛd̨i Oją ꞌbʉ. Nguetho 
nꞌdatꞌa Oją bi ma gätho yʉ́n tꞌɛd̨i. 
12

 Pɛ nuꞌa rán tꞌɛd̨i ra Cristo, gueꞌa 
di zɛjʉ ga øthʉ yʉ́n thɛhʉ. Nɛ gueꞌa 
rán tꞌɛd̨i dí ꞌyängahʉ Oją a ꞌbʉ 
dá øthʉ o hinꞌna. Janangueꞌa ga 
jamansuhʉ a dím mamhbʉ nɛꞌa dí 
øthʉ. 13 Nɛ nuꞌbʉ him bi ꞌyøtꞌ ran 
huɛc̨ate nꞌda, nɛ hingui ngu ꞌbɛꞌa dí 
huɛc̨ Oją a ꞌbʉ bi juąnbi. Pɛ nuꞌbʉ bi 
ꞌyøtꞌ ran huɛc̨ate nꞌda, da bømanho 
ꞌbʉ bi juąnba Oją a.

Hingui ho ꞌbʉ nte nꞌyoui 
yʉn tꞌøtꞌe rá tꞌɛc̨ꞌyɛį nꞌda

14
 Ma zi cu ahʉ, ꞌbɛꞌa gue ní mba 

a i øtꞌ i ꞌda sä ɛn̨a ja yʉ́ tꞌɛc̨ꞌyɛį, pɛ 
hingui øtꞌʉ yʉ́n thɛhʉ. Hin da yąn 
Oją nꞌda ꞌbʉ sä ɛn̨a ja rá tꞌɛc̨ꞌyɛį. 
15-16

 Xiꞌbʉ ꞌbʉꞌa nꞌda ma cuhʉ ra 
ꞌyąhe nɛ sä ra thuhu. Nɛ ga ɛm̨fʉ: 
“Ní mba, bá he ni he, nɛ bán sihmɛ, 
da hyu ni mbʉi,” ga ɛm̨fʉ. Pɛ nte 
dá unhdʉ ꞌbɛꞌa honi. ꞌBɛꞌa gue ní 
mba a dá ørpahʉ ꞌbʉ. 17 In jabʉ nꞌda 
ꞌbʉ hingui øtꞌ yʉn tꞌøtꞌe rán säui rá 
tꞌɛc̨ꞌyɛį, nu rá tꞌɛc̨ꞌyɛį nte di muui, 
tenguꞌbʉ nꞌda ra du ngue hingui 
di ꞌyąni. 18 Pɛ nuꞌbʉ gui ꞌyɛn̨jʉ: 

“Nuꞌi ja ni hogantꞌøtꞌe, pɛ nugähe 
dí ɛc̨ꞌyɛį mbo ma mbʉihe.” Nɛ ga 
xiꞌahʉ bʉya, damí ꞌyurca ni tꞌɛc̨ꞌyɛį 
ngue nte nꞌyoui nin tꞌøtꞌehʉ, gan 
nugä. Nugä da zä ga ut ahʉ yʉn 
tꞌøtꞌe dí øtꞌä, janangueꞌa di nɛqui 
ma tꞌɛc̨ꞌyɛįgä ngue majuąni a. 19 Guí 
pąhmbʉ i ꞌbʉ Oją, pɛ hin dí gua a 
zi tsꞌʉ. Nguetho nɛꞌʉ yʉ zįthu i pądi 
i ꞌbʉ Oją, pɛ ɛm̨mɛ di fɛtꞌi, nguetho 
yʉ́n sʉihʉ Oją ʉ. 20 Gyʉ́ ꞌyąmbʉihʉ, 
ha hin guí pąhmbʉ ngue xingui tsꞌʉ 
nte di muui ni tꞌɛc̨ꞌyɛįhʉ ꞌbʉ hin te 

SANTIAGO 2

El Nuevo Testamento en el Otomí de la Sierra © La Liga Bíblica 1974, 1999, 2009



434

guí øthʉ. 21 Ndeꞌbʉ gam bɛm̨hbʉ 
tsꞌʉ nangue mam bombøtahʉ ra 
Abraham. Ja bi nɛqui a xmí pą Oją 
xʉn ho ꞌbʉ mi ꞌyøtꞌa bi xifi, ngue 
bi gäxpʉ ja ra do a Isaac rá tsꞌʉntꞌʉ, 
ngue ɛn̨a xtá hyo xtí unꞌna Oją. 
22

 Nangue bi ꞌyɛc̨ꞌyɛį mbo rá mbʉi, 
bin ja ra tsꞌɛdi bʉya ngue da ꞌyøtꞌʉ 
yʉ́n thɛhʉ. Janangueꞌa rám pɛ ra 
tꞌɛc̨ꞌyɛį ʉ yʉn tꞌøtꞌe. 23 Nɛ gueꞌa mi 
mam bʉ ja rám hman Oją, bi ꞌyɛn̨a: 

“Nu ra Abraham bi ꞌyɛc̨ꞌyɛį a bi man 
Oją, janangueꞌa bi ꞌyɛm̨p Oją xʉn 
ho,” nɛ bi ꞌyɛm̨bi rá amigo xʉn ho 
Oją bʉya. 24 Dí pąhmbʉ ya, i ɛm̨p 
Oją xʉn ho nꞌda ra jąꞌi ꞌbʉ øtꞌ rán 
säui rá tꞌɛc̨ꞌyɛį, nɛ hinga sä da ꞌyɛn̨a 
ɛc̨ꞌyɛį Oją. 25 Ximangutho a Rahab, 
ngue ra xisu ząi min ꞌyomtꞌɛn̨i 
mam ꞌbɛtꞌo. Pɛ bi ꞌyɛm̨p Oją xʉn 
ho ꞌbʉ midí nɛqui rá tꞌɛc̨ꞌyɛį, ꞌbʉ 
mi ꞌyøtꞌa ran ho bi ꞌyøtꞌe, ngue bi 
jamansu ʉ yʉ ꞌyɛc̨ꞌyɛį ꞌbʉ mi mba 
bá ąspa rá hnini. Nɛ bá uti nꞌdanꞌyo 
ra ꞌyu bá hąx ꞌbʉ mam bá pengui, 
janangueꞌa him bi mba mfɛntꞌi ʉ. 
26

 Ja ga pąhmbʉ bʉya ngue hingui 
ho rá tꞌɛc̨ꞌyɛį nꞌda ꞌbʉ hingui øtꞌʉ 
yʉ́n thɛhʉ, tengu nꞌda ra jąꞌi xʉn du 
ngue hinꞌyʉ bʉ rá mbʉi.

Ga sąmzɛhɛ ma jąnihʉ

3  Ma zi cu ahʉ, ndeꞌbʉ hinga 
gätho dan xänbatehʉ bʉ ja 

ram pɛti. Nguetho dí pąhmbʉ Oją 
da nu ꞌbɛꞌa dí øthʉ, nɛ nuje, manꞌda 
da ꞌyängahe Oją, xinda gueꞌbʉ hin 
xcán xänbatehe. 2 Nɛ gätho gahʉ 
xʉn ngu yʉ nidi jaꞌbʉ dí øthʉ yʉ 
tsꞌoqui. Pɛ nuꞌbʉ ꞌbʉꞌa nꞌda xinga 
nꞌda ra tsꞌoqui im ma, ya xʉn te 
xʉn ho rá mbʉi a, nɛ i pądi di 
jamansu xʉn ho gätho i øtꞌa ꞌbʉ. 

3
 Tenguꞌbʉ dí cärbahʉ yʉ́n tsꞌare yʉ 

fani, da ꞌyøtꞌa dí xihmbʉ bʉya, nɛ 
hinga høntꞌa rá nde di ꞌbäꞌtꞌi, pɛ ꞌda 
dí ꞌbäthoho. Ngutho ꞌbʉ i sąmzɛhɛ 
rá jąni nꞌda, nɛ hinga høntꞌa rám 
hma da bądi da ząmmi, pɛ da da 
bądi di jamansu xʉn ho gätho i øtꞌe. 
4

 Nɛ tengu ra dąbarco, madagueꞌa 
xʉ ndoho, nɛ tsꞌɛdi ran dąhi i joni, 
pɛ ɛm̨mɛ zicuɛ a ní mba ma ꞌyoni, 
pɛ hønbʉ go da ndepe dí mba a 
di ꞌyoni. 5 Ngutho ma jąnihʉ, zicuɛ, 
pɛ ɛm̨mɛ xʉn ngu da bøni nangue 
ꞌbɛꞌa da ma. O tenguꞌbʉ nꞌda ra 
dɛspi zicuɛ, pɛ ɛm̨mɛ xʉn ngu ꞌbɛꞌa 
da ꞌyudi, nɛ da zä da ꞌyu a nꞌda ra 
xąnthø xʉ ndoho. 6 Nguetho ma 
jąnihʉ tenguꞌbʉ nꞌda ra sibi. Nɛ 
manꞌda xʉn tsꞌo øtꞌ ma jąnihʉ xinda 
gueꞌa ma ꞌyɛhʉ ogue ma guahʉ. Nɛ 
gueꞌa ní tsꞌoni gätho dí øthʉ a, nɛ di 
xąnd ran tsꞌo gätho ra ximhäi, ngue 
di bɛn̨ba a ra zįthu. 7 Pɛ nu yʉ jąꞌi 
manꞌda da zä di maxubi høntꞌa go 
má zate nɛ yʉ doja nɛ yʉ pozʉ nɛ 
yʉ huą. 8 Pɛ nu rá jąni nꞌda, njoꞌo to 
da zä di hąt ra ꞌyu. Nɛ i hote, tengu 
nꞌda ra pozʉ, ɛm̨mɛ in cuɛ, ran dąte 
a rá nde. 9 Nangue ma jąnihʉ sä dí 
ɛm̨hbʉ dí ɛs̨pahʉ Oją ma Tahʉ, pɛ 
nɛ dí äfʉ ra ꞌyąnthį ma mijąꞌihʉ. Pɛ 
nuꞌʉ, bi zänꞌna Oją ʉ, bi ndepe dim 
ꞌbʉi tengu tho Oją ʉ. 10 Nꞌdatꞌa ma 
ndehʉ ná yąhʉ ꞌbʉ dí ɛs̨pahʉ Oją 
nɛꞌbʉ dí äfʉ ra ꞌyąnthį ma mijąꞌihʉ. 
Pɛ ma zi cu ahʉ, hingui sä ga øthʉ 
tengu a. 11 Ha i sä ꞌdarbʉ da bøhmi 
ra dehe xʉn ho a ra dehe xʉn xą. 
12

 O ꞌbɛꞌa di ja yʉ zaꞌixi, ma zi cu 
ahʉ, ha nɛꞌʉ yʉ pɛni i zʉpʉ. O 
xi nꞌda ra zabotꞌi, ha zʉpʉ yʉ ixi. 
Xíngui sä ꞌdarbʉ da bøhmi ra dehe 
xʉn ho a hingui ho.

Bí nɛxpʉ bí ꞌbʉ Oją ran 
ꞌyomfɛn̨i xʉn ho

13
 Nuꞌbʉ dí pąhmbʉ ran ꞌyomfɛn̨i, 

pɛ ga uhmbʉ ꞌbʉ, nangue ran 
hocjąꞌi ga øthʉ, nɛ hin dan 
ꞌyɛz̨ɛhɛhʉ, guepʉ da fądi majuąni i 
ja man ꞌyomfɛn̨ihʉ. 14 Pɛ nuꞌbʉ xʉn 
ju dím bɛn̨ba ma mijąꞌihʉ nangue 
ran tsꞌɛya, nɛ dadí mispahʉ, nɛ sä 
dí ɛm̨hbʉ ja man ꞌyomfɛn̨ihʉ, pɛ ra 
fɛhni a dím mamhbʉ ꞌbʉ. 15 Pɛ nuna 
ra tsꞌonꞌyomfɛn̨i na him bí nɛxpʉ 
bí ꞌbʉ Oją, pɛ bi nɛquida ua ja ra 
ximhäi, nɛ dá bɛn̨sɛ ma mbʉihʉ, 
nɛ ra zįthu bi bɛn̨gahʉ tengu na. 
16

 Nguetho nuꞌbʉ dí øthʉ ran tsꞌɛya, 
nɛ dín nde dam mixtehʉ, nuꞌbʉ, dí 
øthʉ gätho yʉ tsꞌoqui ꞌbʉ, nɛ yʉ 
sʉi. 17 Pɛ nu ran ꞌyomfɛn̨i di ꞌdajʉ 
Oją, nꞌdatꞌa gam bɛm̨hbʉ, nɛ ga 
hocpahʉ rá mbʉi ma mijąꞌihʉ, nɛ 
gan numanhohʉ ʉ, nɛ din ja man 
huɛc̨atehʉ, nɛ ga fäxhʉ ʉ, nɛ hin da 
goh ma mbʉihʉ ꞌbʉ ja a dí xihmbʉ 
ʉ, nɛ hin ga häthʉ ʉ. 18 Pɛ nuꞌbʉ 
jante thoho ga hocpahʉ rá mbʉi 
ma mijąꞌihʉ, dí øthʉ tenguꞌbʉ dí 
pomhbʉ ra hmudä dí bøx ran ho 
ꞌbʉ.

Hin ga øthʉ rá pähä ra ximhäi

4  Ha hin guí pąhmbʉ hapʉ di 
nɛqui ʉ yʉn sʉi guí øthʉ, nɛ 

yʉn heque. Ha hinga gueꞌʉ di ho 
ni mbʉi zɛhɛhʉ a gnín sʉhmbʉ. 
2

 Nuꞌa hin ní zä gui tįmhbʉ a guín 
ndehʉ, gueꞌa gnín hote thohohʉ 
a. Nɛ gueꞌa ran tsꞌɛya a gnín 
sʉhmbʉ ꞌnɛ gnín tunhdʉ, nguetho 
hingui sä gui tąhmbʉ a guín ndehʉ 
nangue ni pähä zɛhɛhʉ. Pɛ hin guí 
tįmhbʉ ngue hin guí äfʉ Oją. 3 Pɛ 

madagueꞌbʉ guí äfʉ Oją a guín 
ndesɛhʉ, pɛ hin di ꞌdaꞌahʉ, nguetho 
hingui ho guím bɛm̨hbʉ, guín nde 
gui xąnd ni pähä zɛhɛhʉ. 4 Sä guí 
ɛm̨hbʉ høntꞌa Oją guím bɛm̨hbʉ, nɛ 
ya guí tɛn thohohʉ ra ximhäi. Ha 
hin guí pąhmbʉ gadín sʉhmbʉ Oją 
ꞌbʉ guín numanhothʉ ra ximhäi. 
5

 Uague guí ɛm̨hbʉ säti thoho bi 
man rá tꞌohni Oją ngue bi ꞌyɛn̨a: 

“Pɛ ɛm̨mɛ dín ndepe da bɛn̨gui, 
janangueꞌa dá un ma Hogandąhi di 
huɛc̨ꞌʉ, nɛ di jamansup yʉ́ mbʉi,” 
bi ꞌyɛn̨ Oją. 6 Pɛ di zɛtꞌa ni mbʉihʉ 
Oją, nꞌdamhma da zä høntꞌa guim 
bɛm̨hbʉ a. Janangueꞌa ɛn̨ Oją, di un 
rá mate nꞌda ꞌbʉ hin din ꞌyɛz̨ɛhɛ, pɛ 
da zʉ a nꞌda ꞌbʉ din ꞌyɛz̨ɛhɛ, i ɛn̨ rá 
tꞌohni Oją. 7 Damin unsɛhʉ ya ngue 
di manda ahʉ Oją, nɛ dami sʉhmbʉ 
ra zįthu, da ꞌdagui nangueꞌahʉ. 
8

 Ząi damim bɛm̨hbʉ ngue ꞌdarbʉ 
guí ꞌbʉhmbʉ Oją, nɛ ząi da hyutꞌa 
ni mbʉihʉ bʉya. Dami ꞌyɛshʉ yʉ 
tsꞌoqui guí øthʉ, nɛ hingui yoho da 
bɛn̨ ni mbʉihʉ. 9 Pɛ i jatho da du 
ma mbʉihʉ nguetho dyʉ́ tsꞌomꞌbäi 
hʉ. Nɛ dan zomhbʉ, hingui sä 
dan thethohʉ. Nu ma thedehʉ 
dim pommi ra tsꞌoni, nɛ nu man 
johyahʉ dim pommi ra dumbʉi. 
10

 Nɛ ga øthʉ ngue hinꞌyʉ ma tsꞌɛdi 
zɛhɛhʉ bʉ ja rá hmi Oją. Ga äfʉ ra 
punbi, janangueꞌa di pungahʉ nɛ di 
jajʉ dan johyahʉ bʉya.

Hin dan cꞌąmanꞌʉhʉ
11

 Ma zi cu ahʉ, o gadín 
cꞌąmanꞌʉhʉ, nguetho nuꞌbʉ gadín 
cꞌąmanꞌʉhʉ, masque guím bɛm̨hbʉ 
hingui ho rán tꞌɛd̨i Oją i ɛn̨a dan 
huɛj̨ʉ. Nɛ nuꞌbʉ hin dí øthʉ rán 
tꞌɛd̨i Oją, ɛn̨a gueꞌbʉ jasɛ man 

tꞌɛd̨ihʉ ꞌbʉ. 12 Pɛ høntꞌa nꞌda sä 
di ꞌdajʉ yʉn tꞌɛd̨i, nguetho Oją a, 
nɛ høntꞌa sä da yąnꞌa nꞌda nɛ i sä 
di juaꞌa nꞌda. Pɛ ha dím bɛm̨hbʉ 
dyʉ ojąhʉ ngue sä ga ɛm̨hbʉ ja yʉ́ 
tsꞌoqui ʉ ꞌda.

Hin dí hand bʉ ní ꞌyɛh̨ man zaquihʉ
13

 Mbähä dan ꞌyomfɛn̨ihʉ tsꞌʉ ya, 
nguetho dí ɛn̨thohʉ: “Nuya ogue 
nixudi ga mbähä nꞌdanni, dam 
ꞌbʉhmbʉ nꞌda jɛya bʉ, nɛ dam 
pɛhmbʉ, ga tąhmbʉ,” dadín ꞌyɛm̨fʉ. 
14

 Pɛ hingui sä gam mamhbʉ tengu 
a, nguetho ya hin dí pąhmbʉ ꞌbɛꞌa 
ga øthʉ, nɛ hin dí hand bʉ ní ꞌyɛh̨ 
man zaquihʉ. Tengu tho nꞌda ra güi, 
guín nu, jabʉ, nɛ xø gán nu, hinꞌyʉ 
bʉ. Njarbʉ nꞌda ra jąꞌi. 15 Pɛ ndeꞌbʉ 
ga ɛm̨hbʉ: “Nuꞌbʉ da nde Oją, 
dam ꞌbʉhmbʉ tsꞌʉ, nɛ din ja ꞌbɛꞌa 
da zä ga øthʉ bʉya.” Guehna gam 
mamhbʉ na ya. 16 Pɛ dán ꞌyɛz̨ɛhɛhʉ 
ꞌbʉ hin dá äfʉ Oją ꞌbɛꞌa da zä ga 
øthʉ. Pɛ ra tsꞌoqui a. 17 Nuꞌbʉ dí 
pąhmbʉ a ran ho, nɛ hin dí øthʉ a, 
ra tsꞌoqui a ꞌbʉ.

Nꞌda ran zofo i sih yʉ mɛmbɛti

5  Damin ꞌyomfɛn̨ihʉ tsꞌʉ gyʉ 
mɛmbɛtihʉ, gan zomhbʉ nɛ 

ga mbahmbʉ nguetho ntsꞌutho ra 
ꞌyąnthį guin nuhʉ. 2 Nuꞌa ꞌbɛꞌa gä 
guí pɛshʉ tenguꞌbʉ xʉ ꞌya bʉ nam 
bɛn̨ Oją, nɛ ni hehʉ tenguꞌbʉ xʉn 
za yʉ zuꞌuɛ.̨ 3 Nu ni mbɛtihʉ xʉn 
tsꞌom bʉ na nu Oją a, nguetho nin 
tsꞌiyatehʉ a gní tįmhbʉ ʉ, nɛ hin 
gá pąhmbʉ ndaꞌa xʉn ho xquí jafʉ. 
Nɛ gueꞌa dí jua ahʉ a tenguꞌbʉ ra 
sibi. Nɛ tenguꞌbʉ guidí munshʉ 
a ran ʉnbi guin nuhʉ ꞌbʉ ran 
zɛgui. 4 Gá hyät ni mbɛfihʉ hin gá 

juarpahʉ yʉ́n zäbi ꞌbʉ min xopʉ ni 
huąhihʉ. Nɛ nuꞌa ran zäbi gá cønba 
ni mbɛfihʉ, nɛ gueꞌa dí yąp ahʉ a. 
Nɛ nuꞌa rá tsꞌoni ni mbɛfihʉ bi ꞌyø 
Oją tąte thoho rá tsꞌɛdi, nɛ da hyą 
ra güɛnda nangueꞌʉ. 5 Nuꞌahʉ gám 
ꞌbʉhmbʉ nangue nin johya zɛhɛhʉ 
nguecua ja ra ximhäi gyʉ́ ziyatehʉ. 
Nɛ bi zac ni mbʉihʉ tengu nꞌda ra 
tsꞌʉdi. Pɛ gueꞌa dín jaꞌahʉ tenguꞌbʉ 
ran thotsꞌʉdi ꞌbʉ rán zɛgui ra pa. 
6

 Nɛ nuꞌahʉ guí cothʉ fädi ʉ nte in 
dupate, nɛ xø guí hohʉ bʉya, nɛ hin 
di mu.

Ga häthʉ ꞌbɛꞌa i tꞌørcahʉ
7

 Janangueꞌa ma zi cuꞌahʉ, nuꞌbʉ 
i tꞌørcahʉ a, pɛ hin dan xømbʉihʉ, 
nɛ ga tømhbʉ gueꞌbʉ go bá ɛh̨ 
ma Hmuhʉ ra Cristo. Tenguꞌbʉ dí 
tuhmbʉ yʉ hmudä ua ja ra häi, dí 
tømhbʉ høntꞌbʉ go njąmꞌbʉ ba ɛh̨ 
ra ꞌye, di hoqui ꞌbɛꞌa gä xtá tuhmbʉ 
bʉya. Nɛ din ja a mi numanhohʉ 
din ja bʉya. 8 Janangueꞌa ga sɛthʉ 
hin dan xømbʉihʉ, nguetho ya 
him mayaꞌa ba ɛh̨ ra Hmu. 9 Ma zi 
cuꞌahʉ, hin ga ɛm̨hbʉ rá tsꞌoqui 
na nꞌda ma cuhʉ ꞌbʉ dín nuhʉ yʉn 
ʉnbi, nɛ xømhma di ʉngahʉ Oją. Pɛ 
guim bɛm̨hbʉ mi tsꞌʉtho da zøꞌa 
ra zɛꞌmi ya. 10 Ma zi cuꞌahʉ, gam 
bɛm̨hbʉ gue bi hyät yʉn ʉnbi ʉ yʉ́ 
pøngahyą Oją, nɛ ngutho ga häthʉ 
ʉ. 11 Nguetho dí pąhmbʉ mająpi ʉ 
i hät yʉn ʉnbi. Xtá øhmbʉ ngue bi 
hyät yʉn ʉnbi a ra Job, nɛ xʉn ngu 
ran ho bi tꞌørpa mꞌbɛjua. Nguetho 
nuꞌa Oją xʉn ngu rán huɛc̨ate nɛ 
xʉn ngu rá mate. 12 Hnɛhi thoho 
hin ga uąspahʉ rá thuhu Oją a 
mam hmansɛhʉ, xín ga ndønbahʉ 
rá thuhu ꞌbɛꞌa manꞌda jaua ja ra 

SANTIAGO 4 ,  5

El Nuevo Testamento en el Otomí de la Sierra © La Liga Bíblica 1974, 1999, 2009



437

häi ngue ga ɛm̨hbʉ di zɛrca mam 
hmansɛhʉ. “Ha guí ɛc̨ꞌyɛį a dí 
xiꞌi uague hinꞌna,” ga ɛm̨thohohʉ. 
Janangueꞌa hin di ʉngahʉ Oją.

Dan yąhʉ Oją
13

 Nuꞌbʉ dín nuhʉ ran ʉnbi, dan 
yąhʉ Oją ꞌbʉ. O nuꞌbʉ dadín 
johyahʉ, dan tuhmbʉ nꞌda ra thuhu 
ngue dí ɛs̨pahʉ Oją. 14 Nuꞌbʉ xʉn 
ʉjʉ, ga xihmbʉ yʉ ngʉrbi bʉ ja ram 
pɛti ba ɛh̨ɛ ̨da ꞌyäp rá mfätsꞌi ra 
Hmu, nɛ da jajʉ ra aceite nangue 
rá thuhu ra Hmu. 15 Nɛ Oją di 
ꞌuecꞌa ran ʉ dí hɛm̨fʉ, nguetho dá 
ɛc̨ꞌyɛįhʉ ngue majuąni da yąnjʉ ꞌbʉ 
má äfʉ a. Nɛ nuꞌbʉ ma tsꞌoquihʉ 
a dán hyɛn̨hdʉ, pɛ di pungahʉ. 
16

 Nɛ dan xih ma tsꞌoquihʉ nꞌda 
ngu nꞌdajʉ, janangueꞌa da zä dan 

ꞌyäfʉ rá mate Oją nꞌda ngu nꞌdajʉ, 
nɛ nuꞌbʉ xʉn ʉ nꞌda da yąm bʉya. 
Nguetho xʉn ngu rá tsꞌɛdi da ꞌyøtꞌ 
Oją ꞌbʉ da ꞌyäp a majuąni nꞌdatꞌa 
Oją im bɛn̨i, nɛ gueꞌbʉ di bɛn̨ba 
Oją a i ädi. 17 Tengu a ra Elías, nuꞌa 
nꞌda ra jąꞌi thoho tengu gahʉ, nɛ 
bi hyąh rá mbʉi bi ꞌyäp Oją ngue 
hin din ꞌye. Nɛ him bin ꞌye ua ja ra 
ximhäi gätho nhyunjɛya nɛ nꞌdato 
ząna. 18 Nɛ xø bin yąui Oją mahønꞌa 
ngue bi ꞌyäp ra ꞌye. Nɛ bá pɛnhꞌna 
Oją ra ꞌye, nɛ bi bøx yʉ hmudä ua 
ja ra häi bʉya. 19-20 Ma zi cuꞌahʉ, 
nuꞌbʉ nꞌda ra ꞌyɛc̨ꞌyɛį da ꞌuepʉ ja 
ra ꞌyu xʉn juąni, nɛ nuꞌbʉ da zä 
ba sihʉ mahønꞌa, ga pąhmbʉ ngue 
dá yąnbahʉ rá te a xí ꞌuegue. Nɛ 
madagueꞌbʉ xʉn ngu yʉ́ tsꞌoqui, pɛ 
bi mba ma punbi. 

Ran zɛngua

1  Nugä drá Pedrogä, ma 
ꞌbäigäꞌbe ra Jesucristo. Dí 

pɛnhꞌnahʉ ra søcuą gyʉ ꞌyɛc̨ꞌyɛįhʉ 
ra Cristo, nꞌdaꞌa nꞌdanni gá mbähä 
ja ra häi Ponto nɛpʉ Galacia nɛpʉ 
Capadocia nɛpʉ Asia nɛpʉ Bitinia. 
2

 Nu ma Tahʉ Oją mayaꞌbʉ thoho bi 
huancahʉ, nɛ bi zänni da ꞌyørcahʉ 
yʉ́ tꞌʉhni gahʉ. Nɛ bi ꞌuega ma 
mbʉihʉ a rá Hogandąhi Oją, nɛ bi 
mbän rá ji nanguejʉ a ra Jesucristo, 
guepʉ nan zä ga øthʉ a i xijʉ. Dí 
äpꞌa Oją ngue manꞌda gui hyąmhbʉ 
rá mate, nɛ manꞌda da hyu ni 
mbʉihʉ bʉya.

Ga tąfʉ ran dąte
3

 Jamadi Oją, ngue nu rá Ta ma 
Hmuhʉ ra Jesucristo, nɛ rá Oją 
a. Nguetho xʉn ngu rán huɛc̨ate 
bi jajʉ dám ꞌbʉhmbʉ maꞌdaꞌyo. 
Nuya dí pąhmbʉ gan nuhʉ ran 
ho maząi, nguetho bi dąmbɛn̨i ra 
Jesucristo. 4 Nɛ nuya dí tømhbʉ 
ʉ yʉ erencia di ꞌdajʉ Oją ngue 
mꞌbɛꞌtsꞌi bʉ mahɛt̨sꞌi, nɛ njąmꞌbʉ 
dim ꞌbɛdi, nɛ njąmꞌbʉ din tsꞌoni. 
5

 Nɛ nuya i fäjʉ Oją nangue rá 

tsꞌɛdi, nguetho dí ɛc̨ꞌyɛįhʉ a. Nɛ 
ya i sänni da yąnjʉ xʉn ho ꞌbʉ bi 
zøn ra pa ran zɛgui. 6 Nɛ nuꞌbʉ dím 
bɛm̨hbʉ ya, nɛ guehya ní ꞌdajʉ 
ran johya, madagueꞌbʉ da du ma 
mbʉihʉ bʉ na sähʉ høntꞌa go man 
ʉnbi ꞌda yʉ pa ya, ꞌbʉ da ꞌyɛn̨ Oją. 
7

 Tengu ra oro i tsꞌä ngue ra sibi 
ngue din hogui. Nɛ ngutho ma 
tꞌɛc̨ꞌyɛįhʉ i tsꞌä, nɛ manꞌda di muui 
a xinda gueꞌa ra oro ngue dim 
ꞌbɛdi. Janangueꞌa di nɛcmanho ma 
tꞌɛc̨ꞌyɛįhʉ ꞌbʉ bá peng ra Jesucristo, 
nɛ da numanhojʉ, nɛ di ꞌdajʉ ran 
ho, nɛ ꞌdarbʉ dam ꞌbʉhmbʉ bʉya. 
8

 Nɛ nuya madagueꞌbʉ hinga nán 
nuhʉ ra Cristo, pɛ ɛm̨mɛ guín 
numanhohʉ a. Nɛ madagueꞌbʉ hin 
guín nuhʉ a ya, pɛ guí pąhmbʉ 
majuąni a. Janangueꞌa ɛm̨mɛ 
dadí johyahʉ, tengu thoꞌbʉ ya dí 
ꞌbʉhmbʉ ra Cristo bʉ mahɛt̨sꞌi. Nɛ 
hin di jua ʉ mam hmansɛhʉ gam 
mamhbʉ a ran johya. 9 Nguetho ya 
dí dʉꞌmi dí hąmhbʉ a dí tømhbʉ, 
ngue da yąnjʉ Oją. 10 Guehna 
bi ꞌyoꞌtꞌʉ yʉ pøngahyą mayaꞌbʉ 
ngue da yąnjʉ rá mate Oją. Nɛ bi 
hyądumbʉi min nde xtám bądi 
xʉn ho ꞌbɛꞌa nam bøn a ram hma 

1 PEDRO

bi ꞌyoꞌtꞌʉ. 11 Min nde xtám bądi 
jąmꞌbʉ din ja a, nɛ ndaꞌa ní pa din 
ja a bi man rá Hogandąhi ra Cristo 
mi o yʉ́ mbʉi. Nguetho bi bɛn̨bi 
da ꞌyoꞌtꞌi ꞌbɛꞌa da ꞌyøtꞌ ra Cristo ꞌbʉ 
bi zøhø, ngue da nu ran ʉnbi ngue 
da tho, nɛ da tꞌɛs̨pa ꞌbʉ mꞌbɛjua. 
12

 Pɛ bi xi Oją ʉ yʉ pøngahyą ngue 
hin da bąsɛ, xinga gueꞌʉ yʉ jąꞌi 
mi ꞌbʉhmbʉ, pɛgue gueꞌa go i sijʉ 
a ya nangue ran ho maꞌdaꞌyo. Nɛ 
nuꞌʉ to bi xijʉ na, bi ma nangue rá 
Hogandąhi bá pɛnpa Oją. Nɛꞌʉ yʉ́m 
ꞌbɛhni Oją mahɛt̨sꞌi ɛm̨mɛ in nde da 
bądi ꞌbɛꞌa nam bøn a i sijʉ ya.

I xijʉ Oją ngue xtán hojʉ
13

 Pɛ nuya dan sähʉ ga øthʉ a rán 
thɛhʉ a dí tɛnhdʉ, ngue ga sąmzɛhɛ 
ma mbʉihʉ ꞌbɛꞌa gätho dím 
bɛm̨hbʉ. Nɛ høntꞌa rá mate Oją ga 
tømhbʉ di ꞌdajʉ ꞌbʉ bá ɛh̨ ra Cristo. 
14

 Nɛ ga øthʉ ꞌbɛꞌa i xijʉ Oją, tengu 
yʉ tꞌʉhni i øtꞌa i xih yʉ́ ta. Nɛ hin 
ga øthʉ tengu mi øthʉ mamꞌbɛtꞌo 
ngue ma pähä zɛhɛhʉ ꞌbʉ nte mi 
pąhmbʉ. 15 Pɛ gä xtán hotho ga 
øthʉ, nguetho xʉn hotho Oją ngue 
bi zoncahʉ bi ꞌyøtꞌe yʉ́ tꞌʉhni gahʉ 
a. 16 Tengu ntꞌoꞌtꞌi: “Xtán hotho ahʉ 
nguetho xʉn hotho gä,” bi ꞌyɛn̨ Oją. 
17

 Pɛ nuꞌbʉ dí yąhʉ Oją, dí ɛm̨fʉ ma 
Tahʉ. Pɛ gam bɛm̨hbʉ njuąntho 
da gurcahʉ ꞌbɛꞌa dá øthʉ nꞌda ngu 
nꞌdajʉ. Janangueꞌa dam fähmbʉ 
ngue gan numansuhʉ Oją gätho 
yʉ pa dí ꞌbʉhmbʉ ua ja ra ximhäi. 
18

 Nguetho dí pąhmbʉ bi yąnjʉ 
Oją nangue yʉn tꞌøtꞌe bi xänga ma 
tahʉ säti thoho. Pɛ hing ra mbɛti 
í yąnjʉ a, nuꞌa dim ꞌbɛꞌa. 19 Pɛ bi 
yąnjʉ ra Cristo ꞌbʉ mi du ngue bi 
mbän rá ji, nɛ høntꞌa da zä di pø 

a nꞌda a. Nguetho xʉn hotho ra 
Cristo, tengu nꞌda ra dɛꞌyo mi man 
Oją mayaꞌbʉ ngue da ꞌbøtsꞌe, pɛ 
gueꞌa hing ra mbɛdi nɛ xʉn hotho. 
20

 Nu ra Cristo bi tsꞌänni din yąnte 
ꞌbʉ hin ní ꞌyøtꞌ ra ximhäi a Oją. Nɛ 
ran zɛgui ya ja bi nɛqui ua ja ra 
ximhäi nanguejʉ. 21 Nɛ nangue ra 
Cristo bi zøcua, gueꞌa dá ɛc̨ꞌyɛįhʉ 
Oją ya, ngue bi xox a ra Cristo ꞌbʉ 
mi du, nɛ bi ꞌyɛs̨pi. Janangueꞌa dí 
pąhmbʉ majuąni di ꞌdajʉ rán ho 
Oją dí tømhbʉ ya. 22 Nuya nangue 
rá Hogandąhi Oją dá tɛnhdʉ ram 
hma majuąni, nɛ gueꞌa dán hojʉ a. 
Nɛ gueꞌa dán zä ya majuąni ga huɛc̨ 
ma cuhʉ. Janangueꞌa mpähä thoho 
dan huɛj̨ʉ nꞌda ngu nꞌdajʉ nangue 
gätho ma mbʉihʉ. 23 Nguetho dám 
ꞌbʉhmbʉ maꞌdaꞌyo nangue rám 
hman Oją da hyätꞌi maząi a, nɛ 
njąmꞌbʉ di ꞌbɛh rá tsꞌɛdi a. Pɛ nu 
ma tehʉ bi ꞌdac ma tahʉ nɛ ma 
mbehʉ, hinga gueꞌa da hyätꞌi maząi 
a. 24 Nɛ ntꞌoꞌtꞌi:

Tengu yʉ paxi thoho yʉ jąꞌi,
nɛ gätho xʉn ho ꞌbɛꞌa pɛꞌtsꞌi 

tengu yʉ́ døni ʉ yʉ paxi.
Pɛ nu yʉ paxi di hmangui, nɛ yʉ́ 

døni i høe.
 25 Pɛ nuꞌa rám hman a ra Hmu 

njąmꞌbʉ dim ꞌbɛh rá tsꞌɛdi.
Gueꞌa ran ho maꞌdaꞌyo i sijʉ a.

Nuꞌa ra Cristo tengu nꞌda ra do

2  Jatho ga ɛshʉ gätho ran ʉcpate 
nɛ ra fɛhni nɛꞌbʉ yoho ma 

mbʉihʉ, nɛ ga ɛshʉ ran tsꞌɛya nɛ 
ran cꞌąte. 2 Nɛ tengu yʉ ꞌuɛre ngue 
maꞌdaꞌyo bim ꞌbʉi, ngue ɛm̨mɛ i 
hon ra xiꞌba da zi, nɛ ngutho ga 
øthʉ, thocpa thoho ga homhbʉ rá 
hogamhma Oją, ngue dín te xʉn ho 

ma mbʉihʉ a. 3 Nguetho ya dá tįmhbʉ 
a rá mate Oją nangue rám hma, nɛ dá 
pąhmbʉ ngue xʉn ho a. 4 Nɛ manꞌda 
gam bɛm̨hbʉ ga cuathʉ ra Cristo xʉn 
ho, nuꞌa bi ꞌdajʉ ra te. Madagueꞌbʉ i 
pa ma ʉcpi, tenguꞌbʉ nꞌda ra gądo di 
bʉntꞌa nꞌda ra do, pɛ Oją bi huahni 
manꞌda di muui bʉ da thøh rá ngu. 
5

 Tenguꞌbʉ nꞌda ra do manꞌda di muui 
a ra Cristo bʉ ja ra ngu, nɛ nujʉ i pa 
ma cuati gahʉ bʉya, tenguꞌbʉ dyʉ 
dohʉ, da ꞌyøjʉ rá ngu Oją ngue hin di 
nɛqui. Nɛ yʉ́ mbäją gahʉ Oją, nguetho 
dí unhdʉ Oją yʉn tꞌunni gätho ma 
mbʉihʉ. Nɛ di thocpa a rá Ta man 
tꞌunnihʉ a ra Cristo, janangueꞌa da 
numanho Oją ʉ. 6 Nɛ ntꞌoꞌtꞌi mayaꞌbʉ 
bʉ ja rám hman Oją nangue ꞌbɛꞌa da 
tꞌørpa ra Cristo. Bi ꞌyɛn̨ Oją:

Tenguꞌbʉ drá ngʉrpagądo dá 
huahna nꞌda ra do manꞌda 
di muui, nɛ dá høpʉ ja ma 
dongu bʉ Sión, nubʉ hapʉ ja 
ma tsꞌɛdi, bi ꞌyɛn̨ Oją.

Nɛ nuꞌa toꞌo da guatꞌa, hin da 
mbɛꞌtsꞌ rá sä ꞌbʉ bi nu ran juąnbi,

bi ꞌyɛn̨ Oją. 7 Nɛjʉ xʉn ngu dadí 
muhʉ nguetho dí cuathʉ a ra Cristo. 
Pɛ madagueꞌbʉ hin da guatꞌʉ ꞌda, 
pɛ guextaꞌa din ja tengu bi man Oją, 
ngue bi ꞌyɛn̨a:

Madagueꞌbʉ him bi numanho ʉ 
ꞌda yʉ gądo a ra do,

pɛ da gopʉ ja ma dongu, ngue 
manꞌda di muui ꞌbʉ da thøh 
ma ngu,

bi ꞌyɛn̨ Oją. 8 Nɛ manꞌda mi hma:
Nuꞌa ra Cristo tenguꞌbʉ nꞌda ra 

do ngue di ferpʉ rá gua nꞌda, 
nɛ dim ꞌbɛpʉ,

bi ꞌyɛn̨ ra tꞌohni. Nɛ bi tsꞌänbi dim 
ꞌbɛpʉ, nguetho hinguin nde da 
ꞌyɛc̨ꞌyɛį ram hma nangue ra Cristo.

Yʉ́ tꞌʉhni gahʉ Oją
9

 Pɛ nujʉ, Oją bi huancahʉ bi 
ꞌyørcahʉ tenguꞌbʉ nꞌdaꞌbʉi gahʉ, 
maꞌueque ma mbʉihʉ. Nɛ gätho 
gahʉ dyʉ mbäją gahʉ bi ꞌdac ma 
tsꞌɛdihʉ Oją, nɛ yʉ́ mbɛti gahʉ a. 
Nguetho in nde ga uhmbʉ ngue 
mixte xʉn ho Oją, ngue bá jʉgahʉ 
bʉ ja ra ꞌbɛxui mi ꞌbʉhmbʉ, nɛ bi 
zixcahʉ bʉ ja rán nɛqui mahotho 
ya. 10 Nuꞌbʉ mámꞌbɛtꞌo mi ꞌbʉhmbʉ 
tenguꞌbʉ dyʉ hyoya tꞌʉhnihʉ, nɛ 
nuya dí ꞌbʉhmbʉ yʉ́ tꞌʉhni gahʉ 
Oją. Pɛ nu mámꞌbɛtꞌo him mi 
pąhmbʉ rá mate Oją, pɛ nuya dá 
hąmhbʉ rá mate Oją ya.

Ga humbi ga øthʉ ngue 
yʉ́ mbɛfi gahʉ Oją

11
 Ma zi cu ahʉ, ɛm̨mɛ dadí 

huɛc̨ꞌahʉ. Janangueꞌa ntsꞌɛdi dí 
xiꞌahʉ ga øthʉ tenguꞌbʉ hin dyʉ 
mɛnguhʉ ua ja ra ximhäi, hin ga 
øthʉ rá pähä ma nyon ꞌyomfɛn̨ihʉ 
ngue i ørcahʉ ran sʉi ma mbʉihʉ. 
12

 Nɛ thocpa thoho dam fähmbʉ 
dan ꞌyomanhohʉ, nguetho in nujʉ 
ʉ hingui pą Oją. Nɛ madagueꞌbʉ i 
ɛn̨jʉ dyʉ tsꞌomꞌbäihʉ, pɛ xømhma 
thoho da zøn ra pa da ꞌyɛs̨pa Oją 
ꞌbʉ bi nu ran hocjąꞌi dí ørpahʉ. 
Nguetho da zä da xocpa yʉ́ mbʉi 
Oją ʉ. 13 Nɛ ga øthʉ a im man a 
ra tsꞌʉtꞌabi ngue i ꞌbɛtꞌo ua ja ma 
häihʉ, janangueꞌa da hnumanho 
ma Hmuhʉ ra Cristo bʉya. 14 Nɛꞌʉ 
miꞌda toꞌo gätho bi un yʉ́n tꞌɛd̨i 
ra tsꞌʉtꞌabi, gätho ga ɛc̨ꞌyɛįhʉ ʉ. 
Nguetho i ja yʉ́ tsꞌɛdi di ʉnba ʉ 
toꞌo øtꞌ yʉ tsꞌoqui, nɛ da numanho 
ʉ toꞌo øtꞌ ran ho. 15 Nguetho nɛꞌa 
Oją rá pähä a ꞌbʉ dí øthʉ a, nɛ 

gueꞌa dí ꞌyɛꞌtsꞌʉ yʉn cꞌąte im man 
ʉ yʉ ꞌyąmbʉi bʉya. 16 Nuya hingui 
ørcahʉ ra tsꞌɛdi ga tɛnhdʉ yʉ́n tꞌɛd̨i 
Oją, nguetho in ndejʉ mpähä thoho 
ga tɛnhdʉ. Pɛ hin gam bɛm̨hbʉ 
gueꞌa ní jajʉ ga øthʉ yʉ tsꞌoqui a, 
pɛ manꞌda ga øthʉ ngue yʉ́ mbɛfi 
gahʉ Oją. 17 Nɛ gan numanhohʉ 
gätho yʉ jąꞌi, nɛ ga huɛc̨ ma 
miꞌyɛc̨ꞌyɛį hʉ, nɛ gan numansuhʉ 
Oją, nɛ ga ɛs̨pahʉ ra tsꞌʉtꞌabi i 
ꞌbɛtꞌo ua ma häihʉ.

Ga øthʉ tengu bi ꞌyøt ra 
Cristo bin ʉnbi nanguejʉ

18
 Gyʉ ꞌyɛh̨ɛh̨ʉ nɛ gyʉ mbɛfihʉ 

dami ꞌyɛc̨ꞌyɛį ni hmuhʉ ꞌbʉ gadí 
zɛhmbʉ ʉ. Nɛꞌʉ yʉ hocjąꞌi nɛꞌʉ yʉ 
tsꞌomꞌbäi ꞌbʉ di ʉnꞌnahʉ, gätho 
guin numansuhʉ ʉ. 19 Nguetho 
manꞌda da numanho ahʉ Oją 
ꞌbʉ gui hyäthʉ yʉn ʉnbi ꞌbʉ nte 
man tsꞌo gá ꞌyøthʉ, pɛ bi ʉnꞌnahʉ 
nangue guí tɛnhdʉ Oją. 20 Pɛ 
nuꞌbʉ gan nuhʉ ran ʉnbi nangue 
ma tsꞌoquihʉ, nɛ ga häthʉ, pɛ hin 
gam bɛm̨hbʉ ga tąhmbʉ nꞌda ran 
ho nangueꞌa. Høntho dá jut ma 
tsꞌoquihʉ. Pɛ nuꞌbʉ ga häthʉ ran 
ʉnbi nangue ran ho dí øthʉ, da 
numanhojʉ Oją. 21 Oją bi zänni ga 
häthʉ yʉn ʉnbi tengu ra Cristo, 
bi nde bin ʉnbi nanguejʉ, nɛ bi 
ꞌyurcahʉ ꞌbɛꞌa ga øthʉ. 22 Nguetho 
nu ra Cristo njąmꞌbʉ bi ꞌyøtꞌ yʉ 
tsꞌoqui, nɛ njąmꞌbʉ bi man yʉ 
fɛhni. 23 Nɛ nuꞌbʉ mi tsꞌani, njąmꞌbʉ 
bi dądi. Nuꞌbʉ mi mba ma ʉcpi, 
him bi ma dí coꞌtsꞌi. Him bi zu da 
zan yʉ jąꞌi, nguetho bi bądi Oją 
da numanho a. 24 Nu rá jąꞌi zɛhɛ 
ra Cristo bi nu ran ʉnbi nangue 
ma tsꞌoquihʉ ꞌbʉ mi ꞌdømpꞌʉ ja 

ra za. Nɛ gueꞌa í thøgahʉ ma 
tsꞌon ꞌyomfɛn̨ihʉ a, nguepʉ da zä 
ga øthʉ ran ho ya. Nu yʉn ʉnbi 
bi zä ꞌbʉ mi tho, gueꞌa í yąnjʉ a. 
25

 Nujʉ dá ꞌbɛhmbʉ ra ꞌyu, tengu 
yʉ dɛꞌyo. Pɛ nuya bá penjʉ bʉ ꞌbʉh 
ma mbändɛꞌyohʉ, nuꞌa i färca ma 
mbʉihʉ.

Ran zofo bi sih yʉ xisu nɛ yʉ́ ndø

3  Nuꞌahʉ gyʉ xisuhʉ, gui ꞌyɛs̨pa 
ni ndøsɛhʉ nꞌda ngu nꞌda ahʉ. 

Nɛ nuꞌbʉ ꞌda ni ndøhʉ hinguin 
nde da ꞌyɛc̨ꞌyɛį rám hman Oją, 
pɛ nuꞌbʉ bi nu guí ꞌbʉmanhohʉ, 
xømhma thoho da zøni da ꞌyɛc̨ꞌyɛį 
ʉ, nɛ hinga hnɛhi thoho ja a gui 
xihmbʉ ꞌbʉ hinguin nde da ꞌyøde. 
2

 Nguetho da nu ahʉ gadím fähmbʉ 
ngue guín numansuhʉ Oją, nɛ hin 
gui ꞌyomtꞌɛn̨ihʉ. 3 Nɛ nuꞌbʉ guím 
bɛn̨i gan hoczɛhɛhʉ, pɛ nangue 
ni mbʉihʉ. Nɛ hin guim bɛm̨hbʉ 
nangue ꞌbɛꞌa gä i jaꞌahʉ thi ngue 
dí nɛcmanho ahʉ, ogue ni yąhʉ, 
ogue ni hehʉ gui hojʉ, ogue yʉ 
thebe, ogue yʉ tsꞌʉngu. 4 Pɛ gan 
hoczɛhɛhʉ ngue ni mbʉihʉ, ngue di 
nɛcmanhotho bʉ dá nu Oją, ngue 
hin di nɛqui, nɛ nuꞌa njąmꞌbʉ dim 
ꞌbɛ a. Ngueꞌa hin gan ꞌyɛz̨ɛhɛhʉ, pɛ 
gan johyahʉ nangue Oją. Nɛ ɛm̨mɛ 
xʉn ngu di muui bʉ nam bɛn̨ Oją 
a. 5 Nɛ njabʉ mi øtꞌ yʉ xisu mi ꞌbʉh 
mayaꞌbʉ, ngue gueꞌʉ yʉ ꞌyɛc̨ꞌyɛį 
mi numansu Oją, nuꞌʉ mi hoczɛhɛ 
yʉ́ mbʉi ngue mi numansu yʉ́ ndø. 
6

 Tengu ra Sara bi ꞌyɛc̨ꞌyɛį a rá ndø 
ngue ra Abraham, nɛ bi ꞌyɛm̨bi rá 
hmu. Nuya tenguꞌbʉ yʉ́ tꞌįxu ahʉ 
ra Sara ꞌbʉ guí øthʉ ꞌbɛꞌa mi øtꞌe, 
ngue thocpa thoho gui ꞌyøthʉ ran 
ho nɛ nte gui suhʉ. 7 Nɛ ngutho 

dí xiꞌahʉ, man ꞌyohʉ ahʉ, dam 
ꞌbʉmanhohʉ ma xisuhʉ nangue ran 
ꞌyomfɛn̨i bi ꞌdajʉ Oją. Ga pąhmbʉ 
hinꞌyʉ yʉ́ tsꞌɛdi yʉ́ jąꞌi ʉ yʉ xisu, 
janangueꞌa ga fäxhʉ ʉ. Nɛ gan 
numansuhʉ ʉ, nguetho nꞌdatꞌa rá 
mate Oją i conhui rá xisu nꞌda ran 
ꞌyohʉ, ngue nꞌdatꞌa ra te maꞌdaꞌyo. 
Nɛ nuꞌbʉ hin dam ꞌbʉmanho ma 
xisuhʉ, hin da ꞌyømanho ma ndehʉ 
Oją ꞌbʉ.

Ga øthʉ a di bɛn̨ga ma mbʉihʉ Oją
8

 Nɛ gätho gahʉ nꞌdatꞌa gam 
bɛm̨hbʉ nꞌda ngu nꞌdajʉ, nɛ gam 
bɛm̨hbʉ tenguꞌbʉ ꞌda dá sähʉ ꞌbɛꞌa 
i sä a nꞌda. Nɛ dan huɛj̨ʉ nꞌda ngu 
nꞌdajʉ, nɛ din ja ma yembʉihʉ, nɛ 
hin dan ꞌyɛz̨ɛhɛhʉ nꞌda ngu nꞌdajʉ. 
9

 Nɛ hin ga cospahʉ ran tsꞌo ꞌbʉ 
ꞌbʉi to da ꞌyørcahʉ ran tsꞌo, xín 
ga cospahʉ ran tsꞌante ꞌbʉ ꞌboꞌo 
da zanjʉ. Pɛ ga äfʉ ran jąpi tengu 
thoho i ørcahʉ Oją, bi zoncahʉ di 
ꞌdajʉ rán jąpi. 10 Nguetho ntꞌoꞌtꞌi:

Høntꞌa go toꞌo in nde dim 
ꞌbʉmanho, nɛ da nu yʉ pa xʉn 
ho,

pɛ i jatho da ząm rá jąni nangue 
ran tsꞌo,

nɛ xín da man yʉ fɛhni.
 11 Nɛ da hyɛ a ran tsꞌo, da ꞌyøtꞌ ran 

ho.
Nɛ hin da nde dim ꞌbʉh yʉ́n 

sʉihʉ, pɛ ɛm̨mɛ da hyoni 
ꞌbɛpʉ dí hocpa rá mbʉi rá 
mijąꞌiui.

 12 Nguetho nu ra Hmu in numanho 
ʉ to i øtꞌ ran ho,

nɛ i ømanho ꞌbʉ ja a äpi,
pɛgue da zʉ ʉ øtꞌ ran tsꞌo,

bi ꞌyɛn̨ rá tꞌohni. 13 Pɛ toꞌo maha di 
ʉngahʉ ꞌbʉ dan ɛh̨ya ga øthʉ ran 

ho. 14 Pɛ madagueꞌbʉ ga sähʉ ran ʉ 
ꞌbʉ dí øthʉ ran ho, pɛ gueꞌa manꞌda 
ná tįmhbʉ rán ho Oją a. Janangueꞌa 
hin ga suhʉ ꞌbʉ in nde di pijʉ ʉ 
ꞌda, xín da du ma mbʉihʉ. 15 Pɛ 
høntho gan numansuhʉ ra Cristo 
mbo ma mbʉihʉ, ngue ma Hmuhʉ 
a. Nɛ thocpa thoho dan sähʉ ga 
xihmbʉ ꞌbɛꞌa dí ɛc̨ꞌyɛįhʉ ꞌbʉ ꞌboꞌo 
da ꞌyängahʉ. Pɛ jante thoho ga 
xihmbʉ nɛ gan numansuhʉ ʉ. 16 Nɛ 
thocpa thoho ga øthʉ a di bɛn̨ga 
ma mbʉihʉ Oją. Janangueꞌa da 
mbɛꞌtsꞌ yʉ́ sä toꞌo di cꞌąmanꞌʉ ran 
ho dí øthʉ ꞌbʉ dí tɛnhdʉ ra Cristo. 
17

 Nguetho manꞌda xʉn ho ꞌbʉ gueꞌa 
ran ho ná sähʉ ran ʉnbi, ꞌbʉ da nde 
Oją, xínda gueꞌbʉ ga sähʉ ran ʉnbi 
nangue ma tsꞌoqui zɛhɛhʉ. 18 Nɛꞌa 
ra Cristo bin ʉnbi, nɛ njąmꞌbʉ bi 
ꞌyøtꞌ yʉ tsꞌoqui. Pɛ nꞌdandį thoho 
bi du nangue ma tsꞌoquihʉ, guejʉ 
dyʉ tsꞌomꞌbäihʉ, nguetho bi nde da 
zixcahʉ bʉ bí ꞌbʉ Oją. Nɛ majuąni 
bi tho rá ngøcꞌyɛį, pɛ nu rá mbʉi 
guextaꞌa mi ꞌbʉi. 19 Nɛ nu rá mbʉi 
ra Cristo ꞌbʉ mi du, bi mba bi zop yʉ́ 
mbʉi ʉ xʉn du ngue ofädi. 20 Ngue 
yʉ́ mbʉi yʉ jąꞌi nangue ʉ ngue him 
bi ꞌyɛc̨ꞌyɛį Oją ꞌbʉ mayaꞌbʉ thoho. 
Pɛ Oją mi tøꞌmi xtá ꞌyɛc̨ꞌyɛį gätho 
ní ꞌyøtꞌ ra barco ra Noé. Guepʉ bi 
zä bin yąn ʉ zi hyąto njąꞌi thoho, bi 
bong ꞌbʉ min ja ran tsꞌɛmbi, nangue 
ra dehe ra dąmbʉntꞌi. 21 Nɛ nu ran 
xixyą nam bøni, nɛjʉ dám pomhbʉ 
ran tsꞌɛmbi nangue bi dąmbɛn̨i ra 
Jesucristo. Nɛ nu ran xixyą hinguin 
nde da ma ngue i pa mꞌbeꞌtꞌe ma 
jąꞌihʉ ngue ra häi, pɛ nam bøni dí 
äfʉ Oją di hoga ma mbʉihʉ. 22 Nɛ 
nuya, nu ra Jesucristo bi mba 
mahɛt̨sꞌi, darbʉ di mandaui bʉ ja rá 

tsꞌɛdi Oją. Nɛ nuꞌʉ gätho yʉ tsꞌɛdi i 
ꞌbʉi i su a ra Cristo, nguetho høntꞌa 
i ja rá tsꞌɛdi xinda gueꞌʉ yʉ́m ꞌbɛhni 
Oją mahɛt̨sꞌi nɛ yʉ zįthu.

Dan darbahʉ rá mate Oją

4  Mꞌbɛtꞌo thoho dan sähʉ din 
ʉnba ma ngøcꞌyɛįhʉ tengu ra 

Cristo, nɛ gueꞌa ní täc yʉ tsꞌoqui 
a. Nguetho nuꞌa to bin ʉnba rá 
ngøcꞌyɛį, him man da nde yʉ 
tsꞌoqui a. 2 Nɛ gätho miꞌda yʉ pa 
dí ꞌbʉhmbʉ ua ja ra ximhäi, hin 
dám ꞌbʉhmbʉ nangue ma pähä 
zɛhɛhʉ, pɛ dam ꞌbʉhmbʉ ga øthʉ 
rá pähä Oją. 3 Dá xøtꞌa dá øthʉ rán 
tꞌøtꞌe ra ximhäi, midí hohʉ ran 
ꞌyomtꞌɛn̨i, nɛ mi øtꞌ ma pähä zɛhɛhʉ, 
nɛ mi minhdʉ, nɛ madín sixhʉ bʉ 
ja yʉ calle nɛ mi mbahmbʉ bʉ, nɛ 
dám munshʉ bʉ dám minhdʉ, nɛ 
mi thąndehʉ yʉ pøte, pɛgue Oją 
him bi zänni ga thąndehʉ ʉ. 4 Nɛ 
nuꞌʉ ꞌbʉcua ja ra ximhäi hingui 
sä da bądi hanja hin dí øthʉ ran 
tonto tengu i øtꞌʉ, janangueꞌa i 
sanjʉ ʉ ya. 5 Pɛ Oją di ʉnba ʉ to i 
sanjʉ, nguetho di juąnba Oją ʉ ꞌbʉi 
nɛꞌʉ xʉn du. 6 Nɛ nu yʉ jąꞌi xʉn du 
ya, bi sih ran ho maꞌdaꞌyo ꞌbʉ mi 
ꞌbʉi, ngueꞌa í zä bi un Oją ra te yʉ́ 
mbʉi ʉ, madagueꞌbʉ ya xʉn du yʉ́ 
ngøcꞌyɛį. Nɛ gueꞌa rán säui nangue 
yʉ́ tsꞌoqui, nangue gätho yʉ jąꞌi i 
tu. 7 Nuya bi zøn ra pa ran zɛgui. 
Janangueꞌa dan ꞌyomfɛn̨ihʉ xʉn ho, 
nɛ ga sąmzɛhɛ ma mbʉihʉ, ngue da 
zä thocpa thoho dan yąhʉ Oją bʉya. 
8

 Nɛ mꞌbɛtꞌo thoho ga øthʉ ngue 
ɛm̨mɛ dan huɛj̨ʉ nꞌda ngu nꞌdajʉ. 
Nguetho nuꞌa toꞌo ja rán huɛc̨ate, 
di punba rá tsꞌoqui rá mijąꞌiui, 
madagueꞌbʉ xʉn ngu yʉ́ tsꞌoqui. 

9
 Dan säyabahʉ nꞌda ngu nꞌdajʉ bʉ 

ja ma ngumhbʉ nangue ma pähä 
zɛhɛhʉ. 10 Nɛ ꞌda dám fäxtahʉ 
nꞌda ngu nꞌdajʉ nangue rá ꞌbɛfi 
Oją ꞌdahma ꞌdanꞌyo bin ꞌdajʉ, gue 
dan darbahʉ a rá mate Oją ꞌdahma 
ꞌdanꞌyo ngue dá hąmhbʉ. 11 Nɛ nu 
to bin tꞌun ra ꞌbɛfi da mampꞌa rám 
hman Oją, da ma tenguꞌbʉ da guesɛ 
Oją da ma. Nu to bin tꞌun ra ꞌbɛfi da 
mbäxꞌʉ miꞌda, da mbätsꞌi nangue ra 
tsꞌɛdi xʉn ho bi unꞌna Oją. Ngueꞌa 
da nde dí ꞌyɛs̨pa Oją a ꞌbɛꞌa gätho 
øtꞌe, nangue dí tɛnhdʉ ra Jesucristo, 
nuꞌa mixte thoho, nɛ i ja rá tsꞌɛdi 
gätho yʉ pa maząi.

Gan nuhʉ ran ʉnbi nangue 
dí tɛnhdʉ ra Cristo

12
 Ma zi cuꞌahʉ, hin ga hyonya 

thohohʉ ꞌbʉ i tsꞌäjʉ yʉn ʉnbi 
ntsꞌɛdi, nɛ hin ga ɛm̨hbʉ, hague 
in ja a ya. 13 Pɛ dan johya thohohʉ, 
nguetho dí comhbʉ yʉ́n ʉnbi ra 
Cristo. Nɛ nuꞌbʉ bi nɛqui xʉn ho rá 
tsꞌɛdi, manꞌda xʉn ngu ran johya 
gan nuhʉ bʉya. 14 Nuꞌbʉ pa ma ʉgui 
gahʉ nangue dí tɛnhdʉ ra Cristo, pɛ 
mająpi gahʉ, nguetho mixte thoho 
rá tsꞌɛdi rá Hogandąhi Oją dín nuhʉ 
bʉya. Nɛ madagueꞌbʉ di ʉcpa ra 
Cristo ʉ ꞌda, pɛ nujʉ dí ɛs̨pahʉ a. 
15

 Pɛ nuꞌbʉ gan hotehʉ nɛ gam pɛh̨ʉ, 
ogue nꞌda ran tsꞌo ga øthʉ, ogue sä 
dan thįnthʉ ꞌbɛꞌa øtꞌ ma mijąꞌihʉ, 
ga pɛꞌtsꞌ ma sähʉ ꞌbʉ, nɛ gan nuhʉ 
ran ʉnbi nangue a ra tsꞌoqui dá 
øthʉ. 16 Pɛ nuꞌbʉ dín nuhʉ ran ʉnbi 
nangue dí tɛnhdʉ ra Cristo, hin 
ga pɛꞌtsꞌ ma sähʉ ꞌbʉ. Pɛ ga ɛm̨fʉ 
jamadi Oją, ngue dí pąhmbʉ ngue 
dí tɛnhdʉ ra Cristo. 17 Nguetho 
bi zøn ra pa ya di dʉꞌmi øtꞌ rán 

tsꞌɛmbi Oją. Pɛ rá mbʉdi thoho 
gahʉ i ørcahʉ ran tsꞌɛmbi, ngue yʉ́ 
tꞌʉhni gahʉ a. Pɛ tsꞌʉtho dín nuhʉ. 
Pɛ nuꞌʉ hingui ɛc̨ꞌyɛį rám hman Oją, 
xʉn ngu ꞌbɛꞌa gä da nu ʉ ꞌbʉ bi zøn 
ra pa da ꞌyøtꞌe xʉn ho rán tsꞌɛmbi 
Oją. 18 Nɛ ɛm̨mɛ xʉn ngu yʉn ʉnbi 
gan nuhʉ bʉ dí pøjʉ Oją, ngue dyʉ 
ꞌyɛc̨ꞌyɛįhʉ, nguetho jaꞌbʉ nꞌdandį 
hin dí øhmbʉ a i xijʉ. Nɛ ꞌbʉh 
miꞌda ꞌbe xíngui tsꞌʉ nde da ꞌyøde, 
nɛ i san Oją. Nɛ nuꞌʉ hin da zä dim 
pø ʉ. 19 Janangueꞌa nuꞌbʉ dí sähʉ 
yʉn ʉnbi bi zängahʉ Oją, pɛ ga däh 
ma mbʉihʉ Oją di jamansujʉ. Nɛ 
njąmꞌbʉ da hyɛgahʉ, nguetho gueꞌa 
bi ꞌdajʉ ra te. Nɛ ga thoqui ga øthʉ 
ran ho.

Di jamansu yʉ́ dɛꞌyo Oją ʉ yʉ ngʉrbi

5  Nuya nꞌda ram hma dí xiꞌahʉ, 
yʉ́ ngʉrbi ahʉ yʉ ꞌyɛc̨ꞌyɛį. 

Nɛcä drá ngʉrbigä, dá nusɛ ra 
Cristo ꞌbʉ mi du, nɛcä ga comhbʉ 
ran jąpi din ꞌdajʉ mꞌbɛjua. 2 Ma 
mi ngʉrbi ahʉ dyʉ mbändɛꞌyohʉ, 
dí xiꞌahʉ ya, jatho ga jamansuhʉ 
yʉ́ dɛꞌyo Oją, nguetho ꞌyo ma 
güɛndahʉ ga jamansuhʉ ʉ. Nɛ 
hin gam bɛm̨hbʉ i tꞌørcahʉ tsꞌɛdi, 
pɛgue gam bɛm̨hbʉ ma pähä 
zɛhɛhʉ ga øthʉ. Nɛ hin nangue a 
din jurgahʉ ngue dyʉ ngʉrbihʉ, pɛ 
nangue a dín numanho sɛhʉ a. 3 Nɛ 
hin ga sʉthohʉ yʉ́ tꞌʉhni Oją hapʉ 
dí ꞌbʉhmbʉ nꞌda ngu nꞌdajʉ, pɛ 
janate tho ga uthʉ ra ꞌyu nangue 
man tꞌøtꞌe zɛhɛhʉ. 4 Nɛ nuꞌbʉ bi 
nɛqui ma Hmuhʉ dyʉ́ mbändɛꞌyohʉ, 
di ꞌdajʉ ran jąpi ngue ga tąhmbʉ, 
ngue hin jąmꞌbʉ din thegue. 
5

 Ngutho ahʉ man ꞌyohʉ ahʉ, dami 
ꞌyɛc̨ꞌyɛįhʉ ꞌbɛꞌa im man yʉ dącꞌyɛį 

ngue ni ngʉrbihʉ. Nɛ gätho ahʉ 
gan umhbʉ da si ahʉ nꞌda ngu nꞌda 
ahʉ. Nɛ njąmꞌbʉ gan ꞌyɛz̨ɛhɛhʉ, 
nguetho:

Da zʉ Oją a din ꞌyɛt̨sꞌi,
pɛ di un rá mate a toꞌo hin din 

ꞌyɛt̨sꞌi.
6

 Janangueꞌa ga øthʉ ngue hinꞌyʉ 
ma tsꞌɛdi zɛhɛhʉ bʉ ja rá hmi Oją, 
gam bɛm̨hbʉ høntꞌa ja rá tsꞌɛdi 
xínda guejʉ. Janangueꞌa da ꞌyɛs̨ca 
zɛhɛhʉ Oją ꞌbʉ bi zøn ra pa. 7 Nɛ ga 
xihmbʉ Oją gätho ma dumbʉihʉ, 
nguetho di jamansujʉ a. 8 Damín 
äthąhʉ xʉn ho, ngue damím 
fähmbʉ, nguetho nu man sʉihʉ ra 
zįthu i ꞌyo ua, tengu nꞌda ra zate 
i ꞌyo, in cuɛ, i honi toꞌo da za. 9 Pɛ 
dami sʉhmbʉ a ra zįthu nangue 
rá tsꞌɛdi Oją guí ɛc̨ꞌyɛįhʉ. Nɛ gam 
bɛm̨hbʉ ngue nꞌdatꞌʉ yʉn ʉnbi dín 
nuhʉ ma miꞌyɛc̨ꞌyɛįhʉ ngue gätho 
ra ximhäi. 10 Pɛ nu Oją ɛm̨mɛ xʉn 
ngu rá mate, bi zoncahʉ ga comhbʉ 
rá tsꞌɛdi mixte gätho yʉ pa maząi, 
nangue dí ꞌbʉhmbʉ ra Cristo. Pɛ 
mꞌbɛtꞌo thoho dan ʉnbahʉ tsꞌʉ, 
ngue di hoga ma mbʉihʉ Oją, nɛ di 
hąt ra tsꞌɛdi ma mbʉihʉ, nɛ di jajʉ 
dan ząmhbʉ xʉn ho bʉ. 11 Nu Oją 
nte hɛm̨bi, gätho da zä da ꞌyøtꞌe, 
gätho yʉ pa maząi. Nɛ gueꞌa gam 
bɛm̨hbʉ a ya.

Rán zɛgui ran zɛngua
12

 Dí pɛnhꞌnahʉ ra søcuą i ja 
ua, ngue da gąx a ra Silas, nuna 
nꞌda ma cuhʉ ngue da zä ga 
ɛc̨ꞌyɛįhʉ a man a. Nuna ra søcuą 
ja ua, hingui ngu ꞌbɛꞌa ma, nꞌda 
ran zofo thoho, nɛ dí xiꞌahʉ 
majuąni rá mate Oją a guí tɛnhdʉ. 
Janangueꞌa damín ząmhbʉ bʉ. 13 I 

pɛnhꞌnahʉ ran zɛngua ni cuhʉ i 
ꞌbʉcua Babilonia, nthahni nangue 
Oją, tengu ahʉ. Nɛhna ra Xuua 
Marcos di zɛngua ahʉ, tenguꞌbʉ 
ma tsꞌʉntꞌʉ na. 14 Nɛ ząi gan 

zohmbʉ nꞌda ngu nꞌda ahʉ nangue 
ran huɛc̨ate. Nɛ dín nde da hyu 
ni mbʉihʉ nangue guí tɛnhdʉ ra 
Cristo. Nɛ gueꞌa gam bɛm̨hbʉ a ya. 
Høntꞌa dí xiꞌahʉ ya. 

Ran zɛngua

1  Nugä dra Simón Pedrogä, rá 
ꞌyɛh̨ɛg̨ä ra Jesucristo, nɛ ma 

ꞌbäigäꞌbe a. Dí pɛnhꞌnahʉ ra søcuą 
ja ua, ngue gätho nꞌdatꞌa dí ɛc̨ꞌyɛįhʉ 
a bi zängahʉ Oją. Nɛ ꞌda nan 
zimanhogdahʉ Oją, nguetho ꞌda í 
hoga thohohʉ ra Jesucristo, nuꞌa 
ma Ojąhʉ a nɛ mam pørpatehʉ a. 
2

 Dí äp Oją manꞌda gui pąhmbʉ a, 
nɛ ma Hmuhʉ ra Jesús. Nɛ manꞌda 
gui hyąmhbʉ rá mate, nɛ manꞌda da 
hyu ni mbʉihʉ bʉya.

Nu Oją i ørcahʉ dan jahʉ tengu a
3

 Nu rá tsꞌɛdi Oją bi ꞌdajʉ ꞌbɛꞌa 
gätho ga homhbʉ ngue dam 
ꞌbʉhmbʉ ra ꞌdaꞌyomꞌbʉi, janangueꞌa 
bi zä bʉ dá tɛnhdʉ Oją. Nguetho dá 
pąhmbʉ a bi zoncahʉ ꞌdarbʉ dam 
ꞌbʉhmbʉ bʉ bí ja rá tsꞌɛdi mixte. 
4

 Nɛ nangue rá tsꞌɛdi i ørcahʉ ran 
ho mixte thoho ngue mím ma, 
nguetho i ørcahʉ dan jahʉ tengu 
a, ngue in yąnjʉ bʉ ja rá tsꞌoꞌyu ra 
ximhäi i øtꞌ ran tsꞌiyate. 5 Nɛ nuꞌbʉ 
dí pąhmbʉ in yąnjʉ Oją nangue 
ra tsꞌoꞌyu, ɛm̨mɛ ga hądumbʉihʉ 
ga øthʉ ꞌbɛꞌa mangua ꞌbʉ. Ya dí 

ɛc̨ꞌyɛįhʉ rá mate bi hogahʉ. Pɛ 
hinga høntꞌa, nuya ga øthʉ yʉ 
hogantꞌøtꞌe. Nɛ hinga høntꞌa ga 
øthʉ yʉ hogan tꞌøtꞌe, pɛ manꞌda ga 
homhbʉ dan xähmbʉ ga pąhmbʉ 
rá ꞌyu Oją. 6 Nɛ hinga høntꞌa dan 
xähmbʉ rá ꞌyu Oją, pɛ manꞌda ga 
sąmzɛhɛ ma mbʉihʉ. Nɛ hinga 
høntꞌa ga sąmzɛhɛ ma mbʉihʉ, nɛ 
manꞌda ga sɛthʉ. Nɛ hinga høntꞌa 
ga sɛthʉ, nɛ manꞌda høntꞌa Oją gam 
bɛm̨hbʉ. 7 Nɛ hinga høntꞌa ga øthʉ 
ngue gam bɛm̨hbʉ Oją, nɛ manꞌda 
ga fäx ma mi ꞌyɛc̨ꞌyɛįhʉ. Nɛ hinga 
høntꞌa ga fäx ma mi ꞌyɛc̨ꞌyɛįhʉ, nɛ 
manꞌda ga huɛj̨ʉ gätho yʉ jąꞌi. 8 Nɛ 
nuꞌbʉ ɛm̨mɛ ga humbi ga øthʉ ʉ 
im mangua, dyʉ hoga mbɛfi gahʉ 
a ma Hmuhʉ ꞌbʉ, nɛ da zä ga fäx 
ma mi jąꞌihʉ bʉya, nguetho dí 
pąh ma Hmuhʉ ra Jesucristo. 9 Pɛ 
nuꞌbʉ hin ga øthʉ ʉ im mangua, 
hin dí cʉthʉ xʉn ho ran nɛqui ma 
mbʉihʉ ꞌbʉ. Nguetho dí pumbɛn̨i 
thohʉ ngue mꞌbeꞌtꞌe ma mbʉihʉ 
nangue yʉ tsꞌoqui mi øthʉ. 10 Pɛ ma 
zi cuꞌahʉ, ɛm̨mɛ ga hądumbʉihʉ 
ga uhmbʉ ngue yʉ́ thahni gahʉ 
Oją, ngue bi zoncahʉ a. Nɛ nuꞌbʉ 
din jabʉ ga øthʉ, hin hapʉ ga tąnjʉ 

ꞌbʉ. 11 Nɛ din johya Oją ꞌbʉ dá cʉthʉ 
bʉ di manda rá tsꞌɛdi maząi a ma 
Yąntehʉ ma Hmuhʉ ra Jesucristo 
bʉya. 12 Janangueꞌa thocpa thoho 
dín nde ga bɛn̨ꞌnahʉ na mangua, 
madagueꞌbʉ guí pąhmahʉ a, nɛ 
guí ząnthʉ bʉ ja ram hma majuąni 
ngue bi si ahʉ. 13 Pɛ manꞌda xʉn ho 
ꞌbʉ ga thoqui ga ꞌyomfɛn̨i ahʉ, ngue 
gätho yʉ pa dí ꞌbʉcä ua gätho ma 
ngøcꞌyɛį, ga ja ahʉ guim bɛm̨hhʉ 
a dá xiꞌahʉ. 14 Nguetho mitsꞌʉtho 
da zøn ra pa ngue ga soh ma 
ngøcꞌyɛį, ngubʉ bi xicä ma Hmuhʉ 
ra Jesucristo. 15 Janangue ɛm̨mɛ 
dí humbi dí xiꞌahʉ, nꞌdamhma 
thocpa thoho guim bɛm̨hbʉ a ꞌbʉ 
dá mbagä.

Dá nuhe rá tsꞌɛdi mixte ra 
Cristo ngue ma däsɛhe

16
 Nugä xtá xiꞌahʉ nangue rá 

tsꞌɛdi ma Hmuhʉ ra Jesucristo, din 
ja ꞌbʉ bá ɛc̨ua mahønꞌa a. Hinga 
ngu miꞌda yʉ jąꞌi im bɛn̨sɛ ꞌda yʉ 
cuento ngue ní hyätꞌa nꞌda. Pɛ 
nuꞌa dá nuhe, gueꞌa dím mamhbe 
a. Nɛ gueꞌa xtá xiꞌahʉ a, nguetho 
dá nusɛhe rá tsꞌɛdi mixte ra Cristo 
ngue ma däsɛhe. 17 Gueꞌbʉ má 
øhmbe nꞌdandį rá nde Oją bí ꞌyɛh̨ 
mahɛt̨sꞌi mixte thoho, nɛ gueꞌa í 
ꞌyɛs̨pa a rá Tsꞌʉntꞌʉ ꞌbʉ mi ꞌyɛn̨a: 
“Guehna ma Tsꞌʉntꞌʉgä na, ngue 
ɛm̨mɛ dadí huɛc̨ä na, nɛ ní hyu ma 
mbʉi na,” bi ꞌyɛn̨ Oją. Nɛ bi japi 
ɛm̨mɛ bi nɛcthoho. 18 Nɛ majuąni dá 
øhmbe rá nde Oją bí ꞌyɛh̨ mahɛt̨sꞌi, 
nguetho ꞌdarbʉ mi ꞌbʉhmbe ra 
Jesucristo bʉ ja ra tꞌøhø guepʉ 
bin yą. 19 Janangueꞌa manꞌda 
da zä ga pąhmbʉ majuąni a mi 
hmam bʉ ja yʉ́ søcuą yʉ pøngahyą 

mayaꞌbʉ, ngue mi ma nangue ra 
Cristo ba ɛh̨ɛ,̨ nɛ din ja rá tsꞌɛdi 
mixte. Nɛ nu ram hma man tꞌoꞌtꞌi, 
xʉn ho ꞌbʉ thocpa thoho ga honi 
ga pąhmbʉ, tenguꞌbʉ ra nyotꞌi di 
yotꞌua ja ra ꞌbɛxui, gueꞌbʉ go bi 
zøn ra pa ngue da mbʉdi gan nuhʉ 
yʉ hmɛpya ngue udi ya ba ɛp̨ʉ ra 
Hmu, ga pąhmbʉ xʉn ho ꞌbɛꞌa man 
tꞌoꞌtꞌi bʉya. 20 Nɛ mꞌbɛtꞌo thoho ga 
pąhmbʉ ngue xínga nꞌda ra jąꞌi sä 
da bąsɛ nꞌda rá tꞌohni Oją ꞌbʉ hin 
nangue a rá Hogandąhi di zɛdi. 
21

 Nguetho nuꞌʉ yʉ́ pøngahyą Oją 
maꞌueque yʉ́ mbʉi, him bi bɛn̨sɛ 
a ram hma bi ꞌyoꞌtꞌʉ, pɛ guesɛ a 
rá Hogandąhi Oją bi bɛn̨bi ꞌbɛꞌa bi 
ꞌyoꞌtꞌ ꞌbʉ mi ꞌyoꞌtꞌ rám hman Oją ʉ.

Dim ꞌbʉh yʉ hyäte xänbate

2  Nɛ mi ꞌbʉhmbʉ ꞌda yʉ 
hyäte pøngahyą yʉ jąꞌi 

israel mayaꞌbʉ, ngutho ahʉ, gam 
ꞌbʉhmbʉ ꞌda yʉ hyäte xänbate. Nɛ 
yʉ ząndate tho, nguetho di cʉꞌtꞌ 
yʉ́m hmansɛ ꞌbʉ im man rám hman 
Oją. Nɛ nangue ʉ yʉ́m hma dím 
ꞌbɛꞌa nꞌda ʉ. Nɛ hingui ørpa rá pähä 
a ra Hmu ngue bi gurba yʉ́ tsꞌoqui. 
Janangue a ją xʉn dąmbɛn̨i, ya 
xím ꞌbɛdi. 2 Nɛ xʉn ngu da dɛnꞌna 
dí ꞌyøtꞌ yʉ́ pähäzɛhɛ ʉ yʉ hyäte 
xänbate. Janangue da mba nthenni 
thoho a ra ꞌyu majuąni. 3 Nɛ ɛm̨mɛ 
da nde da hyä ahʉ nangue yʉm 
hma mahotho, nguetho da nde 
gui juthʉ ʉ. Pɛ ya mayaꞌbʉ thoho 
bi tsꞌänni da nu yʉn ʉnbi ʉ, tengu 
øtꞌʉ, nɛ guehma da nu nguetho 
hingui pa ma pumbɛn̨i ꞌbɛꞌa da nu. 
4

 Nguetho xínga gueꞌʉ yʉ́m ꞌbɛhni 
Oją mahɛt̨sꞌi bi yąm ꞌbʉ mi ꞌyøtꞌ ra 
tsꞌoqui. Nɛꞌʉ bi hyøtpʉ ja ra ꞌbɛxui, 

2 PEDRO 1 ,  2

El Nuevo Testamento en el Otomí de la Sierra © La Liga Bíblica 1974, 1999, 2009



448

bi dątꞌi con yʉ cadena, guepʉ bi 
gotꞌʉ, da dømpꞌʉ ran juąnbi. 5 Nɛ 
xím bi yąn yʉ jąꞌi ꞌbʉ mayaꞌbʉ a 
Oją, hinda høntꞌa ra Noé, ngue bi 
ꞌyɛc̨ꞌyɛį Oją, nɛ bi xih yʉ jąꞌi xtá 
ꞌyøtꞌ ran ho. Nɛ høntꞌʉ yotonjąꞌi min 
ꞌyohʉ ra Noé bi yąn Oją ꞌbʉ mam 
bá pɛnh ra ꞌye, bin ja ra dąmbʉntꞌi 
gätho ra ximhäi nangue ʉ yʉ 
tsꞌomꞌbäi mi ꞌbʉi. 6 Ximangutho a 
ra hnini Sodoma nɛ Gomorra, bi nu 
ran tsꞌɛmbi nɛ bi gohi bim ꞌbospi 
ʉ. Janangueꞌa nu Oją i urcahʉ ꞌbɛꞌa 
din jap ʉ yʉ jąꞌi hinguin nde da dɛn 
Oją. 7 Pɛ bi yąn a ra Lot ra hocjąꞌi 
a. Nɛ nuꞌa ɛm̨mɛ madin xømbʉi 
nangue ʉ yʉ́n tꞌøtꞌe ʉ mi sänzɛhɛ 
ꞌbɛꞌa mi øtꞌe. 8 Nɛ ɛm̨mɛ madi ʉnba 
rá mbʉi a ra hocjąꞌi, nguetho 
nꞌdapa ngu nꞌdapa min nu yʉ́n 
tꞌøtꞌe xʉn tsꞌo nɛ mi øh yʉ́ tsꞌore 
ꞌbʉ ꞌdarbʉ mi ꞌbʉhmbʉ bʉ ra hnini 
Sodoma. 9 Janangueꞌa dí pąhmbʉ ja 
rá tsꞌɛdi Oją i färpa yʉ́ mbʉi ʉ toꞌo 
mbɛn̨ Oją, hin da ꞌyøtꞌe tengu øtꞌ yʉ 
tsꞌomꞌbäi ꞌbʉ ꞌdarbʉ i ꞌbʉhmbʉ. Nɛ i 
ja rá tsꞌɛdi Oją da gorbʉ ja ran ʉnbi 
ʉ yʉ tsꞌomꞌbäi, nɛ ya in nu ya gätho 
yʉ pa tømpꞌʉ ran juąnbi ʉ. 10 Nɛ 
nuꞌʉ ꞌda i ørpa yʉ́ pähä yʉ́ ngøcꞌyɛį, 
manꞌda da nu ran ʉnbi ʉ. Pɛ di 
tsꞌon yʉ́ mbʉi ngue i øzɛhɛ yʉ́ pähä 
zɛhɛ, nɛ i san ma Hmuhʉ ra Cristo. 
Nuꞌʉ yʉ zambʉi ʉ, nɛ yʉn ꞌyɛt̨sꞌi ʉ, i 
thenda ʉ toꞌo ja yʉ́n tꞌɛd̨i, nɛ hingui 
su. 11 Pɛ nu yʉ́m ꞌbɛhni Oją mahɛt̨sꞌi 
manꞌda i ja yʉ́ tsꞌɛdi nɛ yʉ́n tꞌɛd̨i 
xinda gueꞌʉ yʉn ꞌyohʉ i sante, pɛ i 
su di cospa ran tsꞌante ʉ go i sante, 
nguepʉ ja rá hmi Oją. 12 Tengu 
yʉ zuꞌuɛ ̨i ꞌbʉcua ja ra ximhäi, i 
tsꞌänba ʉ ngue da fɛntꞌi nɛ ma zä 
dim ꞌbɛdi, nɛ ngutho ʉ yʉ hyäte 

xänbate. Nɛ i sani ꞌbɛꞌa hingui 
pądi. Nɛ nuꞌbʉ bi du, høntꞌa ran 
ʉnbi maząi da nu. 13 I øtꞌ ran tsꞌo, 
pɛ høntꞌa ran ʉnbi da dąhą. Nɛ im 
bɛn̨i ngue ran johya ꞌbʉ di thocꞌa 
ní ꞌyøtꞌ yʉ́ pähä zɛhɛ gä ra pa. Nɛ 
nuꞌʉ tengu yʉn tsꞌoni nɛ yʉ mbɛdi 
bʉ guidím pɛtihʉ, nguetho di johya 
i øtꞌ yʉ́ pähäzɛhɛ ꞌbʉ guí sihmɛhʉ 
ʉ. 14 Nɛ høntꞌa ran ꞌyomtꞌɛn̨i im 
bɛm̨ ꞌbʉ i hand yʉ xisu, nɛ njąmꞌbʉ 
sä da ꞌyɛꞌtsꞌ yʉ́ tsꞌoqui. I hätꞌʉ ꞌda 
hinga na ɛc̨ꞌyɛį xʉn ho, nguetho 
nuꞌʉ thocpa thoho yʉ ziyate. Pɛ Oją 
di ʉnba ʉ. 15 Nguetho bi zoh ra ꞌyu 
xʉn juąni, bi mbasɛ bʉ maꞌueni. 
Nɛ i tɛn ra ꞌyu mi tɛn ra pøngahyą 
Balaam, rá tsꞌʉntꞌʉ a ra Beor, nuꞌa 
ɛm̨mɛ madí ho din juꞌtꞌi nangue yʉ 
tsꞌoqui mi øtꞌe. 16 Pɛ bi hɛcpa Oją 
ꞌbʉ nꞌdandį, ngue bi japi bin yą rá 
fani hingui sä din yą. Pɛ bin yą rá 
fani ngue bi hɛcpa a ra pøngahyą, 
ngue hin da ꞌyøtꞌa ra tsꞌoqui mi 
ɛn̨a xtá ꞌyøtꞌe. 17 Pɛ nuya yʉ hyäte 
ya, tengu nꞌda ra hyądo ɛn̨a i po bʉ 
ra dehe, pɛ nte po bʉ. Nɛ tengu yʉ 
güi i tuxta ran dąhi, sä ɛn̨a din ꞌye. 
Nɛ ntsꞌänni ra ꞌbɛxui manꞌda xʉm 
pothi da nu ʉ, tengu ʉ, gätho yʉ 
pa maząi. 18 Nguetho ɛm̨mɛ xʉ ngu 
ꞌbɛꞌa ma, pɛ hinꞌyʉ ꞌbɛꞌa nam bøni. 
Nɛ i hät yʉ jąꞌi mi ɛn̨a xtá ꞌuepʉ ja 
ra tsꞌoꞌyu. Nɛ xø i xifi dá ꞌyøthʉ yʉ 
tsꞌoqui, nɛ ɛm̨mɛ da ꞌyørpa yʉ́ pähä 
yʉ́ ngøcꞌyɛį, nɛ im bɛn̨i nte din japi. 
19

 Nɛ i xifi, mathøgue thoho ahʉ, 
njon da ząmp ahʉ ꞌbʉ gui tɛngahe, 
sä ɛn̨a. Pɛ i fɛhni ʉ, nguetho guesɛ 
ʉ i sąm ra zįthu ʉ. Nguetho nuꞌbʉ bi 
dąp ra tsꞌoqui nꞌda ra jąꞌi, ya rá ꞌyɛh̨ɛ ̨
ra zįthu a bʉya, nɛ hingui sä da 
mba mathøgue nangue yʉ́ tsꞌoqui. 

20
 Nguetho nuꞌbʉ nꞌda ra jąꞌi bin 

yąni nangue rá tsꞌoꞌyu ra ximhäi, 
nangue bin xäh rám hma ma 
Hmuhʉ mam pøtehʉ ra Jesucristo, 
pɛ nuꞌbʉ da mbengui mahønꞌa, 
hingui sä da bøm bʉ ja yʉ tsꞌoqui 
mahønꞌa a. Nɛ nubʉya manꞌda xʉn 
tsꞌo da ꞌyøtꞌe xinda gueꞌa mi øtꞌ ꞌbʉ 
him mi pąh ra Cristo. 21 Janangueꞌa 
nuꞌʉ to bi mbenc ꞌbʉ ya mi dʉꞌmi 
da bąꞌa ra hogaꞌyu, manꞌda xʉn 
ho ꞌbʉ hin xtí dʉꞌmi, nguetho bi 
hyɛtho rá hogantꞌɛd̨i Oją ꞌbʉ mi 
sänbi. 22 Nɛ bi ꞌyøtꞌe tengu man 
tꞌoꞌtꞌi: “Tenguꞌbʉ nꞌda ra foꞌyo bi 
zi mahønꞌa yʉ́ tsꞌodi xí zani. Nɛ 
tenguꞌbʉ nꞌda ra tsꞌʉdi bi ꞌyo 
mahønꞌa ra bøhäi ꞌbʉ xín hi.”

Ra Cristo bi ma majuąni 
ba ɛh̨ mahønꞌa

3  Ná yoho na ra søcuą dí 
otꞌahʉ ya, ma zi cuꞌahʉ. Nɛ 

nu gätho yoho yʉ søcuą nꞌdatꞌa 
dím bɛn̨i manꞌda ga bɛn̨ꞌna ni 
hogan ꞌyomfɛn̨ihʉ. 2 Nꞌdamhma 
guim bɛm̨hbʉ ʉ yʉm hma mi ma 
mamꞌbɛtꞌo ʉ yʉ́ pøngahyą Oją. Nɛ 
guim bɛm̨hbʉ mam hmamhbe dá 
xiꞌahe, ma ꞌbäi gähe ma Hmuhʉ 
ra Jesucristo, nɛ ma pørpatehʉ 
a. 3 Mꞌbɛtꞌo thoho ga pąhmbʉ 
ꞌbɛꞌa din ja ꞌbʉ rán zɛgui yʉ 
pa. Di nɛqui ꞌda yʉ ꞌyʉspate da 
denthoho ra ꞌyu majuąni, gueꞌʉ 
ząi øtꞌ yʉ́ pähä zɛhɛ. 4 Nɛ da ꞌyɛn̨a: 

“Hapʉ gán yąhʉ ngue bi xiꞌahʉ ra 
Jesucristo ba ɛh̨ mahønꞌa, nɛ hin 
jąmꞌbʉ i sä ba ɛh̨ɛ.̨ Nɛ gueꞌbʉ go 
mi ꞌbʉ ʉ ndu ma ngʉrba bøtahʉ 
mayaꞌbʉ thoho, guextaꞌa i ja, 
gueꞌbʉ go rá mbʉdi ra ximhäi,” 
da ꞌyɛn̨a. 5 Pɛ nuꞌʉ ꞌda i ɛn̨a, i ɛn̨a 

nguetho di pumbɛn̨i tho ꞌbɛꞌa bin 
ja mayaꞌbʉ, nɛ hinguin nde da 
bądi, ngue bi juah ra ximhäi Oją 
nangue ra dąmbʉntꞌi. Nguetho 
xí ꞌyøtꞌ Oją mahɛt̨sꞌi nɛ ra ximhäi 
nangue rám hma. Nɛ bi japi bi 
bøx pʉ ja ra dehe a ra häi, nɛ 
gueꞌa ra dehe ín ꞌyøtꞌ ra häi. 6 Pɛ 
guetꞌa ra dehe bi juah ra ximhäi 
mi ja, ngue bi mbʉntꞌi. 7 Nɛ nuya 
mahɛt̨sꞌi nɛ ra ximhäi ngue i ja ya, 
Oją i sänni di juadi mahønꞌa. Pɛ 
i tøꞌmi da zøn ra pa ngue bi ma 
ba pɛnh ra sibi ua ja ra häi, gueꞌa 
ran ʉnbi da ꞌyøtꞌa Oją a nangue yʉ 
tsꞌomꞌbäi. 8 Ma zi cuꞌahʉ, hin ga 
pumbɛn̨i thohʉ ngue nuꞌa dí ɛm̨fʉ 
nꞌda mahuąhi njɛya, da zä da ꞌyɛn̨ 
Oją nꞌdapa tho bʉ nam bɛn̨ a, nɛ 
nuꞌa dí ɛm̨fʉ nꞌdapa thoho, da zä 
da ꞌyɛn̨ Oją nꞌda mahuąhi njɛya 
bʉ nam bɛn̨ a. 9 Nɛ hingui dąnhyɛį 
Oją tengu im man i ꞌda, guemhma 
da ꞌyøtꞌe ꞌbɛꞌa bi ma da ꞌyøtꞌe. Pɛ 
i tøgbahʉ Oją da zøni ga coh ma 
mbʉihʉ, nguetho in nde xínga 
nꞌda dam ꞌbɛhmbʉ. 10 Pɛ nuꞌbʉ bá 
ɛh̨ ra Hmu, tenguꞌbʉ ba ɛꞌ̨a nꞌda 
ra bɛ ̨ꞌbʉ bin xui, hinga mfądi 
ꞌbɛꞌa ma ora da zøhø. Nɛ di juadi 
gätho ʉ di nɛqui mahɛt̨sꞌi, ɛm̨mɛ 
din thoni ndøspi, nɛ gätho ꞌbɛꞌa 
i ja da mbʉntꞌi ngue nám pa. Nɛ 
gätho ra häi, nɛ gätho ꞌbɛꞌa bi ꞌyøtꞌ 
yʉ jąꞌi ua ja ra häi, gätho din zø 
ʉ. 11 Janangueꞌa nte man tsꞌo da 
bɛn̨ ma mbʉihʉ, nɛ thocpa thoho 
gan numansuhʉ Oją, nguetho dí 
pąhmbʉ da mbʉntꞌ ra ximhäi ra 
sibi. 12 Nɛ nuya dín dømdahʉ da 
zøn ra pa bi man Oją, ngue da 
ꞌyuh mahɛt̨sꞌi, nɛ dim ꞌbɛdi gätho 
jabʉ. Nɛ din hyɛgui ꞌbɛꞌa gätho i ja 

nangue ra sibi. Nɛ dí xønhdʉ din 
ja nꞌdihi a. 13 Nguetho dí tømdahʉ 
maꞌdaꞌyo mahɛt̨sꞌi nɛ ra ximhäi, 
tengu bi ma majuąni Oją, ngue 
din ząm bʉ ran ho. 14 Janangueꞌa, 
ma zi cuꞌahʉ, nuꞌbʉ dí tømhbʉ 
ngue din ja, ga humbi gan nde 
da numanhojʉ ra Cristo ꞌbʉ bá 
ɛh̨ɛ ̨da ꞌyøtꞌ ran tsꞌʉtꞌabi. Nɛ nte 
man tsꞌoni, nɛ nte man dupate 
da dįngahʉ ꞌbʉ bá ɛh̨ pʉya. 15 Nɛ 
gam bɛm̨hbʉ ngue i sɛt rá mbʉi 
Oją, i tøꞌmi dim pøꞌʉ ꞌbʉcua ja ra 
ximhäi. Tengu thoho bi ꞌyotꞌahʉ 
ma zi cuhʉ ra Pablo nangue rán 
ꞌyomfɛn̨i bi un Oją. 16 Nɛ mbɛ gätho 
yʉ́ søcuą bi ꞌyoꞌtꞌi im ma tengu dí 
otꞌahʉ ya. Pɛ xʉn hɛį da fądi ꞌbɛꞌa 

nam bønꞌi ꞌda yʉm hma bi ꞌyoꞌtꞌa 
ra Pablo. Nɛ ꞌbʉꞌi ꞌda him bin xädi 
nɛ him bin ząm bʉ ja ram hma. 
Janangueꞌa nuꞌbʉ sä im manꞌa 
rá tꞌohni ra Pablo, ogue miꞌda yʉ́ 
tꞌohni Oją, pɛ hinga gueꞌa bʉ na 
hma. Nɛ gueꞌa ím ꞌbɛꞌi ꞌda a. 17 Pɛ 
nuꞌahʉ guí pąhmbʉ ngue ngubʉ 
da ꞌyøtꞌi ꞌda yʉ jąꞌi. Janangueꞌa 
gam fähmbʉ hin da zixꞌahʉ bʉ rá 
ꞌyu Oją gmí ząmhbʉ, guepʉ i yą ʉ 
yʉ jąꞌi i honsɛ yʉ́m hmansɛ. 18 Pɛ 
manꞌda damí pąhmbʉ rá mate 
ma Hmuhʉ ra Jesucristo, nɛ ma 
pørpatehʉ a. Nɛ nuꞌa ga ɛs̨pahʉ a 
ya, nɛ gätho yʉ pa maząi. Nɛ gueꞌa 
gam bɛm̨hbʉ a ya. Høntꞌa dí xiꞌahʉ 
ya. 

Ram Hma ngue di ꞌdajʉ ra ꞌdaꞌyote

1  Nuꞌa mí ꞌbʉ ꞌbʉ rá mbʉdi 
thoho, gueꞌa dá hɛt̨he ma dähe, 

nɛ dá øhmbe a bi ma, nɛ dá nuhe 
xʉn ho, nɛ dá thähmbe ma ꞌyɛh̨e. 
Nɛ gueꞌa ra Jesucristo a, rám Hma 
Oją ngue bi ma di ꞌdajʉ ra ꞌdaꞌyote. 
2

 Nguetho nuꞌa di ꞌdajʉ ra ꞌdaꞌyote 
bin ꞌyusɛ gue bin jąꞌi, nɛ dá nuhe, 
janangueꞌa dí mamhbe majuąni 
a bin ja, nɛ dí xi ahʉ ya gue ząi 
xmí ꞌbʉi nɛ ząi dim ꞌbʉi. Mam bí 
ꞌbʉhmi rá Ta nguetho nꞌdatꞌ Oją a, 
nɛ bin ꞌyusɛ ua dí ꞌbʉhmbʉ. 3 Nɛ 
nuꞌa dá nuhe nɛ dá øhmbe a bi 
ma, gueꞌa dí xi ahe a ya, nꞌdahma 
nɛꞌahʉ gui pąhmhʉ a, nɛ gätho dan 
yąmanhohʉ a ra Ta nɛ rá Tsꞌʉntꞌʉ 
ra Jesucristo. 4 Guehna dí otꞌahʉ 
na ya, nꞌdamhma nɛꞌahʉ din ja ahʉ 
ran johya xʉn ho.

Nu Oją ran Nɛqui a
5

 Nuꞌa Oją ran Nɛqui a, nde da ma 
xʉn hotho a, nɛ hinꞌyʉ ra ꞌbɛxui 
nangueꞌa. Nɛ gueꞌa ram hma bi xije 
ra Jesucristo, nɛ gueꞌa dí xiꞌahʉ a 
ya. 6 Sä dí ɛm̨hbʉ dí yąmanhohʉ ra 
Jesús, pɛ nuꞌbʉ guextaꞌa dí ꞌyohʉ 

bʉ ja ra ꞌbɛxui, dí fɛhnihʉ ꞌbʉ, 
nguetho hín dí øthʉ a rán säui a 
majuąni. 7 Pɛ nuꞌbʉ majuąni dí 
ꞌyohʉ bʉ ja ran nɛqui guepʉ ꞌbʉ 
Oją, hinꞌyʉ ꞌbɛꞌa ga ąhmbʉ bʉ, nɛ 
dí yąmanhohʉ a ꞌbʉ, nɛ nu rá ji ra 
Jesús rá Tsꞌʉntꞌʉ Oją, thocpa thoho 
i thugahʉ gätho ma tsꞌoquihʉ a. 
8

 Pɛ nuꞌbʉ sä dí ɛm̨hbʉ hinꞌyʉ gahʉ 
ra tsꞌoqui, dadín hyäzɛhɛhʉ ꞌbʉ, 
nguetho hin dá cʉꞌtꞌ ma mbʉihʉ 
a majuąni. 9 Pɛ nuꞌbʉ ga mamhbʉ 
ma tsꞌoquihʉ, gue hingui ho dá 
øthʉ, da zä di pungahʉ Oją nangue 
ra Cristo bi gutꞌi, nɛ da mbercahʉ 
gätho ran tsꞌo, tengu mím ma. 10 Pɛ 
nuꞌbʉ sä dí ɛm̨hbʉ hin te dá øthʉ 
yʉ tsꞌoqui, dí nubɛthąnihʉ Oją ꞌbʉ, 
nguetho bi ꞌyɛn̨ Oją gätho bi ꞌyøtꞌ 
yʉ tsꞌoqui. Pɛ xíngui tsꞌʉ dí cʉꞌtꞌ ma 
mbʉihʉ rám hman a ꞌbʉ.

Ma hocpatehʉ a ra Jesucristo

2  Ma zi tꞌʉhni ahʉ gue dyʉ 
ꞌyɛc̨ꞌyɛihʉ, dí otꞌahʉ ra søcuą 

i ja ua, dadí hɛcꞌahʉ hin gui ꞌyøthʉ 
yʉ tsꞌoqui. Pɛ nuꞌbʉ ga øthʉ nꞌda 
ra tsꞌoqui, gue him majuąni dí 
numanhohʉ, pɛ dí ꞌbähmbʉ ma 
Hocpatehʉ din hocpaui bʉ ꞌbʉh 

1 XUUA
Ná nꞌda ra søcuą bi ꞌyoꞌtꞌa rá ꞌbäiui ra Jesucristo ra Xuua

ra Ta, ra Jesucristo, ra Hocjąꞌi 
a. 2 Nguetho guesɛ a ran tꞌunni a 
di hoga ma tsꞌoquihʉ. Nɛ hinga 
høngdahʉ in nde di hogahʉ, pɛ 
gätho yʉ tsꞌoqui ja ua ja ra ximhäi 
in nde di hoqui nangue bi du ra 
Cristo. 3 Nuꞌbʉ majuąni dí øthʉ ʉ 
yʉ́n tꞌɛd̨i Oją, da zä ga pąhmbʉ gue 
dí yąmanhohʉ a bʉya. 4 Pɛ sä ɛn̨ i 
ꞌda: “Dí pącä Oją,” ɛn̨ ʉ, pɛ fɛhni ʉ 
nɛ hingui ørpa yʉ́n tꞌɛd̨i, nɛ hin di 
cʉꞌtꞌ rá mbʉi a majuąni. 5 Pɛ nuꞌbʉ i 
øtꞌa man Oją nꞌda, hinga ndetho bi 
huɛc̨ Oją nꞌda ꞌbʉ, pɛ bi bømanho 
a bi ꞌyørpe. Ga xi ahʉ ya ꞌbɛpʉ 
dán zä ga pąhmbʉ ꞌbʉ majuąni 
dí ꞌbʉhmbʉ a ra Cristo. 6 Nguetho 
nuꞌbʉ ɛn̨ꞌa nꞌda gue i ꞌbʉhmi ra 
Cristo, “jatho ga øtꞌä tengu bi ꞌyøtꞌ 
ra Cristo,” da ꞌyɛn̨sɛ ꞌbʉ. 7 Ma zi cu 
ahʉ, nu ran tꞌɛd̨i dí otꞌahʉ gue dan 
huɛj̨ʉ, him maꞌdaꞌyo a, pɛgue guetꞌa 
ram hma mbʉdi bi sijʉ mayaꞌbʉ, 
ꞌbʉ ra mbʉdi thoho dá pąhmbʉ ra 
Cristo. 8 Pɛgue tengu ꞌbʉ maꞌdaꞌyo 
a, nguetho janaguehya dí øthʉ ya 
tengu bi ꞌyøtꞌ ra Cristo. Nguetho 
bi dʉꞌmi di ꞌuegahʉ ra ꞌbɛxui ma 
mbʉihʉ ra nyotꞌi majuąni. 9 Nuꞌbʉ 
sä ɛn̨ꞌa nꞌda i ꞌbʉpʉ ja ran nɛqui, 
nɛ i san rá cu, pɛ guexta bʉ ja ra 
ꞌbɛxui i ꞌbʉ ꞌbʉ. 10 Nɛ nuꞌa toꞌo di 
huɛc̨ rá cu, bin ząm bʉ ja ran nɛqui 
a, nɛ nuꞌa hin hapʉ da dąncꞌa. 11 Pɛ 
nuꞌa toꞌo san rá cu, i ꞌbʉpʉ ja ra 
ꞌbɛxui a, nɛ i ząm bʉ. Hingui sä 
da bądi ndaꞌa xʉn ho, nguetho bi 
ꞌbɛrpa ran ꞌyomfɛn̨i a ra ꞌbɛxui. 12 Dí 
otꞌahʉ ma zi tꞌʉhni ahʉ, nguetho 
dí pądi xʉ punꞌna ni tsꞌoquihʉ, 
bi hocꞌahʉ ra Cristo. 13 Nɛ nuya 
ꞌda ahʉ dyʉ dącꞌyɛihʉ, dí otꞌahʉ 
nguetho dí pądi guí pąhmbʉ a mí 

ꞌbʉi gueꞌbʉ rá mbʉdi thoho. Nɛ 
ꞌda ahʉ gyʉ tsꞌʉntꞌʉhʉ, dí otꞌahʉ 
nguetho dí pądi gá tąfʉ ra zįthu. 
Nɛ xø dí otꞌahʉ ya gätho ahʉ ma zi 
tꞌʉhni ahʉ, nguetho gätho gahʉ dá 
pąhmbʉ ra Ta. 14 Nɛ xø dí otꞌahʉ, 
dyʉ dącꞌyɛihʉ, nguetho dí pądi 
gá pąhmbʉ a mí ꞌbʉi gueꞌbʉ rá 
mbʉdi thoho. Nɛ xø dí otꞌahʉ gyʉ 
tsꞌʉntꞌʉhʉ, nguetho dí pądi i ja ni 
tsꞌɛdihʉ gá tąfʉ ra zįthu, nangue 
rám hman Oją thocpa thoho guím 
bɛm̨hbʉ. 15 O guídí hohʉ rá pähä ra 
ximhäi, gue hin gui ꞌyøtꞌ ni pähä 
zɛhɛhʉ. Nguetho nuꞌbʉ dadí ho 
ma pähä zɛhɛhʉ, hin dadi hohʉ 
Oją ꞌbʉ. 16 Nguetho nuꞌʉ yʉ́ pähä 
ra ximhäi, gätho him bi zän Oją ʉ, 
ꞌbɛꞌa gä di ho ní ngøcꞌyɛi nꞌda, nɛ ní 
dä nꞌda di ho ꞌbɛꞌa gätho in nu nde 
da mbɛzɛhɛ, nɛꞌbʉ im bɛn̨i jasɛ rán 
ꞌyomfɛn̨i nꞌda. Pɛ nuꞌʉ bi nɛquidą 
ua ja ra ximhäi ʉ tengu ʉ. 17 Pɛ nu 
ra ximhäi ní mba bʉ da guadi, nɛꞌʉ 
yʉ́n ꞌyomfɛn̨i ra ximhäi da guaꞌʉ. 
Pɛ nuꞌʉ ørpa rá pähä Oją, dim 
ꞌbʉmanho gätho yʉ pa maząi.

Ba ɛh̨ rán sʉiui ra Cristo
18

 Ma zi tꞌʉhni ahʉ, rán zɛgui 
ya. Nɛ xtá øhmbʉ ngue di nɛqui 
nꞌda rán sʉiui ra Cristo. Nɛ 
nuya bi mbʉdi bi nɛqui xʉn 
ngu yʉ́ mfätsꞌihʉ a rán sʉiui ra 
Cristo. Janangueꞌa dí pąhmbʉ 
mbɛ rán zɛgui ya. 19 Nɛ gueꞌʉ 
ꞌda xʉm bøngua dí ꞌbʉhmbʉ. Pɛ 
him majuąni ma miꞌyɛc̨ꞌyɛihʉ 
ʉ, nguetho nuꞌbʉ majuąni ma 
cuhʉ ʉ, hin xtá ꞌue ʉ ꞌbʉ. Pɛ bi 
bønꞌʉ janangueꞌa bi ꞌyusɛ gue 
him majuąni ma cuhʉ ʉ gätho 
ʉ bi bøni. 20 Pɛ nu ahʉ bi ꞌdajʉ 

rá Hogandąhi Oją a ra Cristo. 
Janangueꞌa gätho gahʉ dí pąhmbʉ 
ndaꞌa majuąni. 21 Dí otꞌahʉ na, 
pɛ hin dí ɛn̨ꞌi hin guí pąhmbʉ a 
majuąni. Pɛ guí pąhmbʉ a, nɛ guí 
pąhmbʉ hinguin ꞌyoui ra fɛhni 
a majuąni. 22 Nuꞌa gue ɛn̨a hing 
ra Cristo a ra Jesús, ɛ gueꞌa ra 
ngʉrpa fɛhni a, nɛ rán sʉiui Oją 
a, nguetho i ɛn̨a hing rá Tsꞌʉntꞌʉ 
Oją a ra Jesucristo, nɛ xíngui 
ɛc̨ꞌyɛiba a rá Ta bʉya. 23 Nguetho 
nuꞌa toꞌo hingui ɛc̨ꞌyɛi ra Cristo 
rá Tsꞌʉntꞌʉ Oją xínga gueꞌa Oją 
rá Ta i pądi. Pɛ nuꞌa toꞌo ɛc̨ꞌyɛi 
rá Tsꞌʉntꞌʉ nɛꞌa rá Ta i pąrpa a 
bʉya. 24 Nɛ nuꞌa ꞌbɛꞌa gätho dá 
øhmbʉ ra mbʉdi dá pąhmbʉ ra 
Cristo, ga thoqui gam bɛm̨hbʉ 
a. Nguetho nuꞌbʉ dí thoqui dím 
bɛm̨hbʉ a, ząi dí ꞌbʉhmbʉ a ra 
Tsꞌʉntꞌʉ nɛꞌa rá Ta bʉya. 25 Nɛ bi 
xijʉ majuąni di ꞌdajʉ ra ꞌdaꞌyote 
gue i ja ya nɛ njąmꞌbʉ da guadi. 
26

 Guehna dí otꞌahʉ na, nguetho 
ꞌbʉ i ꞌda in nde da hyä ahʉ. 27 Pɛ 
nu ahʉ, nuꞌa rá Hogandąhi bi 
ꞌdajʉ ra Jesucristo bin ząm bʉ ma 
mbʉihʉ a, nɛ guesɛ a i xängahʉ 
gätho ꞌbɛꞌa man Oją. Janangueꞌa 
him mahyoni toꞌo da xängahʉ 
yʉ́n thɛhʉ. Nɛ nuꞌa i xängahʉ rá 
Hogandąhi Oją majuąni a, hing 
ra fɛhni a. Nɛ di bɛn̨gahʉ dan 
ząmhbʉ bʉ ꞌbʉh ra Cristo. 28 Nɛ 
nuya ma zi tꞌʉhni ahʉ, damin 
ząmhbʉ bʉ ꞌbʉh ra Cristo, 
nꞌdamhma dan johyahʉ ꞌbʉ dá 
nuhʉ nɛ hin ga pɛsꞌ ma sähʉ. 
29

 Nuꞌbʉ dí pąhmbʉ gue xʉn ho 
Oją, ngutho ga pąhmbʉ gue bim 
ꞌbʉi maꞌdaꞌyo nangue Oją ʉ toꞌo 
gätho i øtꞌ ran ho.

Yʉ́ tꞌʉhnigahʉ Oją

3  Dyʉ́ ꞌyɛc̨ꞌyɛihʉ, gam bɛm̨hbʉ 
gue ɛm̨mɛ xʉn ngu rán 

huɛc̨ate ra Ta, ngue bi ꞌyøtꞌe ngue 
yʉ́ tꞌʉhnigahʉ a. Janangueꞌa hingui 
pąjʉ ʉ i tɛn ra ximhäi, nguetho 
njąmꞌbʉ mi pą Oją. 2 Ma zi tꞌʉhni 
ahʉ, nuya yʉ́ tꞌʉhnigahʉ Oją. Nɛ 
hinga na urcahʉ hague dán jahʉ 
mꞌbɛjua. Pɛ nuꞌbʉ bi nɛqui ꞌbɛꞌa da 
ꞌyørcahʉ, dí pąhmbʉ dan jahʉ tengu 
ra Cristo, nguetho da zä ga pąhmbʉ 
hague majuąni in ja a ra Cristo. 3 Nɛ 
nꞌda ngu nꞌdajʉ ꞌbʉ dí tømhbʉ dan 
jahʉ tengu ra Cristo, janangueꞌa 
dadín hoc zɛhɛ ma mbʉihʉ, dín 
ndehʉ da gohi xʉn ho tengu ra 
Cristo. 4 Nuꞌa toꞌo øtꞌ ra tsꞌoqui i 
fɛsthoho rán tꞌɛd̨i Oją, nguetho 
nuꞌa ra tsꞌoqui nam bøni ram fɛꞌtsꞌi 
nangue yʉn tꞌɛd̨i. 5 Pɛ dí pąhmbʉ 
bi zøcua ra Cristo gue di ꞌbɛrca ma 
tsꞌoquihʉ. Nɛ nuꞌa ra Cristo hinꞌyʉ 
rá tsꞌoqui a. 6 Nuꞌbʉ ząi ꞌbʉhmi ra 
Cristo nꞌda, hingui nde da ꞌyøtꞌ yʉ 
tsꞌoqui a. Pɛ nuꞌbʉ bin ząm bʉ ja 
yʉ tsꞌoqui nꞌda, njąmꞌbʉ bi cʉꞌtꞌ rá 
mbʉi hague in ja a ra Cristo, nɛ 
njąmꞌbʉ bi ndepe di hocpa rá mbʉi. 
7

 Ma zi tꞌʉhni ahʉ, njon gui jafʉ da 
hyä ahʉ, nguetho høntꞌʉ gue ząi øtꞌ 
ran ho bi mba mahoqui ʉ nɛ xʉn 
ho ʉ tengu ra Cristo. 8 Pɛ nuꞌa ząi øtꞌ 
ran tsꞌo, rá ꞌyɛh̨ɛ ra zįthu a. Nguetho 
nu ra zįthu ząi øtꞌ ra tsꞌoqui gueꞌbʉ 
go rá mbʉdi thoho. Nɛ gueꞌa í zøcua 
ja ra ximhäi rá Tsꞌʉntꞌʉ Oją, gue 
di tsꞌonba rá ꞌbɛfi ra zįthu. 9 Nuꞌʉ 
toꞌo bim ꞌbʉi mahønꞌa nangue Oją, 
hingan ząi øt yʉ tsꞌoqui ʉ, nguetho 
í hyąxta Oją yʉ́ ta gue ra hogambʉi. 
Hingui sä din ząm bʉ ja yʉ tsꞌoqui 

nguetho bim ꞌbʉi mahønꞌa nangue 
Oją. 10 Da zä ga pąhmbʉ ndaꞌʉ yʉ́ 
tꞌʉhni Oją nɛ ndaꞌʉ yʉ́ tꞌʉhni ra 
zįthu. Nguetho nuꞌʉ toꞌo bin ząm bʉ 
ja ra tsꞌoqui, nɛ hin di huɛc̨ yʉ́ cu, 
hing yʉ́ tꞌʉhni Oją ʉ.

Dan huɛj̨ʉ nꞌda ngu nꞌdajʉ
11

 Nguetho guehna ran tꞌɛd̨i bi sijʉ 
ꞌbʉ rá mbʉdi dá pąhmbʉ ra Cristo, 
ngue dan huɛj̨ʉ nꞌda ngu nꞌdajʉ. 
12

 Nɛ hin ga øthʉ a bi ꞌyøtꞌa ra Caín 
gue í hyąxta a rám ꞌbäi ra zįthu nɛ 
bi hyo rán ꞌyohʉ. Hanja ngue bi 
hyo a. Nguetho hingui ho rá mbʉi 
a, janangueꞌa bi hyo rán ꞌyohʉ ngue 
xʉn ho rá mbʉi a. 13 Janangueꞌa, ma 
zi cu ahʉ, hin ga hyonya thohohʉ 
ngueꞌbʉ di ʉgahʉ yʉ jąꞌi i tɛn ra 
ximhäi. 14 Pɛ nujʉ dí pąhmbʉ dá 
sohmbʉ rá tsꞌɛdi ran dąte, nɛ dá 
sømhbʉ bʉ ja rá tsꞌɛdi ra te. Guehna 
dí pąhmbʉ nguetho dadí huɛc̨ ma 
miꞌyɛc̨ꞌyɛihʉ. Nuꞌa toꞌo hinꞌyʉ rán 
huɛc̨ate, bin ząm bʉ ja rá tsꞌɛdi ran 
dąte a. 15 Nuꞌa toꞌo di ʉp rá cu, ra 
hyodu a. Nɛ dí pąhmbʉ njoꞌo nꞌda ra 
hyodu i ja ra ꞌdaꞌyote maząi. 16 Pɛ nu 
ra Cristo bi ꞌyurcahʉ ꞌbɛꞌa njuąntho 
ran huɛc̨ate, ngue bi däsɛ rá te 
nanguejʉ. Nɛ jatho ngutho ga øthʉ, 
hin ga su ga dä ma tehʉ guepʉ da 
zä ga fäx ma cuhʉ. 17 Pɛ nuꞌa toꞌo i 
ja ꞌbɛꞌa i pɛꞌtsꞌi, nɛ i pądi hinꞌyʉ ꞌbɛꞌa 
da hyon a rá cu, nɛ nuꞌbʉ hingui 
ørpa ran huɛc̨ate, hinguim bɛn̨i da 
numanho Oją a ꞌbʉ. 18 Ma zi tꞌʉhni 
ahʉ, hinga høntho gam manthohʉ 
ran huɛc̨ate, pɛ guemhma ga øthʉ a.

Dadín johyahʉ ꞌbʉ dí yąhʉ Oją
19

 Nɛ nuꞌbʉ majuąni dí øthʉ ran 
huɛc̨ate, janangue dí pąhmbʉ yʉ́ 

tꞌʉhnigahʉ a Majuąni, nɛ gueꞌa 
nan johyahʉ bʉ ja rá hmi a. 20 Pɛ 
nuꞌbʉ ga juąnba zɛhɛ ma mbʉihʉ, 
pɛ da hyurca ma mbʉihʉ Oją, 
madagueꞌbʉ i pądi ꞌbɛꞌa gätho 
dá øthʉ, nguetho manꞌda ja rán 
huɛc̨ate xinda guejʉ. 21 Janangueꞌa 
ma zi cu ahʉ, nuꞌbʉ hin te dí 
tįmhbʉ ja ma mbʉihʉ a xʉn tsꞌo, 
dadín johyahʉ ngue dí pąhmbʉ dí 
yąmanhohʉ Oją, 22 nɛ di ꞌdajʉ ꞌbɛꞌa 
gätho dí äfʉ ꞌbʉ dí yąhʉ, nguetho 
dí ørpahʉ yʉ́n tꞌɛd̨i, nɛ dí ørpahʉ 
gätho i numanho. 23 Nɛ i ja ua 
yʉ́n tꞌɛd̨i Oją, gue ga ɛc̨ꞌyɛihʉ rá 
Tsꞌʉntꞌʉ, ra Jesucristo, nɛ dan huɛj̨ʉ 
nꞌda ngu nꞌdajʉ, tengu bi xijʉ. 24 Nɛ 
nuꞌa toꞌo i ørpa yʉ́n tꞌɛd̨i, i ꞌbʉhmi 
Oją nɛ bim ꞌbʉpʉ Oją bʉ rá mbʉi 
a bʉya. Nɛ dí pąhmbʉ dí ꞌbʉhmbʉ 
Oją, nguetho gueꞌa di bɛn̨gahʉ rá 
Hogandąhi bi ꞌdajʉ.

Ndaꞌa rám Hman Oją, nɛ ndaꞌa 
rám hman a rán sʉiui Oją

4  Ma zi cu ahʉ, hingui sä ga 
ɛc̨ꞌyɛihʉ ꞌbɛꞌa gätho ním 

hma ɛm̨bi rám hman Oją. Pɛ i 
jatho ga pąhmbʉ ꞌbʉ majuąni 
ngue gueꞌa rám hman Oją, uague 
hinꞌna. Nguetho xʉn ngu yʉ hyäte 
pøngahyą i ꞌyoua ja ra ximhäi. 2 Nɛ 
nuꞌa jatho ga pąhmbʉ ndaꞌa ním 
hma bi bɛn̨ba rá Hogandąhi Oją, 
nuꞌbʉ im ma ngue rá Thahni Oją 
ngue bin jąꞌi nɛ gueꞌa ra Jesucristo 
a, gueꞌa ram hma bi bɛn̨ba rá 
Hogandąhi Oją a bʉya. 3 Pɛ toꞌo 
gätho ngue ɛn̨a hin bin jąꞌi a rá 
Thahni Oją gue ra Jesucristo, pɛ 
nuꞌa ra hyäte a ꞌbʉ, nguetho bi 
thocpa rám hman a rán sʉiui ra 
Cristo. Xtá øhmbʉ ngue din ꞌyo 

ua rám hma, nɛ ya i ꞌyo ua rám 
hman a ya. 4 Ma zi tꞌʉhni ahʉ, yʉ́ 
tꞌʉhnigahʉ Oją. Ya dá tąfʉ ʉ yʉ 
hyäte pøngahyą, nguetho nuꞌa 
dí ꞌbʉhmbʉ, manꞌda ja rá tsꞌɛdi a 
xinda gueꞌa rán sʉiui Oją, ngue i 
ꞌbʉcua ja ra ximhäi. 5 Nu yʉ hyäte 
pøngahyą, yʉ́ mbɛfi ra ximhäi ʉ, 
nɛ guecua ja ra ximhäi bi nɛquidą 
yʉ́m hman ʉ, janangueꞌa i ømanho 
ra ximhäi ꞌbɛꞌa im man ʉ. 6 Pɛ nujʉ 
yʉ́ tꞌʉhnigahʉ Oją. Janangueꞌa 
høntꞌa toꞌo i pą a Oją i ømanho 
ma hmamhbʉ ʉ. Pɛ nuꞌʉ ngue hin 
yʉ́ tꞌʉhni Oją, hingui ømanho ma 
hmamhbʉ ʉ. Guepʉ na pąhmbʉ 
bʉya ndaꞌa i tɛnꞌna majuąni, nɛ 
ndaꞌa i tɛnꞌna him majuąni.

Ran huɛc̨ate a Oją
7

 Ma zi cu ahʉ, ndeꞌbʉ dan huɛj̨ʉ 
nꞌda ngu nꞌdajʉ. Nguetho nu ran 
huɛc̨ate bí ꞌyɛp̨ʉ ꞌbʉ Oją. Nɛ nuꞌa 
di huɛc̨ rá mijąꞌiui, gueꞌa bim ꞌbʉi 
maꞌdaꞌyo nangue Oją, nɛ dim pąhmi 
Oją a. 8 Pɛ nuꞌa hinꞌyʉ rán huɛc̨ate, 
hingui pą a Oją a, nguetho nuꞌa 
Oją ran huɛc̨ate a. 9 Oją bi ꞌyurcahʉ 
ran huɛc̨ate ꞌbʉ mambá pɛnhua ja 
ra ximhäi rá ꞌdatsꞌʉntꞌʉ bi yąnjʉ, 
nꞌdahma din jajʉ ra ꞌdaꞌyote. 10 Oją bi 
ꞌyurcahʉ ran huɛc̨ate ngue majuąni, 
nguetho bá pɛnhua rá Tsꞌʉntꞌʉ ngue 
bin däsɛ bi gurca ma tsꞌoquihʉ. Nɛ 
mada hangu gam bɛm̨hbʉ Oją, pɛ 
njąmꞌbʉ da zä gam bɛm̨hbʉ, tengu 
bʉ nam bɛn̨jʉ. 11 Ma zi cu ahʉ, nuꞌbʉ 
ɛmmɛ xʉn ngu rán huɛc̨ate bi ꞌyørgahʉ 
Oją, ndeꞌbʉ nɛjʉ dan huɛj̨ʉ nꞌda ngu 
nꞌdajʉ. 12 Hingui sä gan nuhʉ Oją 
nangue ma dähʉ. Pɛ mfądi bin ząm bʉ 
ja ma mbʉihʉ ꞌbʉ dadín huɛj̨ʉ. Nɛ bi 
bømanho rán huɛc̨ate i ørcahʉ bʉya. 

13
 Dí pąhmbʉ ngue dí ꞌbʉhmbʉ Oją, 

nɛ nu Oją bin ząm bʉ ja ma mbʉihʉ. 
Guehna dí pąhmbʉ, nguetho bi ꞌdajʉ 
rá Hogandąhi, 14 nɛje dí bɛn̨ꞌnahʉ 
nguetho dá nusɛhe rá Tsꞌʉntꞌʉ Oją, 
nɛ dí mamhbe majuąni bá pɛnh Oją 
ua ja ra ximhäi gue da yąnba yʉ́ te 
yʉ jąꞌi. 15 Nuꞌa toꞌo im ma ngue rá 
Tsꞌʉntꞌʉ Oją a ra Jesús, nuꞌa Oją bin 
ząm bʉ ja rá mbʉi, nɛ nuꞌa ra jąꞌi xim 
mi ꞌbʉhmi Oją a. 16 Dín nuhʉ rán 
huɛc̨ate Oją, nguetho dí ɛc̨ꞌyɛibahʉ 
a. Nu Oją ran huɛc̨ate a. Nuꞌa toꞌo ząi 
ɛc̨ꞌyɛi rán huɛc̨ate Oją, nɛꞌbʉ ząi di 
huɛc̨ rá mijąꞌiui, nuꞌa i ꞌbʉhmi Oją a, 
nɛ Oją bin ząm bʉ ja rá mbʉi a. 17 Nɛ 
nangue dí ꞌbʉhmbʉ Oją dí pąhmbʉ 
xʉn ho rán huɛc̨ate. Janangueꞌa dan 
johyahʉ ꞌbʉ bi zøn ra pa din ja ran 
juąnbi. Nguetho dí ꞌbʉhmbʉ tengutho 
ma Hmuhʉ ra Cristo i ꞌbʉhmi Oją, 
madagueꞌbʉ guexta dí ꞌbʉhmbʉ ua 
ja ra ximhäi. 18 Nuꞌa toꞌo i su ran 
juąnbi, i su nguetho hinga na pądi 
xʉn ho ran huɛc̨ate i ørpa Oją. Pɛ nu 
rán huɛc̨ate Oją di ꞌuecꞌa ra mbidi 
a. Pɛ nuꞌbʉ dín suhʉ, dí ɛm̨hbʉ di 
ʉngahʉ Oją ꞌbʉ. 19 Dí øthʉ ran huɛc̨ate, 
nguetho mꞌbɛtꞌo bi huɛg̨ahʉ Oją. 20 “Dí 
numanho Oja,” sä dí ɛm̨hbʉ, pɛ dadí 
ʉp ma cuhʉ. Dí fɛhnihʉ ꞌbʉ. Nguetho 
nuꞌbʉ hin dadí huɛc̨ ma cuhʉ gue 
ząntꞌa dín nuhʉ, hague dán zä ga 
numanhohʉ Oją gue njąmꞌbʉ dín 
nuhʉ. 21 Nɛ jaua rán tꞌɛd̨i Oją, bi xijʉ: 

“Nuꞌa toꞌo da numanho Oją, pɛ i jatho 
ngue nɛꞌa rá cu da numanho, nɛ di 
huɛq̨ui.”

Dí tąfʉ ra ximhäi nangue 
ma tꞌɛc̨ꞌyɛihʉ

5  Nuꞌʉ toꞌo gätho i ɛc̨ꞌyɛi gue 
bin jąꞌi Oją nɛ nꞌdatꞌa ra 

Jesucristo a, yʉ́ tꞌʉhni Oją ʉ. Nɛ 
gätho toꞌo i numanho Oją nɛꞌʉ yʉ́ 
tꞌʉhni Oją di huɛc̨ꞌʉ nguetho nꞌdatꞌa 
Oją yʉ́ Ta. 2 Nɛ nuꞌbʉ majuąni dín 
numanhohʉ Oją, nɛꞌbʉ dí øthʉ 
yʉ́n tꞌɛd̨i, dí pąhmbʉ bʉya ngue 
majuąni dadí huɛc̨ ma cuhʉ. 3 Nɛ 
nuꞌbʉ majuąni dín numanhohʉ 
Oją, ga øthʉ yʉ́n tꞌɛd̨i, nɛ nuꞌʉ yʉ́n 
tꞌɛd̨i hingui hɛį. 4 Nguetho nuꞌʉ toꞌo 
bim ꞌbʉi maꞌdaꞌyo nangue Oją bin 
tꞌun ra tsꞌɛdi rá mbʉi gue da dąp 
ra ximhäi. Nɛ dí tąfʉ rá tsꞌɛdi ra 
ximhäi nangue dí ɛc̨ꞌyɛihʉ ra Cristo. 
5

 Toꞌo ngue i tąp rá tsꞌɛdi ra ximhäi. 
Nuꞌa gue i ɛc̨ꞌyɛi ngue rá Tsꞌʉntꞌʉ 
Oją a ra Jesús.

Rá Hogandąhi Oją di bɛn̨gahʉ 
rá Tsꞌʉntꞌʉ Oją a ra Jesús

6
 Nu ra Jesucristo bi zøcua ja ra 

häi. Bin xixyą ra dehe a. Nɛ nꞌdatꞌa 
gue bi mbän rá ji ꞌbʉ mi du a. Nɛ 
hinga høntꞌa ngue bin xixyą ra 
dehe, pɛ nɛ bi mbän rá ji, ngue bi 
du. Nuꞌa ra Jesucristo, rá Thahni 
Oją a. Gueꞌa im ma majuąni rá 
Hogandąhi Oją nguetho hingui 
sä dim fɛhni a. 7 Hyu ʉ bí ꞌbʉh 
mahɛt̨sꞌi im ma majuąni gue rá 
Tsꞌʉntꞌʉ Oją a ra Jesucristo. Nuꞌa 
nꞌda, ra Ta, nuꞌa nꞌda ram Hma, 
nuꞌa nꞌda rá Hogandąhi Oją, nɛ 
nꞌdatꞌa im manꞌʉ. 8 Nɛ hyu ʉ i 
urcahʉ majuąni ua ja ra ximhäi gue 
rá Tsꞌʉntꞌʉ Oją a ra Jesucristo. Nuꞌa 
nꞌda, rá Hogandąhi Oją, nuꞌa nꞌda 
rán xixyą ra Jesucristo, nuꞌa nꞌda, 
rán dąte ra Jesucristo. Nɛ gätho ʉ 
hyu nꞌdatꞌa i urcahʉ. 9 Dí ɛc̨ꞌyɛihʉ 
yʉ́m hman yʉ jąꞌi ꞌbʉ majuąni, pɛ 
manꞌda ja tsꞌɛdi tho ga ɛc̨ꞌyɛihʉ 
rám hman Oją. Nɛ bi man Oją gue 

rá Tsꞌʉntꞌʉ a ra Jesús. 10 Nuꞌa toꞌo 
ɛc̨ꞌyɛi rá Tsꞌʉntꞌʉ Oją, i pąsɛ mbo rá 
mbʉi gue majuąni a. Pɛ nuꞌa toꞌo 
hingui ɛc̨ꞌyɛi, i nubɛthąni Oją a 
ꞌbʉ, nguetho hingui ɛc̨ꞌyɛi a bi man 
Oją nangue rá Tsꞌʉntꞌʉ. 11 Nɛ i jaua 
a ram hma ngue bi ma, gue Oją 
bi ꞌdajʉ ra ꞌdaꞌyote maząi ꞌbʉ má 
ɛc̨ꞌyɛihʉ rá Tsꞌʉntꞌʉ. 12 Nuꞌa ꞌbʉhmi 
rá Tsꞌʉntꞌʉ Oją, i ja ra te maꞌdaꞌyo 
a, pɛ nuꞌa hingui ꞌbʉhmi rá Tsꞌʉntꞌʉ 
Oją, hingui ja ra te maꞌdaꞌyo a.

Dí pąhmbʉ dí pɛshʉ 
ra ꞌdaꞌyote maząi

13
 Janangueꞌa dí otꞌahʉ gyʉ 

ꞌyɛc̨ꞌyɛihʉ a rá Tsꞌʉntꞌʉ Oją, 
nꞌdahma gui pąhmbʉ i jajʉ ra 
ꞌdaꞌyote. 14 Nɛ dadín johyahʉ 
gue dan yąhʉ Oją, dí pąhmbʉ i 
numanhojʉ. Nɛ nuꞌbʉ din thɛui rá 
pähä Oją a dí ähmbʉ, dí pąhmbʉ 
i ømanho ꞌbʉ dí yąhʉ a. 15 Nɛ 
nuꞌbʉ dí pąhmbʉ ngue ømanho, ga 
pąhmbʉ gue da ꞌyøtꞌa dí ähmbʉ 
ꞌbʉ. 16 Nuꞌbʉ dín nuhʉ nꞌda ma cuhʉ 
i øtꞌ ra tsꞌoqui, ngue him má zä bi 
hyąx ra tsꞌoꞌyu, ga äfʉ rá mate Oją 
nangue a. Nu Oją bʉya di japi ba 
pengui toꞌo bi ꞌyøtꞌ ra tsꞌoqui. Pɛ 
nuꞌbʉ ꞌboꞌo má zä bi hyąx ra tsꞌoꞌyu, 
pɛ hin dí ɛn̨ ahʉ ga äfʉ rá mate 
Oją nangue a. 17 Gätho ʉ hing yʉ́n 
thɛhʉ i øtꞌa nꞌda, ra tsꞌoqui a. Pɛ 
jaꞌbʉ øtꞌ ra tsꞌoqui nꞌda him má zä 
bi hyąx ra tsꞌoꞌyu, janangueꞌa ga 
äfʉ Oją bʉya. 18 Dí pąhmbʉ toꞌo 
gätho bim ꞌbʉi maꞌdaꞌyo nangue 
Oją, hin din ząm bʉ ja yʉ tsꞌoqui 
a. Nguetho i fäh rá Tsꞌʉntꞌʉ Oją 
a, nɛ hingui sä di ꞌuecꞌa ra zįthu 
bʉ ꞌbʉ Oją a. 19 Nɛ dí pąhmbʉ ngue 
yʉ́ tꞌʉhnigahʉ Oją. Nɛ dí pąhmbʉ 

i o rá tsꞌɛdi ra zįthu ʉ gätho miꞌda 
i ꞌbʉcua ja ra ximhäi. 20 Nujʉ dí 
pąhmbʉ bi zøcua ja ra ximhäi rá 
Tsꞌʉntꞌʉ Oją, nɛ nuꞌa bi jajʉ dá 
pąhmbʉ a majuąni. Nɛ dí ꞌbʉhmbʉ 
a majuąni nguetho dí ꞌbʉhmbʉ ra 

Jesucristo. Nɛ gueꞌa majuąni Oją 
a, nɛ gueꞌa di ꞌdajʉ ra ꞌdaꞌyote ma 
mbʉihʉ a gue njąmꞌbʉ da guadi. 
21

 Ma zi tꞌʉhni ahʉ, hin ga ɛc̨ꞌyɛihʉ 
yʉ hyäte oją. Nɛ høntꞌa dí xi ahʉ 
ya. 

Ran zɛngua
1

 Nugä dra dącꞌyɛi ngʉrpigä, 
dí pɛnhꞌna ra søcuą jaua, grá 
xisu, nthahni nangue Oją, nɛ 
guí ꞌbʉhmbʉ bʉ ni tꞌʉhni. Dadí 
huɛc̨ꞌahʉ ngueꞌa nꞌdatꞌa dí tɛnhdʉ 
ram Hma majuąni. Nɛ hinga 
høngdä dadí huɛc̨ꞌahʉ pɛ nɛꞌʉ gätho 
miꞌda ngue i pą a Majuąni. 2 Dadí 
huɛc̨ꞌahʉ, nangueꞌa ram Hma 
majuąni bin ząm bʉ ja ma mbʉihʉ 
nɛ njąmꞌbʉ dim ꞌbɛpʉ a. 3 Ma zi 
cu ahʉ, ꞌdaꞌangu dím bɛm̨hbʉ a 
ram hma majuąni, nɛ dadín huɛj̨ʉ. 
Janangueꞌa dí äp Oją ma Tahʉ 
nɛꞌa rá Tsꞌʉntꞌʉ ra Jesucristo da 
gopʉ ni mbʉihʉ a rá mate, nɛ rán 
huɛc̨ate, nɛ thocpa thoho da hyutꞌa 
ni mbʉihʉ.

Ga cohmbʉ bʉ ja rán xädi ra Cristo
4

 Nugä ɛm̨mɛ dán johyagä ꞌbʉ má 
øcä ngue i tɛnꞌna ram Hman ʉ ꞌda 
ʉ ni tꞌʉhni, tengu i xijʉ ra Ta. 5 Nɛ 
nuya, grá xisu, nthahni nangue 
Oją, nꞌda ran tꞌɛd̨i dín nde ga bɛn̨ꞌni 
i. Nɛ him maꞌdaꞌyo na ran tꞌɛd̨i gue 
ga xi i, pɛ tengu thoho bi sijʉ rá 
mbʉdi dá pąhmbʉ ra Cristo, ngue 

dan huɛj̨ʉ nꞌda ngu nꞌdajʉ. 6 Nuꞌa 
ran huɛc̨ate nam bøni, gätho ga 
øthʉ yʉ́n tꞌɛd̨i Oją. Nɛ gueꞌa rán tꞌɛd̨i 
bi sijʉ rá mbʉdi gue thocpa thoho 
dan huɛj̨ʉ. 7 Guehna dí xi ahʉ na, 
nguetho xʉn ngu yʉ hyäte i ꞌyoua 
ja ra ximhäi, ngue i ɛn̨a him bin jąꞌi 
a ra Jesucristo. Pɛ nuꞌʉ häte ʉ, nɛ i 
tɛn rán sʉiui Oją ʉ. 8 Pɛ jatho gam 
fähmbʉ njon da hyä ahʉ, janangueꞌa 
hin dim ꞌbɛ a xtá pɛhmbʉ. Pɛ dami 
thojʉ xʉn ho ni ꞌbɛfihʉ, janangueꞌa 
gätho gui tąhmbʉ ꞌbɛꞌa in nde Oją 
di ꞌda ahʉ mꞌbɛjua. 9 Pɛ nuꞌa toꞌo 
in nde da mispa rán xädi ra Cristo, 
nuꞌa hinguin ꞌyoui Oją ꞌbʉ. Pɛ nuꞌa 
toꞌo copʉ ja rán xädi ra Cristo, nuꞌa 
din ꞌyoui ra Ta nɛ rá Tsꞌʉntꞌʉ a 
bʉya. 10 Nuꞌbʉ da zøm bʉ nꞌda ɛn̨a 
im man rám Hman Oją, pɛ nuꞌbʉ 
hin din thɛui rám hman ra Cristo, 
hin ga säyabahʉ bʉ ma ngumhbʉ, 
xín ga äfʉ rám fätsꞌi Oją nangue a. 
11

 Nguetho nuꞌa to i äp rám fätsꞌi Oją 
nangue a, tengu thoho ꞌbʉ i fäxꞌʉ 
yʉ́n tꞌøtꞌe gue hingui ho.

Dím bɛn̨i ga mba bʉ
12

 Ɛm̨mɛ xʉn ngu ꞌbɛꞌa dín nde 
ga xi ahʉ, pɛ masque høntꞌa dá 

huxä ra søcuą jaua. Nguetho 
xømhma da zä ga mbagä bʉ, 
gan nu ahʉ bʉ, nɛ dan yąhʉ bʉ, 
janangue a hin te ga ꞌbɛhmbʉ ran 

johya. 13 I pɛnhꞌna ran zɛngua ʉ 
yʉ́ tꞌʉhni a ni juhuɛ, nɛꞌa nthahni 
nangue Oją a. Nɛ høntꞌa dí xi ahʉ 
ya. 

Ran zɛngua
1

 Nugä dra dącꞌyɛi ngʉrpigä, dí 
pɛnhꞌna ra søcuą ma zi cu i Gayo, 
mahuɛq̨ui i. Dadí huɛc̨ꞌi i nangue 
ram Hma majuąni dí ɛc̨ꞌyɛiui. 2 Dí 
äp Oją di ja i gui pømmanho, nɛ di 
zac ni jąꞌi, tengu nán zaqui ni mbʉi. 
3

 Ɛm̨mɛ dán johyagä nangueꞌe, 
nguetho bi xicä ꞌda yʉ cu bá peng 
bʉ guí ꞌbʉi, ngue guí tɛnꞌna ram 
Hma majuąni, nɛ nuꞌʉ gätho guí 
øtꞌe din thɛui a ram Hma. 4 Hinꞌyʉ 
manꞌda dán johyagä ꞌbʉ dí øde i 
tɛnꞌna ram hma majuąni ʉ dá xänbi.

Xʉn ngu rá mate ra Gayo
5

 Ma zi cu i, xʉn ngu ni mate 
ngueꞌa gadí jamansu ni cuhʉ, 
madagueꞌbʉ hin guí pą ʉ. 6 Nuꞌʉ ꞌda 
yʉ cu gue bá peng bʉ guí ꞌbʉi bi 
ma nangueꞌe. Nuꞌbʉ mám pɛtihe bi 
xije ngue i ja nin huɛc̨ate. ꞌYørqui 
tsꞌʉ ra mate gui fäxꞌʉ ꞌbʉ bi zøm 
bʉ mahønꞌa, nguetho yʉ́n sähʉ da 
ꞌbäxꞌʉ yʉ́m ꞌbɛhni Oją. 7 Nguetho 
nuꞌʉ ꞌda bi ꞌbɛhni da mba nꞌdanni 
da ma nangue ra Jesucristo, nɛ 
hin te da ꞌyäpꞌʉ hingui ɛc̨ꞌyɛi. 
8

 Janangueꞌa jatho ga jamansuhʉ ʉ. 

Nɛ nuꞌbʉ dí fäxhʉ ʉ, dí comhbʉ ra 
ꞌbɛfi nangue rám Hman Oją bʉya.

Nu ra Diótrefes in hɛcpate
9

 Dá pɛnhꞌna nꞌda ra søcuą bʉ 
ja nim pɛtihʉ. Pɛ nu ra Diótrefes 
hinguin nde da ꞌyøde ꞌbɛꞌa dí 
mamhbe, nguetho in nde dim ꞌbɛtꞌo 
nanguesɛ. 10 Janangueꞌa, nuꞌbʉ 
dá mbagä bʉ, ga xi ahʉ ꞌbʉ dám 
pɛtihʉ, ꞌbɛꞌa i øtꞌa ra Diótrefes, 
ngue di cꞌąmanꞌʉje. Nɛ hinga høntꞌa, 
nɛ hingui sinꞌʉ yʉm ꞌbɛhni ya ní 
nɛtsꞌi, nɛ di hɛcpa ʉ toꞌo ɛn̨a da zin 
ʉ, nɛ i høn a thi bʉya.

Im mamanho nangue ra Demetrio
11

 Ma zi cuꞌi, dí xi i, hin ga tɛnhdʉ 
ʉ yʉ́n tꞌøtꞌe yʉ tsꞌomꞌbäi, pɛ ga 
humbi ga tɛnhdʉ yʉ́n tꞌøtꞌe yʉ 
hocjąꞌi. Nuꞌʉ toꞌo ząi øtꞌ ran ho, 
bim ꞌbʉi maꞌdaꞌyo nangue Oją. Pɛ 
nuꞌʉ toꞌo ząi øtꞌ ran tsꞌo hingui pą 
Oją ʉ. 12 Pɛ nu ra Demetrio gätho 
im mamanho yʉ cu nangueꞌa. Nɛ 
nu yʉ́n tꞌøtꞌe gätho din thɛui a ram 
Hma majuąni. Nɛcä nꞌdatꞌa dím 
mangä ngue xʉn ho a ra Demetrio. 
Nɛ guí pądi ngue majuąni dím 
mangä.

Rán zɛgui ran zɛngua
13

 Ɛm̨mɛ xʉn gu ꞌbɛꞌa dín nde 
ga xiꞌi, pɛ høntꞌa dá huxä ra 
søcuą jaua. 14 Nguetho xømhma 
mi tsꞌʉtho ga mbagä bʉ ba 

nu i, nɛ dan yąui bʉ. 15 Oją da 
hyutꞌa ni mbʉi. I pɛnhꞌna ran 
zɛngua ni amigo ꞌbʉcua nɛ dami 
zɛnguagahe tsꞌʉ nꞌda ngu nꞌda ʉ 
guí ꞌbʉhmbʉ bʉ. Nɛ høntꞌa dí xi 
ahʉ ya. 

Ran zɛngua
1

 Nugä drá Judascä, drá ꞌyɛh̨ɛgä 
ra Jesucristo, nɛ man ꞌyohʉgä a 
ra Jacobo Santiago. Dí oꞌtꞌahʉ ra 
søcuą hønbʉ go hapʉ i ꞌbʉh yʉ 
ꞌyɛc̨ꞌyɛi, gätho ahʉ ngue Oją bi 
huahnꞌnahʉ nɛ ɛm̨mɛ di huɛc̨ꞌahʉ, 
nɛ ra Jesucristo di jamansu ahʉ. 
2

 Nɛ Oją dí ndepe di ꞌda ahʉ rá mate 
xʉn ngu, nɛ da hyutꞌa ni mbʉihʉ. 
Nɛ thocpa tho manꞌda gui hyąmhbʉ 
rán huɛc̨ate Oją.

Yʉ hyäte xänbate
3

 Nuꞌahʉ ma zʉ cu ahʉ dadí 
huɛc̨ꞌahʉ, mí ndegä ga oꞌtꞌahʉ 
nangue ꞌbɛꞌa í pøjʉ Oją gätho 
gahʉ. Pɛ dím bɛn̨gä ngue nꞌdanꞌyo 
jatho ga xi ahʉ. Jatho gui hyuthʉ 
nzambʉi guin yąmhbʉ a rám hma 
ma tꞌɛc̨ꞌyɛihʉ ngue bi ꞌdajʉ Oją, dyʉ 
ꞌyɛc̨ꞌyɛihʉ, nꞌdamhma njon da zä 
di pätꞌahʉ ꞌbɛꞌa guí ɛc̨ꞌyɛihʉ. 4 Dí 
xi ahʉ na, nguetho i ꞌbʉ i ꞌda ʉ yʉ 
hyäte xänbate, gueꞌʉ ꞌdarbʉ gadím 
pɛtihʉ, nɛ him bi xi ahʉ ngue xʉn 
tsꞌo im bɛn̨i da ꞌyøtꞌe. Ɛm̨mɛ xʉn 
tsꞌotho nɛ hinguin ꞌyohʉ Oją ʉ. 
Nguetho sä i ɛn̨ ʉ: “Sä gui ꞌyøthʉ 

ꞌbɛꞌa go guím bɛn̨sɛhʉ, nɛ hin di 
ʉnꞌnahʉ Oją nguetho i ja rá mate,” 
sä i ɛn̨ ʉ yʉ hyäte. Him majuąni 
i man ʉ, nɛ nuꞌʉ hingui ɛc̨ꞌyɛi 
ma Hmuhʉ ra Jesucristo gueꞌa di 
mandagahʉ. Nɛ ntꞌoꞌtꞌi bʉ ja rám 
Hman Oją ꞌbɛꞌa ran ʉnbi da nu ʉ i 
ma tengu na. Nɛ Oją da ꞌyøtꞌe tengu 
bi ma. 5 Nuya dín nde ga bɛn̨ꞌnahʉ 
ꞌbɛꞌa gá pąhmbʉ mámꞌbɛtꞌo, ngue 
ꞌbɛꞌa bi ꞌyøtꞌ Oją mayaꞌbʉ. Nu Oją bi 
yąn ʉ yʉ jąꞌi israel gue bi gʉcpʉ ja 
ra häi Egipto, pɛ toꞌo gätho him bi 
ꞌyøtꞌe ꞌbɛꞌa nde Oją, gätho Oją bi japi 
bi du bʉ maꞌueni ʉ. 6 Nɛ nu ꞌda ʉ 
yʉm ꞌbɛhni mahɛt̨sꞌi mí ja yʉ́ tsꞌɛdi. 
Pɛ mꞌbɛjua bi ꞌbɛh yʉ́ tsꞌɛdi ꞌbʉ mí 
tsꞌon yʉ́n ꞌyomfɛn̨i. Janangueꞌa bá 
pøm bʉ mahɛt̨sꞌi guepʉ mí ꞌbʉi. 
Nuya Oją hin di japi da bøm bʉ ja 
ra ꞌbɛxui guepʉ ꞌbʉhya. Nguetho 
nuꞌʉ tengu nthuꞌtꞌi yʉ cadena bʉ, nɛ 
da gopʉ asta gueꞌbʉ go da zøn ra 
pa din ja rán tsꞌɛmbi Oją ntsꞌutho. 
7

 Nɛꞌʉ yʉ jąꞌi mí ꞌbʉpʉ ja ra hnini 
Sodoma nɛ ra hnini Gomorra nɛ yʉ 
hnini mbɛ ꞌdarbʉ mí jahʉ, bi ꞌyøtꞌ 
ran tsꞌo. Bi ꞌyøtꞌ yʉn ꞌyomtꞌɛn̨i, nɛ 
yʉn ꞌyohʉ bi ꞌyørpa ran tsꞌo yʉ́ min 
ꞌyohʉhʉ, tengu ꞌbʉ ra xisu i ꞌbʉhmi, 

JUDAS

nɛ yʉ xisu mí øtꞌe tengu a. Pɛ nu 
Oją bi juadi nangue ra sibi mahɛt̨sꞌi. 
Nɛ nuꞌa ꞌbɛꞌa bi tꞌørpʉ, Oją bi ꞌyuh 
ra hmɛpya ꞌbɛꞌa da ꞌyørpa yʉ 
dąditsꞌoqui. 8 Pɛ madagueꞌbʉ i ja yʉ 
hmɛpya ꞌbɛꞌa da ꞌyøtꞌ Oją, pɛ nu yʉ 
hyäte xänbate guextaꞌa i øtꞌe tengu 
mí øtꞌ yʉ jąꞌi bʉ ja ra hnini Sodoma. 
I ma guesɛ Oją i uti ꞌbɛꞌa da ꞌyøtꞌe 
xʉn ho gueꞌbʉ i ꞌuį, nɛ i ørpa 
ran tsꞌo rá jąꞌizɛhɛ. Nɛ i fɛsthoho 
yʉ́n tꞌɛd̨i ra Hmu mahɛt̨sꞌi, nɛ di 
cꞌąmanꞌʉ tho yʉm ꞌbɛhni mahɛt̨sꞌi. 
9

 Pɛ nu ra Miguel rá hmu yʉm 
ꞌbɛhni mahɛt̨sꞌi, hingui øtꞌe tengu 
i øtꞌʉ yʉ hyäte xänbate. Nguetho 
nuꞌbʉ mín juntꞌui ra zįthu nangue 
rá jąꞌi ra Moisés xʉn du, nuꞌa ra 
Miguel mí pądi ngue hingui ho 
ꞌbʉ dí yąpꞌa ra zįthu ram hma xʉn 
tsꞌo. Janangueꞌa bi tꞌɛm̨ thoho a ra 
zįthu: “Oją di hɛcꞌaꞌi.” 10 Pɛ nuꞌʉ yʉ 
hyäte i man ran tsꞌo nangue yʉm 
ꞌbɛhni mahɛt̨sꞌi, nɛ nangue ꞌbɛꞌa gue 
majuąni. Pɛ nuꞌʉ hingui pądi ꞌbɛꞌa 
gue majuąni. Høntꞌa i pądi tengu 
yʉ xąꞌyo nɛ yʉ buru, nɛ i øtꞌe tengu 
ʉ. Pɛ Oją di un yʉn ʉnbi nɛ di jua ʉ 
nangue ran tsꞌo i øtꞌʉ. 11 Huɛc̨ate ʉ i 
øtꞌ yʉ́ pähä zɛhɛ tengutho bi ꞌyøtꞌa 
ra Caín. Nɛ nuꞌʉ i nde da xänba yʉ 
jąꞌi ꞌbɛꞌa gue him majuąni, tengu bi 
ꞌyøtꞌa ra Balaam, nꞌdamhma da dąh 
ra mbɛti. Nuꞌʉ i fɛsthoho yʉ́n tꞌɛd̨i 
a i ja rá tsꞌɛdi di mandagahʉ, tengu 
bi ꞌyøtꞌa ra Coré. Nɛꞌʉ da mba ma 
juadi, tengutho ra Coré. 12 Nɛ nuꞌbʉ 
guí øtꞌ nin tsꞌihmɛhʉ, gueꞌa ra 
hmɛpya gadín huɛj̨ʉ nꞌda ngu nꞌda 
ahʉ, nɛ i søm bʉ yʉ hyäte xänbate, 
nuꞌʉ tengu ꞌbʉ i pätꞌa xʉn tsꞌo bʉ 
ja ni pahnihʉ. Nɛ nuꞌʉ xingui tsꞌʉ i 
pɛꞌtsꞌ yʉ́ sä da zi nangue yʉ́n johya 

zɛhɛ, nɛ xinguim bɛn̨i ꞌbɛꞌa nam 
bønꞌa ran tsꞌihmɛ. Pɛ nuꞌʉ yʉ hyäte 
hin te i ja a di muui, tengutho yʉ 
güi hinguin ꞌyoui ra ꞌye, nɛ ran 
dąhi i tutsꞌi. Nɛ nuꞌʉ tengu tho 
nꞌda ra za njąmꞌbʉ zʉh yʉ́n dätꞌo. 
Tengutho nꞌda ra za xʉ ꞌyotꞌi bi 
yøtꞌe. 13 Nɛ nuꞌʉ yʉ hyäte xänbate 
ꞌbʉ i yą, i mbafi tengu ꞌbʉ ɛm̨mɛ 
mahyoni tho ʉ yʉ́m hma. Tengu ra 
dehe bʉ ja ra dądeją ngue ɛm̨mɛ di 
hį ꞌbʉ i ɛn ran dąhi, pɛ høntꞌa ꞌbɛꞌa 
xʉn tsꞌo min ꞌyoui ra dehe bi zopʉ 
ndendeją. Nɛ nuꞌʉ hingui sä da ꞌyut 
ra ꞌyu nꞌda nguetho tengu yʉ sø bi 
dägui, hin din ja ran yotꞌi mahønꞌa, 
da gohi ra ꞌbɛxui maząi. 14 Nuꞌa ra 
Enoc bim pøngahyą mayaꞌbʉ ꞌbɛꞌa 
nín juąnbi da nu a nꞌda ngue i øtꞌe 
tengu i øtꞌʉ. Nuꞌa ra Enoc, ná cʉtꞌa 
a rám bomꞌbɛto ra Adán, bi ma: 

“Dami ꞌyøhmbʉ ya ꞌbɛꞌa da ꞌyøtꞌ ra 
Hmu mahɛt̨sꞌi. Ba ɛh̨ɛ din ꞌyohʉ 
yʉ miyone thoho ʉ yʉ́m ꞌbɛhni 
mahɛt̨sꞌi, 15 ngue di juąnba ʉ gätho 
ʉ i øtꞌ ran tsꞌo. Nɛ di ʉnbi nangue 
ꞌbɛꞌa hingui ho bi ꞌyøtꞌʉ, nɛ bi man 
ran tsꞌo nangue Oją gätho ʉ ngue 
him bi ꞌyɛc̨ꞌyɛi Oją.” 16 Nɛ nuꞌʉ yʉ 
hyäte xänbate i sani nangue dí øtꞌ 
mam ꞌbʉihʉ tengu i nde Oją. Nɛ 
i ma ɛm̨bi ngueꞌa nꞌda ra jąꞌi rá 
tsꞌoqui a ꞌbɛꞌa nám ꞌbʉ ʉ. Nuꞌʉ i øtꞌ 
ran tsꞌo tengu i ndesɛ rá mbʉi ʉ, nɛ 
din ꞌyɛz̨ɛhɛ. Nɛ i xih rán ho ʉ miꞌda 
yʉ jąꞌi ngue i honi ꞌbɛꞌa i ndesɛ.

Nu ra Judas bi ząm yʉ ꞌyɛc̨ꞌyɛi 
nɛ bi xifi ꞌbɛꞌa da ꞌyøtꞌe

17
 Pɛ nuꞌahʉ ma zʉ cu ahʉ, dadí 

huɛc̨ꞌahʉ, o guí pumbɛn̨ihʉ ꞌbɛꞌa 
bi man ʉ yʉ́ ꞌbäihʉ ma Hmuhʉ ra 
Jesucristo. 18 Ya bi xi ahʉ ngue dim 

ꞌbʉ i ꞌda, gueꞌbʉ rán zɛgui, ngue 
da denꞌnahʉ nɛ da ꞌyøtꞌ ran tsꞌo i 
ja bʉ mbo yʉ́ mbʉi ʉ nɛ gueꞌa bi si 
ahʉ. 19 Nɛ nuꞌʉ yʉ hyäte di dʉmp ʉ 
yʉ ꞌyɛc̨ꞌyɛi din juntꞌi. Pɛ i sänzɛhɛ 
ꞌbɛꞌa i øtꞌe, nɛ hinguin ꞌyohʉ rá 
Hogandąhi Oją ʉ. 20 Pɛ nuꞌahʉ ma 
zʉ cuꞌahʉ, o guí øthʉ tengu i øtꞌ 
yʉ hyäte, pɛ dami tɛnni xʉn ho ni 
tꞌɛc̨ꞌyɛihʉ him ma thąspi, nɛ gueꞌa 
dán te ni mbʉihʉ a bʉya. Nɛ dami 
japi di manda ahʉ rá Hogandąhi 
Oją ꞌbʉ guí yąhʉ Oją. 21 Dami 
ꞌyøthʉ ram ꞌbʉi xʉn ho ngue din 
thɛui rán huɛc̨ate Oją, nɛ dami 
tømhbʉ a ra pa ba ɛh̨ ra Jesucristo 
ma Hmuhʉ, din ja rá yembʉi 
nanguejʉ nɛ di ꞌdajʉ ra temaząi. 
22

 Dami japi da ꞌyɛc̨ꞌyɛi toꞌo di ꞌyon 
yʉ́ mbʉi nangue Oją. 23 Dami yąm 

bʉ ja ran tsꞌo, tengu tho ꞌbʉ gá 
yąm bʉ ja nꞌda ra sibi. Nɛ din ja 
ni yembʉi nangue ʉ ꞌda, pɛ damin 
jamansusɛ ngue hin gui ꞌyøthʉ yʉn 
tsꞌo tengu i øtꞌʉ. Dami samhbʉ ꞌbɛꞌa 
i øtꞌʉ gue bi tsꞌon yʉ́ mbʉi ʉ.

I ɛs̨pa Oją ra Judas
24

 Nuꞌa Oją i ja rá tsꞌɛdi di jajʉ 
hin ga øthʉ yʉn tsꞌo, nɛ di däjʉ bʉ 
ja rá hmi mahoqui tho ma mbʉihʉ. 
Nɛ ɛm̨mɛ din jajʉ ran johya bʉ. 
25

 Høntꞌa nꞌdatho Oją i ꞌbʉi, nɛ 
høntꞌa i pądi xʉn ho. Nɛ di pøjʉ 
nangue ꞌbɛꞌa bi ꞌyøtꞌa ra Jesucristo 
ma Hmuhʉ. Nɛ nuꞌa Oją i ja rá 
nuįxte thoho, nuꞌa ra Hmutsꞌʉtꞌabi, 
nɛ di manda ꞌbɛꞌa gätho i ja a rá 
tsꞌɛdi, nɛ gätho mí ja, nɛ i ja ya, nɛ 
din ja maząi. Nɛ høntꞌa dí xiꞌahʉ ya. 

Rám hman ra Jesucristo 
bi sih ra Xuua

1  Nuꞌa Oją bi ꞌyut yʉ́ ꞌyɛh̨ɛ ̨i 
ꞌbʉcua ja ra häi. Janangueꞌa 

nu ra Jesucristo bá pɛhna nꞌda 
rám ꞌbɛhni mahɛt̨sꞌi bi ꞌyurcä dra 
Xuuagä, rá ꞌyɛh̨ɛg̨ä, ꞌbɛꞌa din ja. 2 Nɛ 
nugä dra Xuuagä dí oꞌtꞌä ya ꞌbɛꞌa 
gätho dín nugä, nɛꞌa rám hman Oją 
nɛꞌa rám hman ra Jesucristo i xiqui. 
Gätho dí oꞌtꞌä ngue da fądi ꞌbɛꞌa 
majuąni din ja. 3 Din johya gätho 
toꞌo da manꞌa ꞌbɛꞌa ntꞌoꞌtꞌi ua ja ra 
søcuą. Nɛ din johya toꞌo gätho da 
ꞌyøde ꞌbɛꞌa din ja. Nɛ din johya ꞌbʉ 
da ꞌyøtꞌe ꞌbɛꞌa gätho i mangua ja ra 
søcuą, nguetho him mayaꞌa din ja 
ꞌbɛꞌa gätho ntꞌoꞌtꞌi ua.

I tꞌorpa ra søcuą yʉ ꞌyɛc̨ꞌyɛį 
bʉ ja yoto yʉ hnini

4
 Nugä dra Xuuagä dí otꞌahʉ ra 

søcuą gätho yʉ ꞌyɛc̨ꞌyɛį dim pɛti 
bʉ ja yoto yʉ hnini bʉ ja ra häi 
Asia. Oją di jąp ahʉ nɛ da hyutꞌa 
ni mbʉihʉ, guetꞌa Oją i ꞌbʉi nɛ 
mi ꞌbʉi, nɛ guetꞌa dim ꞌbʉi maząi. 
Nɛ rá Hogandąhi Oją i juadi xʉn 
ho rá tsꞌɛdi, gue i ꞌbʉpʉ hapʉ di 

manda rá tsꞌɛdi Oją, i pɛnꞌnahʉ rán 
jąpi. 5 Nɛ bí pɛnꞌnahʉ rán jąpi a ra 
Jesucristo, nɛ da hyutꞌa ni mbʉihʉ. 
Nuꞌa ra Jesucristo ząi i mam 
majuąni, nɛ rá mbʉdi bi dąmbɛn̨i 
ꞌbʉ mi du, nɛ dim hmutsꞌʉtꞌabi nɛ 
di manda gätho yʉ tsꞌʉtꞌabi gue i 
ꞌbʉcua ja ra häi. Nuꞌa di huɛg̨ahʉ 
nɛ bi yąnjʉ nangue ma tsꞌoquihʉ, 
bi mberca ma mbʉihʉ nangue ran 
tsꞌo, nangue rá ji bi mbäm ꞌbʉ mi 
du bʉ ja ra pontꞌi. 6 Nu ra Jesucristo 
bi ꞌdajʉ ra tsꞌɛdi dan tsꞌʉtꞌabihʉ nɛ 
dam mbäjąhʉ ga ørpahʉ rá ꞌbɛfi 
bʉ i ja rá tsꞌɛdi Oją rá Ta. Nɛ nuꞌa 
ra Jesucristo din ja rá nuįxte nɛ rá 
tsꞌɛdi hønꞌbʉ go njąmꞌbʉ maząi. Nɛ 
høntꞌa gam bɛm̨hbʉ a ya. 7 Nuna 
ra Jesucristo guetꞌa ba ɛh̨ɛ ̨ban 
ꞌyohʉ yʉ güi, nɛ gätho yʉ jąꞌi da 
nu. Nɛ gätho toꞌo bi ʉcpi da nu, nɛ 
gätho yʉ jąꞌi i ꞌbʉcua ja ra ximhäi 
ɛm̨mɛ din ja ra dumbʉi ꞌbʉ bi nu 
a. Majuąni njabʉ din ja ꞌbʉ bá ɛh̨ɛ.̨ 
Nɛ høntꞌa gam bɛm̨hbʉ a ya. 8 Nu 
ra Cristo bi ꞌyɛn̨a: “Nugä ra mbʉdi 
dám ꞌbʉcä, nɛ njąmꞌbʉ him mi 
ꞌbʉcä,” ɛn̨ꞌa ra Hmu mahɛt̨sꞌi nuįxte 
rá tsꞌɛdi, nuꞌa i ꞌbʉi nɛ mi ꞌbʉi, nɛ i 
ꞌbʉi maząi.

APOCALIPSIS
Rán tꞌuti ra Jesucristo bi nu ra Xuua

Ra Xuua bi nu madą rá 
tsꞌɛdi ra Cristo

9
 Nugä dra Xuuagä, ni cujʉ 

nangue ra Cristo, dí otꞌahʉ ra søcuą 
ya. Nujʉ dí comhbʉ yʉn ʉnbi guín 
nuhʉ nangue dí ɛc̨ꞌyɛihʉ ra Hmu 
mahɛt̨sꞌi. Nuꞌa Oją di manda bʉ 
ja ma mbʉihʉ, nɛ ra Jesucristo 
bi ꞌdajʉ ra tsꞌɛdi ngue hin dadí 
xømbʉihʉ ꞌbɛꞌa dí nuhʉ. Nɛ nugä 
dra Xuuagä dí ofädigä bʉ ja ra häi 
Patmos, nꞌda ra tꞌʉhäi i ja bʉ ja 
ra dehe nguetho dím mangä rám 
hman Oją nɛ dí mangä nangue ra 
Jesucristo. 10 Nuꞌa ra pa domingo 
dán yąꞌbe Oją, nɛ ꞌbex bi bɛn̨gä a 
rá tsꞌɛdi rá Hogandąhi Oją. Nɛ dá 
øcä nꞌda ra nde bʉ ja ma xʉthä 
tenguꞌbʉ nꞌda ra thʉxi, ɛm̨mɛ 
ntsꞌɛdi thoho. 11 Nɛ nu ra nde 
bi ꞌyɛn̨a: “Nugä dra mbʉdigä nɛ 
hinjąmꞌbʉ ngue him mi ꞌbʉcä, nɛ 
ząi dí ꞌbʉcä.” Nɛ nuꞌa ra nde bi 
xicä, bi ꞌyɛn̨a: “Gui ꞌyoꞌtꞌ ya ꞌbɛꞌa 
gätho gui nu, nɛ gui pɛnpʉ ꞌbʉh 
yʉ ꞌyɛc̨ꞌyɛį, gueꞌʉ dim pɛti bʉ ja 
yoto yʉ hnini bʉ ja ra häi Asia, 
guepʉ ja ra hnini Efeso, nɛpʉ ja 
ra hnini Esmirna, nɛpʉ ja ra hnini 
Pérgamo, nɛpʉ ja ra hnini Tiatira, 
nɛpʉ ja ra hnini Sardis, nɛpʉ ja ra 
hnini Filadelfia, nɛpʉ ja ra hnini 
Laodicea.” 12 Nɛ nugä dra Xuuagä 
ꞌbex dá nyɛg̨ui ngue dín nde ga 
nugä toꞌo bin yą. Nɛ dá nugä yoto 
yʉ lámpara ngue ra oro yʉ́ gua. 
13

 Nɛ dá nugä i ꞌbä inde bʉ ja yʉ 
lámpara ra Cristo, ngueꞌa bin jąꞌi ua 
ja ra ximhäi, mi he ra pahni xʉm 
mba, i sørpʉ ja yʉ́ gua, nɛ man 
thuꞌtꞌi rá tįya nꞌda ran gʉtꞌi ngue ra 
oro. 14 Nuꞌʉ yʉ́ xtą tengu ra tꞌaxca 

xidɛꞌyo, ogue tengu ra tꞌaxcasɛ. Nɛ 
nu yʉ́ dä ɛm̨mɛ bi hyätꞌi tenguꞌbʉ 
nꞌda ra sibi i sø. 15 Nɛ nuꞌʉ yʉ́ gua, 
ɛm̨mɛ di fɛxni tengu ra xitꞌɛgui 
ra bronce di hoc ra sibi nɛ i pa 
nthąmmi xʉn ho. Nɛ nuꞌa rá nde 
tengu yʉ dąthe xʉn ngu nɛ ntsꞌɛdi 
di hį. 16 Nɛ mi o rán ꞌyɛi yoto yʉ sø, 
nɛ bi bøxpʉ ja rá nde tengu nꞌda 
ra espada i yoho yʉ́ hɛtꞌi ngue din 
juąnbate. Nɛ nuꞌa rá hmi ɛm̨mɛ bi 
fɛxni tengu rá tsꞌɛdi ra hyadi ꞌbʉ bi 
hyuxyadi. 17 Nɛ nuꞌbʉ má nugä, dá 
tąngä bʉ ja rá gua tenguꞌbʉ ya xtá 
tugä. Pɛ nuna bi dosca rán ꞌyɛi nɛ 
bi xiqui: “ꞌYo guín su, nguetho nugä 
dra mbʉdigä nɛ dran zɛguigä, nɛ 
hinjąmꞌbʉ him mi ꞌbʉcä. 18 Nugä ząi 
dí ꞌbʉi, guecä dá tugä pɛ nuya guí 
nu dí ꞌbʉcä ya, nɛ dam ꞌbʉcä maząi 
hønꞌbʉ go njąmꞌbʉ. Nɛ i ja ma tsꞌɛdi 
gue dadí manda hapʉ i pa ʉ xʉn 
du. I jagä ran sogui ngue ga xocpa 
ʉ ꞌda, nɛ ga jurpa ʉ miꞌda.” 19 Nɛ bi 
xiqui, bi ꞌyɛn̨a: “Dami ꞌyoꞌtꞌ ya ꞌbɛꞌa 
gätho guí nu ya, ngue gätho i ja ya, 
nɛꞌʉ gätho din ja mꞌbɛjua. 20 Ga xi 
a ya ꞌbɛꞌa ní hmɛpya i ja bʉ man 
ꞌyɛi, ngue yoto yʉ sø nɛꞌʉ yoto yʉ 
lámpara ngue yʉ oro yʉ́ gua. Gue 
yoto yʉ sø, rá hmɛpya ʉ yoto yʉm 
ꞌbɛhni mahɛt̨sꞌi, gue di zɛꞌʉ dim 
pɛti bʉ yoto yʉ hnini, ngue ꞌdaꞌa 
nꞌdanni yʉ hnini i ꞌbʉi. Nɛ nuꞌʉ 
yoto yʉ lámpara rá hmɛpya ʉ yoto 
yʉ́m pɛti yʉ ꞌyɛc̨ꞌyɛi hapʉ ząi dim 
pɛti.”

Ram hma da hmam bʉ 
ja ra hnini Éfeso

2  Nuꞌa ra nde bi xicä ngue ga 
oꞌtꞌa nꞌda ra søcuą, ga undä a 

ram ꞌbɛhni ngue i fäx ʉ yʉ ꞌyɛc̨ꞌyɛi 

APOCALIPSIS 1 ,  2

bʉ ja ra hnini Éfeso. Nɛ nuꞌa ra 
søcuą da hmam bʉ ꞌbʉh yʉ ꞌyɛc̨ꞌyɛi. 
Nu yʉ́m hmansɛ a gue i ꞌyo inde bʉ 
ja yoto yʉ lámpara, nɛ i o rán ꞌyɛi 
yoto yʉ sø. 2 Nɛ nuꞌa ra nde bi xiꞌʉ 
yʉ ꞌyɛc̨ꞌyɛi bʉ, bi ꞌyɛn̨a: “Dí pącä 
ꞌbɛꞌa gätho gá ꞌyøthʉ bʉ, nɛ dí pącä 
hangu nangu ra ꞌbɛfi gá ꞌyøthʉ. Nɛ 
dí pącä gue hin gán xømbʉi nangue 
ni ꞌbɛfihʉ. Nɛ dí pącä ngue xingui 
tsꞌʉ gadí jafʉ da ꞌyøtꞌ ran tsꞌomꞌbäi 
nꞌda. Nɛ gá ꞌyänhdʉ ꞌda yʉm hman 
ʉ toꞌo ɛn̨a yʉ́ ꞌbäihʉ ra Cristo, nɛ 
gá pąhmbʉ yʉ hyäte thoho ʉ. 3 Nɛ 
dí pącä gue hin gán xømbʉihʉ ran 
ʉnbi gá nuhʉ, nɛ ra ꞌbɛfi gá ꞌyøthʉ 
nangue gá ꞌyɛc̨ꞌyɛigahʉ, nɛ xingui 
tsꞌʉ gá ꞌyɛꞌtsꞌ ni tꞌɛc̨ꞌyɛihʉ. 4 Pɛ i 
ja ahʉ tsꞌʉ gue hin dí numanhogä, 
ngue gá ꞌyɛsꞌhʉ tsꞌʉ a guí bɛn̨jʉ ya 
nɛ hín gadín huɛj̨ʉ. Nɛ hin guín 
jahʉ bʉ ꞌbʉ ra mbʉdi thoho gá 
ꞌyɛc̨ꞌyɛigahʉ. 5 Dami bɛm̨hbʉ ya 
hangu na ngu bi gąꞌa ni tꞌɛc̨ꞌyɛihʉ 
ꞌbʉ gmí ꞌyɛsꞌhʉ a gní bɛn̨jʉ nɛ gá 
ꞌyɛꞌtsꞌ nin huɛc̨atehʉ. Dami päh 
nin ꞌyomfɛn̨ihʉ ya. Dami thojʉ 
a gmí øthʉ rá mbʉdi thoho. Pɛ 
nuꞌbʉ guextaꞌa guí øthʉ, ga ꞌuecä 
nꞌda ra lámpara ꞌbʉ, nɛ him man 
ga ja ahʉ tenguꞌbʉ ra lámpara 
bʉ guí ꞌbʉhmbʉ, ꞌbʉ hin gui hoc 
nin ꞌyomfɛn̨ihʉ. 6 Pɛ i ja ahʉ ꞌbɛꞌa 
xʉn ho tsꞌʉ, nguetho nꞌdatꞌa dím 
bɛm̨hbʉ gue hin dín numanhohʉ 
a i øtꞌʉ yʉ nicolaítas. 7 Nuꞌbʉ i ja 
ni zaguhʉ, gui ꞌyøhmbʉ ꞌbɛꞌa da xi 
ahʉ a rá Hogandąhi Oją gätho gyʉ 
ꞌyɛc̨ꞌyɛihʉ. Nɛ nuꞌʉ toꞌo hin da thąpi 
nangue ran tsꞌo, ga undä ran tꞌɛd̨i 
da za yʉn dätꞌo bʉ ja ra za tꞌɛm̨bi rá 
za ra temaząi, gue i ꞌbäpʉ ꞌbʉ Oją,” 
bi ꞌyɛn̨ꞌa ra nde bi zoqui.

Ram hma da hmam bʉ 
ra hnini Esmirna

8
 Nɛ xø bi ꞌyɛn̨gui: “Nuya gui 

ꞌyorpa ra søcuą ram ꞌbɛhni gue 
i fäx yʉ ꞌyɛc̨ꞌyɛi bʉ ja ra hnini 
Esmirna. Nɛ gui xifi gue mam 
hmangä, guecä mi ꞌbʉcä ꞌbʉ ra 
mbʉdi thoho nɛ dam ꞌbʉcä maząi, 
nugä dá tugä nɛ dá ndantsꞌ mahønꞌa 
nɛ dí ꞌbʉhya, gui ꞌyɛn̨a. Nɛ nuꞌa ra 
søcuą da hmam bʉ ꞌbʉh yʉ ꞌyɛc̨ꞌyɛi 
bʉ ra hnini Esmirna.” 9 Nɛ ɛn̨ꞌa ra 
nde: “Dí pącä ꞌbɛꞌa gätho nín ʉnbi 
guí sähʉ nanguecä. Nɛ dí pącä gue 
gyʉ hyoyahʉ bʉ ja ra häi, pɛ xʉn 
ngu i ja ahʉ nangue Oją. Nugä dí 
pącä gue di cꞌąmanꞌʉ ahʉ ꞌda yʉ 
judío gue ɛn̨sɛ majuąni yʉ judío ʉ, 
gue nde da ma yʉ́ tꞌʉhni Oją ʉ. Pɛ 
him majuąni yʉ́ tꞌʉhni Oją ʉ, pɛgue 
rám pɛti ra zįthu a i øtꞌʉ. 10 Nɛ ꞌyo 
guí suhʉ ran ʉnbi gue mi tsꞌʉtho 
din ja ahʉ. Gui ꞌyøhmbʉ ya ꞌbɛꞌa 
din ja ahʉ, ngue gui nuhʉ rán tsꞌäte 
ra zįthu nuꞌbʉ da jo ahʉ ꞌda ahʉ. 
Nɛ ꞌdɛtꞌapa guin nuhʉ yʉn ʉnbi. Nɛ 
nuꞌbʉ hin gui ꞌyɛꞌtsꞌ ni tꞌɛc̨ꞌyɛihʉ 
madagueꞌa gui tuhʉ, gá tąhmbʉ 
xʉn ho a ra te ꞌbʉ. 11 Nuꞌbʉ i ja 
ni zaguhʉ, gui ꞌyøhmbʉ ya ꞌbɛꞌa 
i xi ahʉ rá Hogandąhi Oją gyʉ 
ꞌyɛc̨ꞌyɛihʉ. Nɛ nuꞌʉ toꞌo hin da thąpi 
nangue ran tsꞌo, hin da mba bʉ ja 
ran ʉnbi maząi, nɛ hin di ʉnba a ná 
yoho ran dąte,” bi ꞌyɛn̨ꞌa ra nde bi 
xiqui.

Ram hma da hmam bʉ 
ra hnini Pérgamo

12
 Nɛ bi xic mahønꞌa ra nde, bi 

ꞌyɛn̨a: “Nuya gui ꞌyorpa ra søcuą 
ram ꞌbɛhni ngue i fäx ʉ yʉ ꞌyɛc̨ꞌyɛi 

bʉ ja ra hnini Pérgamo, gue da 
mam bʉ ꞌbʉh yʉ ꞌyɛc̨ꞌyɛi. Nɛ gui 
ꞌyoꞌtꞌi ꞌbɛꞌa dí mangä gue i jagä 
ra espada yoho yʉ́ hɛtꞌi. 13 Nugä 
dí pącä ꞌbɛꞌa guí øthʉ hapʉ guí 
ꞌbʉhmbʉ, guepʉ di manda ra zįthu. 
Nɛ dí pącä gue hin gá hyɛhmbʉ 
ni tꞌɛc̨ꞌyɛihʉ, xíngui tsꞌʉ gá cønjʉ 
nuꞌbʉ mi mba ntho bʉ a ma 
hogaꞌyɛh̨ɛ ̨ra Antipas, guepʉ ꞌbʉh 
ra zįthu. 14 Pɛ i ja ahʉ tsꞌʉ a gue 
hin dí numanhogä, nguetho i ꞌbʉ 
i ꞌda ahʉ i tɛn rán xädi ra Balaam, 
nuꞌa ran ꞌyohʉ gue bi xänba ra 
Balac ꞌbɛꞌa da ꞌyøtꞌe gue da hyätꞌʉ 
yʉ israel. Nu ra Balac bi xih yʉ jąꞌi 
da dɛn yʉ́n gopa yʉ hmite, ngue 
da zi ꞌbɛꞌa bi mbøspa ʉ, nɛ da ꞌyøtꞌ 
ran ꞌyomtꞌɛn̨i. 15 Nɛ i ꞌbʉ i ꞌda ahʉ 
gue hingui nde da ꞌyɛꞌtsꞌ yʉ́n xädi 
yʉ nicolaítas, nɛ hin dí numanho 
ꞌbɛꞌa øtꞌʉ. 16 Janangueꞌa dami päh 
nin ꞌyomfɛn̨ihʉ. Nɛ nuꞌbʉ hinꞌna, ga 
mbagä bʉ nꞌdihi nɛ ga sʉꞌʉ nangue 
mam hmangä, tengu ra espada gue 
i pøm bʉ ma ndegä,” bi ꞌyɛn̨ꞌa ra 
nde gue bí ꞌyɛh̨ mahɛt̨sꞌi. 17 Nɛ bi 
thoqui bi xiqui, bi ꞌyɛn̨a: “Nɛ toꞌo 
i ja yʉ́ zagu, da ꞌyøde ꞌbɛꞌa xiꞌa rá 
Hogandąhi Oją yʉ ꞌyɛc̨ꞌyɛi. Nɛ toꞌo 
hin da thąpi nangue ran tsꞌo, ga 
undä ra maná mahɛt̨sꞌi gue ntꞌągui. 
Nɛ ga undä nꞌda a nꞌda ra do xʉn 
tꞌaxi guepʉ ntꞌoꞌtꞌi maꞌdaꞌyo rá 
thuhu zɛhɛ. Nɛ xínga gueꞌʉ miꞌda 
yʉ jąꞌi da bądi ꞌbɛꞌa ntꞌoꞌtꞌi bʉ, 
høntꞌa toꞌo da hyąni,” ɛn̨ꞌa ra nde bí 
ꞌyɛh̨ mahɛt̨sꞌi.

Ram hma da hmam bʉ 
ra hnini Tiatira

18
 Nɛ bi xic mahønꞌa, bi ꞌyɛn̨a: 

“Nuya gui ꞌyorpa ra søcuą ram 

ꞌbɛhni gue i fäx ʉ yʉ ꞌyɛc̨ꞌyɛi bʉ ja 
ra hnini Tiatira, gue da hmam bʉ 
ꞌbʉh yʉ ꞌyɛc̨ꞌyɛi. Gui ꞌyorpi ꞌbɛꞌa 
dí mangä rá Tsꞌʉntꞌʉgä Oją, gue 
i sø ma dä tengu ra sibi i thɛ, nɛ 
nuꞌʉ ma gua di fɛxni tengu nꞌda 
ra bronce ra xitꞌɛgui gue i pa 
nthąmmi xʉn ho. 19 Dí pącä ꞌbɛꞌa 
gätho guí øthʉ nɛ dí pącä gue i ja 
nin huɛc̨atehʉ nɛ majuąni guím 
bɛn̨jʉ, nɛ ja a ni tꞌɛc̨ꞌyɛihʉ xʉn ho. 
Nɛ dí pącä gue guí øthʉ xʉn ho 
rá ꞌbɛfi Oją, nɛ hin gán xømbʉihʉ. 
Nɛ manꞌda xʉn ho guí øthʉ ya 
xinda gueꞌbʉ ra mbʉdi tho gá 
ꞌyɛc̨ꞌyɛihʉ. 20 Pɛ i ja ahʉ tsꞌʉ a hin dí 
numanhogä, nguetho gadí jafʉ in 
xänbate bʉ nꞌda ra xisu, ra Jezabel, 
gueꞌa i ɛn̨sɛ rá pøngahyą Oją. Pɛ 
nuꞌa i xänba yʉ ꞌyɛc̨ꞌyɛi bʉ da dɛn 
yʉ́n tsꞌihmɛ yʉ hmite, nɛ i xänba 
ran ꞌyomtꞌɛn̨i. 21 Nugä dá tøꞌmi a 
ra xisu ngue xtí päh rán ꞌyomfɛn̨i, 
pɛ hingui nde, i nde di thocta a ra 
tsꞌonꞌyomfɛn̨i. 22 Janangueꞌa ga un 
ran ʉnbi ntsꞌɛdi, gue din hyɛn̨ꞌna 
ra xisu, nɛꞌʉ gätho toꞌo i tɛnni da 
nu ran ʉnbi ntsꞌɛdi gue ga undä. Nɛ 
din jabʉ ga øtꞌä nuꞌbʉ hin di päh 
yʉ́n ꞌyomfɛn̨i ʉ nɛ hin da hyɛh ran 
tsꞌo i øthʉ a ra xisu. 23 Nɛ nugä ga 
ho gätho yʉ́ tꞌʉhni a ra xisu, guepʉ 
da bą ʉ gätho yʉ ꞌyɛc̨ꞌyɛi gue dí 
pącä yʉ́n ꞌyomfɛn̨i yʉ jąꞌi, nɛ dí 
pącä ꞌbɛꞌa gätho in nde yʉ́ mbʉi 
ʉ. Nɛ ga cosꞌahʉ ꞌbɛꞌa gá ꞌyøthʉ 
nꞌda ngu nꞌda ahʉ. 24 Pɛ miꞌda ahʉ 
bʉ ja ra hnini Tiatira gue hin gá 
tɛnhdʉ rán xädi ra xisu, nɛ hin guí 
pąhmbʉ rán xädi ra zįthu tengu 
i man ʉ ꞌda gue ɛn̨a pądi xʉn ho 
rán xädi ra zįthu. Nɛ nugä hin ga 
ꞌda ahʉ manꞌda xʉn hɛį gui ꞌyøthʉ. 

25
 Pɛ høntꞌa ga xi ahʉ, guim bɛnthʉ 

xʉn ho ni tꞌɛc̨ꞌyɛihʉ asta gueꞌbʉ 
go bá ɛc̨ä mahønꞌa. 26 Nɛ nuꞌʉ toꞌo 
hin da thąpi nangue ran tsꞌo, nɛꞌbʉ 
di thoqui da ꞌyøtꞌe ꞌbɛꞌa gätho dí 
ndegä asta gueꞌbʉ go rán zɛgui ra 
pa, ga undä ran tꞌɛd̨i di manda ꞌda 
yʉ xɛqui ra häi, ngue ga comhbe 
ra tsꞌɛdi bi ꞌdacä ma Ta. 27 Nɛꞌʉ di 
manda gätho ʉ yʉ jąꞌi ngue ꞌdahma 
ꞌdanꞌyo bʉ na yą. Nɛ da ꞌyut ram 
fɛtꞌɛgui ʉ man sʉihe, tenguꞌbʉ da 
xɛn ra jąhäi a ra bareta ngue din 
tɛx̨tꞌi. Nɛ gueꞌa ra tsꞌɛdi bi ꞌdacä 
ma Ta. 28 Nugä tenguꞌbʉ dra Dąsø. 
Nɛ toꞌo da ꞌyøtꞌe ꞌbɛꞌa xʉn ho, dam 
ꞌbʉhmbe ꞌbʉ guá pengä. 29 Nɛ nuꞌbʉ 
i ja ni zaguhʉ, gui ꞌyøhmbʉ ꞌbɛꞌa i 
xih rá Hogandąhi Oją yʉ ꞌyɛc̨ꞌyɛi,” 
ɛn̨ꞌa rá Tsꞌʉntꞌʉ Oją.

Ram hma da hmam bʉ 
ra hnini Sardis

3  Nɛ xø bi ꞌyɛn̨g mahønꞌa: “Nuya 
gui ꞌyorpa ra søcuą ram ꞌbɛhni 

i fäx ʉ yʉ ꞌyɛc̨ꞌyɛi ꞌbʉpʉ ja ra hnini 
Sardis. Nɛ gui xih mam hmangä, 
ngue dí ꞌbʉꞌbe rá Hogandąhi 
Oją i juadi xʉn ho yʉ́ tsꞌɛdi. Nɛ 
i o ma ꞌyɛ ʉ yoto yʉ sø. Nɛ nuna 
mam hma da hmam bʉ ꞌbʉh yʉ 
ꞌyɛc̨ꞌyɛi. Nugä dí pącä ꞌbɛꞌa gätho 
guí øthʉ bʉ. Nu ahʉ guí mamhbʉ 
maxøtsꞌe thoho, nɛ sä guí ɛm̨hbʉ 
guí ꞌbʉhmbʉ nangue Oją, pɛ dí 
pącä, nu ahʉ, tenguꞌbʉ ya xʉn du 
ni tehʉ. 2 Pɛ daman nuhmbʉ ya, nɛ 
dami zacuahʉ a zʉ tsꞌʉ ni tꞌɛc̨ꞌyɛihʉ 
bi bongui, nꞌdamhma him majuąni 
da du ni tehʉ ngue gan ʉnbahʉ 
mazä. Nguetho dí pącä gue hin guí 
øthʉ in nde Oją gui ꞌyøthʉ. 3 Dami 
bɛm̨hbʉ ya ꞌbɛꞌa bi sänꞌnahʉ. Nuya 

dami päh nin ꞌyomfɛn̨ihʉ, nɛ 
dami tɛnhdʉ ꞌbɛꞌa gá pąhmbʉ rá 
mbʉdi. Pɛ nuꞌbʉ hin gui päh nin 
ꞌyomfɛn̨ihʉ, ga mbagä bʉ tengu nꞌda 
ra bɛ,̨ nɛ hin gui pąhmbʉ ꞌbɛꞌa má 
ora ga søngä bʉ, nɛ ga ʉnꞌnahʉ. 4 Pɛ 
i ꞌbʉꞌi ꞌda ahʉ gue him bi tsꞌon yʉ́ 
mbʉi. Nɛ nuꞌʉ dan ꞌyohe ʉ, nɛ da 
hye ʉ yʉ pahni xʉn tꞌaxi nguetho 
yʉ́n sähʉ dan ꞌyohe,” bi ꞌyɛn̨ꞌa ra 
nde bí ꞌyɛh̨ mahɛt̨sꞌi. 5 Nɛ bi thoqui 
bi xic ra nde, bi ꞌyɛn̨a: “Nɛ nuꞌʉ 
toꞌo hin da thąpi nangue ran tsꞌo, 
da hye yʉ pahni xʉn tꞌaxi. Nɛ hin 
ga tsꞌonba yʉ́ thuhu i huxpʉ ja 
ra søcuą i ma toꞌo i ja ra temaząi. 
Nɛ gam mangä gue ma mbɛtigä 
ʉ, guepʉ ja rá hmi ma Ta, guepʉ i 
ꞌbäh yʉ́m ꞌbɛhni mahɛt̨sꞌi. 6 Nɛ nuꞌbʉ 
i ja ni zaguhʉ, dami ꞌyøhmbʉ ꞌbɛꞌa i 
xih rá Hogandąhi Oją ʉ yʉ ꞌyɛc̨ꞌyɛi,” 
ɛn̨ꞌa ra nde.

Ram hma da hmam bʉ 
ra hnini Filadelfia

7
 Nɛ bi xiqui mahønꞌa: “Nuya gui 

ꞌyoꞌtꞌ manꞌda ra søcuą, gui unꞌna 
ram ꞌbɛhni i fäxꞌʉ yʉ ꞌyɛc̨ꞌyɛi ꞌbʉpʉ 
ja ra hnini Filadelfia, gue da hmam 
bʉ ꞌbʉh yʉ ꞌyɛc̨ꞌyɛi. Nɛ gui xih mam 
hmangä gue xʉn hothogä, hinꞌyʉ 
ma tsꞌoqui, nɛ høntꞌa majuąni dím 
mangä. Nɛ dí hą ran sogui ngue 
ra hmɛpya i jagä ra tsꞌɛdi tengu 
ra hmɛpya bi ꞌyuꞌa ra David. Nɛ 
nuꞌbʉ ga xocpa nꞌda bʉ ja ma 
tsꞌɛdi, njoꞌo nꞌda da zä da gurpi, nɛ 
nuꞌbʉ ga jurpa nꞌda, njon da zä da 
xocpi. 8 Nugä dí pącä ꞌbɛꞌa gätho 
guí øthʉ bʉ, nɛ dá xocꞌahʉ rá ꞌyu 
Oją manꞌda da zä gui ꞌyørcahʉ 
ma ꞌbɛfi, nɛ hingui sä nꞌda ra jąꞌi 
da got ra ꞌyu. Nɛ dí pącä ngue 

hinguin zaqui ni tꞌɛc̨ꞌyɛihʉ, pɛ i ja 
ahʉ tsꞌʉ. Thocua thoho gá tɛn man 
xädigä, xíngui tsꞌʉ gá hyɛgahʉ. 9 Pɛ 
nuya dami ꞌyøhmbʉ tsꞌʉ ya ꞌbɛꞌa 
din ja yʉ jąꞌi bʉ gue i tɛn ra zįthu, 
nuꞌʉ im ma gue yʉ hogajudío ʉ, pɛ 
him majuąni yʉ hogajudío, ngue 
hingui tɛn Oją ʉ. Nugä ga japi din 
dąnyahmu bʉ ja ni guahʉ toꞌo i 
tɛnꞌna ra zįthu, nꞌdahma da bą 
ʉ ɛm̨mɛ ngue dádí huɛc̨ꞌahʉ gyʉ 
ꞌyɛc̨ꞌyɛihʉ. 10 Nɛ nangue a dá xi ahʉ, 
nɛ hin gán xømbʉihʉ ꞌbʉ mi mba 
ma ʉnꞌni ahʉ, tengugä, janangueꞌa 
ga jamansu ahʉ nuꞌbʉ bi zøn ra 
pa din ja ran ʉnbi ntsꞌutho ua ja 
ra ximhäi, ngue da tsꞌä gätho yʉ 
jąꞌi i ꞌbʉcua ja ra ximhäi. 11 Nuya 
him mayaꞌa ga mbagä bʉ. Ndeꞌbʉ 
gan jamansuhʉ gue hin gui jafʉ 
nꞌda di tsꞌonꞌna ni tꞌɛc̨ꞌyɛihʉ, ngue 
hin da zä gui hyąmhbʉ ꞌbɛꞌa gá 
tąhmbʉ. 12 Nɛ nuꞌʉ toꞌo hin da thąpi 
nangue ran tsꞌo, ga japi da hyąn a 
ra ꞌbɛfi nuįxte thoho, ngue tengu 
nꞌda ra guangu bʉ ja rá ngu ma 
Ojąhʉ mahɛt̨sꞌi, nɛ njąmꞌbʉ da bøm 
bʉ. Nɛ ga oꞌtꞌä rá thuhu ma Oją bʉ 
ja rá jąꞌi, nɛ ga orpʉ rá thuhu rá 
hnini ma Oją, Jerusalén maꞌdaꞌyo, 
guetꞌa ra hnini ba cąpʉ bí ꞌbʉ Oją 
mahɛt̨sꞌi. Nɛꞌa ma thuhu maꞌdaꞌyo 
ga oꞌtꞌä bʉ ja rá jąꞌi ʉ. 13 Nɛ toꞌo i ja 
yʉ́ zagu, dami ꞌyøhmbʉ ꞌbɛꞌa i xih 
rá Hogandąhi Oją ʉ yʉ ꞌyɛc̨ꞌyɛi,” bi 
ꞌyɛn̨a.

Ram hma da hmam bʉ 
ra hnini Laodicea

14
 Nɛ bi xiqui mahønꞌa, bi ꞌyɛn̨a: 

“Nuya gui ꞌyorpa ra søcuą ram 
ꞌbɛhni i fäxꞌʉ yʉ ꞌyɛc̨ꞌyɛi ꞌbʉpʉ ja 
ra hnini Laodicea, da hmam bʉ 

a. Nɛ gui xih mam hmangä guecä 
ząi dím mam majuąni. Nugä dá 
øtꞌä ꞌbɛꞌa gätho i ja ua ya gue bi 
zänd Oją. 15 Nugä dí pącä ꞌbɛꞌa 
gätho gá ꞌyøthʉ bʉ, xøgue guí ꞌyo 
indethʉ, yoho nin ꞌyomfɛn̨ihʉ, nɛ 
ꞌda xni hothʉ. Manꞌda xcá numanho 
ahʉ ꞌbʉ nꞌdatꞌa ni tꞌɛc̨ꞌyɛihʉ xquí 
ꞌyøthʉ, xtán ho ogue hin di ho. 16 Pɛ 
nugä dí sanꞌnahʉ a gá ꞌyøthʉ, nɛ 
ga sox ahʉ. 17 Guetho nu ahʉ sä guí 
ɛm̨hbʉ gyʉ mɛmbɛtihʉ ꞌbɛꞌa gätho 
guí homhbʉ, nɛ guí ɛm̨hbʉ hinꞌyʉ 
ꞌbɛꞌa manꞌda guí homhbʉ. Pɛ nugä 
dí pącä gue hinꞌyʉ ꞌbɛꞌa i ja ahʉ 
di muui. Pɛ huɛc̨ate ahʉ, xøgue 
ndumbʉi thoho ahʉ, tenguꞌbʉ gyʉ 
ꞌyąhehʉ nɛ guí xädähʉ,” ɛn̨ꞌa ra nde 
bí ꞌyɛh̨ mahɛt̨sꞌi. 18 Nɛ xø bi ꞌyɛn̨a: 

“Nugä gan zo ahʉ tsꞌʉ, gua ɛh̨mbʉ 
ga ꞌda ahʉ ra temaząi, tenguꞌbʉ 
gui tämhbʉ ra oro mahoqui ngue 
ra sibi, janangueꞌa majuąni gam 
mɛmbɛtihʉ. Nɛ ga ꞌda ahʉ ran ho ni 
mbʉihʉ, tenguꞌbʉ gui tän yʉ pahni 
xʉn tꞌaxi gui hyehʉ, janangueꞌa hin 
gui pɛꞌtsꞌ ni sähʉ ngue hinꞌyʉ ꞌbɛꞌa 
gdí compꞌ ni jąꞌihʉ. Nɛ ga xocꞌa 
ni dähʉ, tenguꞌbʉ gui tämhbʉ ra 
ꞌyɛt̨hį gui cospa ni dähʉ, janangueꞌa 
da zä gui nuhʉ xʉn ho. 19 Nugä ga 
dąmhyą ahʉ tsꞌʉ, nɛ ga ꞌda ahʉ 
tsꞌʉ ran ʉnbi gätho toꞌo dadí huɛc̨ä, 
nꞌdamhma di hocꞌa ni mbʉihʉ. 
Janangueꞌa daman ɛh̨yahʉ gui 
päh nin ꞌyomfɛn̨ihʉ. 20 Nuya gui 
ꞌyøhmbʉ tsꞌʉ, nguetho dí ꞌbäcä bʉ 
ja ra goxthi, dín zo ahʉ. Nɛ toꞌo 
da ꞌyøh ma ndegä nɛ da xogui, ga 
cʉrpʉ, dam ꞌbʉꞌbe bʉ nɛ dam pąꞌbe. 
21

 Nɛ toꞌo hin da thąpi nangue ran 
tsꞌo, ga japi ga huxhe bʉ mahɛt̨sꞌi, 
guepʉ i ja ma tsꞌɛdi, tenguthoho 

ꞌbʉ má tąpä ran tsꞌo nɛ dí huxꞌbe 
ma Ta bʉ mahɛt̨sꞌi. 22 Nɛ toꞌo i ja yʉ́ 
zagu, da ꞌyøꞌa i xi a rá Hogandąhi 
Oją ʉ yʉ ꞌyɛc̨ꞌyɛi,” bi ꞌyɛn̨ꞌa ra nde 
bi xiqui.

Ran thąnde bʉ mahɛt̨sꞌi

4  Nɛ nuꞌbʉ mi jua a bi mam 
bʉya, dá ndøtsꞌe, nɛ dá nugä 

nsoqui nꞌda ra jutꞌi mahɛt̨sꞌi. Nɛ 
nuꞌa ra nde dá øcä tengu thoho nꞌda 
ra thʉxi i yą ntsꞌɛdi, bi ꞌyɛn̨gui: “Ba 
ɛc̨ua nɛ ga utꞌaꞌi ꞌbɛꞌa jatho din ja 
mꞌbɛjua.” 2 ꞌBex bi ꞌdacä ra tsꞌɛdi 
rá Hogandąhi Oją gue bi zä dá 
nugä bʉ. Nɛ dá nugä bʉ mahɛt̨sꞌi 
nꞌda ran thutsꞌi mahoqui xʉn ho, 
tengutho bʉ hux yʉ hmutsꞌʉtꞌabi. 
Nɛ mí huxpʉ nꞌda. 3 Nɛ nuꞌa toꞌo 
mi hupʉ, di fɛxni tengu yʉ fɛxna 
sødo ra jaspe ogue ra cornalina. Nɛ 
bi goꞌma ra ꞌbɛjʉni di fɛxni tengu 
ra fɛxna sødo ra esmeralda. 4 Nɛ bi 
mbäsꞌ pʉ ja ran thutsꞌi mi ꞌdäte ma 
goho yʉn thutsꞌi, guepʉ mi hupʉ 
ꞌdäte ma goho yʉ dącꞌyɛi. Gätho mi 
he yʉ pahni xʉn tꞌaxi nɛ mi huꞌtsꞌ 
yʉ́ corona ra oro. 5 Nɛ guepʉ ja ran 
thutsꞌi mi hø inde, bi bøm bʉ ra 
huɛi ntsꞌɛdi, nɛ ran gäni ɛm̨mɛ di 
thoni, nɛ yʉ nde. Nɛ nubʉ mi hu 
a nꞌda, mi ja bʉ yoto yʉ sibi gue 
mi xɛh yʉ tꞌʉsibi, rá hmɛpya rá 
Hogandąhi Oją ʉ, gue í juadi xʉn 
ho yʉ́ tsꞌɛdi. 6 Nɛ nubʉ mi hu a nꞌda, 
mi ja bʉ nꞌda ɛn̨a ra deją, nɛ ɛn̨a ra 
xito. Nɛ dá nugä goho yʉn tꞌuti gue 
madim ꞌbäꞌtꞌa ran thutsꞌi, gue i ꞌbʉi. 
Nɛ gätho goho yʉn tꞌuti mi ja yʉ́ dä 
bʉ yʉ́ hmi nɛ yʉ́ xʉthä, nɛ gätho 
yʉ́ jąꞌi. 7 Nuꞌa nꞌda ran tꞌuti bi nɛqui 
tengu nꞌda ra zate ra león, ná yoho 
bʉya bi nɛqui tengu nꞌda ra toro, 

nɛ ná hyu bʉya bi nɛqui tengu rá 
hmi ran ꞌyohʉ, nɛ ná goho bi nɛqui 
tengu nꞌda ra dąpɛntsꞌʉ madí tʉntsꞌ 
yʉ́ zahua, tenguꞌbʉ ꞌyo. 8 Nɛ gätho 
goho yʉn tꞌuti i ꞌbʉi, ja nꞌda ngu 
nꞌda ꞌdato yʉ́ hua. Nɛ gätho yʉ́ hua 
i ja xʉn ngu yʉ́ dä maxøtsꞌe nɛpʉ 
mbo. Nɛ ma pa nɛ ra xui bi dąnde 
Oją, xíngui tsꞌʉ bin hɛꞌ̨a nán tuhu, 
nɛ bi ꞌyɛm̨ ꞌbʉ min tuhu:

Xʉn ho, xʉn ho, xʉn hotho Oją
nuįxte rá tsꞌɛdi,
gueꞌa mi ꞌbʉi nɛ i ꞌbʉhya, nɛ 

guetꞌa i ꞌbʉi maząi.
9

 Nɛ gätho goho yʉn tꞌuti bi dąnde 
a gue mi hu inde bʉ, bi ꞌyɛs̨pa 
a Oją nɛ bi xifi jamadi Oją gue i 
ꞌbʉhya nɛ dim ꞌbʉi maząi hønꞌbʉ 
go njąmꞌbʉ. 10 Nɛ nuꞌbʉ mi dąnde 
Oją yʉn tꞌuti, gätho ꞌdäte ma goho 
yʉ dącꞌyɛi bin dąnyahmu bʉ ja rá 
hmi a i hu inde bʉ, nɛ bi unꞌndʉ yʉ́ 
corona ra oro gue mi huꞌtsꞌi. 11 Nɛ 
bi ꞌyɛn̨a:

Nuꞌi ma Hmu ahe, ma Oją ahe,
hønꞌa thoho nin säui din ja ni 

nuįxte nɛ ni tsꞌɛdi, nɛ hønꞌa 
thoho nin säui da numansu a 
ʉ gätho i ꞌbʉi.

Nguetho gätho gá ꞌyøtꞌe ꞌbɛꞌa i 
ja ya,

nangue ni pähä zɛhɛ, nɛ gueꞌa 
ni pähä án jaꞌʉ ꞌbɛꞌa i ja ya.

Ra Tꞌʉdɛꞌyo rán säui di 
tʉntsꞌa ra søcuą

5  Nɛ nugä dra Xuuagä dá nugä 
a mi huxpʉ ja ran thutsꞌi 

mi cą bʉ rán ꞌyɛi nꞌda ra søcuą 
mꞌbantsꞌi nɛ ntꞌoꞌtꞌi maxøtsꞌe nɛpʉ 
mbo. Nɛ mi ja yoto yʉ́n cuahmi bʉ 
ja ra søcuą. 2 Nɛ dá nugä nꞌda ram 
ꞌbɛhni mahɛt̨sꞌi xʉn zaqui, nɛ ntsꞌɛdi 

bi ma: “Ha ꞌbʉ a nꞌda rán säui da 
xøcꞌʉ yʉ́n cuahmi i ja ua ja ra søcuą, 
ngue di tʉntsꞌi,” bi ꞌyɛn̨a. 3 Nɛ xínga 
nꞌda mi ꞌbʉpʉ mahɛt̨sꞌi, xínga nꞌda 
mi ꞌbʉpʉ ja ra häi, nɛ xínga nꞌda 
mi ꞌbʉpʉ i ꞌbʉ ʉ xʉn du rán säui da 
xøc yʉ́n cuahmi ra søcuą ngue da 
bądi ꞌbɛꞌa ntꞌoꞌtꞌi bʉ. 4 Nɛ nugä dra 
Xuuagä ɛm̨mɛ dán zongä nguetho 
njongui ꞌbʉi rán säui di tʉntsꞌa ra 
søcuą ngue da nu ꞌbɛꞌa ntꞌoꞌtꞌi bʉ. 
5

 Nɛ nu nꞌda ra dącꞌyɛi bi ꞌyɛn̨gui: 
“O guí zoni,” bi ꞌyɛn̨gui, “nguetho 
ꞌbʉꞌa nꞌda tꞌɛm̨bi ra León nangue rá 
ꞌyʉ ra Judá, nɛ rá ꞌyʉ ra tsꞌʉtꞌabi ra 
David, nuꞌa him bi thąpi nangue ran 
tsꞌo, nɛ da zä da xøcꞌʉ yʉ́n cuahmi 
ra søcuą.” 6 Nɛ ꞌbex dá nugä nꞌda 
i ꞌbä inde bʉ ꞌbʉh yʉn tꞌuti, nɛꞌʉ 
ꞌdäte magoho yʉ dącꞌyɛi. Nɛ nuꞌa bi 
nɛqui tengu nꞌda ra Tꞌʉdɛꞌyo bi mba 
ntho. Nuꞌa ra Tꞌʉdɛꞌyo mi ja yoto 
yʉ́ dąni nɛ mi ja yoto yʉ́ dä, gueꞌa 
ra hmɛpya rá Hogandąhi Oją gue 
í juadi xʉn ho yʉ́ tsꞌɛdi, bá ꞌbɛhni 
gätho ná ngʉni ra ximhäi. 7 Nɛ bi 
mba bʉ nɛ bi gąnba ra søcuą gue 
mi ja bʉ rán ꞌyɛi nꞌda gue mi hupʉ 
ja ran thutsꞌi. 8 Nɛ nuꞌbʉ mi gąnba 
ra søcuą, nuꞌʉ ꞌdäte magoho yʉ 
dącꞌyɛi bin dąnyahmu bʉ ja rá gua 
ra Tꞌʉdɛꞌyo. Nɛ nꞌda ngu nꞌda mi 
hą yʉ́ arpaꞌbida, nɛ gätho mi ja yʉ́ 
ximbo ra oro mayuh rán dɛga ra 
za i yʉmanho, ra hmɛpya gue ní 
mba ntꞌɛs̨pi Oją, gue i ɛs̨pa Oją ʉ yʉ́ 
tꞌʉhni. 9 Nɛ gätho bin tu a nꞌda ra 
thuhu maꞌdaꞌyo, ɛn̨ꞌʉ:

Hønꞌa zɛhɛ i nin säui gui xøcua 
yʉ́n cuahmi ra søcuą,

nguetho ya bi tho i, nɛ nangue 
ni ji guí jutꞌʉ yʉ jąꞌi, ngue gá 
ꞌyørpa yʉ́ mbɛti Oją ʉ

gätho ʉ ꞌda gue ꞌdahma ꞌdanꞌyo 
bʉ na yą, nɛ gätho ʉ ꞌda 
gue ꞌdahma ꞌdanꞌyo yʉ́ ꞌyʉ, 
nɛ gätho ʉ ꞌda gue ꞌdahma 
ꞌdanꞌyo yʉ́ häi mi ꞌbʉi.

 10 Nɛ gá un ni tsꞌɛdi din tsꞌʉtꞌabi, 
nɛ dim mbäją bʉ di manda rá 
tsꞌɛdi Oją,

nɛ di manda bʉ ja ra häi, bi 
ꞌyɛm̨ ꞌbʉ min tuhu.

11
 Nɛ nugä dra Xuuagä, ꞌbex dá 

nugä nɛ dá øcä yʉ́ nde yʉm ꞌbɛhni 
mahɛt̨sꞌi ɛm̨mɛ xʉn ngu yʉ muntsꞌi, 
ngue yʉ millone thoho madím 
ꞌbäꞌtꞌa mi hupʉ ja ran thutsꞌi, nɛ yʉn 
tꞌuti nɛ yʉ dącꞌyɛi. 12 Nɛ gätho yʉm 
ꞌbɛhni mahɛt̨sꞌi ntsꞌɛdi bin tuhu, nɛ 
bi ꞌyɛm̨ ꞌbʉ min tuhu:

Nangue bi du ra Jesús ra 
Tꞌʉdɛꞌyo,

rán säui din tꞌun rá tsꞌɛdi, nɛ 
ꞌbɛꞌa gätho di muui,

nɛ ran ꞌyomfɛn̨i nuįxte, nɛ ra 
tsꞌɛdi nuįxte,

nɛ da hyąnba yʉ́m hman ʉ i 
numansu. Nɛ da tꞌɛs̨pi nɛ 
ɛm̨mɛ da hnumanho.

13
 Nɛ ꞌbex dá øcä bi mba ntꞌɛs̨pi a 

huxpʉ ja ran thutsꞌi, nɛ ra Jesús 
ra Tꞌʉdɛꞌyo. Gätho i ꞌbʉi bi manꞌʉ 
tengu nꞌdare thoho:

Mająpi thoho nɛ i hnumansu 
ngue nuįxte thoho. Nɛ din ja 
rá tsꞌɛdi xʉn ho,

nɛ gätho i ꞌbʉi da ꞌyɛs̨pi hønꞌbʉ 
go njąmꞌbʉ maząi. Njabʉ bi 
ma gätho i ꞌbʉpʉ mahɛt̨sꞌi, 
nɛpʉ ja ra häi, nɛꞌʉ xʉn du, 
nɛꞌʉ ꞌbʉpʉ ja yʉ deją, ngue 
nꞌdatꞌa bi manꞌʉ.

14
 Nɛ gätho goho yʉn tꞌuti i ꞌbäpʉ 

mahɛt̨sꞌi bi ꞌyɛn̨a: “Nɛcähe nꞌdatꞌa 
dím bɛm̨hbe a,” bi ꞌyɛn̨ꞌʉ. Nɛ gätho 

ꞌdäte magoho yʉ dącꞌyɛi mi ꞌbʉpʉ 
bin dąnyahmu i thąnde a huꞌinde 
bʉ mahɛt̨sꞌi, nɛ ra Tꞌʉdɛꞌyo.

Yoto yʉn cuahmi

6  Nɛ nugä dra Xuuagä dá nu 
ra Jesús ra Tꞌʉdɛꞌyo bi xøcꞌa 

rá mbʉdi rán cuahmi ra søcuą nɛ 
bi dʉꞌmi di tʉntsꞌa ra søcuą. Nɛ 
nꞌda ran tꞌuti bi xicä, nɛ ntꞌøde rá 
nde tengu ran gäni: “Ba ɛc̨ua gua 
nuua,” bi ꞌyɛn̨gui. 2 Nɛ dá hɛt̨ä bʉ, 
nɛ dá nu nꞌda ra tꞌaxca ndøfani. Nɛ 
nuꞌa mi huxpʉ mi hą nꞌda ran są, 
nɛ bi mba ma unni nꞌda ra corona. 
Nɛ bi mba bʉ ząi da dąh yʉn sʉi 
din ja. 3 Nɛ nu ra Jesús ra Tꞌʉdɛꞌyo 
bi xøcꞌa ná yoho rán cuahmi ra 
søcuą. Nɛ dá øcä a bi mam manꞌda 
ran tꞌuti, bi xicä: “Ba ɛh̨ɛ, gua nu,” 
bi ꞌyɛn̨gui. 4 Nɛ dá nugä, bi bøm 
bʉ nꞌda ra thɛnga ndøfani. Nɛ mi 
huxpʉ nꞌda, nɛ bi mba ma unni ra 
espada xʉm mba. Nɛ bin tꞌunꞌna 
ran tꞌɛd̨i gue di japi din sʉꞌʉ yʉ 
jąꞌi gätho ꞌbʉpʉ ja ra ximhäi, ngue 
din hyo nꞌda ngu nꞌda ʉ. 5 Nɛ nuꞌa 
ra Jesús ra Tꞌʉdɛꞌyo bi xøcua ná 
hyu ran cuahmi, nɛ xø dá øcä rá 
nde manꞌda ran tꞌuti bi xicä: “Ba 
ɛh̨ɛ, gua nu,” bi ꞌyɛn̨gui. ꞌBex dá 
nugä bi bøm bʉ nꞌda ra ꞌbondøfani, 
nɛ mi huxpʉ nꞌda mi hą ra tꞌɛntꞌi. 
6

 Nɛ dá øcä nꞌda ra nde bi bøm bʉ 
mi ꞌbäh yʉn tꞌuti, bi ꞌyɛn̨a: “Høntꞌa 
nꞌda kilo ra trigo da dänꞌa nꞌdapa, 
nɛ høntꞌi hyu kilo ra cebada da 
dänꞌa nꞌdapa. Pɛ dami jamansuhʉ 
ra aceite nɛ ra vino, o gadí japi dim 
ꞌbɛdi.” 7 Nɛ nuꞌbʉ mi xøcꞌa ná goho 
ran cuahmi a ra Tꞌʉdɛꞌyo, dá øcä 
rá nde manꞌda ran tꞌuti, bi ꞌyɛn̨gui: 

“Ba ɛh̨ɛ gua nu,” bi ꞌyɛn̨a. 8 Nɛ ꞌbex 

dá nugä bi bøm bʉ nꞌda ra ndøfani 
xʉn cꞌaxtꞌi tsꞌʉ. Nɛ mi huxpʉ a nꞌda 
tꞌɛm̨bi ran dąte, nɛ mí tɛnꞌna ran 
dąte nꞌda gue xí bøm bʉ ꞌbʉ ʉ xʉn 
du. Nuꞌʉ bin tꞌun ra tsꞌɛdi di manda 
ʉ ná goho bʉ ꞌbʉh yʉ jąꞌi gätho ra 
ximhäi. Nɛ nuꞌʉ bin ja ra tsꞌɛdi gue 
da hyo yʉ jąꞌi nangue ra espada, 
nɛ nangue din tumanthuhu, nɛ 
nangue ra gɛh̨ɛ,̨ nɛ yʉ zate da hyo 
yʉ jąꞌi. 9 Nɛ nuꞌbʉ mi xøcꞌa ná cʉtꞌa 
rán cuahmi ra søcuą a ra Tꞌʉdɛꞌyo, 
dá nugä bʉ nꞌda ra mɛxa guepʉ i 
pa mꞌbøspe Oją, gue bim ꞌbøtsꞌe 
zɛhɛ ʉ yʉ ꞌyɛc̨ꞌyɛi. Nɛ dá nugä bi 
hyupʉ ꞌbimɛxa yʉ́ te ʉ gätho í tho 
a rám hman Oją, nɛ bi ma nangue 
ra Cristo. 10 Nɛ gätho ʉ mi hupʉ 
ꞌbimɛxa ntsꞌɛdi bi ꞌyɛn̨a: “Ma Hmu 
tątethoho ni tsꞌɛdi, nɛ xʉn ho i, nɛ 
majuąni guím ma. Hamꞌmi pa gui 
tøꞌmi ngue gui ꞌyørpa ran juąnbi ʉ, 
nɛ gui cospa ʉ yʉ jąꞌi ꞌbʉpʉ ja ra 
ximhäi ꞌbɛꞌa bi ꞌyørcahe,” bi ꞌyɛn̨ꞌʉ. 
11

 Pɛ nuꞌʉ bin tꞌun yʉ́ pahni xʉn 
tꞌaxi, nɛ bi sifi da døꞌmi tsꞌʉ ꞌda yʉ 
pa, ja gueꞌbʉ bi guaꞌʉ dí du a rám 
hman Oją ʉ yʉ́ miꞌyɛh̨ɛhʉ, ngue 
tengu ʉ. 12 Nɛ nugä dra Xuuagä dá 
nugä ra Tꞌʉdɛꞌyo bi xøcꞌa ná ꞌdato 
rán cuahmi a ra søcuą. Nɛ ꞌbex bin 
ja nꞌda ra ꞌyąmhäi ntsꞌutho. Nɛ nuꞌa 
ra hyadi gätho ꞌbex bi boqui tengu 
nꞌda ra ꞌboꞌbøꞌtꞌe, nɛ nuꞌa ra ząna 
ꞌbex bi thɛngui tengu ra ji. 13 Nɛ 
gätho yʉ sø bi däpʉ häi, tengu nꞌda 
ra za i høh yʉ́n dätꞌo ꞌbʉ i huąn 
ran dąhi. 14 Nɛ nubʉ xʉn cꞌammi ra 
ximhäi, bi mba mꞌbantsꞌi tenguꞌbʉ 
ra søcuą, bim ꞌbɛdi. Nɛ gätho yʉ 
tꞌʉhäi mi ja bʉ ja ra dehe, pɛ nɛꞌʉ 
gätho yʉ tꞌøhø, bi mba ma pädi bʉ 
mi ja. 15 Nɛ gätho yʉ tsꞌʉtꞌabi bʉ ja 

ra häi, nɛ gätho yʉ́ ngʉrpi yʉ jąꞌi, 
nɛ gätho yʉ hmudofʉi, nɛ gätho yʉ 
mɛmbɛti, nɛ gätho i jasɛ yʉ́ tsꞌɛdi, 
nɛ gätho yʉ ꞌyɛh̨ɛ, nɛ gätho hing 
yʉ ꞌyɛh̨ɛ, bi mba bʉ dąpo, mi honi 
hapʉ din ꞌyąni guepʉ ja yʉ hyąnhäi, 
o guepʉ ja yʉ hyądo. 16 Nɛ gätho 
mi nde ʉ da zɛmba yʉ́ yą yʉ do ꞌbʉ 
bi xoꞌtꞌ yʉ tꞌøhø nɛ da goꞌmi, ngue 
i su da nu a rá cuɛ a i huxpʉ ja ran 
thutsꞌi mahɛt̨sꞌi, nɛꞌa ra Tꞌʉdɛꞌyo. 
17

 Nguetho bi zøn ra pa ran ʉnbi 
ntsꞌutho, nɛ njon da zä da hyät ran 
ʉnbi.

Rá ꞌbede ʉ yʉ israel bʉ mahɛt̨sꞌi

7  Nɛ nubʉya dá nugä goho 
yʉm ꞌbɛhni mahɛt̨sꞌi, nɛ ꞌda 

a nꞌdanni mi ꞌbäpʉ rá nyąni ra 
ximhäi i sąmꞌma ran dąhi i ꞌyo 
ua gue xíngui tsꞌʉ din ꞌyo bʉ ja ra 
häi, o guepʉ ja ra dądeją, nɛ xínga 
gue di ꞌyąn yʉ za. Nɛꞌʉ yʉ dądeją 
hin di ꞌyąni, di nɛqui tengu nꞌda ra 
xito xʉn juąni thoho. 2 Nɛ dá nugä 
nꞌda ram ꞌbɛhni mahɛt̨sꞌi bí ꞌyɛp̨ʉ 
ní bøx ra hyadi, nɛ nuꞌa bá hyą a rá 
sello Oją ngue i ꞌbʉi, nɛ ntsꞌɛdi bi 
mbaꞌtꞌʉ goho yʉ́m ꞌbɛhni Oją gue 
i ꞌbäpʉ yʉ́ nyąni ra ximhäi. Gueꞌʉ 
mi ꞌbäpʉ bin tꞌun ra tsꞌɛdi di ʉnba 
ra häi nɛ ra dądeją. 3 Nɛ nuꞌa ram 
ꞌbɛhni mi hą ra sello, bi xi ʉ miꞌda 
gue da døꞌmi tsꞌʉ, him ꞌbex di ʉnba 
ra häi o gue ra dądeją o gue yʉ za, 
ja gueꞌbʉ di selloba bʉ ja yʉ́ dɛ ̨yʉ 
ꞌyɛc̨ꞌyɛi a rá sello Oją. 4 Nɛ dá øcä 
hangu bi ꞌbeh yʉ jąꞌi di jap ra sello 
yʉ́ dɛ,̨ nꞌda ciɛnto nɛ yote ma goho 
mahuąhi, bi thąsta ʉ yʉ́m bomꞌbɛto 
yʉ́ tsꞌʉntꞌʉ ra Israel. 5 Bi thąsta ʉ 
ꞌdɛꞌmayo mahuąhi yʉ́m bomꞌbɛto 
ra Judá. Nɛ bi thąsta ʉ ꞌdɛꞌmayo 

mahuąhi yʉ́m bomꞌbɛto ra Rubén. 
Nɛ bi thąsta ʉ ꞌdɛꞌmayo mahuąhi 
yʉ́m bomꞌbɛto ra Gad. 6 Nɛ bi thąsta 
ʉ ꞌdɛꞌmayo mahuąhi yʉ́m bomꞌbɛto 
ra Aser. Nɛ bi thąsta ʉ ꞌdɛmayo 
mahuąhi yʉ́m bomꞌbɛto ra Neftalí. 
Nɛ bi thąsta ʉ ꞌdɛꞌmayo mahuąhi 
yʉ́m bomꞌbɛto ra Manasés. 7 Nɛ bi 
thąsta ʉ ꞌdɛꞌmayo mahuąhi ʉ yʉ́m 
bomꞌbɛto ra Simeón. Nɛ bi thąsta 
ʉ ꞌdɛꞌmayo mahuąhi yʉ́m bomꞌbɛto 
ra Leví. Nɛ bi thąsta ʉ ꞌdɛꞌmayo 
mahuąhi ʉ yʉ́m bomꞌbɛto ra Isacar. 
8

 Nɛ bi thąsta ʉ ꞌdɛꞌmayo mahuąhi 
ʉ yʉ́m bomꞌbɛto ra Zabulón. Nɛ bi 
thąsta ʉ ꞌdɛꞌmayo mahuąhi ʉ yʉ́m 
bomꞌbɛto ra José. Nɛ bi thąsta ʉ 
ꞌdɛꞌmayo mahuąhi ʉ yʉ́m bomꞌbɛto 
ra Benjamín.

Yʉ jąꞌi mi he yʉ pahni xʉn tꞌaxi
9

 Nɛ nugä dra Xuuagä, dá handi 
nɛ dá nugä xʉn ngu yʉ jąꞌi nɛ njon 
da zä da mbede hangu na ngu dá 
nugä. Dá nu ʉ i ꞌbäpʉ gätho ʉ ꞌda 
gue ꞌdahma ꞌdanꞌyo bʉ na yą, nɛ 
gätho ʉ ꞌda gue ꞌdahma ꞌdanꞌyo 
yʉ́ ꞌyʉ, nɛ gätho ʉ ꞌda gue ꞌdahma 
ꞌdanꞌyo yʉ́ häi mi ꞌbʉi. Nɛ gätho ʉ 
mi ꞌbäpʉ mí hɛt̨ꞌa mí huxpʉ ja ran 
thutsꞌi bʉ mahɛt̨sꞌi, nɛ mi hɛt̨ꞌa ra 
Jesús ra Tꞌʉdɛꞌyo. Gätho mi ꞌbäpʉ 
mi he yʉ́ pahni xʉn tꞌaxi, nɛ mi cą 
yʉ xijamꞌboza. 10 Nɛ gätho ntsꞌɛdi 
bi ꞌyɛn̨a:

Ɛm̨mɛ dín numanho ahe, ma 
Oją ahe,

tątetho ni tsꞌɛdi, nɛꞌe gra Jesús 
gra Tꞌʉdɛꞌyo, dí ɛs̨ꞌahe ngue 
gá pøje, bi ꞌyɛn̨ ʉ.

11
 Nɛ gätho yʉm ꞌbɛhni mahɛt̨sꞌi 

bi mbäꞌtsꞌa mi hupʉ made bʉ 
mahɛt̨sꞌi, nɛ gätho ꞌdäte ma goho 

yʉ dącꞌyɛi nɛꞌʉ gätho goho yʉn tꞌuti 
bi mbäsꞌ thoho gätho mi ꞌbʉpʉ, bin 
dąnyahmu, bi nyeꞌmahäi, bi dąnde 
Oją i hu inde bʉ. 12 Gätho bi ꞌyɛn̨a:

Nɛcähe ꞌdatꞌa dím bɛm̨hbe, dí 
ɛs̨ꞌahe, ma Oją ahe, nuįxte 
xʉn ho i.

Nɛ gätho guí pądi. Ząi dí xi ahe 
jamadi nangue ran ho guí 
ørcahe. Dín numansu ahe, nɛ 
nte guí hɛm̨bi, pɛ i ja ni tsꞌɛdi 
xʉn ho, nɛ gam ꞌbʉi hønꞌbʉ 
go njąmꞌbʉ maząi.

Nɛ hønꞌa tho dím bɛn̨ ahe ya, bi 
ꞌyɛn̨ꞌʉ.

13
 Nɛ nu nꞌda ra dącꞌyɛi bi ꞌyängä 

dra Xuuagä: “Ha guí pądi hapʉ bá 
nɛx yʉ.” 14 Nɛ dá ɛm̨pꞌa ra dącꞌyɛi: 

“Nuꞌi guí pądi.” Nɛ nuꞌa ra dącꞌyɛi 
bi ꞌyɛn̨gui: “Nuꞌʉ gueꞌʉ bi ꞌyɛc̨ꞌyɛi 
Oją ꞌbʉ mi ja ran ʉnbi ndumbʉi 
tho bʉ ja ra ximhäi. Nɛ nuꞌa rá 
ji ra Jesús gue a í bo yʉ́ pahni ʉ, 
bi japi xtan tꞌaxi. 15 Janangueꞌa 
i ꞌbähnʉ ja rá hmi Oją yʉ. Nɛ 
in ꞌyɛh̨ɛ ma pa nɛ ra xui ua ja rá 
niją Oją. Nɛ gueꞌa i huxpʉ ja ran 
thutsꞌi di jamansu yʉ. 16 Nɛ him 
manꞌdandį din tumanthuhu yʉ, nɛ 
him manꞌdandį din tuthe. Nɛ him 
manꞌdandį da nu ran ʉnbi nam pa 
ra hyadi, xinga gue ʉ miꞌda xʉm pa 
di ʉnbi. 17 Nguetho nu ra Jesús ra 
Tꞌʉdɛꞌyo gue i ꞌbʉ inde bʉ mahɛt̨sꞌi 
da ꞌyøtꞌe tengu ꞌbʉ ra mbändɛꞌyo, 
nɛ da zixpʉ hapʉ i ja ra dehe gue di 
un ra te yʉ́ mbʉi. Nɛ nuꞌa Oją him 
manꞌdandį di japi din zoni.”

Ná yoto ran cuahmi nɛ 
ra tꞌutsꞌi ra oro

8  Nɛ nuꞌbʉ mi xøcua na yoto 
yʉ́n cuahmi ra søcuą, made 

ora njom bin yą bʉ mahɛt̨sꞌi nɛ nte 
bi ꞌyąni. 2 Nuꞌbʉ mí guaꞌa bʉya dá 
nugä yoto yʉm ꞌbɛhni mahɛt̨sꞌi ząi 
i ꞌbäpʉ ja rá hmi Oją, nɛ bin tꞌun 
yʉ thʉxi nꞌda ngu nꞌda. 3 Nɛ dá 
nugä nꞌdanꞌyo ram ꞌbɛhni mahɛt̨sꞌi, 
bi mba bim ꞌbäpʉ ja rá mɛxa yʉn 
tꞌunni, nɛ mi thɛ nꞌda ra tꞌutsꞌi ra 
oro nɛ bi mba ntꞌunni xʉn ngu rá 
ndɛga ra za din zø bʉ, i yʉmanꞌu, 
nɛ nuꞌa rá ꞌbifi da mba ma uąspi 
yʉ́m hma yʉ ꞌyɛc̨ꞌyɛi ꞌbʉ i ɛs̨pa Oją. 
Nɛ gätho i zø bʉ ja rá mɛxa ra oro 
gue i høpʉ ja rá hmi a Oją i hu inde 
bʉ. 4 Nɛ nuꞌa ra ꞌbifi i nɛxpʉ ja rá 
tꞌutsꞌi a ram ꞌbɛhni, mauątsꞌi yʉ́m 
hman yʉ ꞌyɛc̨ꞌyɛi ꞌbʉ i ɛs̨pa Oją, 
nɛ bi zøm bʉ bí ꞌbʉ Oją. 5 Nɛ nuꞌa 
ram ꞌbɛhni bi yusꞌ yʉ dɛspi bʉ ja 
ra tꞌutsꞌi ra oro gue mi zø bʉ ja ra 
mɛxa, nɛ bi ꞌyɛm bʉ ja ra ximhäi. 
Nɛ ꞌbex dá øcä ntsꞌɛdi yʉn gäni din 
thoni. Nɛ dá nu ntsꞌɛdi yʉ huɛi bi 
cꞌuɛt̨i bʉ ja ra ximhäi, nɛ bin ja nꞌda 
ra ꞌyąmhäi bʉ.

Yʉ thʉxi
6

 Nuya bim ꞌbäpʉ yoto yʉm ꞌbɛhni 
mahɛt̨sꞌi i tøꞌmi da huixtꞌ yʉ́ thʉxi. 
7

 Nɛ rá mbʉdi ram ꞌbɛhni bi huixtꞌ 
rá thʉxi, ꞌbex bi tꞌɛn bʉ häi yʉn 
do, nɛ ra sibi, mauąspi ra ji. Nɛ ná 
hyu xɛqui ra häi bin zø, bi gopʉ mi 
yoxɛqui ra häi. Nɛpʉ na hyu xɛqui 
bin zø yʉ za nɛ yʉ tꞌɛi xʉn cꞌammi. 
Pɛ bi gohi yo xɛqui ngue him bin zø. 
8

 Nɛ na yoho yʉm ꞌbɛhni bi huixtꞌ rá 
thʉxi, nɛ dá nu tengu nꞌda ra tꞌøhø 
xʉn ndoho, i sø nɛ ɛm̨mɛ ndøspi, 
nɛ bi mba ntꞌɛntꞌi bʉ ja ra dądeją. 
9

 Nɛ na hyu xɛqui ra dądeją bi japi 
din ji. Nɛ gätho bi du ʉ mi ꞌbʉpʉ 
mbo ra dehe. Nɛ gätho yʉ dąmbosa 

gue mi ꞌyo bʉ bin tsꞌoni. Pɛ bi go 
ʉ yoxɛqui ra dądeją ngue him bin 
tsꞌoni. 10 Nɛ ná hyu yʉm ꞌbɛhni 
bi huixtꞌ rá thʉxi. Nɛ ꞌbex bi däh 
mahɛt̨sꞌi nꞌda ra sø xʉn ndoho ngue 
i zø nɛ ɛm̨mɛ xɛh yʉ tꞌʉsibi. Nɛ bi 
däpʉ ja ná hyu yʉ dąthe nɛ ná hyu 
yʉ mbøthe bʉ ja ra ximhäi. 11 Nu rá 
thuhu ra sø ngue bi dägui ra Ajenjo 
na. Nɛ guepʉ bi däh ra sø gätho ra 
dehe ɛm̨mɛ bi juꞌtsꞌi. Nɛ xʉn ngu 
yʉ jąꞌi bi du ngue bi zi a ra dehe 
xʉn ju. 12 Nɛ nu ná goho ram ꞌbɛhni 
bi huixtꞌ rá thʉxi. Nɛ ꞌbex bi boqui 
ná hyu xɛqui ra hyadi, nɛꞌa ná hyu 
xɛqui ra ząna bi boqui. Nɛ a ná hyu 
nɛtsꞌi yʉ sø bi boqui. Nɛ mbɛ ngoho 
ora ra pa nɛ ra xui him bin ja ran 
nɛqui. 13 Nɛ drá Xuuagä dá nu nꞌda 
ram ꞌbɛhni mahɛt̨sꞌi mi ꞌyo inde bʉ 
mahɛt̨sꞌi, nɛ ɛm̨mɛ ntsꞌɛdi mbafi, bi 
ꞌyɛn̨a: “Huɛc̨ate, huɛc̨ate, huɛc̨ate 
yʉ jąꞌi ꞌbʉpʉ ja ra ximhäi, nangue 
ꞌbɛꞌa din ja ꞌbʉ bi huixtꞌ yʉ́ thʉxi yʉ 
mi hyu yʉm ꞌbɛhni mahɛt̨sꞌi gue i 
ꞌbähnʉ,” bi ꞌyɛn̨a.

9  Nɛ ná cʉtꞌa yʉm ꞌbɛhni bi 
huixtꞌ rá thʉxi nɛ dá nu 

nꞌda ra sø tengu nꞌda ram ꞌbɛhni 
mahɛt̨sꞌi ngue hingui ho, bi däpʉ 
mahɛt̨sꞌi bi zøpʉ ja ra ximhäi. Nɛ 
bin tꞌunꞌna nꞌda ran sogui da xoc 
ra hyąhäi ngue ɛm̨mɛ xʉn hɛ ̨nɛ 
ntsꞌutho, guepʉ i ꞌbʉ a ra zįthu. 2 Nɛ 
nuꞌbʉ mí xocꞌa, bi bøm bʉ ra ꞌbifi 
xʉm pothi tengu ꞌbʉ fʉn ra sibi xʉn 
ndoho. Nɛ ꞌbex bi goꞌma ra hyadi 
a ra ꞌbifi nɛ bin uąntsꞌui ran dąhi 
gätho ra ximhäi. 3 Nɛ xʉn ngu yʉ 
hɛꞌyąxi bi bøm bʉ ja ra ꞌbifi ngue 
bin ꞌyo gätho ra ximhäi. Nɛ bin tꞌun 
yʉ́ tsꞌɛdi da ꞌyøtꞌe tengu ran ʉnbi di 
un yʉ mbozʉ. 4 Nɛ bi sifi ngue hin 

di tsꞌon yʉ tꞌɛi o gue yʉ za o gue 
miꞌda i ja ua ja ra ximhäi, høntꞌʉ 
yʉ jąꞌi di ʉnbi gätho toꞌo him mi ja 
rá sello Oją bʉ ja yʉ́ dɛ.̨ 5 Nɛ him 
bi japi da hyo yʉ jąꞌi, høntꞌa cʉtꞌa 
ząna di ʉnba yʉ jąꞌi, tengu i øtꞌ yʉ 
mbozʉ ꞌbʉ i sa nꞌda. 6 Nɛ nuꞌʉ yʉ pa 
gue i ꞌyo ua yʉ hɛꞌyąxi in nde yʉ 
jąꞌi da du pɛ hingui sä da du, høntꞌa 
ran ʉnbi thoho da nu. 7 Nɛ nu yʉ 
hɛꞌyąxi di nɛqui tengu yʉ fani ɛn̨a 
da mba ra sʉi, pɛ nu yʉ́ hmi tengu 
yʉ́ hmi yʉ jąꞌi, nɛ i huꞌtsꞌ yʉ corona 
yʉ oro. 8 Nɛ nu ʉ mi ja yʉ́ xtą tengu 
nꞌda ra xisu, nɛ mi ja yʉ́ tsꞌi tengu 
yʉ́ tsꞌi ra dązate. 9 Nɛ nu ʉ mi ja 
bʉ yʉ́ tįya tengu rá xi ra dąhuą, pɛ 
xʉm mɛ tengu ra tꞌɛgui. Nɛ di hį 
yʉ́ zahua tenguꞌbʉ yʉ carro i jʉt yʉ 
fani i tihi, ɛm̨mɛ di thoni tenguꞌbʉ 
i pa bʉ ja ran sʉi. 10 Nɛ nu yʉ́ ꞌyozʉ 
tengu yʉ mbozʉ, nɛ cʉtꞌa ząna 
bin tꞌun ran tꞌɛd̨i di ʉnba yʉ jąꞌi, 
nangue yʉ́ ꞌbite i ja yʉ́ ꞌyozʉ. 11 Nɛ 
nuꞌa rá hmu ʉ yʉ hɛꞌyąxi ꞌbʉpʉ ja 
ra hyąhäi ngue ɛm̨mɛ xʉn hɛ,̨ nɛ 
nuꞌa rá thuhu ra Abadón ngue rá 
nde ra hebreo, nɛ nuꞌʉ yʉ griego 
ɛm̨bi ra Apolión. Pɛ nu rá thuhu nde 
da ma, gue nde di tsꞌoni ꞌbɛꞌa gätho 
i ja. 12 Nuya rá mbʉdi ran ʉnbi bi 
thogui, pɛ ba ɛh̨ mi yoho yʉn ʉnbi. 
13

 Nɛ ná ꞌdato yʉm ꞌbɛhni bi huixtꞌ 
rá thʉxi. ꞌBex dá øcä nꞌda ra nde bi 
bøm bʉ ja yʉ́ dąni gueꞌʉ mi ja bʉ 
goho yʉ́ tsꞌątꞌi ra mɛxa ngue ra oro 
i høpʉ ja rá hmi Oją. 14 Nɛ nu a ra 
nde bi ꞌyɛm̨pꞌa ná ꞌdato yʉm ꞌbɛhni 
mahɛt̨sꞌi gue i ja bʉ rá thʉxi: “Dami 
xocꞌʉ goho yʉm ꞌbɛhni mahɛt̨sꞌi 
ngue nthuꞌtꞌi bʉ ja ra dąthe 
Eufrates,” bi tꞌɛm̨bi. 15 Nɛ bi mba 
nsoqui, nguetho bi døꞌmi da zøn ra 

ora, nɛ ra pa, nɛ ra ząna, nɛ ra jɛya 
da socꞌʉ. Nɛ da mba ʉ da hyo a ná 
hyu njąꞌi bʉ ꞌbʉh yʉ jąꞌi gätho ra 
ximhäi. 16 Nɛ yociɛnto millone yʉ 
dofʉi i hux yʉ ndøfani bi dɛnꞌndʉ. 
Nugä dra Xuuagä dá øcä hangu na 
ngu bi mba. 17 Nɛ in ja bʉ ꞌbʉ má 
nugä yʉ ndøfani, nɛ nuꞌʉ yʉ dofʉi 
madin tøgue bi däc yʉ́ tįya ra tꞌɛgui 
ma cʉhʉ xʉn thɛni, xʉn cꞌammi 
nɛ xʉn cꞌaxtꞌi. Nɛ nuꞌʉ yʉ́ yą yʉ 
ndøfani tengu yʉ́ yą yʉ dązate. Nɛ 
bi bøm bʉ ja yʉ́ nde yʉ ndøfani ra 
sibi nɛ ra ꞌbifi nɛ ra dɛspi. 18 Nɛ na 
hyu ram ꞌbede yʉ jąꞌi mi ꞌbʉcua ja 
ra ximhäi bi du nangue rán ʉnbi 
ra sibi, ra ꞌbifi nɛ ra dɛspi gue bi 
bøm bʉ yʉ́ nde yʉ ndøfani. 19 Nu 
yʉ ndøfani mi ja yʉ́ tsꞌɛdi nangue 
ꞌbɛꞌa bi bøm bʉ ja yʉ́ nde, nɛ mi ja 
ra tsꞌɛdi yʉ́ ꞌyozʉ, nguetho yʉ́ ꞌyozʉ 
i ja yʉ́ yą tengu yʉ pozʉ di ʉnba 
yʉ jąꞌi. 20 Nɛ gätho miꞌda yʉ jąꞌi gue 
him bi du, him bi päh yʉ́n ꞌyomfɛn̨i, 
pɛ guextaꞌa bi dąnde yʉ zįthu nɛꞌʉ 
yʉ hmite bi ꞌyøzɛhɛ, yʉ́n tꞌøtꞌe ra 
oro nɛ ra tꞌaxi nɛ ra fɛxna tꞌɛgui, 
nɛ ra do, nɛ yʉ za, yʉ hmite ʉ gue 
hingui nute nɛ hingui øhnahyą, nɛ 
hingui sä din ꞌyo. 21 Nɛ xingui tsꞌʉ 
bi hyɛh yʉn tꞌøtꞌe xʉn tsꞌo. Guextaꞌa 
bin hyodu nɛ bim bądi nɛ bin 
ꞌyomtꞌɛn̨i, nɛ bim pɛ.̨

Ra tꞌʉsøcuą i cą nꞌda rám ꞌbɛhni Oją

10  Nɛ nugä dra Xuuagä dá 
nugä manꞌda rám ꞌbɛhni 

Oją bá cąh mahɛt̨sꞌi, mi ja rá tsꞌɛdi. 
Nɛ bán ꞌyoui nꞌda ra güi, nɛ mi 
comba ra ꞌbɛjʉni rá yą. Nɛ nuꞌa rá 
hmi bi yoxni tengu ra hyadi, nɛ 
nuꞌʉ yʉ́ gua madi nɛqui tenguꞌbʉ 
nꞌda ra sibi. 2 Nɛ mi cą nꞌda ra 

tꞌʉsøcuą ma tʉntsꞌi. Nɛ nuꞌa rán 
ꞌyɛigua mí nɛmpꞌʉ ja ra dądeją, nɛ 
nuꞌa rá gąhągua mi nɛmpꞌʉ ja ra 
häi. 3 Nɛ nuꞌa ram ꞌbɛhni ntsꞌɛdi bi 
mbafi, tenguꞌbʉ i mba a ra dązate. 
4

 Nɛ nuꞌbʉ mi mbafi, ꞌbex dá øcä 
yoto yʉn gäni. Nɛ mí ɛn̨gä xcá oꞌtꞌä 
ra søcuą ꞌbɛꞌa dá nugä, pɛ ꞌbex dá 
øcä nꞌda ra nde mahɛt̨sꞌi bi ꞌyɛn̨gui: 

“ꞌYo guí oꞌtꞌya ꞌbɛꞌa bi ma yʉn gäni, 
nguetho hingui sä gui ma ꞌbɛꞌa bi 
manꞌʉ.” 5 Nɛ dá nugä rám ꞌbɛhni 
Oją mahɛt̨sꞌi gue i ꞌbäpʉ ja ra deją 
nɛpʉ ja ra häi, bi ꞌuąꞌtsꞌ rán ꞌyɛi bʉ 
mahɛt̨sꞌi. 6 Nɛ bi ndønba rá thuhu 
Oją i ꞌbʉi nɛ dim ꞌbʉi maząi, gue 
bi ꞌyøtꞌ mahɛt̨sꞌi nɛ ra ximhäi nɛ 
ra deją nɛ gätho ꞌbɛꞌa i jabʉ. Bi 
ndønba rá thuhu, gue majuąni hin 
da døꞌmi miꞌda yʉ pa ꞌbɛꞌa din ja. 
7

 Nɛ ɛn̨a, nuꞌbʉ bi huixtꞌ rá thʉxi 
a ná yoto rám ꞌbɛhni Oją gue mi 
ꞌbʉhnʉ, ꞌbex din ja bʉya ꞌbɛꞌa bi 
xi Oją yʉ́ pøngahyą mayaꞌbʉ gue 
din ja, gue him mám fądi. 8 Nɛ 
nuꞌa ra nde mahɛt̨sꞌi bi ꞌyɛn̨gä 
mahønꞌa: “Nuꞌi, ní mba bʉ, bá cąnꞌa 
ra søcuą gue i cąꞌa rám ꞌbɛhni Oją 
mahɛt̨sꞌi i ꞌbähnʉ ja ra deją nɛ ra 
häi.” 9 Janangueꞌa dá mbagä bʉ 
mi ꞌbäꞌa ram ꞌbɛhni mahɛt̨sꞌi, nɛ dá 
xifi gue di ꞌdacꞌa ra søcuą. Nɛ nuꞌa 
ram ꞌbɛhni bi ꞌyɛn̨gui: “Cąni, nɛ 
gui sa. Nɛ nuꞌbʉ gá sa, tenguꞌbʉ ra 
tꞌafitꞌasa bʉ dán zä ni nde, pɛ nuꞌbʉ 
bi mba bʉ ni foho ɛm̨mɛ xtán ju 
bʉya.” 10 Nɛ dá cąngä ra søcuą bʉya, 
nɛ dá sagä a. Nɛ bin ja tengu bi xicä 
ram ꞌbɛhni, xʉ cʉhi ꞌbʉ má sagä, 
ɛm̨mɛ xʉn ų, pɛ guepʉ ma foho, 
ɛm̨mɛ xʉn ju. 11 Nɛ bi xiqui: “Jatho 
gui mampꞌa rám hma Oją mahønꞌa, 
hønbʉ go hapʉ ꞌbʉh yʉ jąꞌi ꞌdahma 

ꞌdanꞌyo bʉ na yą nɛ ꞌda nꞌdanni 
yʉ́ häi, nɛpʉ ꞌbʉh yʉ tsꞌʉtꞌabi.” Nɛ 
gueꞌa bi sicä a dra Xuuagä.

Yoho yʉ pøngahyą

11  Nɛ nugä dra Xuuagä, bin 
ꞌdacä nꞌda ra tꞌɛni gue ra za, 

nɛ bi tꞌɛn̨gui: “Ní mba bʉ ja ra dąniją 
nɛ gui ꞌyɛni hangu na ndoho ra ngu. 
Nɛpʉ ja ra mɛxa i pøx yʉn tꞌunni 
yʉ jąꞌi.” Nɛ bi siqui ga pede hangu 
na ngu yʉ jąꞌi i thąnde Oją bʉ. 2 Pɛ 
bi sicä: “O guí ɛni hangu na ndoho 
ra häi ma mbäꞌtꞌi bʉ thi ja ra dąniją, 
nguetho bin tꞌunꞌdʉ yʉ jąꞌi ꞌdahma 
ꞌdanꞌyo bʉ na yą, gueꞌʉ hingui pą 
Oją. Nɛ yote ma yozna din ꞌyo bʉ 
nɛ di ʉnꞌna rá hogahnini Oją.” 3 Nɛ 
bi ꞌyɛn̨gui: “Ga pɛnhdä bʉ yoho ma 
pøngahyą, nɛ da hye yʉ he tenguꞌbʉ 
i tu yʉ́ mbʉi. Nɛ nꞌda mahuąhi yo 
ciɛnto nɛ hyąte pa da manꞌa mam 
hmangä bʉ ʉ,” ɛn̨ Oją. 4 Nɛ nuꞌʉ 
yoho yʉ́ pøngahyą Oją, gueꞌʉ mí 
uꞌʉ yoho yʉ za ngue yʉ olivo, nɛꞌʉ 
yoho bʉ tøh yʉ lámpara gue i ꞌbäpʉ 
ja rá hmi ra Hmu mahɛt̨sꞌi, gueꞌa di 
manda gätho ra ximhäi. 5 Nɛ toꞌo 
im bɛn̨i di ʉnba ʉ yoho yʉn ꞌyohʉ 
gue yʉ́ pøngahyą Oją, da bøn ra sibi 
bʉ yʉ́ nde ngueꞌa í zøꞌʉ. Nɛ gueꞌa 
dí duꞌʉ gätho yʉ́n sʉihʉ ʉ yoho 
yʉ́ pøngahyą Oją. 6 Nɛ nuꞌʉ yoho 
yʉ pøngahyą, din ja yʉ́ tsꞌɛdi ngue 
di japi hin din ꞌye gätho yʉ pa gue 
dim pøngahyą bʉ. Nɛ din ja rá tsꞌɛdi 
gue gätho yʉ dehe di japi ngue din 
ji. Nɛ din ja yʉ́ tsꞌɛdi høntꞌa go ꞌbɛꞌa 
man ʉnbi di ʉnba ra ximhäi, høntꞌa 
go ní pa i nde. 7 Nɛ nuꞌbʉ mi guaꞌa 
rá ꞌbɛfi Oją ʉ, ꞌbex bi bøm bʉ ja ra 
hyąhäi ɛm̨mɛ xʉn hɛ ̨tengu nꞌda ran 
dątezate, rám ꞌbɛhni ra zįthu ɛm̨mɛ 

ntsꞌutho. Nɛ bi mba bʉ, bi zʉꞌʉ yoho 
yʉ́ pøngahyą Oją, nɛ bi dąha bi hyo 
ʉ. 8 Nɛ nuꞌʉ yʉ́ ngøcꞌyɛi ʉ yoho bi 
du, mi ꞌbɛm bʉ ja ra calle made ra 
dąhnini, gue nꞌdatꞌa ra hnini guepʉ 
bi du ra Hmu mahɛt̨sꞌi bʉ ja ra 
pontꞌi. Nɛ nuꞌa ran tsꞌo bin ja bʉ ja 
ra dąhnini ꞌdaꞌangu nan tsꞌoui bin 
ja bʉ ja ra hnini Sodoma, nɛpʉ ja 
ra häi Egipto. 9 Nɛ nhyupa made bi 
mba yʉ jąꞌi gätho ꞌdahma ꞌdanꞌyo bʉ 
na yą gue bi nɛxpʉ gätho yʉ häi, bi 
hyɛt̨ꞌʉ ꞌbom bʉ xí du. Nɛ him bi japi 
bi mba ntꞌägui. 10 Nɛ gätho yʉ jąꞌi 
i ꞌbʉcua ja ra ximhäi bin johya ꞌbʉ 
mi du ʉ, nɛ nangue ran johya, bi un 
yʉn tꞌunni nꞌda ngu nꞌda, nɛ bi hyu 
yʉ́ mbʉi ngue hin di paha mahønꞌa 
ʉ yʉ́ pøngahyą Oją, nguetho bi nu 
ran ʉnbi nangue ꞌbɛꞌa bi ꞌyørpa ʉ. 
11

 Pɛ nuꞌbʉ mi tho a nhyupa made 
mi ꞌbom bʉ, pɛ Oją bi un ra xɛhyą 
mahønꞌa, nɛ ꞌbex bi ndantsꞌʉ, nɛ 
gätho toꞌo bi nu, ɛm̨mɛ bin su ʉ. 
12

 ꞌBex bá ɛꞌ̨a nꞌda ra nde mahɛt̨sꞌi 
ntsꞌɛdi bin yą, bi ꞌyɛm̨pꞌʉ: “Ba ɛc̨ua 
ya,” bi ꞌyɛn̨a. Nɛ bi ndex mahɛt̨sꞌi ʉ, 
in ꞌyohʉ nꞌda ra güi. Nɛ gätho yʉ́n 
sʉihʉ mi ꞌbäpʉ bi nu ꞌbɛꞌa bin ja. 
13

 Nɛ nuꞌbʉ mi mba ʉ yʉ́ pøngahyą 
Oją, ꞌbex bi ꞌyąn ra häi bʉ ja ra 
dąhnini, ɛm̨mɛ ntsꞌutho. Nɛ ná ꞌdɛtꞌa 
ra xɛqui ra hnini bin tsꞌoni, yoto 
mahuąhi yʉ jąꞌi bi du nangue ntsꞌɛdi 
ra ꞌyąnhäi. Nɛ nuꞌʉ yʉ jąꞌi gue him 
bi du, ɛm̨mɛ bin su, nɛ bi ꞌyɛs̨pa Oją 
mahɛt̨sꞌi bʉya. 14 Nuya ná yoho yʉn 
ʉnbi bi thogui, nɛ ꞌbex ba ɛꞌ̨a ná hyu 
ran ʉnbi.

Ná yoto ra thʉxi
15

 Nɛ nuꞌbʉ mi huixtꞌ rá thʉxi a 
ná yoto ram ꞌbɛhni mahɛt̨sꞌi gue mi 

ꞌbäpʉ, ꞌbexque ntꞌøde bʉ mahɛt̨sꞌi 
xʉn ngu yʉ nde ntsꞌɛdi bin yą, bi 
ꞌyɛn̨a:

Nuya gätho ra ximhäi bi dą Oją 
ma Hmuhʉ,

nɛꞌa ra Cristo bi huahni,
nɛ høntꞌʉ di manda bʉ hønꞌbʉ 

go njąmꞌbʉ maząi, bi ꞌyɛn̨ꞌʉ 
yʉ nde i yą mahɛt̨sꞌi.

16
 Nɛ nuꞌʉ ꞌdäte magoho yʉ dącꞌyɛi 

ngue mi hupʉ ja yʉ́n thutsꞌi 
di mbäꞌtꞌa Oją bʉ mi hudi, bin 
dąnyahmu nɛ bi dąnde Oją. 17 Nɛ bi 
ꞌyɛm̨ ꞌbʉ mi dąnde:

Nuꞌi ma Oją ahe nte guí hɛm̨bi,
Nuꞌi ząi guí ꞌbʉi, nɛ ząi gmi ꞌbʉi,
nuya gá dʉꞌmi gá ꞌbɛrpa yʉ́ 

tsꞌɛdi gätho miꞌda,
nɛ da zä gui manda xʉn ho ꞌbɛꞌa 

gätho i ja.
Dí xi ahe jamadi, ngue ya gá 

ꞌyuh ni tsꞌɛdi tąte thoho.
 18 Nuꞌʉ yʉ jąꞌi i ꞌbʉpʉ hønbʉ go 

hapʉ i ja yʉ häi ɛm̨mɛ bin cuɛ
ngue ya bi zøn ra ora da nu ran 

ʉnbi.
Nuya bi zøn ra ora da nu nin 

juąnbi, nɛ gätho ʉ xʉn du.
Bi zøn ra ora gue gui unꞌdʉ ya 

ꞌbɛꞌa bi dąꞌʉ ni ꞌyɛh̨ɛ nɛ ni 
pøngahyą.

Nɛ bi zøn ra ora gue gui unꞌdʉ 
yʉn tꞌunni gätho bi ꞌyɛc̨ꞌyɛi,

høntꞌa go toꞌo i ja yʉ́ tsꞌɛdi, nɛꞌʉ 
hinꞌyʉ yʉ́ tsꞌɛdi.

Nɛ bi zøn ra ora, gue gui juaꞌʉ 
gätho toꞌo di ʉnba yʉ́ mijąꞌihʉ, 
bi ꞌyɛn̨ꞌʉ.

19
 Nɛ nuꞌbʉ mi guaꞌa bi manꞌʉ 

yʉ dącꞌyɛį, dra Xuuagä dá nugä 
nsoqui ra dąniją mahɛt̨sꞌi. Nɛ dá 
nugä ra huada i høpʉ mbo, guepʉ 
mꞌbɛꞌtsꞌi ran hoqui bi ꞌyøtꞌui Oją ʉ 

yʉ́ ꞌyɛc̨ꞌyɛi. Nɛ bin ja ntsꞌɛdi ra huɛi, 
nɛ bin thoni, nɛ yʉn gäni, nɛ bin ja 
nꞌda ra ꞌyąmhäi, nɛ bi hyøh yʉn do.

Ra xisu nɛ ra jąrga

12  Nɛ dá hantꞌa nꞌda ran tꞌuti 
xʉn ndoho bʉ magątsꞌi, ngue 

nꞌda ra xisu mi he ra hyadi ngue rá 
pahni, nɛ mi tøpʉ ja ra ząna. Nɛ mi 
huꞌtsꞌa nꞌda ra corona gue min ꞌyoui 
ꞌdɛꞌmayoho yʉ sø. 2 Nɛ nuꞌa ra xisu 
mi hątꞌʉhni a, nɛ ɛm̨mɛ mi mbafi 
ngue xʉn ʉ, ngue nde dim ꞌbʉh rá 
tꞌʉhni. 3 Nɛ bi nɛqui bʉ manꞌda ran 
tꞌuti tengu nꞌda ra jąrga xʉn ndoho 
nɛ xʉn thɛni, ɛm̨mɛ ntsꞌutho. Nɛ nuꞌa 
ra jąrga mi ja yoto yʉ́ yą, nɛ nꞌda ngu 
nꞌda yʉ́ yą mi huꞌtsꞌ yʉ corona. Nɛ mi 
ja ꞌdɛtꞌa yʉ́ dąni. 4 Nɛ nuꞌbʉ mi uąnꞌna 
rá ꞌyozʉ, bi hyøm bʉ häi ná hyu nɛtsꞌi 
yʉ sø mi ja bʉ mahɛt̨sꞌi. Nɛ nu ra 
jąrga ꞌdarbʉ mi ꞌbähmi ra xisu, i nde 
da zapꞌa rá tꞌʉhni ꞌbʉ bim ꞌbʉi. 5 Nɛ 
bim ꞌbʉꞌa nꞌda ra tsꞌʉntꞌʉ, rá tꞌʉhni 
ra xisu bʉya. Nɛ guehna ra tsꞌʉntꞌʉ 
din tsꞌʉtꞌabi gätho yʉ häi, nɛ njon di 
japi da mbɛstaꞌa da ma. Pɛ nuꞌbʉ mim 
ꞌbʉi, bi jamansu Oją, nɛ ꞌbex bi zixpʉ 
mahɛt̨sꞌi bí ja rá tsꞌɛdi. 6 Pɛ nu ra xisu 
bi ꞌdagui, bi mba bʉ maꞌueni guepʉ 
bi hocua Oją dim ꞌbʉi nꞌda mahuąhi 
nɛ yociɛnto nɛ hyąte pa. Nɛ din ja 
bʉ ꞌbɛꞌa gätho da hyoni. 7 Nɛ nu bʉ 
mahɛt̨sꞌi bin ja nꞌda ra dąsʉi, nuꞌa rá 
ngʉrba mꞌbɛhni Oją mahɛt̨sꞌi ngue ra 
Miguel nɛ gätho ʉ miꞌda yʉ́m ꞌbɛhni 
Oją mahɛt̨sꞌi, bin sʉhmbʉ a ra jąrga 
nɛꞌʉ gätho yʉ́ ꞌyɛh̨ɛ a ra jąrga. 8 Pɛ 
nuꞌa ra jąrga him bi dąha, nɛ Oją him 
bi japi dim ꞌbʉpʉ mahɛt̨sꞌi bʉya. 9 Nɛ 
bi thønꞌa thi bʉ mahɛt̨sꞌi a ra jąrga, 
guetꞌa ra cꞌɛy̨ą, ra zįthu a, rá thuhu 
ra Satanás, gue i häte gätho ua ja ra 

ximhäi gueꞌbʉ rá mbʉdi thoho. 10 Nɛ 
nubʉya nugä dra Xuuagä dá øcä nꞌda 
ra nde mahɛt̨sꞌi ntsꞌɛdi bin yą bi ꞌyɛn̨a: 

“Ya bi zøn ra pa da yąnꞌʉ yʉ ꞌyɛc̨ꞌyɛi, 
nɛ da nu a rá tsꞌɛdi Oją, di manda rá 
tsꞌɛdi Oją ʉ, nɛ a ra Cristo. Nguetho 
ya bi thønꞌa thi bʉ mahɛt̨sꞌi ra zįthu 
ngue nząi madi yąpꞌʉ ma cuhʉ bʉ ja 
rá hmi Oją ma pa nɛ ra xui. 11 Pɛ gueꞌa 
rá ji ra Jesús, tenguꞌbʉ ra Dɛꞌyo, ní 
dąpꞌa ra zįthu ʉ yʉ ꞌyɛc̨ꞌyɛi, nɛꞌbʉ i 
ma ngue ɛc̨ꞌyɛi ra Jesús, nɛꞌbʉ hingui 
su da du. 12 Janangueꞌa dan johyahʉ 
gätho dí ꞌbʉhmbʉ mahɛt̨sꞌi. Pɛ 
ndumbʉi thoho ahʉ gue guí ꞌbʉhmbʉ 
bʉ ja ra häi, nɛpʉ ja ra deją, nguetho 
bi zøm bʉ ja ra ximhäi ra zįthu, nɛ 
ɛm̨mɛ in cuɛ. I pądi him mayaꞌa yʉ 
pa din ja rá tsꞌɛdi bʉ,” bi ꞌyɛn̨ꞌa ra nde 
dá øcä bin yą bʉ mahɛt̨sꞌi. 13 Nɛ nuꞌbʉ 
mi nu ra jąrga zįthu ngue bá tꞌɛntꞌua 
häi, bi guꞌa ra xisu gue bim ꞌbʉh rá 
tsꞌʉntꞌʉ. 14 Pɛ nuꞌa ra xisu bi mba 
ntꞌunni yoho yʉ zahua tengu nꞌda ra 
pɛntsꞌʉ xʉn ndoho, nɛ bi zägui bi mba 
maꞌueni guepʉ him bi zä bi bɛntꞌa 
ra jąrga. Nɛ bi mba ma jamansu bʉ 
hyu jɛya made. 15 Nu ra jąrga bʉya bi 
bøn ra dehe rá nde, tenguꞌbʉ nꞌda ra 
dąthe xʉn ndoho, ɛn̨a xtán duxꞌa ra 
xisu ra dehe. 16 Pɛ Oją bi xocꞌa nꞌda ra 
hyąhäi guepʉ bi yʉꞌa ra dehe bi bøm 
bʉ rá nde ra jąrga. 17 Pɛ nu ra jąrga 
bʉya ɛm̨mɛ bi dɛ ra cuɛ nangueꞌa ra 
xisu, nɛ bi mba bi zʉꞌʉ gätho miꞌda 
ngue rá ꞌyʉꞌa ra xisu, gätho ʉ gue bi 
ꞌyøtꞌa bi man Oją nɛ bi dɛnꞌdʉ ꞌbɛꞌa bi 
manꞌa ra Jesús.

Ran tꞌuti bi bøxpʉ ja ra deją, nɛ 
ran tꞌuti bi bøxpʉ ja ra häi

13  Nɛ bi mba bim ꞌbäpʉ ja 
ndenthe a ra jąrga zįthu. 

Nɛ nugä dra Xuuagä dá nu manꞌda 
tengu nꞌda ra zate, bi bøxpʉ ja ra 
dądeją. Nɛ nuna ra zate mi ja yoto 
yʉ́ yą, nɛ ꞌdɛtꞌa yʉ́ dąni, guepʉ mi 
ja ꞌdɛtꞌa yʉ corona. Nɛ mán tꞌoꞌtꞌi 
bʉ yʉ́ yą yʉ́ thuhu zɛhɛ a ra zate 
ɛm̨bi guesɛ Oją, nɛ bi ma mantsꞌo 
nangue Oją. 2 Nɛ nuna ra zate dá nu, 
gue bi bøxpʉ ja ra deją, tengu nꞌda 
ram hmasni, pɛ nu yʉ́ gua tengu yʉ́ 
gua yʉ oso, nɛ nu ʉ yʉ́ nde, tengu 
yʉ́ nde yʉ león. Nɛ nuꞌa ra jąrga bi 
un zɛhɛ rá tsꞌɛdi ná yoho ra zate 
gue xí bøxpʉ ja ra deją. Nɛ bi un 
ran tꞌɛd̨i di manda bʉ hapʉ i ja rá 
tsꞌɛdi ra jąrga zįthu, ɛm̨mɛ xʉn ngu 
ra tsꞌɛdi mi ja a. 3 Nuꞌa nꞌda rá yą 
mi ja bʉ nꞌda ra sɛni ngue mí ɛm̨bi 
dí du a, pɛ bi zä. Nɛ gätho yʉ jąꞌi 
mi ꞌbʉcua ja ra ximhäi, bi dɛnni, nɛ 
bi hyonya thoho nangue rá tsꞌɛdi 
mi ja. 4 Nɛ nu ʉ yʉ jąꞌi bi dąnde ra 
jąrga, nguetho ya xi un rá tsꞌɛdi 
ra zate xi bøxpʉ ja ra deją. Nɛ bi 
dąnde ra zate, nɛ bi ꞌyɛn̨a: “Njoꞌo 
manꞌda tengu na, nɛ njoꞌo toꞌo da 
zä din sʉhmi na.” 5 Nɛ bin tꞌun rán 
tꞌɛd̨i ra zate xí bøxpʉ ja ra deją, 
da man ra tsꞌore xʉn tsꞌo nangue 
Oją. Nɛ bin tꞌun ran tꞌɛd̨i din ja rá 
tsꞌɛdi yote ma yozna. 6 Nɛ nuꞌbʉ mí 
nyą, ɛm̨mɛ xʉn tsꞌo bi ma nangue 
Oją. Bi ndøm mántsꞌo rá thuhu Oją, 
nɛpʉ bí ꞌbʉi, nɛ gätho ʉ i ꞌbʉpʉ 
mahɛt̨sꞌi. 7 Nɛ bin tꞌun ran tꞌɛd̨i 
ngue din sʉhmbʉ yʉ́ tꞌʉhni Oją 
ngue di japi di ꞌbɛꞌʉ. Nɛ bin tꞌun ra 
tsꞌɛdi ngue di manda gätho ná ngu 
yʉ jąꞌi ꞌbʉcua ja ra ximhäi, gätho 
yʉ häi, nɛ gätho ꞌdahma ꞌdanꞌyo bʉ 
na yą yʉ jąꞌi, gätho yʉ hnini. 8 Nɛ 
gätho yʉ jąꞌi bi dąnde a. Pɛ him bi 
dąnde ʉ xmán tꞌoꞌtꞌi yʉ́ thuhu bʉ 

ja rá søcuą ra Jesús gue bi ꞌyoꞌtꞌa 
ra Tꞌʉdɛꞌyo gueꞌa bi tho. Nɛ ya 
mán tꞌoꞌtꞌi bʉ ʉ yʉ́ thuhu ʉ ꞌbʉ má 
hinꞌyʉ ra ximhäi, im ma toꞌo i ja 
ra temaząi. 9 Nuꞌʉ toꞌo i ja yʉ́ zagu, 
dami ꞌyøhmbʉ xʉn ho ya. 10 Nuꞌa 
toꞌo di un ran ʉnbi yʉ jąꞌi gue da 
gotꞌ ra fädi, nɛsɛ a da nu ran ʉnbi 
ngue da mba njotꞌi. Nɛ toꞌo din 
hote ngue di sɛnte, nɛsɛ a da nu 
ran dąte ngue da tsꞌɛni. Janangueꞌa 
toꞌo gätho ʉ yʉ́ tꞌʉhni Oją, jatho 
høntꞌa da bɛn̨i gue yʉ́ yąnte Oją, nɛ 
hin din xømbʉi. 11 Nɛ nubʉya dá nu 
manꞌda ran tꞌuti gue bi bøxpʉ ja ra 
häi, nɛ mi ja yoho yʉ́ tꞌʉdąni tengu 
nꞌda ra tꞌʉdɛꞌyo. Pɛ nuꞌbʉ mín yą 
ɛm̨mɛ ntsꞌutho tengutho ra jąrga 
zįthu. 12 Nɛ nuꞌa ran tꞌuti xí bøxpʉ 
ja ra häi bin ja rá tsꞌɛdi tengu ra 
zate ngue xí bøxpʉ ja ra dądeją 
ngue mi ja nꞌda ra sɛni a nꞌda rá yą 
gue xí zä. Nɛ bi japi gätho i ꞌbʉcua 
ja ra häi da dąnde ra mbʉdi ra zate. 
13

 Nɛ nuꞌa ran tꞌuti gue bi bøxpʉ ja 
ra häi, bi ꞌyøtꞌ yʉn tꞌuti ntsꞌutho, bi 
japi bá cąh mahɛt̨sꞌi ra sibi ngue 
da nu yʉ jąꞌi. 14 Nɛ bi hyätꞌ yʉ jąꞌi 
gätho ꞌbʉcua ja ra ximhäi ꞌbʉ mi 
ꞌyøtꞌ yʉ hyonya ntꞌøtꞌe. Nɛ hønꞌbʉ i 
ꞌbäpʉ ja rá hmi ra zate xí bøxpʉ ja 
ra deją, bi zä bi ꞌyøtꞌʉ. Nɛ bi xih yʉ 
jąꞌi da ꞌyøtꞌa nꞌda ra nyoguido tengu 
ra zate xí bøxpʉ ja ra deją, gue mí 
ja ra sɛni bʉ ja nꞌda rá yą, ngue xí 
zä. 15 Nɛ nuꞌa ran tꞌuti gue bi bøxpʉ 
ja ra häi, bin tꞌun ran tꞌɛd̨i di japi 
dim ꞌbʉ a ra nyoguido ntꞌøtꞌe tengu 
ra zate bi bøxpʉ ja ra deją. Nɛ di 
japi din yą. Nɛ bi japi da mba ntho 
gätho toꞌo him bi dąnde a. 16 Nɛ bi 
manda ngue gätho yʉ jąꞌi din ja 
rá hmɛpya ra nyoguido bʉ ja rá dɛ ̨

nɛpʉ ja rán ꞌyɛi, madagueꞌa høntꞌa 
go má jąꞌi, gätho i ja yʉ́ tsꞌɛdi nɛꞌʉ 
hinꞌyʉ yʉ́ tsꞌɛdi, gätho yʉ mɛmbɛti 
nɛ gätho yʉ hyoya, gätho yʉ ꞌyɛh̨ɛ 
nɛ gätho ngue hing yʉ ꞌyɛh̨ɛ, gätho 
yʉ jąꞌi jatho din ja ra hmɛpya. 17 Nɛ 
hingui sä nꞌda ra jąꞌi dim pä o gue 
din täi ꞌbʉ hin di nɛqui rá hmɛpya 
ra zate xí bøxpʉ ja ra deją, nu bʉ 
ja rá jąꞌi. Gätho jatho din ja ra 
hmɛpya ngue nam bøni rá thuhu, o 
rá número, rá hmɛpya rá thuhu ra 
zate. 18 Jatho gan ꞌyomfɛn̨ihʉ xʉn 
ho ngue gui pąhmbʉ ꞌbɛꞌa nam 
bønꞌa rá número ra zate, nguetho 
nu rá número, ꞌdato ciɛnto nɛ hyąte 
ma ꞌdato, rá número nꞌda ra jąꞌi.

Bin tuhu ʉ bim pøhø

14  Nɛ nubʉya dá nugä ra Jesús 
ra Tꞌʉdɛꞌyo i ꞌbäpʉ ja ra 

nyuni tꞌɛm̨bi Sión. Nɛ mi ꞌbähmbʉ 
ra Jesús nꞌda ciɛnto nɛ yote ma 
goho mahuąhi yʉ jąꞌi ngue gätho 
i ja bʉ ja yʉ́ dɛ rá thuhu ra Jesús 
nɛ rá thuhu rá Ta. 2 Nɛ dá øcä nꞌda 
ra nde bʉ mahɛt̨sꞌi ntꞌøde tengu 
yʉ dehe xʉn ngu ɛm̨mɛ di hį nɛ 
tengu ran gäni ntsꞌɛdi di thoni. Nɛ 
dá øcä tenguꞌbʉ yʉ arpaꞌbida xʉn 
ngu i pɛi. 3 Nɛ nuꞌʉ nꞌda ciɛnto nɛ 
yote ma goho mahuąhi bi yąn Oją 
bʉ ja ra ximhäi, nɛ bin tupʉ nꞌda 
ra thuhu maꞌdaꞌyo bʉ ja rá hmi 
Oją gueꞌa i huxpʉ ja rán thutsꞌi, nɛ 
guepʉ ꞌbäh yʉn tꞌuti i ꞌbʉi, nɛ yʉ 
dącꞌyɛi. Nɛ njoꞌo miꞌda bi zä bi bą 
a ra thuhu. 4 Nɛ nuꞌʉ, gätho xʉn 
hotho ʉ, gue høntꞌa Oją mbɛn̨i. Nɛ 
i tɛnꞌna ra Dɛꞌyo hønbʉ go hapʉ da 
mba. Nɛ nuꞌʉ gue bi yąm bʉ ja ra 
ximhäi bʉ ꞌbʉh miꞌda yʉ jąꞌi, yʉn 
tꞌunni manꞌda xʉn ho bin tꞌun Oją 

APOCALIPSIS 13 ,  14

El Nuevo Testamento en el Otomí de la Sierra © La Liga Bíblica 1974, 1999, 2009



482

nɛ ra Dɛꞌyo. 5 Nɛ xinga nꞌda ra fɛhni 
bi thįnba ʉ, xøgue xingui tsꞌʉ yʉ́ 
tsꞌoqui bʉ na nu Oją.

Nuꞌa bi manꞌʉ hyu yʉ́m 
ꞌbɛhni Oją mahɛt̨sꞌi

6
 Nɛ nubʉya dá nugä manꞌda 

ram ꞌbɛhni mahɛt̨sꞌi mi ꞌyo inde bʉ 
mahɛt̨sꞌi, nɛ i cą ra søcuą ntꞌoꞌtꞌi 
bʉ ran ho maꞌdaꞌyo hin njąmꞌbʉ da 
guadi nɛ da mba gätho nangʉni ra 
ximhäi. Da mba bʉ gätho yʉ häi nɛ 
nu yʉ jąꞌi ꞌdahma ꞌdanꞌyo bʉ na yą 
da ꞌyøde høntꞌa go toꞌo ní jąꞌi. 7 Nɛ 
nuꞌa ram ꞌbɛhni mahɛt̨sꞌi ntsꞌɛdi 
bi ꞌyɛn̨a: “Dami numansuhʉ Oją 
nɛ gui ꞌyɛs̨pahʉ rá tsꞌɛdi nuįxte a, 
nguetho ya bi zøn ra ora da ꞌyøtꞌ 
rán juąnbi Oją. Dami thąndehʉ a 
ya, gueꞌa gue bi ꞌyøtꞌ mahɛt̨sꞌi nɛ 
bi ꞌyøtꞌ ra ximhäi. Nɛ bi ꞌyøtꞌ yʉ 
deją nɛ bi ꞌyøtꞌ yʉ mbøthe,” bi 
ꞌyɛn̨a. 8 Nɛ nuꞌa manꞌda ram ꞌbɛhni 
mahɛt̨sꞌi mahønꞌa bi dɛnꞌna rá 
mbʉdi mꞌbɛhni, nɛ bi ꞌyɛn̨a: “Ya bin 
theh rá tsꞌɛdi ra dąhnini Babilonia 
ngue ɛm̨mɛ mi ja rá tsꞌɛdi. Nguetho 
nuꞌʉ yʉ jąꞌi mi ꞌbʉpʉ bi xąndi gätho 
ra ximhäi a ran ꞌyomtꞌɛn̨i mí øzɛhɛ. 
Nɛ gätho ʉ bi ꞌyøtꞌ ran tsꞌo tengu 
nꞌda ra įti gue comꞌma rá sɛį gätho 
miꞌda,” bi ꞌyɛn̨a. 9-10 Nɛ nuꞌa ná hyu 
ram ꞌbɛhni mahɛt̨sꞌi bi dɛnꞌna ná 
yoho, nɛ ntsꞌɛdi bi ꞌyɛn̨a: “Toꞌo gue 
da dąnde ra zate gue bi bøxpʉ ja 
ra deją, nɛ ra nyoguido, ngue i ja 
rá hmɛpya bʉ ja rá dɛ ̨o guepʉ ja 
rá ꞌyɛ, da nu hangu nangu rá tsꞌɛdi 
rá cuɛ Oją. Nu Oją xíngui tsꞌʉ da 
ꞌyɛꞌtsꞌa ran ʉnbi di unꞌndʉ nangue rá 
cuɛ. Nɛ da nu a ra Jesús ra Dɛꞌyo nɛ 
yʉ́ hogam ꞌbɛhni mahɛt̨sꞌi ꞌbʉ bin 
tꞌunꞌna, ngue ra sibi nꞌyoui ra dɛspi. 

11
 Nuꞌa ra ꞌbifi i pøm bʉ njąmꞌbʉ din 

hɛ ̨a høntꞌbʉ go njąmꞌbʉ maząi. Nɛ 
nuꞌʉ i ꞌbʉpʉ njąmꞌbʉ din hɛ ̨a ran 
ʉnbi i nu ʉ ma pa nɛ ra xui. Gueꞌʉ 
gätho bi dąnde ra zate xí bøxpʉ ja 
ra deją, nɛ ra nyoguido, gätho ʉ i ja 
bʉ ja rá jąꞌi rá hmɛpya nɛ rá thuhu 
ra zate. 12 Pɛ nu ahʉ gyʉ ꞌyɛc̨ꞌyɛihʉ 
pɛ ndeꞌbʉ manꞌda gui hyądumbʉihʉ 
gui thoc ni tꞌɛc̨ꞌyɛihʉ nɛ gui hyäthʉ 
yʉn ʉnbi. Nguetho yʉ́ tꞌʉhni Oją ʉ 
gätho di thoqui i øtꞌ yʉ́n tꞌɛd̨i nɛ di 
thoqui i ɛc̨ꞌyɛi ra Jesús,” bi ꞌyɛn̨ꞌa 
ná hyu rám ꞌbɛhni Oją mahɛt̨sꞌi. 
13

 Nɛ nubʉya bi ꞌyɛn̨gä manꞌda ra 
nde dá øcä mahɛt̨sꞌi: “Dami ꞌyoꞌtꞌ 
ya ꞌbɛꞌa ga xi a i. Din johya thoho 
gätho ʉ xʉn du ꞌbʉ ya mí ɛc̨ꞌyɛi a ra 
Hmu Cristo mahɛt̨sꞌi. Mająpi thoho, 
ɛn̨ꞌa rá Hogandąhi Oją, nguetho din 
säya a rá ꞌbɛfi mi øtꞌe. Nɛ nuꞌa ran 
ho mi øtꞌua ja ra ximhäi ʉ, nɛ nubʉ 
mahɛt̨sꞌi da nu rá muui bʉ.”

Rán sofo ra ximhäi
14

 Nɛ dá nu nꞌda ra güi xʉn tꞌaxi 
thoho nɛ mi hu inde bʉ ja ra güi a 
nꞌda tengu nꞌda ra jąꞌi. Nɛ mi huꞌtsꞌa 
nꞌda ra corona ra oro. Nɛ mi hą 
ra mbore thɛni ɛm̨mɛ hɛtꞌi. 15 Nɛ 
bá pøm bʉ rá dąniją Oją mahɛt̨sꞌi 
manꞌda rám ꞌbɛhni Oją, nɛ ntsꞌɛdi 
bi xi a mi hupʉ ja ra güi: “Dami 
ꞌyørpa yʉ jąꞌi bʉ häi tenguꞌbʉ 
da hyɛc yʉ uva xʉn yąxpʉ ja ra 
nuąndätꞌo. Nguetho ya bi zøn ra ora 
gue gui pɛꞌtsꞌʉ bin ja bʉ ni huąhi,” 
bi ꞌyɛn̨ꞌa rám ꞌbɛhni Oją. 16 Nɛ ꞌbex 
bi ꞌyøtꞌa mi hupʉ ja ra güi tengu 
xi sifi. 17 Nɛ manꞌda ram ꞌbɛhni bá 
pøm bʉ ja rá ngu Oją mahɛt̨sꞌi nɛꞌa 
mi hą nꞌda ra mbore thɛni ɛm̨mɛ 
i hɛtꞌi. 18 Nɛ xø bá pøm bʉ manꞌda 

rám ꞌbɛhni Oją bʉya guepʉ ja rá 
mɛxa yʉ́n tꞌunni Oją, nɛ nuꞌa di 
manda da dɛ ra sibi bʉ. Nɛ ntsꞌɛdi 
bi xi a ram ꞌbɛhni gue mi hą ra 
mbore thɛni: “Dami ꞌyøtꞌ ya tengu 
i øtꞌ yʉ jąꞌi ꞌbʉ i hɛc yʉ uva hingui 
ho nguetho bi zøn ra ora gue da nu 
ran ʉnbi ʉ nangue rán juąnbi Oją,” 
bi ꞌyɛn̨a. 19-20 Nɛ njabʉ bi ꞌyøtꞌ rám 
ꞌbɛhni Oją, tengutho ꞌbʉ di pɛt yʉ 
uva nɛ da ꞌyɛn bʉ ja ran thɛꞌmi da 
bøn rán gui bʉya. Nɛ tengutho ra 
jąꞌi i nɛꞌtꞌʉ yʉ uva da bøn yʉ́n gui, 
nɛ ngutho da ꞌyørpa ʉ to da zɛmbi, 
da nu rá cuɛ Oją ɛm̨mɛ ntsꞌutho. 
Janangueꞌa ran tꞌuti ngue bi mbän 
rá ji. Nɛ bi ꞌyørpʉ ja ra ndehnini, 
nɛ ɛm̨mɛ xʉn ngu ra ji bi mbäni, 
hyuciɛnto kilómetro nan jʉnni, nɛ 
nan hɛ ̨tengu ꞌbʉ da hyɛcpʉ ja yʉ́ 
nde yʉ fani a ra ji bi ꞌyugui.

Yoto yʉm ꞌbɛhni di manda 
yoto yʉn ʉnbi

15  Nɛ nugä dra Xuuagä dá 
nu manꞌda ran tꞌuti bʉ 

mahɛt̨sꞌi, nɛ ɛm̨mɛ dá hyonya thoho. 
Mi ꞌbähmbʉ bʉ yoto yʉ́m ꞌbɛhni 
Oją mahɛt̨sꞌi, gue ʉ di manda yoto 
yʉn ʉnbi din ja ua ja ra ximhäi, nɛ 
nuꞌbʉ bi thoh yʉn ʉnbi, ya bi thoh 
rá cuɛ Oją bʉya. 2 Nɛ dá nu nꞌda ra 
xito di nɛqui tengu ra deją, rá cʉhʉ 
xʉn thɛni tengu ra sibi. Nɛ gätho 
mi ꞌbäpʉ ja ra xito, gueꞌʉ gue him bi 
dąnde ra zate xí bøxpʉ ja ra dehe, bi 
zɛdi, hím bi dąnde ra nyoguido ngue 
ra pøte a, nɛ xím bin japꞌa rá número 
o rá thuhu a. Nɛ nꞌda ngu nꞌda mi hą 
yʉ ꞌbida, ngue yʉ arpa xí unꞌna Oją ʉ. 
3

 Nɛ gätho mi ꞌbäpʉ bin tuh rá thuhu 
ra Moisés rá ꞌyɛh̨ɛ Oją, nɛ bin tuh rá 
thuhu ra Jesús ra Dɛꞌyo. Bi ꞌyɛn̨ꞌʉ:

Nuꞌi ma Oją ahe, ma Hmu ahe, 
nuįxte thoho ni tsꞌɛdi, ɛm̨mɛ 
xʉn ho i, nɛ ma hyonya thoho 
nin tꞌøtꞌe.

Majuąni nin tꞌøtꞌe xʉn hotho ʉ.
Nuꞌi grá hoga tsꞌʉtꞌabi maząi.

 4 Xinga nꞌda dim ꞌbʉi gue hin da 
dąnde i,

gue hin da numansu ni thuhu, 
nuꞌi ma Hmu ahe.

Hønꞌa thoho i xʉn ho i, ma Oją 
ahe.

Gätho høntꞌa go ꞌbɛꞌa má nde da 
dąnde i,

nguetho gätho ya bi nu ngue xʉn 
ho ꞌbɛꞌa gätho guí øtꞌe, bi ꞌyɛn̨ꞌʉ.

5
 Nɛ nubʉya dá nu nsoqui nꞌda ra jutꞌi 

i ja bʉ mbo rá dąniją Oją bʉ mahɛt̨sꞌi, 
guepʉ mꞌbɛꞌtsꞌi yʉn tꞌɛd̨i bi ꞌyoꞌtꞌ ra 
Moisés. 6 Nɛ yoto yʉ́m ꞌbɛhni Oją 
ngue di manda yʉn ʉnbi bʉ ja ra häi 
bi bøm bʉ. Gätho i he yʉ́ pahni xʉn 
tꞌaxi ngue ra lino, nɛ gätho bi duꞌtꞌ yʉ́ 
tįya ra oro. 7 Nɛ nuꞌa nꞌda ran tꞌuti mí 
ꞌbäpʉ bi unꞌi yoto yʉ ximbo bi unꞌndʉ 
yʉ́m ꞌbɛhni Oją. Gätho ma yudi 
rá cuɛ Oją, nɛ nuꞌbʉ ꞌdah miꞌda da 
mbän ʉ mí po bʉ ja ra ximbo, gätho 
yʉ jąꞌi iꞌbʉcua ja ra ximhäi da nu rá 
cuɛ Oją, gue i ꞌbʉi maząi. 8 Nɛ gätho 
rá niją Oją bʉ mahɛt̨sꞌi ma yudi rá 
tsꞌɛdi nɛ rá nuįxte Oją tengu ra ꞌbifi 
ꞌbʉ i yupʉ mbo ra ngu. Nɛ xinga nꞌda 
sä da yʉrpʉ asta gueꞌbʉ bi guaꞌa rá 
ꞌbɛfi ʉ yoto yʉm ꞌbɛhni gue di manda 
yoto yʉn ʉnbi ua ja ra ximhäi.

Yʉ ximbo i po yʉn ʉnbi 
ngue rá cuɛ Oją

16  Nɛ dá øcä nꞌda ra nde gue 
bi bøm bʉ ja rá dąniją 

Oją. Nɛ nuꞌa ra nde bi xi ʉ yʉm 
ꞌbɛhni: “Dami fämhbʉ bʉ ja ra 

ximhäi rán ʉnbi Oją ntsꞌutho i po 
ʉ yoto ni ximbohʉ,” bi ꞌyɛn̨a. 2 Nu 
rá mbʉdi ram ꞌbɛhni bi mbäm bʉ 
ja ra ximhäi rá cuɛ Oją mí po bʉ ja 
rá ximbo. Nɛ gätho yʉ jąꞌi gue bin 
ja rá hmɛpya a ra zate xí bøxpʉ ja 
ra dehe, nɛꞌa ra nyoguido ngue i 
thąnde ʉ, bi nu ran ʉ ngue yʉ sąsi 
xʉn tsꞌotho. 3 Nubʉya ná yoho ram 
ꞌbɛhni mahɛt̨sꞌi bi mbän a rá cuɛ 
Oją mi po bʉ ja rá ximbo, bʉ ja ra 
dądeją. Nuꞌa ra dehe bʉya bin ja 
tengu rá ji nꞌda ra jąꞌi xʉn du. Nɛ 
gätho mi ꞌbʉpʉ mbo ra deją bi du. 
4

 Nɛ ná hyu ram ꞌbɛhni mahɛt̨sꞌi bi 
mbänꞌa rá cuɛ Oją mi po bʉ ja rá 
ximbo hapʉ ja gätho yʉ dąthe nɛ 
gätho yʉ mbøthe. Gätho ra dehe 
mi po bʉ bin ji. 5 ꞌBex dá øcä rá 
nde rám ꞌbɛhni Oją gueꞌa bi ʉnba 
yʉ dehe bi ꞌyɛn̨a: “Nuꞌi ma hoga 
Hmu, ma Oją i, ząi guí ꞌbʉi nɛ gmí 
ꞌbʉi, xʉn hotho gätho nin juąnbi, 
nguetho rán säui ʉ gá ʉnbi. 6 Ya gá 
un ra ji da zi ʉ, nguetho bi hyo ʉ 
nim ꞌbɛhni bʉ häi nɛ ni pøngahyą. 
Nuya gá cospa ra pengui nangue 
ꞌbɛꞌa bi ꞌyøtꞌʉ,” bi ꞌyɛn̨a. 7 Nɛ dá øcä 
nꞌda ra nde bi bøm bʉ ja ra mɛxa 
guepʉ mí ja yʉ́n tꞌunni Oją, i ɛn̨a: 

“Ma Hmu i Oją nuįxte ni tsꞌɛdi xʉn 
ho, njuąntho a nin juąnbi, ngue rán 
säui ʉ,” bi ꞌyɛn̨a. 8 Nɛ nuꞌa ná goho 
rám ꞌbɛhni bi mbäm bʉ ja ra hyadi 
a rá cuɛ Oją mi po bʉ ja rá ximbo. 
Nɛ ɛm̨mɛ bin ja rá tsꞌɛdi ra hyadi 
ngue bin zø ʉ mi ꞌbʉpʉ ja ra ximhäi 
nangue nam pa ra hyadi. 9 Nɛ nuꞌʉ 
gue bi nu ran ʉnbi nangue rá tsꞌɛdi 
ra hyadi, bi ndømantsꞌo rá thuhu 
Oją, gueꞌa bi manda yʉn ʉnbi, pɛ 
guextaꞌa him bi ꞌyɛs̨pa Oją, him 
bi päh yʉ́n ꞌyomfɛn̨i ʉ. 10 Nuya ná 

cʉtꞌa ram ꞌbɛhni bi mbäm bʉ rá 
cuɛ Oją mi po bʉ ja rá ximbo, nɛ bi 
mbäm bʉ hapʉ i ja rá tsꞌɛdi ra zate 
xí bøxpʉ ja ra dehe. Nɛ nupʉ hapʉ 
ja rá tsꞌɛdi, gätho xʉm ꞌbɛxui thoho 
bʉ. Nɛ nuꞌʉ yʉ jąꞌi gue i ꞌbʉpʉ bi 
zasɛ yʉ́ jąni nangue ran ʉnbi bi nu. 
11

 Nɛ bi cꞌąmantsꞌotho Oją nangue 
yʉn ʉ, nɛ nangue yʉ sąsi mi ja. Pɛ 
guextaꞌa him bi ꞌyɛꞌtsꞌa ran tsꞌo mi 
øtꞌe, him bi päh yʉ́n ꞌyomfɛn̨i. 12 Nɛ 
nuꞌa ná ꞌdato ram ꞌbɛhni bi mbäm 
bʉ rá cuɛ Oją mi po bʉ ja rá ximbo, 
bi mbäm bʉ ja ra dąthe xʉn ndoho 
tꞌɛm̨bi Eufrates. Nɛ bi xä ra dehe nɛ 
ꞌbex bi ꞌyoꞌtꞌ ra dąthe ngue da zä da 
thopʉ yʉ tsꞌʉtꞌabi gue ní ꞌyɛp̨ʉ ní 
bøx ra hyadi. 13 Nɛ nugä dra Xuuagä, 
dá nu hyu yʉ tsꞌonthį di nɛqui 
tengu yʉ ꞌuɛ, ngue bi bøm bʉ ja rá 
nde ra jąrga zįthu, nɛpʉ ja rá nde 
ra zate xí bøxpʉ ja ra deją, nɛ bi 
bøm bʉ ja rá nde ran tꞌuti xí bøxpʉ 
ja ra häi, gue ra hyäte pøngahyą. 
14

 Nguetho nuꞌʉ, gueꞌʉ yʉ́ tsꞌonthį 
ra zįthu ʉ i ja yʉ́ tsꞌɛdi ngue da 
ꞌyøtꞌ yʉ hyonya ntꞌøtꞌe. Nɛ nuꞌʉ bi 
mba bʉ gätho ná ngʉni ra ximhäi, 
hønbʉ go hapʉ ꞌbʉh yʉ tsꞌʉtꞌabi, 
ngue bi japi di pɛt yʉ jąꞌi. Ngue 
din ja ra dąsʉi din sʉhmbʉ Oją. Nɛ 
nuꞌa ra pa din ja ra sʉi gätho da nu 
rá tsꞌɛdi Oją nuįxte. 15 Nɛ dá øcä 
rá nde ra Jesucristo ngue bi ꞌyɛn̨a: 

“Gui ꞌyøhmbʉ ya, nugä ba ɛc̨ä tengu 
nꞌda ra bɛ.̨ Hinga mfądi njąmꞌbʉ ga 
søhø. Din johya thoho ʉ gue him 
bin ąhą pɛ bi jamansu yʉ he dá 
unni, janangueꞌa hin din ꞌyąhe nɛ 
hin din ꞌyąsä bʉya, ngue im bɛn̨tho 
a ran hoqui dá ørpa ʉ, janangueꞌa 
hin di nɛqui yʉ́ tsꞌoqui, nɛ hin da 
mbɛꞌtsꞌ yʉ́ sä,” bi ꞌyɛn̨a. 16 Nɛ gätho 

bim pɛti bʉ yʉ tsꞌʉtꞌabi nɛ yʉ jąꞌi bʉ 
ja ra xɛqui tꞌɛm̨bi Armagedón, ngue 
yʉ́ nde yʉ hebreo a. 17 Nuya ná yoto 
ram ꞌbɛhni bi mbäm bʉ rá cuɛ Oją 
mi po bʉ ja rá ximbo, bi huic ran 
dąhi ꞌbɛꞌa mi po bʉ. ꞌBex bi tꞌø a 
nꞌda ra nde bi bøm bʉ ja rá niją Oją 
mahɛt̨sꞌi, guepʉ i hu inde Oją. Nɛ 
nuꞌa ra nde bi ꞌyɛn̨a: “Ya da guadi 
gätho man tsꞌɛmbi,” bi ꞌyɛn̨a. 18 Nɛ 
ꞌbex bi hyätꞌi ntsꞌɛdi yʉ huɛi, nɛ 
ntsꞌɛdi bin thoni yʉ ngäni. Nɛ bin ja 
nꞌda ra ꞌyąnhäi ntsꞌɛdi hin jąmꞌbʉ bi 
nu nꞌda ra jąꞌi tengu na, asta gueꞌbʉ 
go mim ꞌbʉ ʉ yʉ mbʉdi thoho 
yʉ jąꞌi. 19 Nu ra ꞌyąnhäi bi xɛnꞌa 
ra dąhnini Babilonia, hyu xɛqui 
bi bøni. Nɛ gätho miꞌda yʉ hnini 
hønbʉ go hapʉ mi ja bi guadi. Nɛ bi 
bɛn̨ Oją gue xʉn tsꞌotho mi øtꞌ yʉ 
jąꞌi ꞌbʉpʉ ja ra dąhnini Babilonia, 
nɛ ntsꞌɛdi bi ʉnba ʉ, nangue rá cuɛ 
ntsꞌɛdi a, asta gueꞌbʉ go min theh 
rá cuɛ Oją. 20 Nɛ gätho yʉ tꞌʉhäi i 
ja bʉ ja yʉ deją bim ꞌbɛdi. Nɛ gätho 
yʉ nyuni nɛ yʉ tꞌøhø bim ꞌbɛdi, 
hinꞌyʉ bʉya. 21 Nɛ ꞌbex bi däpʉ 
mahɛt̨sꞌi yʉn do ɛm̨mɛ ntsꞌutho 
nguetho yote kilo nán hyʉ nꞌda ran 
do, bi zʉ i ꞌda yʉ jąꞌi. Pɛ nu ʉ yʉ jąꞌi 
bi cꞌąmantsꞌo Oją nangue ran ʉnbi 
ntsꞌɛdi bi nu nangue yʉn do.

Ra ngʉrpa ꞌyomtꞌɛn̨i xisu

17  Nɛ nuꞌa nꞌda ʉ yʉ́m ꞌbɛhni 
Oją mahɛt̨sꞌi gueꞌa mí ja 

nꞌda ra ximbo, bi xicä: “Ba ɛh̨ɛ 
ga utꞌa i rán juąnbi Oją da nu ra 
ꞌyomtꞌɛn̨i xisu i hupʉ ja yʉ dehe 
ꞌdahma ꞌdanꞌyo bʉ gätho ra ximhäi. 
2

 Nuꞌʉ yʉ tsꞌʉtꞌabi bʉ ja ra ximhäi 
bi ꞌyøthʉ ran tsꞌo a ra ꞌyomtꞌɛn̨i 
xisu. Nɛ yʉ jąꞌi ꞌbʉcua ja ra ximhäi 

bi xänba bʉ gue da ꞌyøtꞌ ran tsꞌo 
guepʉ ꞌbʉ a ra ꞌyomtꞌɛn̨i xisu. 
Gätho mi øtꞌ ran tsꞌo tenguꞌbʉ įti 
thoho,” bi ꞌyɛm̨ ꞌbʉ mi xiqui. 3 Nɛ 
nubʉya nu rám ꞌbɛhni Oją bi zixcä 
bʉ ja nꞌda ra huɛnhäi maꞌueni njon 
mi ꞌbʉpʉ. Nɛ nu rá Hogandąhi Oją 
bi jaqui gue dá handi, nɛ dá nugä 
a ra xisu i huxꞌa nꞌda ra zate xʉn 
thɛni. Nu ra zate mi ja yoto yʉ́ yą 
nɛ ꞌdɛtꞌa yʉ́ dąni, nɛ ntꞌoꞌtꞌi bʉ ja rá 
jąꞌi ɛn̨a jasɛ rá tsꞌɛdi, gue rá thuhu 
ɛn̨a guesɛ Oją. 4 Nu ra xisu mi he 
nꞌda ra hocꞌbøꞌtꞌe xʉn jʉpoi nɛ xʉn 
thɛni. Nɛ ɛm̨mɛ madín ꞌyøtꞌe xʉn 
ho nangue yʉ thebe nɛ yʉm foꞌyɛ 
ra oro nɛ yʉ tsꞌʉngu ɛm̨mɛ xʉm 
hmadi thoho, nɛ høntꞌa go mi cuat 
rá pahni. Nɛ mi thɛ nꞌda ra tasa ra 
oro. Pɛ gätho ꞌbɛꞌa mi po ra tasa ra 
hmɛpya nangue gätho yʉn tsꞌo mi 
øtꞌ ra xisu. 5 Nɛ nubʉ ja rá dɛ ̨ntꞌoꞌtꞌi 
bʉ rá thuhu: “Ra dąhnini Babilonia, 
ngue ja rá tsꞌɛdi tenguꞌbʉ rá mbe 
gätho yʉ ꞌyomtꞌɛn̨i nɛ tenguꞌbʉ rá 
mbe gätho i øtꞌ ran tsꞌo hønbʉ go 
hapʉ i ja ra ximhäi,” bi ꞌyɛn̨ꞌa ra 
tꞌohni. Pɛ hin da bąsɛ nꞌda ꞌbɛꞌa 
ním bønꞌa. 6 Nɛ dá hantꞌa ra xisu, 
tengu ꞌbʉ įti thoho nangue yʉ́ ji ʉ 
gätho bi hyo ꞌbʉ mi dɛn Oją nɛꞌbʉ 
mi mampꞌa rám hman ra Jesús. 
Nɛ nugä drá Xuuagä, dadí hyonya 
thoho ꞌbʉ má nugä a nꞌda ran tꞌuti. 
7

 Nɛ nu rám ꞌbɛhni Oją mahɛt̨sꞌi 
bi xiqui: “O gadí hyonya thoho, 
nguetho ga xi a ya ꞌbɛꞌa ni hmɛpya 
a ra xisu, nɛ ꞌbɛꞌa ni hmɛpya a ra 
zate i huxꞌa ra xisu, gue i ja yoto yʉ́ 
yą nɛ i ja ꞌdɛtꞌa yʉ́ dąni. 8 Nuꞌa ran 
tꞌuti ngue ra zate gá nu, pɛ gueꞌa 
nꞌda mi ꞌbʉi, nɛ hingui ꞌbʉh ya, pɛ 
him ma yaꞌa ba ɛh̨ɛ mahønꞌa, da 

bøm bʉ ja ra hyąhäi ɛm̨mɛ xʉn hɛ.̨ 
Nɛ mꞌbɛjua da nu ran dąte xʉn ho 
hin dim ꞌbʉh mahønꞌa. Nɛ gätho 
yʉ jąꞌi ngue hinga ntꞌoꞌtꞌi yʉ́ thuhu 
bʉ ja ra søcuą mahɛt̨sꞌi, gue bi 
tꞌorpʉ ꞌbʉ ma hinꞌyʉ ra ximhäi, di 
hyonya thoho ꞌbʉ bi nu mahønꞌa 
tengu bʉ í hnu ra zate. Nguetho 
mi ꞌbʉi, nɛ njoꞌo ya, pɛ dim ꞌbʉi 
mahønꞌa. 9 Nuꞌʉ toꞌo i ja yʉ́n 
ꞌyomfɛn̨i xʉn ho, sä da bądi ꞌbɛꞌa 
nim bøn a ra hmɛpya. Nu yoto yʉ́ 
yą ra zate ra hmɛpya ngue ʉ yoto 
yʉ nyuni guepʉ i hu a ra xisu. 10 Nɛ 
ra hmɛpya gueꞌʉ yoto yʉ tsꞌʉtꞌabi, 
ngue yʉ tsꞌomꞌbäi thoho. Bi du ʉ 
cʉtꞌa nɛ nu ná ꞌdato i ꞌbʉpʉ ya, nɛ 
ná yoto dim ꞌbʉi, pɛ hingan yaꞌa 
din tsꞌʉtꞌabi. 11 Nɛ nuꞌa nꞌda, ná 
hyąto ra tsꞌʉtꞌabi bʉya, gueꞌa gue 
mi ꞌbʉi, pɛ njoꞌo ya. Nuꞌbʉ bá ɛh̨ 
mahønꞌa, di manda tengu ʉ yoto 
yʉ tsꞌomꞌbäi tsꞌʉtꞌabi, pɛ mꞌbɛjua 
da mba da nu ran ʉnbi maząi. 12 Nɛ 
nuꞌʉ yʉ́ dąni ra zate gá nu, yʉ 
hmɛpya ngue ꞌdɛtꞌa yʉ tsꞌʉtꞌabi din 
ja yʉ́ tsꞌɛdi ꞌda yʉ tꞌʉ ora tho nɛ 
da gomhbʉ rá tsꞌɛdi ra zate. 13 Nɛ 
gätho yʉ tsꞌʉtꞌabi ꞌdatꞌa da bɛn̨i 
ngue di un ra tsꞌɛdi di manda ra 
zate. 14 Nɛ gätho yʉ tsꞌʉtꞌabi da 
zʉꞌa ra Jesús ra Dɛꞌyo. Pɛ nuꞌa ra 
Jesús da dąha, nguetho ra Hmu a 
nangue gätho miꞌda yʉ hmu, nɛ ra 
hmutsꞌʉtꞌabi nangue gätho miꞌda yʉ 
tsꞌʉtꞌabi. Nɛ nuꞌʉ gätho din ꞌyohʉ ra 
Jesús ꞌbʉ bi dąhą, gueꞌʉ bi zon Oją 
ʉ, nɛ bi huahni, nɛ him bi ꞌyɛꞌtsꞌa ní 
dɛnni,” bi ꞌyɛn̨ꞌa ram ꞌbɛhni. 15 Nɛ 
nu rám ꞌbɛhni Oją mahɛt̨sꞌi xø bi 
xicä mahønꞌa dra Xuuagä: “Nu yʉ 
dehe gá nu guepʉ mi huh ra xisu, 
ra hmɛpya a nangue gätho miꞌda 

yʉ jąꞌi i ꞌbʉh nangʉni ra ximhäi, 
gätho yʉ häi gätho yʉ nde ꞌdahma 
ꞌdanꞌyo bʉ na yą. 16 Nɛ nu yʉ dąni 
gá nu, ngue yʉ́ hmɛpya yʉ tsꞌʉtꞌabi, 
nɛꞌa ra zate, mꞌbɛjua da zʉ a ra 
ꞌyomtꞌɛn̨i xisu ʉ. Nɛ nuꞌʉ da hyącpi 
ꞌbɛꞌa gätho mi ja a ra xisu, nɛ da 
zap rá ngøcꞌyɛi a, nɛ da ꞌyuꞌma 
ra xisu nangue ra sibi. 17 Nguetho 
Oją bi bɛn̨ba yʉ tsꞌʉtꞌabi da ꞌyøtꞌe 
tengu mim bɛn̨ Oją, ngue nꞌda ngu 
nꞌda ʉ di un rá tsꞌɛdi ra zate di 
manda, asta gueꞌbʉ go bin ja ꞌbɛꞌa 
bi man Oją ngue din ja. 18 Nɛ nuꞌa 
ra xisu gá nu bʉ, rá hmɛpya ra 
dąhnini gueꞌa di manda yʉ tsꞌʉtꞌabi 
a, nangue gätho yʉ häi i ja ua ja ra 
ximhäi,” bi ꞌyɛn̨ꞌa ram ꞌbɛhni.

Bi ꞌbɛh rá tsꞌɛdi ra dąhnini Babilonia

18  Mꞌbɛjua dá nugä manꞌda 
ram ꞌbɛhni bá cąh mahɛt̨sꞌi, 

nɛ ɛm̨mɛ i ja rá tsꞌɛdi. Nɛ i ja rán 
nɛqui, bi hyät ra ximhäi ꞌbʉ mi 
gąi, tengu ra hyadi. 2 Nɛ ɛm̨mɛ 
tsꞌɛdi bin yą, bi ꞌyɛn̨a: “Bi guahya, 
bi guahya rá tsꞌɛdi ra dąhnini 
Babilonia. Nɛ høntꞌʉ yʉ zįthu dim 
ꞌbʉpʉ, nɛ gätho yʉ tsꞌonthį. Nɛ i 
ꞌbʉpʉ høntꞌa go ꞌbɛꞌa mán tsꞌo, nɛ 
yʉ doja gue hingui ho øtꞌe, xʉn 
tsꞌotho. 3 Nguetho nu yʉ mɛngu 
bʉ bi xänba ran tsꞌo gätho yʉ jąꞌi 
mi søm bʉ gue i ꞌbʉh ná ngʉni ra 
ximhäi. Nɛ gätho yʉ tsꞌʉtꞌabi bi 
gomhbʉ ran tsꞌo ra hnini, ngue 
tenguꞌbʉ ra ꞌyomtꞌɛn̨i xisu bʉ. Nɛ 
xʉn ngu yʉ jąꞌi ꞌda nꞌdanni yʉ́ häi, 
bim mɛmbɛti ꞌbʉ mí mbäpꞌʉ ꞌbɛꞌa 
gätho bi numanhosɛ yʉ mɛngu bʉ 
ja a ra hnini,” bi ꞌyɛn̨ꞌa ram ꞌbɛhni. 
4

 Nɛ dra Xuuagä dá øcä manꞌda ra 
nde bí ꞌyɛh̨ mahɛt̨sꞌi, bi ꞌyɛn̨a: “Ba 

ɛh̨ɛ gätho yʉ jąꞌi ngue ma mbɛtigä, 
dami pøm bʉ ja ra dąhnini, gue 
hin gui cohma øtꞌehʉ ran tsꞌo i ja 
bʉ, nɛ hin guin nuhʉ ran ʉnbi gue 
da nu ʉ toꞌo da gopʉ. 5 Nguetho 
nuꞌbʉ sä da mba ma muntsꞌi yʉ́n 
tsꞌo i tꞌørpʉ, tenguꞌbʉ da zʉh nán 
hɛt̨sꞌi ra ximhäi mahɛt̨sꞌi. Nɛ nuꞌa 
Oją xíngui tsꞌʉ bi pumbɛn̨i ran 
tsꞌo ꞌbɛꞌa bi tꞌørpʉ.” 6 Nɛ bi sih 
yʉ́m ꞌbɛhni Oją bʉya: “Nuya dami 
cospahʉ ra pengui tenguthoho bi 
ꞌyørpa miꞌda, dami cospahʉ ran ʉ 
gue gui yofʉ mahønꞌa. 7 Dami un 
ya ran ʉnbi nɛ ntsꞌɛdi ra dumbʉi 
ꞌbɛꞌa rán thɛui bi ꞌyøtꞌe. Nguetho bi 
bɛn̨i maguesɛ, nɛ bi ꞌyøtꞌ yʉ tsꞌoqui 
bi numanhosɛ, nɛ xʉn ngu ꞌbɛꞌa 
gätho bi hyonsɛ. Tenguꞌbʉ nꞌda ra 
xisu da mansɛ mbo rá mbʉi, da 
ꞌyɛn̨a: “Nugä xʉn ngu ma tsꞌɛdigä, 
hingan tsꞌogui thohogä, nɛ njąmꞌbʉ 
din jagä ra dumbʉi,” ngubʉ bi ma. 
8

 Pɛ janangueꞌa da nu ran ʉnbi di 
und Oją, nɛ gätho ꞌbɛꞌa din ja, ꞌda 
huɛt̨ho án ja gätho yʉ ꞌyąnthį. Nɛ 
da nu ra gɛh̨ɛ nɛ ra dumbʉi, nɛ di 
juadi nangue ra sibi. Nguetho tąte 
thoho rá tsꞌɛdi Oją ra Hmu, gue di 
unꞌna rán thɛui bi ꞌyøtꞌe. 9 Nɛ nu 
yʉ́ tsꞌʉtꞌabi gätho yʉ häi gue ząi 
i comhbʉ ran tsꞌo, gätho din zoni 
nɛ dim mbafi ꞌbʉ i hand rá ꞌbifi ra 
dąhnini ngue i zø. 10 Nɛ gätho dim 
ꞌbämanhɛ ̨nguetho ɛm̨mɛ i su da 
nu ran ʉnbi tengu in nu ʉ i ꞌbʉpʉ 
ja ra dąhnini. Nɛ da ma: “Huɛc̨ate, 
huɛc̨ate, nguetho mahotho ra 
dąhnini, nɛ ɛm̨mɛ mi ja rá tsꞌɛdi, 
pɛ nꞌda huɛt̨ho gue bi tsꞌɛmbi,” da 
ꞌyɛn̨ꞌʉ. 11 Nɛ gätho yʉ mbä bʉ ja 
gätho ra ximhäi din zoni nɛ dim 
mbafi, nguetho njoꞌo da dämbi 

ꞌbɛꞌa da mbä. 12 Ngue yʉ oro, yʉ 
tꞌaxi, yʉn ꞌyøtꞌe, yʉ perla, nɛ ra 
ꞌbøꞌtꞌe ra lino xʉn ho, ra ꞌbøꞌtꞌe ra 
seda, ra ꞌbøꞌtꞌe xʉn tudi xʉn jʉpoi 
nɛ xʉn thɛni, nɛ gätho yʉ za gue 
mumanꞌu, nɛꞌʉ ntꞌøtꞌe yʉ doꞌyo, nɛ 
gätho ʉ yʉ za ntꞌøtꞌe ɛm̨mɛ xʉm 
hmadi, nɛꞌʉ ntꞌøtꞌe ra bronce ngue 
ra thɛnga fɛxna tꞌɛgui, nɛꞌʉ ntꞌøtꞌe 
ra tꞌɛgui, nɛꞌʉ ntꞌøtꞌe ra ꞌyaxi. 13 Nɛ 
ząi mi ꞌbä bʉ yʉ canela, yʉ ꞌyɛt̨hi 
ngue in ꞌyohʉ yʉ tʉhʉ, ra tꞌʉza 
mumanꞌu, yʉ ꞌyɛt̨hi i yʉmanho, yʉ 
perfume, yʉ vino, yʉ aceite, ra 
hocjʉni, ra trigo, yʉn dąni, yʉ 
dɛꞌyo, yʉ fani, yʉ carro, nɛ yʉ ꞌyɛh̨ɛ 
mi ꞌbä bʉ, nguetho mi ꞌbäp yʉ́ te 
yʉ jąꞌi tenguꞌbʉ i ꞌbä yʉ fani. 14 Nɛ 
da ꞌyɛn̨ꞌʉ yʉ mbä: “Gätho gue xʉn 
ho gmi honi bin thegue. Nɛ gätho 
yʉ mbɛti nɛ gätho ꞌbɛꞌa mahotho 
ya bi mba. Him manꞌdandį guin 
nu mahønꞌa tengu mí ja bʉ,” da 
ꞌyɛn̨ꞌʉ. 15 Nɛ nuꞌʉ gue bim mɛmbɛti 
ngueꞌʉ mim pä bʉ ja ra dąhnini, 
dim ꞌbämanhɛ ̨tho, nguetho i su da 
nu ran ʉnbi, tengu in nuꞌʉ mi ꞌbʉpʉ. 
Nɛ ɛm̨mɛ din zoni, i tu yʉ́ mbʉi, 
nguetho njoꞌo da däi ꞌbɛꞌa i ja da 
mbä. 16 Nɛ da ꞌyɛn̨a: “Dumbʉi thoho 
nangue ꞌbɛꞌa bin ja ra dąhnini, 
ɛm̨mɛ mi ja bʉ mahotho, nɛ mi ja 
bʉ yʉ ꞌbøꞌtꞌe ra lino, nɛ yʉ ꞌbøꞌtꞌe 
xʉn jʉpoi, nɛ yʉ ꞌbøꞌtꞌe xʉn thɛni, 
nɛ madi nɛqui bʉ ꞌbɛꞌa mahotho 
gue yʉ oro nɛ yʉn ꞌyøtꞌe nɛ yʉ perla 
xʉm hmadi. 17 Nuya nte jabʉ ya, 
nꞌda oratho ám ꞌbɛdi gätho ɛm̨mɛ 
xʉm hmadi mi ja bʉ,” da ꞌyɛn̨ꞌʉ 
mim pä bʉ. Nɛ gätho yʉ́ hmu yʉ 
barco nɛꞌʉ gätho i hu bʉ, nɛ gätho 
yʉ mbɛfi di ꞌyon yʉ barco, mi 
ꞌbämanhɛt̨ho. 18 Nɛ bi du yʉ́ mbʉi 

ꞌbʉ mi nu ra ꞌbifi i zø ra dąhnini, nɛ 
bi ꞌyɛn̨a: “Hinꞌyʉ manꞌda ra hnini 
mahotho tengu nʉ.” 19 Nɛ nuꞌʉ, bi 
ꞌyʉx yʉ́ yą yʉ fonthäi, ra hmɛpya 
gue tu yʉ́ mbʉi, nɛ bin zoni nɛ bi 
mbafi, ɛn̨a: “Huɛc̨ate ra dąhnini 
ɛm̨mɛ mi ja rá tsꞌɛdi, nguetho 
gätho gahʉ dyʉ́ hmuhʉ yʉ barco 
dám mɛmbɛtihʉ nʉ, nɛ xøgue nꞌda 
oratho ám ꞌbɛdi gätho mi ja bʉ,” 
bi ꞌyɛn̨ꞌʉ. 20 Pɛ gan johyahʉ gätho 
ahʉ gue guí ꞌbʉhmbʉ ua mahɛt̨sꞌi, 
gan johyahʉ nangue ꞌbɛꞌa bin ja ra 
dąhnini, bi tsꞌɛmbi. Nɛ dan johyahe 
gätho gahe ma ꞌbäihe ra Cristo ua 
ja ra häi, nɛ gätho gyʉ pøngahyąhʉ 
Oją, nɛ gätho gahʉ ngue dí tɛnhdʉ 
Oją, dan johyahʉ, nguetho ya bi 
cosꞌahʉ ꞌbɛꞌa bi ꞌyøtꞌahʉ yʉ jąꞌi mi 
ꞌbʉpʉ ja a ra dąhnini. 21 Nɛ nubʉya 
nꞌda rám ꞌbɛhni Oją mahɛt̨sꞌi ngue 
xʉn ngu rá tsꞌɛdi, bi gʉꞌtsꞌa nꞌda ra 
do ɛm̨mɛ xʉn ndoho, nɛ ntsꞌɛdi bi 
ꞌyɛm bʉ ja ra dądeją. Nɛ bi ꞌyɛn̨a: 
“Tengu thoho din ja ra dąhnini 
Babilonia ngue mi ja rá tsꞌɛdi, pɛ 
njąmꞌbʉ da hnu mahønꞌa, gätho 
nꞌda mꞌbɛdi thoho. 22 Nɛ hin da 
tꞌøpʉ mahønꞌa yʉ mbɛꞌbida, gätho ʉ 
i pɛ yʉ arpa, nɛ gätho ʉ i huixt yʉ 
thʉxi, xínga gueꞌʉ yʉ hyʉxi. Xinga 
nꞌda ran ꞌyohʉ dim pɛpʉ mahønꞌa, 
nɛ njon din cʉm bʉ mahønꞌa. 23 Nɛ 
din cąꞌbɛxui thoho, him manꞌdandį 
mahønꞌa di nɛqui bʉ yʉ sibi, nɛ 
njon da ꞌyøtꞌ ran thąti bʉ ngue 
din johya tengu mi øtꞌe. Nguetho 
manꞌda mi ja yʉ́ tsꞌɛdi ʉ mi øtꞌ yʉ́ 
ꞌbɛfi bʉ xínda gueꞌʉ miꞌda gätho 
ra ximhäi. Pɛ mi hät yʉ jąꞌi ꞌbʉ mi 
xänbi di ho yʉ́ pähä zɛhɛ ʉ gätho 
mi søm bʉ, bí nɛxpʉ ná ngʉni ra 
ximhäi. 24 Nɛ guepʉ bim fän yʉ́ ji ʉ 

yʉ́ pøngahyą Oją, nɛ ʉ gätho miꞌda 
yʉ́ tꞌʉhni Oją, gue bi tho. Pɛ guepʉ 
bi tho ʉ, nɛ gueꞌa í tsꞌɛmba a ra 
dąhnini,” bi ꞌyɛn̨ꞌa rám ꞌbɛhni Oją.

19  Nɛ nubʉya, dra Xuuagä dá 
øcä yʉ́ nde nꞌda muntsꞌi 

yʉ jąꞌi i ꞌbʉpʉ mahɛt̨sꞌi. Nɛ bi 
ꞌyɛn̨ꞌʉ: “Dí ɛs̨pahʉ Oją, nguetho ma 
pørpątehʉ a, nɛ hønsɛ ma Ojąhʉ i 
ja rá nuįxte nɛ tąte thoho rá tsꞌɛdi. 
2

 Xʉn ho rán tsꞌɛmbi Oją, nguetho 
rán säui bi tꞌørpa ra dąhnini, 
tenguꞌbʉ ra ꞌyomtꞌɛn̨i xisu, gue 
bi tsꞌonba yʉ́ mbʉi gätho yʉ jąꞌi 
ra ximhäi. Nɛ nuya Oją bi cospa 
ʉ gätho toꞌo bi hyo yʉ́ ꞌyɛh̨ɛ,” bi 
ꞌyɛn̨a. 3 Nɛ ntsꞌɛdi bi mam mahønꞌa 
yʉ nde dá øcä: “Dí ɛs̨pahʉ Oją 
nguetho ya bi juah ra sibi a ra 
dąhnini, nɛ hin din hɛ ̨a nín ꞌyo 
rá ꞌbifi,” bi ꞌyɛn̨ꞌʉ yʉ jąꞌi. 4 Nubʉya 
gätho ꞌdäte magoho yʉ dącꞌyɛi ngue 
ząi di mbäꞌtsꞌa Oją, nɛꞌʉ goho yʉn 
tꞌuti i ꞌbʉi, bin dąnyahmu bʉ i hu a 
Oją, nɛ bi dąnde. Nɛ gätho bi ma bi 
ꞌyɛn̨ꞌʉ: “Nɛcähe, ngubʉ dím bɛm̨hbe 
dí ɛs̨pahe Oją,” ɛn̨ꞌʉ.

Bi zin rá xisu ra Dɛꞌyo
5

 Nɛ dá øcä manꞌda ra nde bi bøm 
bʉ guepʉ i hu a Oją, ngue bi ma: 

“Dami ꞌyɛs̨pa ma Ojąhʉ gätho ʉ 
yʉ́ ꞌyɛh̨ɛ. Dami ꞌyɛs̨pahʉ gätho toꞌo 
i numansu Oją, nɛꞌʉ i ja yʉ́ tsꞌɛdi 
nɛꞌʉ hinꞌna,” bi ꞌyɛn̨ꞌa ra nde. 6 Nɛ 
dá øcä yʉ́ nde yʉ jąꞌi xʉn ngu, ngue 
di hį tenguꞌbʉ xʉn ngu yʉ dehe, 
nɛ tenguꞌbʉ bi thoni yʉn gäni. Nɛ 
bi ꞌyɛm̨ ꞌbʉ mi yą: “Dí ɛs̨pahʉ Oją, 
nguetho di manda ya ra Hmu, ma 
Ojąhʉ tąte thoho rá tsꞌɛdi. 7 Gätho 
dan johyahʉ, nɛ da hyu ma mbʉihʉ, 
nɛ ga ɛs̨pahʉ Oją ngue i ja rá tsꞌɛdi. 

Nguetho bi zøn ra ora da zin yʉ 
ꞌyɛc̨ꞌyɛi ra Jesús, ra Dɛꞌyo, tengu 
thoho nꞌda ran ꞌyohʉ din thątꞌui 
rá xisu. Nɛ mahøntho da mba ra 
xisu, mahoqui thoho. 8 Nɛ bin tꞌun 
ran tꞌɛd̨i da hye ra pahni di fɛxni, 
gue ra lino xíngui tsꞌʉ tsꞌo. Nuꞌa ra 
pahni xʉn tꞌaxi nam bøni ngue bi 
mba mahoqui yʉ́ tsꞌoqui ʉ yʉ́ tꞌʉhni 
Oją nɛ nubʉya i øtꞌ yʉ́n thɛhʉ.” 9 Nɛ 
nuna ram ꞌbɛhni mahɛt̨sꞌi bi xicä 
ꞌbɛꞌa ga oꞌtꞌ ya: “Din johya gätho 
toꞌo ʉ bi tsꞌon bʉ ja ran sihmɛ 
nangue rán thąti ra Dɛꞌyo. Majuąni 
rám hman Oją na dí xi a ya,” bi 
ꞌyɛn̨g rám ꞌbɛhni Oją mahɛt̨sꞌi. 10 Nɛ 
nubʉya dán dąnyahmu bʉ ja rá 
gua ram ꞌbɛhni mahɛt̨sꞌi. Pɛ nuꞌa bi 
xicä: “O guín jabʉ, nguetho nugä 
rá ꞌyɛh̨ɛ thohogä Oją tengu thoho i, 
nɛ tengu ni cuhʉ, gätho ʉ i mampꞌa 
rám hman Oją nangue ra Jesús, 
gätho dadí jafʉ da fąh ra Jesús,” bi 
ꞌyɛn̨g ꞌbʉ mi xiqui.

Nuꞌa nꞌda bi hyux ra tꞌaxca ndøfani
11

 Nɛ nubʉya, dra Xuuagä, dá 
nugä nsoqui mahɛt̨sꞌi. Nɛ mi ꞌbäpʉ 
nꞌda ra tꞌaxca ndøfani pa nthutsꞌi. 
Nɛ nuꞌa i hutsꞌi, Majuąni a rá thuhu, 
nguetho ząi im mam majuąni a. Nɛ 
di Jąꞌtsꞌa rá thuhu, janangueꞌa nꞌda 
ngu nꞌda di unꞌna rán säui ꞌbʉ bi 
juąnbi, nɛ xʉn ho ꞌbʉ i øtꞌ ran sʉi 
a. 12 Nɛ nuꞌʉ yʉ́ dä a mi huxpʉ, mi 
zø tengu ra sibi, nɛ mi jabʉ xʉn 
ngu yʉ corona bʉ ja rá yą. Nɛ nu 
rá thuhu ntꞌoꞌtꞌi bʉ, hønsɛ mi pądi 
ꞌbɛꞌa rá thuhu. 13 Nɛ nu rá pahni mi 
he, bi zinni gätho ra ji, nɛ nu rá 
thuhu, ngue rám Hman Oją a. 14 Nɛ 
nuꞌʉ yʉ dofʉi mahɛt̨sꞌi, gätho mi he 
ra tꞌaxca lino mahotho, xíngui tsꞌʉ 

xʉn tsꞌo. Nɛ gätho mi hux yʉ tꞌaxca 
ndøfani, nɛ bi dɛnꞌna ra mbʉdi mi 
huxpʉ ja ra ndøfani. 15 Nɛ nuꞌa ra 
ngʉrbi i pøxpʉ ja rá nde nꞌda ra 
espada ɛm̨mɛ hɛtꞌi, ngue da dąp 
yʉ́n sʉihʉ ꞌbʉpʉ gätho yʉ häi bʉ 
ja ra ximhäi. Nɛ gätho di manda ʉ 
bʉya, nɛ njon di japi da mbɛstaꞌa 
da ma. Nɛ tengutho ra jąꞌi bʉ ja ran 
thɛꞌma guiꞌuva, i nɛn yʉ uva, nɛ 
ngutho da ꞌyørpa ʉ to da zɛmbi, di 
un rá cuɛ Oją ntsꞌutho, ngue nuꞌa 
nte hɛm̨bi da ꞌyøtꞌe. 16 Nɛ ntꞌoꞌtꞌi bʉ 
ja rá pahni nɛ rá xįnthe rá thuhu, 
ngue ra Hmutsꞌʉtꞌabi a ngue di 
manda gätho yʉ tsꞌʉtꞌabi, nɛ rá 
thuhu, ngue ra Ngʉrpa Hmu a ngue 
di manda gätho yʉ hmu. 17 Nɛ dá 
nugä nꞌda rám ꞌbɛhni Oją mahɛt̨sꞌi 
mi ꞌbäpʉ ja ra hyadi, nɛ ntsꞌɛdi bi 
mbaꞌtꞌʉ gätho yʉ doja mi ꞌyo bʉ 
magątsꞌi, bi ꞌyɛm̨bi: “Gätho ahʉ gyʉ 
dojahʉ, ba ɛh̨mbʉ ya, nguetho Oją 
bi ꞌyøtꞌahʉ nꞌda ra dąntsꞌihmɛ. 18 Ba 
ɛh̨mbʉ ya gui sihʉ yʉ́ ngøcꞌyɛi yʉ 
tsꞌʉtꞌabi nɛ yʉ hmudofʉi, nɛꞌʉ gätho 
mi ja yʉ́ tsꞌɛdi. Nɛ yʉ ndøfani nɛ 
gätho mi hutsꞌi, nɛ gätho yʉ jąꞌi yʉ 
ꞌyɛh̨ɛ nɛ gätho hing yʉ ꞌyɛh̨ɛ, nɛ yʉ 
hmu uague yʉ́ mbɛfi,” bi ꞌyɛm̨ ꞌbʉ 
mi mbaꞌtꞌ yʉ doja. 19 Nɛ dá nugä 
ra zate gue xí bøxpʉ ja ra dądeją, 
nɛ ꞌdarbʉ bim pɛtihʉ gätho yʉ 
tsꞌʉtꞌabi ngue gätho yʉ häi, ngue 
da ꞌyørpa nꞌda ra dąsʉi a mi huxpʉ 
ja ra tꞌaxca ndøfani, nɛꞌʉ gätho mi 
tɛnni. 20 Nɛ nu ra zate bʉya bi mba 
mfɛntꞌi a, nɛꞌa ra hyäte pøngahyą 
bi fɛntꞌi, gueꞌa ran tꞌuti í bøx ra häi 
nɛ xí ꞌyøtꞌ yʉ hyonya ntꞌøtꞌe bʉ ja 
rá hmi ra zate. Nɛ gueꞌa mi hät yʉ 
jąꞌi gätho toꞌo mi ja rá thuhu bʉ ja 
rá dɛ.̨ Gätho yoho bi tꞌɛntpʉ ja ra 

sibi ra azufre, tengu nꞌda ra deją 
na ndoho a ra sibi. 21 Nɛ gätho yʉ 
jąꞌi mi tɛnꞌna ra zate, bi tho nangue 
ra espada mi pøxpʉ ja rá nde a 
mi huxpʉ ja ra tꞌaxca ndøfani. Nɛ 
nuꞌʉ yʉ doja bʉya bin niyą thoho 
nangue yʉ ngøcꞌyɛi.

Nꞌda mahuąhi njɛya

20  Nɛ nubʉya, dra Xuuagä dá 
nugä manꞌda rám ꞌbɛhni 

Oją mahɛt̨sꞌi bá cąi nɛ bá hyą rán 
sogui ra hyąhäi ɛm̨mɛ xʉn hɛ ̨nɛ 
ntsꞌutho, guepʉ i ꞌbʉh yʉ zįthu. Nɛ 
nuꞌa rám ꞌbɛhni Oją mi cą nꞌda ra 
cadena xʉn ndoho. 2 Nɛ bi bɛntꞌa ra 
jąrga, nɛ tꞌɛm̨bi ra cꞌɛy̨ą, pɛ guetꞌa 
ra zįthu, rá thuhu í Satanás. Nɛ bi 
mba nthątꞌi nꞌda mahuąhi njɛya 
nangue ra cadena. 3 Nɛ nuꞌa rám 
ꞌbɛhni Oją bʉya, bi ꞌyɛntpʉ ja ra 
hyąhäi a ra zįthu. Nɛ bi goꞌmi, nɛ 
bi hyʉtꞌa ran sogui, nɛ bi cuahmi 
xʉn ho, ngue hin da zä da bøm 
bʉ da hyät yʉ jąꞌi, asta gueꞌbʉ bi 
guaꞌa nꞌda mahuąhi njɛya. Mꞌbɛjua 
da mba nsoꞌtsꞌi ꞌda yʉ pa. 4 Nɛ dá 
nugä manꞌda ra hmɛpya mahɛt̨sꞌi, 
xʉn ngu yʉn thutsꞌi, nɛ nu toꞌo mi 
huxpʉ bin tꞌun ran tꞌɛd̨i da ꞌyøtꞌ ran 
juąnbate, gätho min ꞌyohʉ ʉ bi tho 
ꞌbʉ mi ma i ɛc̨ꞌyɛį ra Jesús, nɛꞌbʉ 
mi mampꞌa rám hman Oją. Gue 
nuꞌʉ gätho him mi thąnde ra zate 
xí bøxpʉ ja ra deją nɛ rá nyoguido. 
Nɛ nte mi ja bʉ yʉ́ dɛ ̨rá thuhu ra 
zate, xínga guepʉ ja yʉ́ ꞌyɛ. Nuꞌʉ 
bi ndantsꞌ mahønꞌa ꞌbʉ mi du, nɛ 
bin ꞌyohʉ ra Jesús bin tsꞌʉtꞌabi 
nꞌda mahuąhi njɛya. 5 Nɛ guehya yʉ́ 
mbʉdi bi xox Oją bi tꞌurcä. Pɛ nuꞌʉ 
miꞌda gue bi du, hin da dąmbɛn̨i 
asta gueꞌbʉ bi guaꞌa nꞌda mahuąhi 

njɛya. 6 Nɛ di johya nɛ mająpi ʉ 
gätho ʉ ra mbʉdi da xox Oją, nɛ hin 
da nu a na yoho ran dąte ngue ra 
sibi maząi. Nɛ dim mbäją nangue ra 
Cristo bʉ bí ja rá tsꞌɛdi Oją, nɛ din 
ꞌyohʉ ra Cristo ngue din tsꞌʉtꞌabi 
nꞌda mahuąhi njɛya.

Da mba nthąpi ra zįthu
7

 Nɛ nuꞌbʉ bi guaꞌa nꞌda mahuąhi 
njɛya, da mba nsocui a ra zįthu mi 
ofädi. 8 Nɛ nuꞌa ra zįthu bʉya da 
bøm bʉ, xø da hyät mahønꞌa yʉ jąꞌi 
gätho na ngʉni ra ximhäi. Da mba 
bʉ ja ra häi Gog nɛ ra häi Magog nɛ 
di japi dim pɛti gätho nangue din 
ja ra dąsʉi. Nɛ xʉn ngu da dɛnni 
hingui sä da ꞌbede, tengu ra ꞌbomu 
ꞌbom bʉ ndendeją, njon da hyätꞌi da 
mbede. 9 Nɛ din ꞌyɛr̨pa thoho bʉ ní 
mba bi mbäꞌtsꞌi hapʉ mi ꞌbʉ ʉ min 
ꞌyohʉ Oją, guepʉ ja ra dąhnini di 
huɛc̨ Oją. Pɛ bá cąh mahɛt̨sꞌi ra sibi 
bi juadi gätho yʉ́n sʉihʉ. 10 Nɛ nuꞌa 
ra zįthu ngue bi hyätꞌʉ, bi tꞌɛntpʉ 
ja ra sibi i thɛ ra azufre, tengu nꞌda 
ra deją na ndoho, guepʉ xí tꞌɛntpʉ 
ra zate xí bøxpʉ ja ra dądeją, nɛꞌa 
ra hyäte pøngahyą gue ran tꞌuti xí 
bøxpʉ ja ra häi. Nɛ gätho hyu da nu 
ran ʉnbi nangue ra sibi, ma pa nɛ 
ra xui hønꞌbʉ go njąmꞌbʉ gätho yʉ 
pa maząi.

Ran zɛgui ran juąnbi
11

 Nɛ drá Xuuagä dá nugä mahønꞌa, 
gue nꞌda ran thutsꞌi xʉn ndoho 
xʉn tꞌaxi, nɛ mi hupʉ Oją. Nɛ nu 
ra ximhäi nɛ mahɛt̨sꞌi bim ꞌbɛ ꞌbʉ 
mi hyantꞌa mi hupʉ, nɛ him man 
ja bʉya. 12 Nɛ dá nugä gätho ʉ xʉn 
du, høntꞌa go ꞌbɛꞌa ní jąꞌi, mi ꞌbäpʉ 
ja rá hmi Oją i hupʉ. Nɛ bi mba ma 

tʉntsꞌi yʉ søcuą bʉ, nɛꞌa ra søcuą 
im ma toꞌo i ja ra temaząi. Nɛ gätho 
bi mba ma juąnbi nangueꞌa ntꞌoꞌtꞌi 
bʉ ꞌbɛꞌa gätho bi ꞌyøtꞌa, nuꞌbʉ mi 
ꞌbʉi. 13 Nɛ gätho ʉ gue bi du bʉ ja ra 
deją, nɛ gätho ʉ miꞌda bi du hønbʉ 
go hapʉ, ngue gätho i ꞌbʉpʉ ꞌbʉꞌʉ 
xʉn du, bi bøm bʉ, nɛ bim ꞌbäpʉ ja 
rá hmi Oją. Nɛ bi mba ma juąnbi 
nangue ꞌbɛꞌa gätho bi ꞌyøtꞌ ꞌbʉ mi 
ꞌbʉi. 14 Nɛ nuꞌa ra xɛqui mi ꞌbʉꞌʉ xʉn 
du, bi tꞌɛntpʉ ja ra sibi, tengu ra 
deją na ndoho. Gueꞌa na yoho ran 
dąte a. 15 Nɛ nubʉ ja ra søcuą gue 
im ma toꞌo i ja ra temaząi, nɛ nuꞌʉ 
gätho him man tꞌoꞌtꞌi yʉ́ thuhu bʉ, 
bi tꞌɛntpʉ ja ra sibi.

Maꞌdaꞌyo mahɛt̨sꞌi nɛ ra ximhäi

21  Nɛ nubʉya, dra Xuuagä, 
dá nugä manꞌda bi tꞌurcä, 

ngue maꞌdaꞌyo mahɛt̨sꞌi nɛ maꞌdaꞌyo 
ra ximhäi. Nguetho ya bim ꞌbɛdi 
ꞌbɛꞌa gätho mi ja bʉ mahɛt̨sꞌi nɛ 
ra ximhäi. Nɛ hinꞌyʉ ra deją bʉ ja 
ra ꞌdaꞌyo ximhäi. 2 Nɛ dá nugä bá 
cąh mahɛt̨sꞌi guepʉ bí ꞌbʉ Oją nꞌda 
ra hogahnini, gueꞌa ra Jerusalén 
maꞌdaꞌyo, mahotho, mahoqui, 
tengu nꞌda ra hmute i he ra pahni 
mahotho da mba dín thątꞌui rá ndø. 
3

 Nɛ dá øcä nꞌda ra nde ntsꞌɛdi bin 
yą, gue bá nɛxpʉ ja ran thutsꞌi bʉ 
bí hu Oją, bi ꞌyɛn̨a: “Dami hyand 
ya, bi gącua mahɛt̨sꞌi rá ngu Oją,” 
bi ꞌyɛn̨a, nɛ nuya ząi dim ꞌbʉhmbʉ 
yʉ jąꞌi a. 4 Nɛ guesɛ Oją di un ran 
johya, nɛ him man ja yʉ guidä yʉ 
jąꞌi, nɛ hin din ja ran dąte mahønꞌa 
bʉ, nɛ hin din ja yʉ dumbʉi bʉ. 
Nguetho gätho ꞌbɛꞌa mán ʉnbi mi 
ja, ya bi thogui. 5 Nɛ nu Oją ngue i 
hupʉ ja ran thutsꞌi, bi ꞌyɛn̨a: “Gätho 

maꞌdaꞌyo dá øtꞌä ya.” Nɛ bi xiqui, 
dra Xuuagä: “Dami ꞌyoꞌtꞌ ya ꞌbɛꞌa 
dí xi a i, nɛ sä da tꞌɛc̨ꞌyɛi nguetho 
majuąni a.” 6 Nɛ bi xiqui mahønꞌa: 

“Ya bi guadi ꞌbɛꞌa gätho dá øtꞌä ya. 
Gätho dá dʉꞌmi, nɛ ga juacä ra ꞌbɛfi 
dá dʉꞌmi. Ząi dám ꞌbʉcä nɛ dam 
ꞌbʉi maząi. Nɛ nuꞌʉ toꞌo i sä ngue di 
ꞌbɛ a ra te mahyoni thoho, tenguꞌbʉ 
i tuthe, ga undä ra te i juadi, 
tenguꞌbʉ ra mbøthe im fontsꞌa ra 
dehe ga unni, nɛ hin da gurqui. 7 Nɛ 
toꞌo da dąha, ga comhbe ꞌbɛꞌa gätho 
i jagä, nɛ ga øtꞌe ma tꞌʉhnigä ʉ, nɛ 
dyʉ Ojągä ʉ. 8 Pɛ ga ɛntpʉ ja ra sibi 
ʉ toꞌo i su yʉn ʉnbi ꞌbʉ da dɛngui, 
nɛꞌʉ toꞌo yoho yʉ́n ꞌyomfɛn̨i, nɛ 
gätho ʉ xʉn tsꞌo yʉ́ mbʉi, nɛ gätho 
yʉ hyodu, nɛ gätho yʉ ꞌyomtꞌɛn̨i, nɛ 
gätho ʉ in yąhʉ yʉ zįthu, nɛ gätho 
ʉ i thąnde høntꞌa go ꞌbɛꞌa gue him 
majuąni, nɛ gätho ʉ i man yʉ fɛhni. 
Gätho ya da nu na yoho ran dąte, 
da tꞌɛntpʉ i zø ra sibi ra azufre, 
tengu ra deją na ndoho,” bi ꞌyɛn̨ Oją.

Maꞌdaꞌyo ra hnini Jerusalén
9

 Nɛ xø dá nugä manꞌda ra 
hmɛpya bi tꞌurcä. Nuꞌa nꞌda ʉ yʉ́m 
ꞌbɛhni Oją mahɛt̨sꞌi gue min ꞌyohʉ 
ꞌdato yʉm ꞌbɛhni, gueꞌʉ mi thɛ yʉ 
ximbo gue bi un yʉn ʉnbi bʉ ja ra 
häi, nɛ nuꞌa bi xiqui: “Ba ɛh̨ɛ, ga 
utꞌa ra hnini, tenguꞌbʉ ra hmute 
bin thątꞌui ra Dɛꞌyo.” 10 Nɛ nuꞌa rá 
Hogandąhi Oją bi bɛn̨gä manꞌda 
mahønꞌa, tenguꞌbʉ bi zixcä a rám 
ꞌbɛhni Oją bʉ ja nꞌda ra tꞌøhø xʉn 
hɛt̨sꞌi, nɛ bi ꞌyurca ra hogahnini 
Jerusalén maꞌdaꞌyo, bi gąh mahɛt̨sꞌi 
guepʉ bí ꞌbʉ Oją. 11 Nɛ nuꞌa ra hnini 
ɛm̨mɛ di yoxni nangue rán hosɛ Oją 
i ꞌbʉpʉ mbo. Nɛ di yoxni tengu ra 

do ra jaspe i pømhyatsꞌi. 12 Nɛ nuꞌa 
ra hnini mi ja bʉ ra mbäꞌtꞌi, ra jądo 
xʉn hɛt̨sꞌi, goho yʉ́ tsꞌątꞌi. Nɛ nuꞌa 
ra mbäꞌtꞌi, mi ja bʉ ꞌdɛꞌmagoho 
yʉ dąjutꞌi, nɛ nꞌda ngu nꞌda yʉ 
jutꞌi mi ꞌbäpʉ nꞌda rám ꞌbɛhni Oją 
mahɛt̨sꞌi, da mbäh ra goxthi. Nɛ 
nuꞌʉ ꞌdɛꞌmayoho yʉ jutꞌi, nꞌda a nꞌda 
ntꞌoꞌtꞌi yʉ́ thuhu ʉ ꞌdɛꞌma yoho yʉ́ 
tsꞌʉntꞌʉ ra Israel. 13 Nɛ nꞌda nguadi 
min ja hyu yʉ jutꞌi, hyu i xopʉ ní 
bøx ra hyadi, nɛ hyu i xopʉ ní yʉh 
ra hyadi, nɛ hyu i xopʉ ra norte, 
nɛ hyu i xopʉ ra sur. 14 Nɛ nuꞌa 
ra hnini mi faꞌtsꞌi ꞌdɛꞌmayoho yʉ 
do, nꞌdaꞌa nꞌda ntꞌoꞌtꞌi yʉ́ thuhu ʉ 
ꞌdɛꞌmayoho yʉn ꞌyohʉ gue yʉ́ ꞌbäihʉ 
ra Jesús, ngue ra Dɛꞌyo. 15 Nɛ nuꞌa 
rám ꞌbɛhni Oją mahɛt̨sꞌi gue dán 
yąꞌbe, mi hą nꞌda ra tꞌɛni ra oro, 
tenguꞌbʉ ra metro, gue da ꞌyɛn 
ra hnini, hangu na ndoho yʉ jutꞌi, 
nɛ yʉ føꞌtꞌe. 16 Nuꞌa ra hnini xʉn 
zantꞌma ndoho, ꞌdaꞌangu ná mba, 
nɛ ꞌdaꞌangu nán jʉnni. Nɛ nuꞌa ram 
ꞌbɛhni mahɛt̨sꞌi bi ꞌyɛn ra hnini, nɛ 
bi ꞌyʉꞌ ra güɛnda ngue yo mahuąhi 
nɛ yo ciɛnto kilómetro ná ndoho, 
ꞌdaꞌangu ná mba, ꞌdaꞌangu nán jʉnni, 
nɛ ꞌdaꞌangu nán hɛt̨sꞌi. 17 Nɛ nuꞌa 
ram ꞌbɛhni bi ꞌyɛni hangu nán hɛt̨sꞌi 
rá mbäꞌtꞌi ra hnini, nɛ bi ꞌyʉꞌ ra 
güɛnda ngue hyąte ma goho metro. 
Nɛ bi ꞌyɛni tengutho i øtꞌ yʉ jąꞌi. 
18

 Nɛ nuꞌa ra mbäꞌtꞌi ntꞌøtꞌe nangue 
yʉ do ra jaspe, pɛ nu ra hnini 
ntꞌøtꞌe nangue ra oro, tenguꞌbʉ ra 
xito a ra oro. 19 Nɛ nuꞌʉ ꞌdɛꞌmayoho 
yʉ dądo mi faꞌtsꞌa ra mbäꞌtꞌi, xʉn 
ngu ntꞌʉtꞌi yʉ tꞌʉdo ꞌdahma ꞌdanꞌyo, 
ngue di fɛxni, xʉm hmadi di muui. 
Nuꞌa rá mbʉdi ra dądo ntꞌʉtꞌi yʉ 
tꞌʉdo ra jaspe, nuꞌa ná yoho ra dądo 

ntꞌʉtꞌi yʉ tꞌʉdo ra zafiro, nuꞌa ná 
hyu ra dądo ntꞌʉtꞌi yʉ ágata, nu ná 
goho ra dądo ntꞌʉtꞌi yʉ esmeralda. 
20

 Nɛ nuꞌa ná cʉtꞌa ra dądo ntꞌʉtꞌi 
yʉ ónice, ná ꞌdato ra dądo ntꞌʉtꞌi yʉ 
cornalina, ná yoto ra dądo ntꞌʉtꞌi 
yʉ crisólita, ná hyąto ra dądo ntꞌʉtꞌi 
yʉ berilo, ná gʉto ra dądo ntꞌʉtꞌi 
yʉ topacio, ná ꞌdɛtꞌa ra dądo ntꞌʉtꞌi 
yʉ crisoprasa, ná ꞌdɛꞌmaꞌda ra dądo 
ntꞌʉtꞌi yʉ jacinto, ná ꞌdɛꞌmayoho 
ra dądo ntꞌʉtꞌi yʉ amatista. 21 Nɛ 
gätho ꞌdɛꞌmayoho yʉ́ jutꞌi rá mbäꞌtꞌi 
ra hnini ntꞌøtꞌe nangue yʉ perla 
gue xʉn tꞌaxi, nɛ nꞌdaꞌa nꞌda yʉ 
perla gue bi tꞌøtꞌe nꞌda ngu nꞌda ra 
jutꞌi. Nɛ nuꞌa ra calle xʉn ndoho 
bʉ mbo ra hnini ntꞌøtꞌe nangue ra 
oro xʉn ho, tenguꞌbʉ ra xito a ra 
oro. 22 Nɛ hin dá nugä nꞌda ra niją 
bʉ, nguetho gätho rá ngusɛ Oją a ra 
hnini, ngue ra Hmu tątetho rá tsꞌɛdi, 
nɛ ra Dɛꞌyo, nɛ ꞌdarpʉ i ꞌbʉhmbʉ ʉ i 
ꞌbʉpʉ ja ra hnini. 23 Nɛ nuꞌa ra hnini, 
him mahyoni ra hyadi di yorpʉ, 
ogue ra ząna, nguetho guesɛ Oją nɛ 
ra Dɛꞌyo di yorpʉ. 24 Nɛ nangueꞌa 
ra nyotꞌi i ja bʉ, gätho di yotꞌʉ nɛ 
dim ꞌbʉmanho ʉ yʉ jąꞌi dim ꞌbʉpʉ 
gätho yʉ häi ua ja ra ximhäi. Nɛ yʉ 
tsꞌʉtꞌabi gätho yʉ häi dim ꞌbʉi di dä 
bʉ ʉ yʉn ho xʉ ꞌyøtꞌe, tenguꞌbʉ di 
um bʉ yʉn tꞌunni xʉn ngu di muui. 
25

 Nɛ nsoquitho yʉ jutꞌi gätho ra pa, 
nɛ njąmꞌbʉ da mba njutꞌi, nguetho 
njąmꞌbʉ din xui bʉ. 26 Nɛ høntꞌa 
go ꞌbɛꞌa gätho di muui, gue bi zän 
Oją bi ꞌyøtꞌ yʉ jąꞌi ꞌdahma ꞌdanꞌyo 
yʉ häi ua ja ra ximhäi, nɛ gueꞌa 
da hyąxpʉ ʉ, ní thįm bʉ mbo ra 
hnini. 27 Pɛ hin da yʉrpʉ ja ra hnini 
ꞌbɛꞌa xʉn tsꞌo, xíng yʉ tsꞌomꞌbäi da 
yʉrpʉ, xíng yʉ hyäte. Pɛ høntꞌʉ 

toꞌo bi ꞌyorpa rá thuhu ra Dɛꞌyo bʉ 
ja rá søcuą, gue toꞌo gätho bi un ra 
temaząi, høntꞌʉ da zä da yʉrpʉ.

Mi tsꞌʉtho ba ɛh̨ ra Jesucristo

22  Nɛ nuꞌa rám ꞌbɛhni Oją xø 
bi ꞌyurcä manꞌda mahønꞌa, 

dra Xuuagä. Ngue nꞌda ra dąthe 
mahoqui thoho ra dehe xʉn güe 
tengu ra xito, tꞌɛm̨bi rá dehe ra 
temaząi. Nɛ bí nɛxpʉ ja rán thutsꞌi 
Oją nɛ ra Jesús ra Dɛꞌyo. 2 Nɛ bi 
thoꞌinde bʉ ja ra calle xʉn ndoho 
bʉ ja ra hnini. Nɛ nꞌda nꞌdanguadi 
mi ꞌbäpʉ yʉ za tꞌɛm̨bi yʉ za gue 
di un ra te. Nɛ nuꞌʉ yʉ za din zʉdi, 
nꞌdazna ngu nꞌdazna maꞌdaꞌyo 
yʉn dätꞌo din zʉpʉ, janangueꞌa 
ꞌdɛmayo nidį din zʉdi nꞌdajɛya. Nɛ 
nuꞌʉ yʉ́ xi di un yʉ́n zaqui gätho 
yʉ jąꞌi. 3 Nɛ hinꞌyʉ ꞌbɛꞌa dí hnu 
rán tsꞌɛmbi Oją bʉ. Pɛ din ja bʉ 
rá tsꞌɛdi Oją nɛ rá tsꞌɛdi ra Jesús 
ra Dɛꞌyo. Nɛ gätho yʉ́ ꞌyɛh̨ɛ da 
dąnde ʉ nɛ da ꞌyørpa yʉ́ ꞌbɛfi. 4 Nɛ 
nuꞌʉ dim ꞌbʉpʉ da nu rá hmi Oją, 
nɛ gätho din ja rá thuhu Oją bʉ 
ja yʉ́ dɛ.̨ 5 Nɛ hinꞌyʉ bʉ ra xui, 
janangueꞌa njon da hyom manꞌda 
ran nɛqui, xíng ra hyadi, nguetho 
guesɛ Oją ra Hmu di yozɛhɛ bʉ. Nɛ 
nuꞌʉ dim ꞌbʉpʉ din tsꞌʉtꞌabi gätho 
yʉ pa maząi. 6 Nɛ nuꞌa ram ꞌbɛhni 
bi xicä: “Gätho ram hma gá ꞌyøde, 
majuąni a, nɛ da zä da tꞌɛc̨ꞌyɛi 
gätho. Nuꞌa Oją ra Hmu, gueꞌa di 
un rá Hogandąhi yʉ́ pøngahyą, ya 
bá pɛncä ua drám ꞌbɛhnigä a, ngue 
ga xi ahʉ ꞌbɛꞌa din ja, gue yʉ́ ꞌyɛh̨ɛ 
ahʉ Oją. Nɛ him mayaꞌa din ja,” bi 
ꞌyɛn̨a. 7 “Dami ꞌyøhmbʉ ya,” ɛn̨ꞌa 
ra Jesús, “him mayaꞌa gue gua ɛc̨ä. 
Gan johyahʉ gätho ahʉ gue guí 

ɛc̨ꞌyɛįhʉ ꞌbɛꞌa din ja, ntꞌoꞌtꞌi bʉ ja 
ra søcuą,” bi ꞌyɛn̨a. 8 Nɛ nugä dra 
Xuuagä, majuąni dá øde nɛ dá nugä 
ꞌbɛꞌa gätho bi tꞌurqui ngue dá oꞌtꞌä 
ua. Nɛ nuꞌbʉ mi guaꞌa ꞌbɛꞌa dá øcä 
nɛ ꞌbɛꞌa xí ꞌyurqui, dán dąnyahmu 
bʉ ja rá gua ram ꞌbɛhni mahɛt̨sꞌi 
bi ꞌyurqui gätho, dí ɛn̨a gue ga 
thąnde. 9 Pɛ nu ram ꞌbɛhni bi xiqui: 

“O guí thąndegui, nguetho nugä 
dra ꞌyɛh̨ɛg̨ä tengu i, nɛ ni cuhʉ 
miꞌda yʉ pøngahyą, nɛ gätho miꞌda 
ʉ gue i ɛc̨ꞌyɛi ꞌbɛꞌa gá ꞌyorpʉ ja ra 
søcuą. Hønsɛ Oją gui thąnde,” bi 
ꞌyɛn̨a. 10 Nɛ xø bi xicä ram ꞌbɛhni 
bʉya: “O guí pɛsꞌ thoho na gá ꞌyoꞌtꞌi, 
ngue ꞌbɛꞌa din ja, nguetho him 
mayaꞌa din ja. 11 Nɛ nuꞌʉ toꞌo i øtꞌ 
ran tsꞌo, thocua thoho da ꞌyøtꞌ ran 
tsꞌo, nɛ gätho toꞌo i øtꞌ ran tsꞌomꞌbäi, 
thocua thoho da ꞌyøtꞌe. Pɛ nuꞌʉ 
toꞌo i øtꞌ ran ho, thocua thoho da 
ꞌyøtꞌ ran ho, nɛ toꞌo mahoqui thoho 
yʉ́ mbʉi thocua thoho gue xtán 
ho yʉ́ mbʉi,” bi ꞌyɛn̨ꞌa rám ꞌbɛhni 
Oją mahɛt̨sꞌi ꞌbʉ mi xiqui. 12 Nɛ bi 
ꞌyɛn̨gä ra Jesús bʉya: “Nɛ guehna dí 
xi ahʉ, him mayaꞌa ba ɛc̨ä. Nɛ nꞌda 
ngu nꞌda ga un rán thɛui ꞌbɛꞌa gätho 
bi ꞌyøtꞌe. 13 Nugä gätho dá dʉꞌmi 
nɛ ga juacä ra ꞌbɛfi dá dʉꞌmi, dra 
mbʉdigä nɛ dran zɛguigä, ząi dám 
ꞌbʉi nɛ dam ꞌbʉi maząi. 14 Mająpi 
thoho gätho mahoqui yʉ́ mbʉi 
nangue Oją, tenguꞌbʉ mꞌbeni yʉ́ 
pahni. Janangueꞌa i ja yʉ́n tꞌɛd̨i da 
yʉrpʉ ja yʉ́ goxthi ra hnini. Nɛ nuꞌʉ 
toꞌo da zä da yʉrpʉ, da zä da zi yʉ́n 
dätꞌo yʉ za gue tꞌɛm̨bi yʉ za di un 
ra temaząi. 15 Pɛ hingui sä da yʉrpʉ 
gätho ʉ ngue bi ꞌuegue nangue Oją. 
Nɛ da gopʉ thi ʉ gätho i yąhʉ yʉ 
zįthu, nɛ gätho yʉ ꞌyomtꞌɛn̨i, nɛ 

gätho yʉ hyodu, nɛ gätho i thąnde 
ꞌbɛꞌa him majuąni, nɛ gätho yʉ jąꞌi 
gue di ho da man yʉ fɛhni, hingui 
sä da yʉrpʉ ʉ. 16 Nugä dra Jesúsgä, 
dá pɛnhdä bʉ mam ꞌbɛhnigä gue 
da xi ahʉ gyʉ ꞌyɛc̨ꞌyɛihʉ, gue ꞌbɛꞌa 
gá ꞌyorpʉ ja ra søcuą. Nugä dram 
bomꞌbɛtogä ra David, nɛ tenguꞌbʉ 
dra Dąsø dín ꞌyoꞌbe ran nɛqui,” bi 
ꞌyɛn̨ꞌa ra Jesús. 17 “Ba ɛh̨mbʉ gätho 
ahʉ,” ɛn̨ꞌa rá Hogandąhi Oją, nɛꞌa 
rá xisu ra Dɛꞌyo ɛn̨a. Nɛꞌʉ gätho gue 
i øde, da ma: “Ba ɛh̨mbʉ.” Nɛ ba 
ɛc̨ua gätho i tuthe, nɛ gui sihʉ ra 
dehe gue di un ra temaząi, nɛ hin 
gui juthʉ a.

Ran zofo ran zɛgui
18

 Nɛ nuya dí xi ahʉ, gätho ahʉ 
guí nuhʉ ya yʉm hma i jaua, ngue 

i ma ꞌbɛꞌa din ja, o gue ahʉ guí 
øhmbʉ ꞌbʉ i hman ya yʉm hma 
ntꞌoꞌtꞌi ua, pɛ nuꞌbʉ guí ɛn̨a gui 
hyuspahʉ miꞌda yʉm hma, pɛ 
da hyusꞌahʉ Oją ʉ yʉn ʉnbi im 
mangua ja ra søcuą ꞌbʉ. 19 O nuꞌbʉ 
guí ɛm̨hbʉ him majuąni ꞌda yʉm 
hma ntꞌoꞌtꞌi ua, ɛn̨a gueꞌbʉ gdí 
ꞌuejʉ ʉ, pɛ Oją di ꞌuecꞌahʉ yʉn jąpi 
im mangua ngue hin di ja ahʉ gui 
cʉrpʉ ja ra hogahnini, nɛ hin di ja 
ahʉ gui sifʉ yʉ́n dätꞌo a ra za di 
un ra temaząi. 20 Nɛ nuꞌa ra Jesús 
gue bi man ya yʉm hma gätho i 
jaua, i ɛm̨ bʉya, “Majuąni ba ɛc̨ä 
nꞌdihi,” bi ꞌyɛn̨a. Nɛ gueꞌa dín ndeꞌe, 
nɛ dí xi a i, ba ɛh̨ɛ ma Hmu i Jesús. 
21

 Nɛ gätho ahʉ dín nde guin nuhʉ 
rán jąpi a ma Hmuhʉ ra Jesús. Nɛ 
høntꞌa dí xi ahʉ ya. 

